
ᐱᓇᓱᐊᕐᓂᖅ 
ᑲᒪᕙᓪᓕᐊᒍᑎᑦᓴᓂᒃ 

ᓇᑭᑦ ᐱᕙᓪᓕᐊᔭᐅᓯᓂᕕᓂᖓ 

ᐅᖃᖃᑎᒌᖃᑦᑕᓯᒪᒻᒪᑕ ᒪᑭᐊᓪ ᐃᓕᓐᓂᐊᕕᕐᔪᐊᒥᑦ ᐱᓯᒪᔪᓪᓗ ᐊᒻᒪᓗ ᓄᓇᕕᒻᒥ ᓯᓚᐅᑉ ᐊᓯᑦᔨᐸᓪᓕᐊᓂᖓᓄᑦ 

ᓱᖑᐅᑎᕙᓪᓕᐊᒐᓱᐊᕐᓂᒧᑦ ᑲᑎᒪᔨᓕᐊᒍᓯᒪᔪᐃᑦ ᓄᐃᑕᐅᓚᕿᓯᒪᕗᑦ ᑕᒪᑦᓱᒥᖓ ᐱᓇᓱᐊᕐᓂᒥ ᐱᓇᓱᐊᕈᑎᖃᓚᖓᔪᐃᑦ 

(ᑭᒡᒐᑐᕐᑏᑦ ᐅᑯᓂᖓ ᐱᓯᒪᔪᐃᑦ ᑲᑎᒪᔨᐅᖃᑕᐅᑎᓪᓗᒋᑦ: ᑲᑎᕕᒃ ᓄᓇᓕᓕᒫᑦ ᑲᕙᒪᒃᑯᓂ, ᒪᑭᕝᕕᒃᑯᑦ ᑯᐊᐳᕇᓴᖓᓂ, 

ᓄᓇᕕᒻᒥ ᒪᙯᑦᑏᑦ, ᐃᖃᓗᓐᓂᐊᑏᑦ ᒥᑭᒋᐊᕐᓂᐊᑎᓪᓗ ᑲᑐᑦᔨᖃᑎᒌᓐᓂᖓ [ᐊᖑᕕᒐᒃᑯᑦ] ᐊᕙᑎᓕᕆᓂᕐᒧᑦ ᓯᓚᐅᓪᓗ 

ᐊᓯᖏᑦᔨᐸᓪᓕᐊᓂᖓᓂᒃ ᑲᒪᓇᓱᓐᓂᒧᑦ ᑐᕐᖃᑕᕐᕕᑯᓐᓂ [MELCC-ᑯᓐᓂ ᐱᓯᓚᐃᑦ], ᐊᒻᒪᓗ Ouranos ᑯᐯᒻᒥ 

ᓯᓚᐅᑉ ᐊᓯᑦᔨᐸᓪᓕᐊᓂᖓᓄᑦ ᓱᖑᐃᑎᑎᑦᓯᒐᓱᐊᕐᓂᒧᑦ ᑎᒥᖕᖑᑎᑕᐅᓯᒪᔪᒥ ᐱᓯᒪᔪᐃᑦ). ᑖᒃᑯᐊ ᑲᑎᒪᔩᑦ ᐃᓕᑕᕐᓯᒪᔪᑦ 

ᖃᐅᔨᒋᐊᓪᓚᕈᑎᑦᓴᓂᒃ ᐱᑕᖃᖕᖏᓗᐊᕐᓂᖓᓂᒃ ᓯᓚᐅᑉ ᐊᓯᑦᔨᐸᓪᓕᐊᓂᖓᓄᑦ ᖁᑦᓯᑑᑉ ᐅᑭᐅᕐᑕᑐᖓᓂ 

ᓱᕐᕋᐃᓯᒪᒍᑎᐅᓕᕐᑐᓂᒃ ᐃᖃᓗᑉᐱᓂᒃ. 

ᑕᒪᑦᓱᒥᖓ ᐱᓇᓱᐊᕐᓂᖅ ᑮᓇᐅᔭᖃᕐᑎᑕᐅᓚᐅᔪᖅ ᒪᑭᐊᓪ ᐃᓕᓐᓂᐊᕕᕐᔪᐊᒧᑦ ᐊᒻᒪᓗ ᓯᓚᐅᑉ ᐊᓯᑦᔨᕙᓪᓕᐊᓂᖓᓂᒃ 

ᐊᑐᐃᓐᓇᐅᒪᑎᑦᓯᒐᓱᐊᕐᑐᓄᑦ ᐅᑭᐅᕐᑕᑐᒥ (CCPN-ᑯᓐᓄᑦ). ᒪᑭᕝᕕᑯᒃ ᑯᐊᐳᕇᓴᖓ ᑖᑦᓱᒥᖓ ᐱᓇᓱᐊᕐᓂᐅᔪᒥᒃ 

ᐃᑉᐱᒍᓱᑦᑎᒋᔭᐅᔪᖅ, ᓄᓇᕕᒻᒥ ᖃᐅᔨᓴᕐᕕᒥ ᐱᕕᑦᓴᑖᕐᕕᐅᒍᓐᓇᑐᓂᒃ ᐱᕕᑦᓴᖃᕐᑎᓯᖃᑦᑕᓱᑎᒃ, ᑲᑎᒪᓂᑦᓴᓂᒃ 

ᐊᑐᐃᓐᓇᕈᕐᑎᖃᑦᑕᓱᑎᒃ, ᐊᒻᒪᓗ ᑐᓴᕐᑎᓯᐅᑎᓕᐊᕕᓂᕐᓂᒃ ᐊᖏᕐᑎᐅᓱᑎᒃ. ᓄᓇᓕᓐᓂ ᑲᑎᒪᓂᕕᓃᑦ ᑐᓴᕐᑎᓯᐅᑎᖏᓪᓗ 

ᑲᒪᒋᔭᐅᖃᑦᑕᑐᑦ ᒥᑫᓚ ᓃᓕᓐᒧᑦ, ᒪᑭᐊᓪ ᐃᓕᓐᓂᐊᕕᕐᔪᐊᖓᓂ ᐱᒋᐅᕐᓂᕈᒍᑎᒥᒃ ᐱᒐᓱᐊᓕᕐᑐᒧᑦ. 

ᐸᕐᓀᓯᒪᐅᑎᐅᒋᐊᖕᖓᓯᔪᕕᓃᑦ ᐊᒻᒪᓗ ᐱᓇᓱᐊᕐᓂᐅᑉ ᐱᕙᓪᓕᐊᔭᐅᓯᓂᕕᓂᖓ 

ᓯᕗᓪᓕᐹᑦᓯᐊᒥ, ᐸᕐᓀᓯᒪᐅᑎᒋᐅᒋᐊᖕᖓᓚᐅᔪᖅ ᑕᒪᑦᓱᒥᖓ ᐱᓇᓱᐊᕐᓂᒥᒃ ᐱᒋᐊᖕᖓᕋᓱᐊᓯᒐᑦᑕ, 

ᐊᕐᕕᑕᕐᕕᐅᖃᓛᐅᔪᑦ ᑰᑦᔪᐊᑉ, ᑕᓯᐅᔭᐅᑉ ᐊᒻᒪᓗ ᑲᖏᕐᓱᐊᓗᒃᔪᐊᑉ ᓄᓇᓕᖏᑦ ᐊᕐᓇᓕᖕᖒᑎᕕᒃ (ᐅᒃᑑᐱᕆᐅᑉ) 

ᑕᕐᕿᖓᓂ 2018-ᒥ. ᒥᑫᓚ ᓃᓕᓐ ᖃᐅᔨᓴᕋᔭᕐᑎᓗᒍ ᓯᓚᐅᑉ ᐊᓯᑦᔨᐸᓪᓕᐊᓂᖓᓄᑦ ᖃᓄᖅ ᑯᒐᔮᑦ ᑰᒻᒪᕆᓐᓄᑦ ᑯᓲᑦ 

ᓱᕐᕋᑕᐅᒪᓕᕐᒪᖔᑕ, ᓄᓇᓖᑦ ᐃᒣᖁᔨᒍᑎᒋᑦᓱᒋᑦ ᐅᓐᓂᑑᑎᖏᓐᓂᒃ ᖃᓄᖅ ᑲᒪᒋᔭᐅᖁᔨᒻᒪᖔᑕ ᑲᒪᒋᔭᖃᖃᑦᑕᓚᖓᔪᖅ 

ᒥᑫᓚ. ᐃᒃᑯᐊ ᑯᒐᔮᕕᓂᐅᒐᓗᐊᕐᓱᑎᒃ ᐸᓂᕐᓯᒪᓕᕐᑐᑦ ᓯᓚᓗᑦᓯᐊᖃᑦᑕᖏᓐᓂᖓᓄᑦ/ᓱᕈᔪᑦᓯᐊᖃᑦᑕᖏᓐᓂᖓᓄᖅ 

ᐃᓚᒋᔭᐅᒻᒥᑎᓪᓗᒋᑦ, ᑭᒋᐊᓄᑦ ᓯᒥᑦᑐᑕᐅᒪᔪᐃᓪᓗ, ᐊᒻᒪᓗ ᑕᓯᐊᕈᐃᑦ, ᑰᑦ, ᐃᒪᓴᓕᒑᓪᓗ ᐸᓂᕐᐸᓕᐊᓂᖏᑦ ᓄᓇᐅᑉ 

ᐃᑭᐊᖓ ᖁᐊᖅ ᐊᐅᑉᐸᓕᐊᓂᖓᓄᑦ, ᐃᖃᓗᑉᐲᑦ ᐊᕐᖁᑎᒋᓲᖏᑦ ᒪᔪᕐᕕᓴᐅᒍᓐᓇᖏᕐᐸᓕᐊᒻᒪᑕ ᑐᓰᑦ ᐃᖃᓗᑉᐱᓄᑦ. 

ᑖᒪᑦᓱᒥᖓ ᐱᓇᓱᐊᕐᓂᖅ ᐱᓇᓱᐊᖃᑎᒌᒍᑕᐅᔪᖅ ᐱᓇᓱᐊᖃᑎᒋᔭᐅᑎᓪᓗᒋᑦ ᓄᓇᓕᓐᓂ ᒪᙯᑦᑏᑦ, ᐃᖃᓗᓐᓂᐊᑏᑦ 

ᒥᑭᒋᐊᕐᓂᐊᑎᓪᓗ ᑲᑐᑦᔨᖃᑎᒌᓐᓂᖏᑦ [ᐊᖑᕕᒑᐲᑦ/ᐊᖑᕕᒑᐱᒃᑯᑦ], ᐃᖃᓗᓐᓂᐊᑏᑦ ᐃᒣᖁᔨᒍᑎᒋᔭᒥᓂᒃ 

ᐅᓐᓂᑑᑎᖃᕐᓯᒪᔪᖅ ᐊᖑᕕᒑᐱᒃᑯᑎᒍᑦ, ᐊᒻᒪᓗ ᐊᓯᖏᑦ ᓄᓇᓖᑦ ᐱᒍᓐᓇᕕᖃᓕᑐᐊᕐᒪᑕ ᐅᓐᓂᑑᑎᓕᐅᖃᑕᐅᖃᑦᑕᒥᔪᑦ. 

ᑕᒪᑦᓱᒥᖓ ᐱᓇᓱᐊᕐᓂᖅ ᐊᖏᓕᕙᓪᓕᐊᑐᐃᓐᓇᑐᖅ ᓄᓇᓕᐅᑉ ᑐᑦᓯᕋᐅᑎᖏᑦ ᑐᖕᖓᕕᒋᑦᓱᒋᑦ. ᓄᓇᓖᑦ ᐊᒥᓱᖕᖑᓯᒪᔪᑦ 

ᐱᖓᓲᓚᐅᔪᑦᓱᑎᒃ ᖁᓕᐅᓕᕐᑐᑦ/ᑕᓪᓕᒪᔪᕐᑑᓕᕐᑐᑦ (10-ᒍᓕᕐᑐᑦ) ᐱᓇᓱᐊᕈᑎᐅᒋᐊᓯᓚᐅᔪᑎᓪᓗ ᐃᓚᒋᔭᐅᒍᒪᑦᓱᑎᒃ 

ᑲᖐᓱᑦᑐᐃᑦ ᐊᒥᓱᖕᖑᐸᓪᓕᐊᓂᖏᓐᓄᑦ. ᐃᓚᒋᐊᕐᓯᒪᒻᒥᔪᑦ, ᑖᒃᑯᐊ ᑲᑎᒪᓃᑦ ᐅᖄᒐᐅᒐᕐᕕᐅᓯᑐᐃᓐᓇᓯᓯᒪᔪᑦ 

ᐃᓱᒫᓗᑎᒋᔭᐅᔪᓂᒃ ᐃᖃᓗᑉᐲᑦ ᐱᑦᔪᑎᒋᑦᓱᒋᑦ ᐊᒻᒪᓗ ᑰᒐᔮᑦ ᐱᑐᑦᓯᒪᐅᑎᓂᖏᓐᓂᒃ ᐅᖃᖃᑎᒌᒍᑎᖃᓯᓲᒍᑦᓱᑎᒃ 

ᑲᑎᒪᓂᕐᓂ. 

ᑐᓴᕐᑎᓯᐅᑎᓕᐊᕕᓂᕐᓄᑦ ᓄᐃᑕᐅᓯᒪᔪᑦ 

ᑕᒪᓐᓇ ᐱᓇᓱᐊᕐᓂᖅ ᓇᐅᓕᒫᕌᓗᓐᓂᒃ ᑲᒪᒋᔭᖃᓚᖓᓕᕐᑎᓗᒍ ᓄᐃᑕᐅᓯᒪᑦᔭᖏᑦᑐᖅ ᐊᒻᒪᓗ ᓄᓇᓕᐅᑉ 

ᑲᒪᒋᔭᐅᖁᔭᓕᒫᕋᓗᖏᓐᓂᒃ ᑲᒪᒍᒫᕐᓂᐊᓯᒪᑦᔭᒐᑕ. ᑲᑎᒪᔨᐅᓚᖓᓕᕐᑐᓂᒃ ᐱᒋᐊᑎᕐᓯᖁᔭᐅᓯᒪᔪᒍᑦ, ᑭᖑᓪᓕᐹᒥ 

ᐱᓇᓱᐊᕐᑕᐅᖁᔭᐅᓕᕐᑐᓂᒃ ᓄᐃᑦᓯᒐᓱᐊᕐᑎᐅᒍᒫᕐᓂᐊᔭᒐᑕ. 

ᐃᓘᓐᓈᒍᑦ ᐱᓇᓱᐊᕐᓂᓄᑦ ᑐᕌᕐᑕᐅᒍᒪᔪᑦ: 

• ᑐᓴᕐᑕᐅᑎᖃᕐᑕᓗᒋᑦ ᓄᓇᓕᐅᑉ ᐃᓱᒫᓗᑎᒋᔭᖏᑦ ᐊᒻᒪᓗ ᐃᒣᖁᔨᒍᑎᒋᑦᓱᓂᖏᑦ ᐅᓐᓂᑑᑎᓕᐊᕆᓯᒪᖏᑦ 

ᖃᐅᔨᓴᕐᑏᑦ ᐊᒻᒪᓗ ᒪᓕᒐᕐᓂᒃ ᓄᐃᑦᓯᔩᑦ ᐃᑲᔪᕐᑎᐅᓂᐊᕐᑎᓗᒋᑦ ᑖᒃᑯᓂᖓ ᐃᓱᒫᓗᑎᐅᔪᓂᒃ ᓴᐳᒻᒥᔨᐅᓗᑎᓪᓗ 

ᓄᓇᓕᒻᒥ ᐱᓇᓱᐊᕐᑕᐅᔪᓂᒃ. 

• ᑐᓴᕐᑕᐅᑎᖃᑦᑕᓗᒋᑦ ᑲᒪᔨᒻᒪᕆᓐᓄᑦ ᐃᓱᒪᒋᔭᐅᓯᒪᔪᐃᑦ ᐱᓇᓱᐊᕐᓱᒋᑦ ᐱᔭᐅᖑᓐᓇᓯᓯᒪᔪᐃᓪᓗ, ᓄᓇᓕᓐᓄᑦ 

ᐊᓯᖏᓐᓄᑦ ᑐᓱᒋᓕᕐᑕᐅᖃᑦᑕᓂᐊᕐᒪᑕ, ᐃᓱᒪᑖᕐᕕᐅᖃᑦᑕᓗᑎᓪᓗ, ᐊᒻᒪᓗ ᐱᓇᓱᐊᖃᑎᒌᒍᓐᓇᓯᒍᑎᐅᖃᑦᑕᓗᑎᒃ 

ᑌᒫᑦᓭᓇᕙᓪᓗᖅ ᑐᕌᕐᑕᐅᒐᓱᐊᕐᑐᓄᑦ ᑐᕌᒍᑎᐅᒐᓱᐊᕐᓗᑎᒃ. 

ᑐᕌᒍᒪᓪᓗᑯᐊᐱᑦᑕᒥᓄᑦ ᓄᓇᓖᑦ ᐊᑐᓂ ᑐᕌᒐᓱᐊᕐᑕᖏᓐᓄᑦ  ᑐᓴᕐᑎᓯᒍᑏᑦ: 

• ᓀᓪᓕᑎᕐᓯᒪᔪᑦ ᑭᖑᓂᕐᒥ ᐱᓇᓱᐊᕐᑕᐅᖃᑦᑕᓯᒪᔪᓄᑦ ᐃᓕᖓᔪᐃᑦ ᐊᒻᒪᓗ ᖃᐅᔨᓴᐅᑎᐅᖃᑦᑕᓯᒪᔪᓂᒃ ᐃᖃᓗᑉᐱᓂᒃ 

ᑐᓴᕐᑎᓯᐅᑎᓕᐊᒍᖃᑦᑕᓯᒪᔪᐃᑦ ᐊᑐᕈᓐᓇᓂᖏᑦ. 

• ᓇᓗᓀᕐᓗᒋᑦ ᒫᓐᓇ/ᑕᒐᑕᒐ ᐃᓱᒫᓗᑎᒋᔭᐅᔪᐃᑦ ᐃᖃᓗᑉᐲᑦ ᐱᑦᔪᑎᒋᑦᓱᒋᑦ ᐊᒻᒪᓗ ᓯᓚᐅᑉ ᐊᓯᑦᔨᐸᓪᓕᐊᓂᖓᓄᑦ 

ᓱᕐᕋᑕᐅᒍᑏᑦ. 

• ᓀᓪᓕᑎᕐᓯᒪᑎᓪᓗᒋᑦ ᐃᒣᖁᔨᒍᑎᐅᑦᓱᑎᒃ ᐅᓐᓂᑑᑏᑦ ᓯᕗᓂᕐᒥ ᑲᒪᒍᑎᑦᓭᑦ ᖃᐅᔨᓴᕈᑎᑦᓭᓗ ᐱᓪᓗᒋᑦ ᐃᖃᓗᑉᐲᑦ 

ᐱᔭᐅᒍᓐᓀᓭᓐᓇᖃᑦᑕᓂᐊᕐᒪᑕ ᐊᕙᑎᕗᑦ ᐊᓯᑦᔨᓯᒪᓕᒐᓗᐊᕐᐸᑦ. 

ᐃᓱᒪᒋᔭᐅᖁᓇᕐᑐᑦ ᐊᑐᐊᕐᓯᓕᕈᑦᓯ/ᐊᓪᓚᓂᐊᓕᕈᑦᓯ ᑖᒃᑯᓂᖓ ᒪᑉᐱᒐᕐᓂ ᐊᓪᓚᓯᒪᔪᓂᒃ: 

• ᐃᓚᖏᑦ ᐅᖄᔭᐅᖃᑦᑕᓚᐅᔪᑦ ᐃᓚᒋᔭᐅᑎᑕᐅᑦᔭᖏᑦᑐᑦ ᐱᔭᕆᐊᑐᓗᐊᕐᒪᑕ ᐱᕕᑦᓴᖃᑦᓯᐊᖏᓐᓂᑯᑦᑎᓄᑦ. 

ᓄᓇᓖᑦ ᐳᓛᕆᐊᕐᑕᐅᖃᑦᑕᓚᐅᔪᒻᒪᑕ ᑖᑦᓱᒥᖓ ᐱᓇᓱᐊᕈᑎᐅᔪᒥᒃ ᑲᖐᓱᑦᑐᐃᑦ ᑭᓯᐊᓂ ᐊᒻᒪᓗ ᐱᕕᑦᓴᖃᕐᓂᕗᑦ 

ᑮᓇᐅᔭᓂᓪᓗ ᐊᑐᐃᓐᓇᖃᑐᐊᕋᑦᑕ ᑭᓯᐊᓂ ᐱᒍᓐᓇᕕᖃᖃᑦᑕᓚᐅᕋᑦᑕ, ᑌᒣᒐᓗᐊᕐᑎᓗᒍ ᐱᓇᓱᐊᕆᐊᓕᑦᑎᓂᒃ 

ᐱᒻᒪᕆᐅᑎᑦᓯᖏᓚᕿᑦᔭᖏᑦᑐᑦ ᐃᓚᑰᑎᑦᓯᓚᕿᑦᔭᒐᑎᓗ. 

o ᐃᓄᑐᙯᑦ ᐃᓚᒋᔭᐅᑦᓯᐊᖏᓗᐊᓚᐅᕐᑐᑦ ᓄᓇᓖᑦ ᐃᓚᖏᓐᓂ. ᓯᕗᓂᕐᒥ ᖃᐅᔨᓴᕐᓂᖃᓕᕐᒥᐸᑦ 

ᑲᒪᒋᔭᖃᒐᓱᐊᕐᓂᒧᑦ ᐸᕐᓀᓂᖃᓕᕐᒥᐸ ᑐᓴᕐᕕᐅᒋᐊᑦᓯᕋᓱᐊᖃᑦᑕᓛᕐᑑᒐᓗᐊᑦ, ᓯᓚᑐᔪᓪᓚᕆᐅᑦᓱᑎᒃ 

ᖃᐅᔨᒪᔭᑐᖃᕐᒥᓂᒃ ᑎᒍᒥᐊᓪᓚᕆᒻᒪᑕ ᐃᓅᓯᕐᒥᓂ ᐊᑑᑎᖃᑦᑕᓯᒪᓂᖃᕐᓱᑎᓪᓗ ᖃᓄᑐᐃᓐᓇᖅ. 

• ᓱᓇᑐᐃᓐᓇᓅᓕᖓᔪᓂᒃ, ᑲᒪᒋᔭᖃᕐᓂᒨᓕᖓᔪᓂᓘᓐᓃᑦ ᐅᕝᕙᓘᓐᓃᑦ ᖃᐅᔨᓴᕋᑦᓴᓂᒃ ᐃᓱᒪᑖᓚᕿᓐᓂᕈᑦᓯ ᑖᒃᑯᓂᖓ 

ᐊᑐᐊᕐᓯᔪᕕᓂᐅᓗᓯ/ᐊᓪᓚᓂᐊᕐᑐᕕᓂᐅᓗᓯ, ᖃᐅᔨᒐᓱᐊᕆᐊᒃᑲᓂᖃᕐᕕᖃᕈᓐᓇᖁᓯ ᓄᓇᓕᑦᓯᓂ ᓯᕗᓕᕐᑎᓂᒃ. 

ᑖᒃᑯᐊ ᖃᐅᔨᒪᔭᐅᒋᐊᓖᑦ ᐊᑐᐃᓐᓇᕈᕐᑎᑕᐅᓲᑦ ᓄᓇᓕᒻᒧᑦ, ᐊᒻᒪᓗ ᐋᕐᕿᓯᒪᓂᖏᑦ ᐃᒣᓕᖓᑎᓪᓗᒋᑦ: 

1. ᐃᖃᓗᑉᐲᑦ ᐃᓘᓐᓈᒍᑦ ᐱᕙᓪᓕᐊᔭᐅᓂᖏᑦ 

2. ᐱᓀᓗᑌᑦ ᐃᖃᓗᑉᐱᓄᑦ 

a. ᐃᖃᓗᑉᐱᓄᑦ ᐊᕐᖁᑎᒋᔭᐅᓲᑦ ᐊᕐᖁᑎᐅᑦᓯᐊᕈᓐᓀᓂᖏᑦ 

b. ᐊᓯᖏᑦ ᐱᓀᓗᑕᐅᒻᒥᔪᑦ ᐃᖃᓗᑉᐱᓂᒃ ᐃᖃᓗᓐᓂᐊᓂᕐᓄᑦ 

3. ᐃᖃᓗᑉᐲᑦ ᐱᓪᓗᒋᑦ ᖃᒻᒥᓂᑕᐅᓂᕐᐸᐅᓱᑎᒃ ᖃᐅᔨᓴᕐᓂᑯᑦ ᑲᒪᒋᔭᖃᑦᓯᐊᕋᓱᐊᕐᓂᒧᓪᓗ ᐱᓇᓱᐊᕐᑕᐅᔪᐃᑦ 

4. ᐃᒣᖁᔨᒍᑎᐅᑦᓱᑎᒃ ᐅᓐᓂᑑᑎᐅᓯᒪᔪᐃᑦ ᖃᐅᔨᓴᕐᑕᐅᖁᔭᐅᔪᓂᒃ ᐊᒻᒪᓗ ᑲᒪᒋᔭᐅᖁᔭᐅᔪᓂᒃ 

ᐋᕐᕿᒐᓱᐊᕈᑎᑦᓴᐅᓂᐊᕐᑎᓗᒋᑦ 

ᐃᓘᓐᓈᒍᑦ 
ᖃᐅᔨᔭᐅᔪᕕᓃᑦ 

ᓄᐃᑕᑎᑦᓯᒍᑎᒃ 1 - ᓄᓇᓕᓐᓂᒃ ᐃᓚᒋᔭᐅᖃᑦᑕᓚᐅᕐᑐᓂᒃ ᓄᐃᑕᑎᑦᓯᒍᑎᒃ: ᐊᒥᓱᓇᕐᑎᑐᐃᑦ 

ᐊᐱᕐᓱᑕᐅᖃᑦᑕᓚᐅᔪᑦ, ᐊᑕᐅᓯᐅᓈᕐᑎᑐᐃᓪᓗ ᐃᓄᑐᓈᕐᑎᑎᓪᓗᒋᑦ ᐊᐱᕐᓱᑕᐅᖃᑦᑕᓚᐅᔪᒻᒥᔪᑦ, ᐊᒻᒪᓗ ᐃᓘᓐᓇᑎᒃ 

ᐊᐱᕐᓱᑕᐅᑦᓱᑎᒃ ᑭᐅᒍᑎᒋᖃᑦᑕᓯᒪᔭᖏᑦ ᓄᓇᓕᓐᓂ ᐊᑐᓂ ᓄᐃᑕᒻᒥᔪᑦ. 

 ᐊᒥᓱᓈᕐᑎᑐᐃᑦ 
ᐊᐱᕐᓱᑕᕕᓃᑦ 
ᖃᑦᓯᐅᓂᕕᓂᖏᑦ  

ᐊᑕᐅᓯᐅᓈᕐᑎᑐᐃᑦ 
ᐊᐱᕐᓱᑕᐅᕕᓃᑦ 
ᖃᑦᓯᐅᓂᕕᓂᖏᑦ 

ᐃᓘᓐᓇᑎᒃ 
ᑭᐅᖃᑦᑕᑐᕕᓃᑦ 
ᖃᑦᓯᐅᓂᕕᓂᖏᑦ 

ᑲᖏᕐᓱᐊᓗᒃᔪᐊᖅ 2 3 10 

ᑰᑦᔪᐊᖅ 0 11 11 

ᑕᓯᐅᔭᖅ 2 7 11 

ᐊᐅᐸᓗᒃ 1 10 15 

ᖁᐊᕐᑕᖅ* 1* 0 1 

ᐃᕗᔨᕕᒃ* 1* 0 1 

ᐊᑯᓕᕕᒃ 1* 0 1 

ᐃᓄᒃᔪᐊᖅ 2 1 6 

ᐅᒥᐅᔭᖅ 1 0 5 

ᑰᑦᔪᐊᕌᐱᒃ 1 1 5 

    

*ᐊᒥᓲᓈᕐᑎᑐᐃᑦ ᐊᐱᕐᓱᑕᐅᓂᖃᓚᐅᔪᑦ ᐊᖓᔪᒑᐱᒃᑯᓄᑦ ᐃᓚᐅᔪᐃᑦ ᐊᑯᓕᕕᒻᒥ, ᐃᕗᔨᕕᒻᒥ, ᐊᒻᒪᓗ ᖁᐊᕐᑕᒥ 

(ᐊᑯᓕᕕᒻᒥ 2018 ᐊᕐᕌᒍᖓᓂ ᐊᖑᕕᒐᒃᑯᑦ ᐊᕐᕌᒍᑎᒫᕐᓯᐅᑎᒥᓂᒃ ᑲᑎᒪᓂᒻᒪᕆᖃᕐᑎᓗᒋᑦ). ᐃᕗᔨᕕᒻᒥᐅᑦ 

ᖁᐊᕐᑕᒥᐅᓪᓗ ᐳᓛᕆᐊᕐᑐᓄᑦ ᑎᑭᑕᐅᓚᐅᔪᖕᖏᑐᐃᑦ. 

ᐃᓱᒫᓗᒋᔭᐅᔪᐃᑦ ᐊᒻᒪᓗ ᐃᒣᖁᔨᒍᑎᐅᑦᓱᑎᒃ ᐅᓐᓂᑑᑎᕕᓃᑦ 

ᓄᐃᑕᑎᑦᓯᒍᑎᒃ 2 - ᐃᓱᒫᓗᑎᒋᔭᐅᔪᓂᒃ ᐃᒣᖁᔨᒍᑎᐅᑦᓱᑎᓪᓗ ᐅᓐᓂᑑᑎᕕᓂᕐᓂᒃ ᓀᓪᓕᑎᕐᓯᒪᑎᓪᓗᒋᑦ 

ᐊᓪᓚᓯᒪᔪᐃᑦ: ᐃᓱᒫᓗᑎᒋᔭᐅᓂᕐᐹᕕᓃᑦ ᐃᖃᓗᑉᐲᑦ ᐱᑦᔪᑎᒋᑦᓱᒋᑦ ᐊᒻᒪᓗ ᐅᓐᓂᑑᑎᕕᓃᑦ ᐊᑐᓂ ᓄᓇᓕᓐᓄᑦ ᑖᒃᑯᐊ. 

 ᐃᓱᒫᓗᓐᓇᓂᕐᐹᑦ ᐃᒣᖁᔨᒍᑎᐅᑦᓱᑎᒃ ᐅᓐᓂᑑᑏᑦ 

ᑲᖏᕐᓱᐊᓗᒃᔪᐊᒥ -ᐃᒣᕈᑉᐸᓕᐊᔪᑦ 

-ᑕᓰᑦ/ᑕᓯᐅᕈᐃᑦ ᐸᓂᕐᐸᓕᐊᔪᑦ 

-ᐃᖃᓗᓐᓂᐊᕕᐅᕙᑦᑐᑦ 

-ᑯᒐᔮᑦ ᑰᒍᓐᓇᓯᐅᒥᒋᐊᕐᑕᐅᖁᔭᐅᔪᑦ 

-ᖃᐅᔨᓴᕐᑕᒋᐊᓪᓚᖁᔭᐅᔪᑦ 

-ᖃᐅᔨᓴᕐᓂᖃᓕᕐᐸᑦ ᑐᓴᐅᒪᖃᑎᒋᑦᓯᐊᕈᑕᐅᒋᐊᓖᑦ 

ᑰᑦᔪᐊᒥ -ᐃᒣᕈᑉᐸᓕᐊᔪᑦ 

-ᐃᖃᓗᑉᐱᓂᒃ ᐱᓗᐊᖃᑦᑕᓃᑦ 

-ᑭᒋᐊᑦ 

-ᑯᒐᔮᑦ ᑰᒍᓐᓇᓯᐅᒥᒋᐊᕐᑕᐅᖁᔭᐅᔪᑦ 

-ᒪᓕᒐᓕᐅᕐᑕᐅᖁᔭᐅᔪᑦ 

-ᑭᒋᐊᕐᓂᐊᕈᑎᓄᑦ ᒥᑭᒋᐊᕐᓂᐊᑕᖁᔭᐅᔪᑦ 

ᑕᓯᐅᔭᒥ -ᑭᒋᐊᑦ 

-ᐃᒣᕈᑉᐸᓕᐊᔪᑦ 

-ᓴᓃᑦ ᐃᒪᕐᓃᑐᑦ 

-ᓯᒥᑦᑐᑕᐅᓯᒪᔪᑦ ᑭᒋᐊᕐᓄᑦ ᐲᔭᕐᑕᖁᔭᐅᔪᑦ 

-ᑯᒐᔮᑦ ᑰᒍᓐᓇᓯᐅᒥᒋᐊᕐᑕᐅᖁᔭᐅᔪᑦ 

-ᓴᓂᖃᐅᑏᑦ ᐱᐅᓯᐅᒥᒋᐊᕐᑕᐅᖁᔭᐅᔪᑦ 

ᐊᐅᐸᓗᒻᒥ -ᐃᒣᕈᑉᐸᓕᐊᔪᑦ 

-ᐃᒪᖅ ᖃᓄᐃᒻᒪᖔᑦ 

ᐃᖃᓗᓐᓂᐊᕕᐅᕙᑦᑐᑦ 

-ᑯᒐᔮᑦ ᑰᒍᓐᓇᓯᐅᒥᒋᐊᕐᑕᐅᖁᔭᐅᔪᑦ 

-ᖃᐅᔨᓴᕐᓂᖃᖁᔭᐅᔪᖅ 

-ᒪᓕᒐᓕᐅᕐᑕᐅᖁᔭᐅᔪᑦ (ᑕᒫᓂ) 

ᖁᐊᕐᑕᒥ -ᐃᒣᕈᑉᐸᓕᐊᔪᑦ 

-ᐃᖃᓗᑉᐱᓂᒃ ᐱᓗᐊᖃᑦᑕᓃᑦ 

-ᑯᒐᔮᑦ ᑰᒍᓐᓇᓯᐅᒥᒋᐊᕐᑕᐅᖁᔭᐅᔪᑦ 

-ᒪᓕᒐᓕᐅᕐᑕᐅᖁᔭᐅᔪᑦ (ᑕᒫᓂ) 

ᐃᕗᔨᕕᒻᒥ -ᐃᒣᕈᑉᐸᓕᐊᔪᑦ 

-ᓱᒃᑯᓇᕐᑐᑕᖃᓕᕐᑐᑦ 

-ᑯᒐᔮᑦ ᑰᒍᓐᓇᓯᐅᒥᒋᐊᕐᑕᐅᖁᔭᐅᔪᑦ 

 

ᐊᑯᓕᕕᒻᒥ -ᖃᐅᔨᒪᓇᕈᓐᓀᒪᑦ ᓯᓚ 

-ᓄᓇᐅᑉ ᐊᑖ ᐊᐅᑉᐸᓕᐊᓂᖓ 

-ᓱᒃᑯᓇᕐᑐᑕᖃᓕᕐᑐᑦ 

-ᐃᖃᓗᓐᓂᒃ ᐱᕈᕐᓯᕕᖃᖁᔨᓕᕐᑐᑦ 

-ᖃᐅᔨᓴᕐᑕᐅᖁᔭᐅᔪᖅ 

ᐃᓄᑦᔪᐊᒥ -ᖃᓂᓖᑦ/ᒥᓗᒋᐊᑦ 

-ᐃᒣᕈᑉᐸᓕᐊᔪᑦ 

-ᐃᑯᒪᐅᓕᐅᕐᑏᑦ ᓯᒥᑦᑐᐃᓯᒪᓂᖏᑦ 

-ᖃᓂᓖᑦ/ᒥᓗᒋᐊᑦ ᐲᔭᕐᑕᐅᖁᔭᐅᔪᑦ 

-ᐃᖃᓗᓐᓂᒃ ᐱᕈᕐᓯᕕᖃᖁᔨᓕᕐᑐᑦ 

-ᑯᒐᔮᑦ ᑰᒍᓐᓇᓯᐅᒥᒋᐊᕐᑕᐅᖁᔭᐅᔪᑦ 

ᐅᒥᐅᔭᒥ -ᑭᒋᐊᑦ 

-ᐃᓄᐃᑦ ᓱᕐᕋᐃᓯᒪᓂᖏᑦ 

-ᓯᒥᑦᑐᑕᐅᓯᒪᔪᑦ ᐃᒫᓂᓗ ᐱᕈᕐᑐᐃᑦ 

ᐱᔭᕐᑕᐅᖁᔭᐅᔪᑦ 

-ᓄᓗᐊᑦ ᕿᒣᓐᓇᑕᐅᓯᒪᔪᐃᑦ 

ᐱᔭᕐᑕᐅᖃᑦᑕᖁᔭᐅᔪᑦ 

ᑰᑦᔪᐊᕌᐱᒻᒥ -ᐱᕈᕐᑐᐃᑦ ᐊᖏᓕᕙᓪᓕᐊᓂᖏᑦ 

-ᐸᒥᐅᕐᑑᑦ 

-ᐃᓗᓯᓕᕆᓂᖅ 

-ᐃᖃᓗᓐᓂᒃ ᐱᕈᕐᓯᕕᖃᖁᔨᓕᕐᑐᑦ 

-ᐸᒥᐅᕐᑑᓂᒃ ᐱᔭᐅᓕᐅᒥᖃᑦᑕᖁᔨᔪᑦ 

-ᖃᐅᔨᓴᕐᓂᖃᖁᔨᔪᑦ 

   

ᓀᓪᓕᑎᕐᓯᒪᔪᑦ 

 

 

 

 

 

 

 

 

ᐃᖃᓗᑉᐲᑦ ᒪᔪᕐᕕᒋᓲᖏᑦ ᐅᑭᐅᕐᓯᐅᒋᐊᕐᑐᕕᒻᒥᓄᑦ ᐃᓱᒫᓗᓐᓇᓯᕙᓪᓕᐊᑐᐃᓐᓇᓯᒪᓕᕐᖁᑦ ᐃᖃᓗᑉᐲᑦ ᐱᑦᔪᑎᒋᑦᓱᒋᑦ. 

ᓄᓇᕕᒥᐅᑦ ᑕᒪᑦᓱᒧᖓ ᐱᓇᓱᐊᕐᓂᒧᑦ ᐃᓚᐅᔪᐃᑦ ᑐᑭᓯᓇᕐᑎᓯᓯᒪᔪᑦ ᐃᖃᓗᑉᐲᑦ ᐅᑭᐅᕐᓯᐅᕕᒻᒥᓄᑦ 

ᒪᔪᕐᕕᓭᕈᑉᐸᓪᓕᐊᑐᐃᓐᓇᒪᑕ ᓱᑲᑦᑐᒥᒃ, ᐊᓯᐊᓄᑦ ᒪᔪᓲᒍᓕᕐᓱᑎᓪᓗ ᐊᒻᒪᓗ ᐅᑎᕈᓐᓇᖏᑐᐃᓐᓇᕆᐊᖃᕐᓱᑎᒃ. ᑕᒪᓐᓇ 

ᓄᓇᖃᑎᒋᑦᓱᑎᒃ ᓄᓇᓕᓐᓄᑦ ᐊᒥᓱᓄᑦ ᐃᓱᒫᓗᑎᒋᔭᐅᔪᖅ. ᓄᓇᓖᑦ ᐃᓱᒪᕐᓱᓱᑎᒃ ᐅᑭᐅᒥ ᐃᖃᓗᑦᓯᐅᕕᖃᕆᐊᒥᒃ 

ᐊᓕᐊᒋᓂᕐᐹᒥᓄᑦ ᑕᓯᕐᓄᑦ ᐁᓲᑦ, ᐊᒻᒪᓗ ᑖᒃᑯᐊ ᑕᓰᑦ ᑰᑦᑐᖏᑦ ᓯᒥᑉᐸᓕᐊᑦᓱᑎᒃ, ᐅᑦᑑᑎᒋᓗᒋᑦ ᓯᒥᑦᑐᑕᐅᓯᒪᓱᑎᒃ, 

ᓯᕐᒦᓂᓪᓗ ᐱᓀᓗᑦᓯᕙᓪᓕᐊᑐᐃᓐᓇᒥᑦᓱᑎᒃ, ᐅᕝᕙᓘᓐᓃᑦ ᐃᒣᕈᑉᐸᓕᐊᑐᐃᓐᓇᓱᑎᒃ, ᐃᖃᓗᑉᐲᑦ ᒪᔪᕋᓱᐊᓲᒍᓕᕐᑐᑦ 

ᑭᒋᐊᓄᑦ ᓯᒥᑦᑕᐅᓯᒪᔪᐃᑦ 

ᐃᖃᓗᑉᐲᑦ ᐊᕐᖁᑎᖏᑦ 

ᑰᑦ ᑲᑕᕝᕕᐅᓯᒪᔪᑦ ᓄᓇᐅᑉ ᐊᑖ 

ᐊᐅᑉᐸᓕᐊᓂᖓᓄᑦ ᐃᖃᓗᑉᐲᑦ 

ᐊᕐᖁᑎᒋᓲᖏᑦ 

ᑰᒐᔮᑦ ᐸᓂᕐᐸᓕᐊᓂᖏᓐᓄᑦ 

ᐃᖃᓗᑉᐱᓂᒃ 

ᐊᕐᖁᑏᕈᑦᔨᓯᒪᓕᕐᑐᑦ 

ᐃᖃᓗᐃᑦ ᐊᓯᖏᑦ ᓄᑖᑦ ᑎᑭᑉᐸᓕᐊᔪᑦ 

ᐃᖃᓗᑉᐲᑦ ᓱᕙᖏᓐᓂᒃ 

ᓂᕆᕙᓕᕐᓂᖏᓐᓄᑦ 

ᐱᓕᐅᑦᔨᖃᑎᒋᔭᐅᓕᕐᑐᑦ ᐃᖃᓗᑉᐱᓄᑦ 

C
aleb Trim

m

ᐊᑯᓂᐅᓂᕐᓴᖅ, ᑌᒣᓐᓂᑯᖓᓄᑦ ᐃᑭᓪᓕᐅᒥᔭᐅᒻᒪᕆᑐᐃᓐᓇᕆᐊᓖᑦ ᐅᕝᕙᓘᓐᓃᑦ ᓄᖑᑐᐃᓐᓇᓚᕆᓪᓗᑎᒃ ᑖᒃᑯᓇᓂ 

ᑕᓯᕐᓂ ᐊᒻᒪᓗ ᐃᖃᓗᐃᕈᑦᔭᑐᐃᓐᓇᓚᕆᓪᓗᑎᒃ ᓄᓇᓖᑦ ᑌᒣᑐᐃᓐᓇᕆᐊᓖᑦ. 

ᓯᓚᐅᑉ ᐊᓯᑦᔨᕙᓪᓕᐊᓂᖓᓄᑦ, ᐃᖃᓗᑉᐲᑦ ᓇᔪᓲᖏᑦ ᐊᕐᖁᑎᒋᓲᖏᓪᓗ ᓯᑐᓕᑐᐊᕋᒥᒃ ᒪᔪᓕᑐᐊᕋᒥᓪᓗ 

ᐊᓯᑦᔨᔭᐅᕙᓪᓕᐊᖏᓐᓇᓕᒫᕐᑐᑦ. ᖃᐅᔨᒪᔭᐅᓗᐊᖕᖑᐊᓯᒪᔪᑦ ᐃᖃᓗᑉᐱᓄᑦ ᐊᕐᖁᑎᒋᔭᐅᓲᑦ 

ᐃᒪᖃᑦᓯᐊᖏᓐᓂᓴᐅᓕᕐᓂᖏᑦ ᑰᒐᔮᑦ/ᑰᑦ, ᖃᐅᔨᓴᕐᑕᐅᓚᐅᕐᓯᒪᑎᓪᓗᒋᑦ Power and Barton-ᑯᓐᓄᑦ (1987-ᒥ). 

ᐊᒥᓱᓂᒃ ᐃᒣᕈᑉᐸᓕᐊᓂᖏᑦ ᐱᑦᔪᑎᖃᕐᓂᐊᖑᕆᔭᐅᔪᑦ, ᐅᑭᐅᕐᑕᑑᑉ ᖁᑦᓯᑐᖓ ᓄᓇᖓ ᐳᕐᑐᓯᕙᓪᓕᐊᒪᑦ ᓯᑰᑉ 

ᐊᐅᑉᐸᓕᐊᓂᖓᓄᑦ ᓄᓇᕐᔪᐊᒥ ᓯᑯᑦᔪᐊᕌᓘᓚᐅᕐᑐᕕᓂᖅ ᑭᖑᓪᓕᐹᒥ (ᐅᓄᖕᖓᓚᐅᑲᑦᓱᓂ ᐱᑭᐊᕐᓯᒪᓂᖓ 

ᖃᐅᔨᒪᔭᐅᔪᖅ), ᓄᓇᐅᓪᓗ ᐸᓂᕐᐸᓂᐊᓂᖓᓄᑦ, ᐊᒻᒪᓗ ᓄᓇᐅᑉ ᐊᑖᖓ ᐊᐅᑉᐸᓕᐊᓂᖓᓄᑦ. 

ᓯᓚᕐᓂᓗᓚᖓᒻᒪᖔᑦ ᖃᐅᔨᒪᓇᖕᖏᓂᕐᓴᐅᓲᒍᓕᕐᑐᖅ ᐊᒻᒪᓗ ᓱᒐᓗᓗᐊᓲᒍᓂᕐᓴᐅᓕᕐᓱᓂ ᓯᓚᐅᑉ ᐱᐅᓯᖓ; 

ᐸᓂᕐᐸᓕᐊᑐᐃᓐᓇᓱᓂᓗ ᓄᓇᒃ ᐃᒣᕈᑉᐸᓕᐊᓂᖓᓄᑦ, ᐃᖃᓗᑉᐲᑦ ᒪᔪᕐᖃᔦᕐᐸᓕᐊᓚᕿᑎᓪᓗᒋᑦ ᐅᑭᐅᕐᓯᐅᕕᒋᓲᒥᓄᑦ. 

ᓄᓇᐅᓪᓗ ᐊᑖ ᐊᐅᑉᐸᓕᐊᓂᖓᓄᑦ ᐃᒪᕐᑕᖃᓲᑦ ᐃᒣᕈᒻᒪᓕᐊᑐᐃᓐᓇᓕᕐᒪᑕ ᐅᕝᕙᓘᓐᓃᑦ ᑰᑦ ᐃᒃᑲᑑᓕᕐᐸᓕᐊᑦᓱᑎᒃ. 

ᐃᒪᕐᑕᓖᑦ ᐃᒃᑲᑑᓕᕐᐸᓕᐊᔪᑦ ᓄᓇᐅᑉ ᐊᑖᓅᕐᐸᓕᐊᒻᒪᑦ ᐃᒪᖅ, ᑰᑦ ᐃᒃᑲᓯᕙᓪᓕᐊᒪᑕ ᓯᐅᕋᕐᓄᑦ ᑰᑦ 

ᓯᒥᑦᑕᐅᕙᓪᓕᐊᒍᓐᓇᑐᑦ ᐅᕝᕙᓘᓐᓃᑦ ᐃᖃᓗᐃᑦ ᓱᕙᖏᓐᓄᑦ ᐱᕈᕐᕕᐅᓲᑦ. ᐃᓚᖃᒻᒥᔪᑦ, ᐆᒪᔪᐃᑦ ᐊᑦᔨᒋᑦᔭᖏᑦᑐᐃᑦ 

ᓄᓇᕕᒻᒨᕙᓪᓕᐊᑐᐃᓐᓇᓂᖏᓐᓄᑦ ᐃᖃᓗᑉᐲᑦ ᓱᕐᕋᑕᐅᒪᕙᒻᒥᔪᑦ ᖃᓄᑐᐃᓐᓇᖅ. ᑭᒋᐊᑦ ᓯᒥᑦᑐᐃᖃᑦᑕᓂᖏᓐᓄᑦ ᑰᓐᓂᒃ 

ᓱᒃᑫᓕᑎᕆᒍᓐᓇᒥᔪᑦ ᐅᕝᕙᓘᓐᓃᑦ ᓯᒥᑦᓯᒍᓐᓇᒥᑦᓱᑎᒃ ᐃᖃᓗᑉᐲᑦ ᒪᔪᕐᕕᒋᓲᖏᓐᓂᒃ, ᐃᖃᓗᐃᓪᓗ ᓄᑖᑦ 

ᐃᓇᖐᕙᓪᓕᐊᒍᓐᓇᒥᑦᓱᑎᒃ ᐃᖃᓗᑉᐱᓂᒃ, ᐊᒻᒪᓗ ᓯᒡᒍᑯᑖᖃᕐᓱᑎᒃ ᖃᓂᓖᑦ/ᒥᓗᒋᐊᑦ ᐊᒥᓱᖕᖑᐸᓕᐊᑐᐃᓐᓇᒥᔪᑦ 

ᐱᑕᖃᖃᑦᑕᓯᒪᑦᔭᒐᑎᒃ ᐊᒻᒪᓗ ᐃᖃᓗᑉᐲᑦ ᓱᕙᖏᓐᓂᒃ ᓂᕆᓲᒍᑦᓱᑎᒃ.  

ᑕᒪᒃᑯᐊ ᐃᖃᓗᑉᐱᓄᑦ ᓇᒧᑐᐃᓐᓈᓂᕐᓴᐅᓱᒍᑎᐅᕐᖂᑐᕆᔭᐅᔪᑦ ᓄᓇᕕᒻᒥᐅᑦ ᐃᓚᖏᑦ ᑕᑯᓯᒪᔪᖅ ᐃᖃᓗᑉᐲᑦ ᐊᖏᓂᖏᑦ 

ᑎᐸᖏᓐᓂᓗ ᐊᓯᑦᔨᓯᒪᓕᕐᓂᖏᓐᓂᒃ ᓇᔪᓲᖏᑦᑕ ᐃᓚᖏᓐᓂ ᑌᒣᓚᕿᕐᖂᑐᕆᔭᐅᔪᑦ ᒪᔪᕐᕕᒋᓲᒥᑕ ᐊᓯᖏᓐᓄᑦ 

ᒪᔪᓲᒍᕐᖂᓕᕋᒥᒃ. 

ᓄᓇᓖᑦ ᑭᒡᒐᑐᕐᑎᖏᑦ ᐃᒣᖁᔨᒍᑎᒋᔭᒥᓂᒃ ᐅᓐᓂᑑᑎᒋᖃᖃᑦᑕᓚᐅᕐᑐᑦ ᑰᑦ ᑯᒍᓐᓇᓯᐅᒥᑎᑕᐅᖁᑦᓱᒋᑦ ᐱᓇᓱᐊᕐᓗᒋᑦ, 

ᐃᓚᖏᑦ ᓄᓇᓖᑦ ᑕᒪᑦᓱᒥᖓ ᐅᐃᒪᓇᓗᐊᕐᑐᕆᑦᓯᓚᐅᖕᖏᑲᓗᐊᕐᑎᓗᒋᑦ ᐅᕝᕙᓘᓐᓃᑦ ᐃᑉᐱᒋᔭᐅᒋᐊᒃᑲᓂᖁᔨᑦᓱᑎᒃ. 

ᓄᓇᓖᑦ ᐃᓚᖏᑦ ᐃᖃᓗᓐᓂᒃ ᐱᕈᑦᓰᕕᖃᖁᔨᑦᓱᑎᒃ ᓂᓪᓕᕈᑎᖃᖃᑦᑕᓚᐅᔪᑦ ᐅᕝᕙᓘᓐᓃᑦ ᐃᖃᓗᑉᐱᓄᑦ 

ᓱᕓᔭᕐᕕᓯᐊᖑᒍᓐᓇᑐᓂᒃ ᐊᓯᐊᒍᑦ ᓄᐃᑕᐅᒐᓱᐊᖁᔨᑦᓱᑎᒃ. ᐊᒥᓱᐃᑦ ᓄᓇᓖᑦ ᑮᓇᐅᔭᕐᓯᐅᕋᓱᐊᕆᐊᒥᒃ ᐊᒻᒪᓗ 

ᐱᒍᓐᓇᐅᑎᑖᕋᓱᐊᕈᑎᓂᒃ ᓇᓗᓇᕈᓐᓀᓴᓚᐅᕐᐸᑕ ᐊᑭᑐᑦᓴᓱᑎᒃ ᐅᖃᖃᑦᑕᓚᐅᔪᒻᒥᔪᑦ ᐊᒻᒪᓗ ᐃᑦᔭᕋᑦᓴᐅᒍᓐᓇᑐᓂᓪᓗ 

ᕿᓂᖃᑦᑕᖁᔨᑦᓱᑎᒃ ᐊᓯᖏᓐᓂ ᓄᓇᓕᓐᓂᒃ. 

ᐃᓚᖃᕐᒥᔪᑦ ᑕᒪᒃᑯᐊ, ᐊᒥᓱᐃᑦ ᓄᓇᓖᑦ ᓂᓪᓕᕈᑎᖃᖃᑦᑕᓚᐅᕐᒥᔪᑦ ᖃᐅᔨᓴᕐᑎᓂᒃ 

ᑐᓴᐅᒪᑎᑕᐅᖃᑦᑕᓯᐊᕐᓂᕐᓴᐅᒍᒪᑦᓱᑎᒃ. ᐃᓄᐃᑦ ᑐᑭᓯᒪᑦᓯᐊᑐᑦ ᖃᐅᔨᓴᕐᓂᖃᑐᐊᕐᐸᑦ ᐃᑲᔪᕐᓯᒪᒍᓐᓇᕋᔭᕐᓂᖓᓂᒃ 

ᑲᒪᒍᑎᑦᓴᓂᒃ ᐸᕐᓀᒍᑎᒋᓗᒋᑦ, ᑭᓯᐊᓂ ᑐᓴᐅᒪᑎᑦᓯᖏᓗᐊᓲᒍᓂᖏᑦ ᖃᐅᔨᓴᕐᑐᕕᓃᑦ ᖃᐅᔨᔭᕕᓂᕐᒥᓂᒃ 

ᓇᓗᓀᕐᑕᐅᓯᒪᒻᒥᔪᑦ ᑲᓇᑕᓕᒫᒥ ᐃᓄᐃᑦ ᖃᐅᔨᓴᕐᓂᓄᑦ ᐋᕐᕿᓱᕐᓯᒪᐅᑎᓕᕆᓲᑦ ᐱᑐᑦᓯᒪᖕᖏᓗᐊᕐᒪᑕ ᐃᓄᓐᓄᑦ 

(ᐃᓄᐃᑦ ᑕᐱᕇᑦ ᑲᓇᑕᒥ 2018-ᒍᑎᓪᓗᒍ). ᑌᒣᒐᓗᐊᕐᑎᓗᒍ, ᖃᐅᔨᓴᐅᑎᕕᓃᑦ ᓄᓇᓕᐅᑉ 

ᓯᕗᓪᓕᐸᐅᑦᔭᐅᖁᔭᖏᓐᓂᒃ ᓄᐃᑦᓯᒍᓐᓇᒪᑕ ᖃᐅᔨᔭᐅᔪᕕᓂᕐᓂᒃ ᐊᑐᕐᓂᖃᑦᓯᐊᓗᑎᒃ ᑐᑭᒧᐊᒋᐊᕈᑎᑦᓴᐅᒍᓐᓇᒪᑕ 

ᐊᒻᒪᓗ ᖃᐅᔨᒍᑕᐅᒍᓐᓇᓱᑎᒃ ᑲᒪᒍᑎᐅᒐᔭᕐᑐᐃᑦ ᐋᕐᕿᓱᕐᓯᒪᓂᕆᒐᔭᕐᑕᖏᓐᓂᒃ. 

ᐊᕙᑎ ᐊᓯᑦᔨᕙᓪᓕᐊᓂᖃᓕᕐᑎᓗᒍ, ᓄᓇᕕᒻᒥ ᓄᓇᓖᑦ ᐊᐅᓚᑦᔭᕆᐊᕈᑎᖃᖃᑦᑕᖁᑦ ᐱᓇᓱᐊᒻᒪᕆᑦᓱᑎᓪᓗ ᐃᖃᓗᑉᐱᓂᒃ 

ᐱᓭᓇᖃᑦᑕᕈᒪᒐᒥᒃ. ᐊᒥᓱᐃᑦ ᐱᓇᓱᐊᕐᓃᑦ ᐱᐅᓯᐅᒥᔭᐅᒋᐊᕈᓐᓇᓯᐊᕐᑐᑦ ᐊᕐᓱᕈᓐᓇᖏᓐᓂᓴᐅᑎᑕᐅᒍᓐᓇᓱᑎᓪᓗ 

ᑐᓴᐅᒪᖃᑦᑕᐅᑎᑦᓯᐊᕈᓐᓇᑐᐊᕐᐸᑕ ᐱᓇᓱᐊᖃᑎᒋᑦᓯᐊᕈᓐᓇᑐᐊᕐᐸᑕᓗ ᒪᓕᒐᕐᓂᒃ ᓄᐃᑎᕆᔩᑦ, ᖃᐅᔨᓴᕐᑏᑦ, 

ᓄᓇᓕᓪᓗ. ᓯᓚᑉ ᐊᓯᑦᔨᐸᓪᓕᐊᓂᖓᓄᑦ ᓱᕐᕋᑕᐅᕙᓪᓕᐊᔪᐃᑦ ᐃᑯᓪᓚᒥᔭᐅᒐᓱᐊᕈᓐᓇᐳᑦ ᓱᖏᐅᑎᔭᐅᒋᐅᕐᓴᕆᐊᓕᓪᓗ 

ᐱᓇᓱᐊᖃᑎᒌᒍᑕᐅᒍᓐᓇᑐᐊᕐᐸᑕ, ᐃᓱᒪᑖᕆᔭᐅᓯᒪᔪᓂᒃ ᖃᐅᔨᑎᑦᓯᖃᑦᑕᐅᑎᖃᑦᑕᓂᒃᑯᑦ, ᐊᒻᒪᓗ 

ᓴᐳᒻᒥᖃᑦᑕᐅᑎᓂᒃᑯᑦ. ᑖᒃᑯᐊ ᑐᓴᕐᑎᓯᒍᑏᑦ ᐱᑦᔪᑎᖃᕐᑐᑦ ᐱᐅᓕᑦᓯᒐᓱᐊᕈᑎᑦᓴᓂᒃ 

ᐃᑲᔪᕐᑎᒌᒍᑕᐅᓚᕿᑎᑦᓯᒐᓱᐊᒍᑎᐅᑦᓱᑎᒃ ᑲᒪᑦᓯᐊᕈᓐᓇᐅᑎᑦᓴᓂᒃ ᐃᖃᓗᑉᐱᓂᒃ ᐃᖃᓗᓕᕆᓂᒃᑯᑦ ᓯᓚᐅᑉ 

ᐊᓯᑦᔨᐸᓪᓕᐊᓂᖓ ᖃᐅᔨᒪᓇᕈᓐᓀᓕᕐᑎᓗᒍ ᐊᒻᒪᓗ ᓱᑲᑦᑐᐊᓗᒻᒥᒃ ᐊᓯᑦᔨᕙᓪᓕᐊᓂᖃᓕᕐᑎᓗᒍ. 

1.  
ᖃᖏᕐᓱᐊᓗᒃᔪᐊᖅ 
ᐃᓗᐃᑦᑑᑎᓪᓗᒋᑦ ᑐᓴᕐᑎᓯᒍᑏᑦ 

ᐃᓚᒋᔭᐅᓚᐅᔪᑦ: ᓵᒥ ᐊᕐᓇᑐᐃᓐᓇᖅ, ᑑᒪᓯ ᐃᑐᐊ ᐋᓇᓈᒃ, ᒍᐃᓕ ᐋᓇᓈᒃ, ᑖᒥ ᔮᔨ ᐃᑦᑐᒃ, ᑖᕕᑎ ᐋᓇᓈᒃ, ᑖᒥ 

ᐊᕐᓇᑐᐃᓐᓇᖅ, ᑖᒥ ᓘᑲᔅ ᐹᕋᓐ, ᐃᓓᑦᔭ ᐃᒻᐳ, ᔮᓂ ᓵᒻ ᐋᓇᓈᒃ, ᔮᓱᐊ ᐋᓇᓈᒃ 

ᐃᖃᓗᑉᐲᑦ ᐅᓄᕐᓂᖏᑦᑕ ᐱᑦᔪᑎᒋᑦᓱᒋᑦ ᐱᓇᓱᐊᕈᑕᐅᕙᓪᓕᐊᓂᖏᑦ 

ᐃᖃᓗᑉᐲᑦ ᐃᑭᓪᓕᐅᒥᕙᓪᓕᐊᑐᐃᓐᓇᓯᒪᕗᑦ ᑲᖏᕐᓱᐊᓗᒃᔪᐊᒥ, ᓄᓇᓕᐅᑉ ᓴᓂᐊᓂ ᐃᒫᓂ ᐱᓗᐊᕐᑐᒥᒃ. ᓄᓇᕐᖃᑎᒌᑦ 

ᑐᑭᓯᓇᕐᑎᓯᓚᐅᔪᑦ ᐃᓄᑐᙯᑦ ᑐᑭᓯᓇᕐᑎᓯᓂᖏᑦᑎᒍᑦ, ᐃᖃᓗᑉᐲᑦ ᐅᓄᕐᓯᐅᒥᕙᑦᓱᑎᒃ ᐃᑭᓪᓕᐅᒥᕙᑦᓱᑎᓪᓗ 

ᐊᕐᕌᒍᖃᑦᑕᓯᒪᔪᓂᒃ ᑌᒣᓕᕐᑐᑦ ᓅᖃᑦᑕᓂᕐᒥᓄᑦ. ᑌᒣᓕᕐᑎᓗᒋᑦ, ᐊᖑᕕᒑᐱᒃᑯᑦ ᐃᓱᒫᓗᑎᖃᕐᑐᑦ ᐃᖃᓗᑉᐱᓂᒃ 

ᐃᑭᓪᓕᐅᒥᕙᓪᓕᐊᑐᐃᓐᓇᕆᐊᖃᕐᓂᖏᓐᓂᒃ ᖃᓄᕐᑑᕈᑕᐅᖕᖏᑐᐊᕈᑎᒃ. 

ᐃᖃᓗᑉᐲᑦ ᐊᕐᖁᑎᒋᓲᖏᑦ ᐱᓀᓗᑕᖃᓲᒍᓕᕐᓂᖏᑦ ᑰᑦ ᐸᓂᕐᐸᓕᐊᓂᖏᓐᓄᑦ 

ᐃᒣᕈᑉᐸᓕᐊᓃᑦ 

ᐃᒣᕈᑉᐸᓕᐊᓂᖓᓄᑦ ᐃᖃᓗᑉᐲᑦ ᐊᕐᖁᑎᒋᓲᖏᑦ ᓱᕐᕋᑕᐅᒪᓲᖑᓕᕐᑐᑦ ᑲᖏᕐᓱᐊᓗᒃᔪᐊᑉ ᓴᓂᐊᓂᑦᑐᑦ. 

“ᓯᓚᐅᑉ ᐊᓯᑦᔨᐸᓪᓕᐊᓂᖓᓄᑦ ᐱᓀᓗᑕᖃᓕᕐᖁᒍᑦ ᒫᓐᓇ ᑕᒫᓂ. ᐃᓚᖓᓂ ᑰᑦ ᑰᓯᒻᒪᕆᐊᓗᑦᓴᓲᒍᓕᕐᑐᑦ, ᐃᓚᖓᓂ 
ᐸᓂᕐᑐᒪᕆᐅᓂᕐᓴᐅᓲᒍᒻᒥᓱᑎᒃ, ᑌᒣᑦᑐᓭᓐᓇᐅᔭᒍᓐᓀᑐᖅ ᑌᑦᓱᒪᓂᐅᕙᓚᐅᕐᒪᑦ.” ᑌᒣᓕᑦᓱᓂ (ᓵᒥ ᐊᕐᓇᑐᐃᓐᓇᖅ) 
ᐅᖃᓚᐅᔪᖅ. 

ᓱᕈᔪᑦᓯᐊᐸᒍᓐᓀᓂᖓᓄᑦ/ᓯᓚᓗᑦᓯᐊᐸᒍᓐᓀᓂᖓᓄᑦ ᐃᖃᓗᑉᐲᑦ ᐆᒪᔪᓄᑦ ᐱᔭᐅᒍᐊᕐᓂᓴᐅᓕᕐᓱᑎᒃ ᐅᑦᑑᑎᒋᓗᒋᑦ 

ᓇᓄᕐᓄᑦ, ᐊᑦᓴᓄᑦ, ᓇᐅᔭᓄᓪᓗ. 

ᓄᓇᐅᑉ ᐊᑖ ᐊᐅᑉᐸᓕᐊᓂᖓ 

“ᓯᓚᐅᑉ ᐊᓯᑦᔨᐸᓪᓕᐊᓂᖓᓄᑦ ᒫᓐᓇ ᑕᒪᓐᓇ ᐱᓀᓗᑕᒻᒪᕆᓂᕐᐹᕆᓕᕐᑕᕗᑦ. ᐃᖃᓗᑉᐲᑦ ᓱᕓᔭᕐᕕᒋᓲᖏᑦ, ᐊᒻᒪᓗ 
ᓱᒃᑯᑕᐅᕙᓪᓕᐊᓱᑎᒃ ᓄᓇᐅᑉ ᐊᑖ ᐊᐅᑉᐸᓕᐊᓂᖓᓄᑦ ᐊᒻᒪᓗ ᑰᑦ ᓯᐅᕋᖕᖑᐸᓪᓕᐊᑐᐃᓐᓇᓂᖏᓐᓄᑦ ᓇᓂᓕᒫᖅ.” 
ᑌᒻᓕᑦᓱᓂ (ᑖᕕᑎ ᐋᓇᓈᒃ) ᐅᖃᓚᐅᔪᖅ. 

ᑖᕕᑎ ᐋᓇᓈᒃ ᑐᑭᓯᓇᕐᑎᓯᓚᐅᔪᖅ ᐃᒣᑦ ᐸᓂᕐᐸᓕᐊᓂᖏᓐᓂᒃ, ᐃᒪᕐᑕᖃᓲᑦ ᓱᒃᑯᐸᓪᓕᐊᓂᖏᓐᓂᒃ, ᑰᑦ 

ᐸᓂᕐᐸᓕᐊᓂᖏᓐᓄᑦ ᐊᑭᓐᓇᖏᑦ ᓯᑐᕙᓕᕐᓂᖏᓐᓄᑦ ᓯᒥᑕᐅᕙᓪᓕᐊᔪᑦ (ᓯᕐᒥᓄᑦ). ᑌᒣᓐᓂᖏᓐᓄᑦ ᐃᖃᓗᑉᐲᑦ 

ᓱᕓᔭᕐᕕᒋᓲᖏᑦ ᐊᒻᒪᓘᓐᓃᑦ ᐊᕐᖁᑎᒋᓲᖏᑦ ᓱᕐᕋᑕᐅᑐᐃᓐᓇᕆᐊᓖᑦ. ᑌᒣᑦᑑᒋᐊᖏᑦ ᐱᖓᓱᐃᑦ ᑲᖏᕐᓱᐊᓗᒃᔪᐊᑉ 

ᓴᓂᐊᓂᑦᑐᐃᑦ ᐃᑉᐱᒋᔭᐅᓯᒪᓕᕐᑐᑦ. [ᓄᓇᖕᖑᐊᖅ 1.1]. 

“[ᓯᐅᕋᖅ] ᑰᓕᒫᒥᒃ ᓯᒥᑦᓯᓕᕐᑐᑦ, ᑰᒻᒪᕆᐊᓗᖃᑦᑕᓯᒪᔪᖅ, ᑰᒍᓐᓇᓛᕈᓐᓀᑐᖅ ᑲᒪᒋᖕᖏᑐᐊᕈᑦᑎᒍᑦ.” ᑌᒣᓕᑦᓱᓂ 
(ᑖᒥ ᔮᔨ ᐃᑦᑐᖅ) ᐅᖃᓚᐅᔪᖅ. 

 

ᑭᒋᐊᑦ 

“ᐃᑦᔪᕆᑦᑑᑉ ᓯᕿᓂᐊᓂᐅᓂᕐᓴᖅ ᑕᑉᐸᓂᒋᐊᖅ.. ᑭᒋᐊᓄᑦ ᐱᓀᓗᑦᓯᓯᒪᓕᕐᑐᒍᑦ. ᐱᓗᐊᕐᑐᖅ ᑯᕈᒻᒥ ᑭᒋᐊᑦ 
ᓯᒥᑦᓯᓯᒪᓕᕐᓂᖏᓐᓄᑦ ᐃᖃᓗᑉᐲᑦ ᓱᕓᔭᕐᕕᒋᓲᖏᓐᓂ.” ᑌᒣᓕᑦᓱᓂ (ᑖᕕᑎ ᐋᓇᓈᒃ) ᐅᖃᓚᐅᔪᖅ. 

ᑲᖏᕐᓱᐊᓗᒃᔪᐊᒥ ᐊᖑᕕᒑᐱᒃᑯᑦ ᖃᓄᓪᓗᐊᑎᒋᒃ ᑭᒋᐊᑦ ᓱᕐᕋᐃᓯᒪᒻᒪᖔᑕ ᐃᖃᓗᑉᐱᓂᒃ ᖃᐅᔨᒪᓚᐅᔪᑦᔭᖏᑦᑐᑦ ᑭᓯᐊᓂ 

ᓂᓪᓕᕈᑕᐅᖃᑦᑕᓚᐅᔪᑦ ᐊᒥᓱᖕᖑᕙᓪᓕᐊᑐᐃᓐᓇᓂᕋᕐᑕᐅᓯᒪᒻᒪᑕ ᑕᓯᐅᔭᒥᐅᓄᑦ ᓱᕐᕋᐃᓯᒪᓂᕋᕐᓱᒋᑦ. ᑭᒋᐊᑦ 

ᑕᑯᓐᓇᕋᓱᐊᕐᑕᐅᓂᕕᓂᖏᑦ ᓇᓗᓀᕐᑕᐅᓯᒪᔪᑦ ᓇᓃᒻᒪᖔᑕ ᓄᓇᖕᖑᐊᒥ 1.2-ᒥ. 

“ᑭᒋᐊᑦ ᑲᖏᕐᓱᐊᓗᒃᔪᐊᑉ ᑰᖓᓃᕙᓪᓗᑐᐃᑦ. ᑰᑦ ᐊᓯᖏᓐᓂ ᐱᑕᖃᓪᓗᐊᔭᒐᓂ [...] ᑌᒫᒃ ᐅᖃᕐᑐᖃᓚᐅᔪᖅ; 
ᑌᒣᑦᑑᓕᕐᑐᓂᒃ ᑕᑯᓚᐅᕐᓯᒪᓇᖓ ᑕᒪᑐᒥᖓ ᑭᒋᐊᓄᑦ ᐱᓀᓗᑕᐅᓕᕐᑐᓂᒃ ᑕᑯᒋᐅᕐᐸᓕᕐᖁᖓ ᐃᖃᓗᑉᐱᓄᑦ 
ᓯᕓᔭᕐᕕᒋᓲᑦ ᐱᓀᓗᑦᓰᓯᒪᑐᐃᓐᓇᕆᐊᖃᕐᓂᖏᓐᓂᒃ.” (ᑭᓇᐅᓂᖓ ᓇᓗᓀᕐᑕᐅᓯᒪᖕᖏᑐᖅ) ᑌᒣᓕᑦᓱᓂ ᐅᖃᓚᐅᔪᖅ. 

ᐊᓯᖏᑦ ᐱᓀᓗᑕᐅᒻᒥᔪᑦ ᐃᖃᓗᑉᐱᓂᒃ ᐃᖃᓗᓐᓂᐊᓂᕐᓄᑦ 

ᐃᖃᓗᑉᐱᓂᒃ ᐱᓗᐊᖃᑦᑕᓃᑦ 

 “ᑲᖏᕐᓱᐊᓗᒃᔪᐊᒥᐅᑦ ᐃᓄᒋᐊᓐᓂᖏᑦ ᐅᓄᕐᓯᐅᒥᒋᐊᑲᓪᓚᓯᒪᓂᖏᑦᑕ ᒥᑦᓵᓄᑦ, [...] ᐅᖃᕐᑐᖃᓚᐅᔪᖅ; 
ᐃᖃᓗᑉᐲᑦ ᖃᓂᑦᑐᒥᑦᑐᓕᒫᑦ ᓱᕐᕋᑕᐅᓯᒪᓕᕐᑐᑦ. ᐃᖃᓗᑉᐲᑦ ᓄᓇᓕᐅᑉ ᓴᓂᐊᓂᓲᑦ ᒥᑭᓕᕙᓪᓕᐊᑐᐃᓐᓇᓕᕐᑐᑦ.” 
ᑌᒣᓕᑦᓱᓂ (ᑖᕕᑎ ᐋᓇᓈᒃ) ᐅᖃᓚᐅᔪᖅ. 

ᑕᓰᑦ ᖃᓂᕐᓂᐹᑐᐃᓐᓀᑦ ᐃᖃᓗᓐᓂᐊᕆᐊᕐᕕᐅᓲᖑᓂᕐᐸᐅᕗᑦ: 

 “ᐊᖁᐃᒪᒋᐊᓲᑦ ᐃᑭᓐᓂᓴᐅᓲᖑᓕᕐᑐᑦ 5 ᑲᓚᖃᐅᑎᒃ $50 ᑕᓓᑦ ᐅᖓᑖᓄᑦ ᐊᑭᖃᓕᕐᒪᑦ. ᐃᓄᓕᒫᑦ ᖃᓂᓐᓂᓴᒧᑦ 
ᐃᖃᓗᓐᓂᐊᕆᐊᓲᖑᓚᕿᔪᑦ, ᓄᓇᓕᒻᒧᑦ ᖃᓂᑦᑐᑐᐃᓐᓇᓄᑦ.” ᑌᒣᓕᑦᓱᓂ (ᑖᕕᑎ ᐋᓇᓈᒃ) ᐅᖃᓚᐅᔪᖅ. 

ᓱᕙᓐᓂᒃ ᓄᐊᑦᓯᓃᑦ 

ᐊᐱᕐᓱᑕᐅᔪᐃᑦ ᐃᓚᖏᑦ ᐃᓱᒫᓗᒋᔭᖃᕐᓂᖃᓚᐅᔪᑦ ᑰᑦᔪᐊᒥ ᐃᖃᓗᓐᓂᒃ ᐱᕈᕐᓰᕕᐅᓲᖅ ᓱᕐᕋᐃᓯᒪᑐᐃᓐᓇᓂᐊᖕᖒᕆᑦᓱᒍ, 

ᐃᖃᓗᑉᐲᑦ ᓱᕙᖏᓐᓂᒃ ᓄᐊᑦᓯᓲᖑᒻᒪᑕ ᑲᖏᕐᓱᐊᓗᒃᔪᐊᑉ ᓴᓂᐊᓂ ᐊᕐᕌᒍᓂ ᐊᒥᓱᓂ ᐊᓂᒍᓕᕐᑐᓂ. ᐃᓘᓐᓈᒍᑦ, ᐃᓄᐃᑦ 

ᓈᒻᒪᓈᕐᓯᒪᑦᓯᐊᕋᓱᐊᕐᓂᓴᐅᖁᔨᔪᑦ ᓱᒐᓗᓗᐊᕐᑌᓕᓗᑎᒃ, ᐃᖃᓗᑉᐲᑦ ᓱᕙᖏᑦ ᐱᔭᐅᖃᑦᑕᖁᓇᖕᖏᒪᑕ ᓄᓇᑦᑎᓂ 

ᐱᓯᒪᔪᐃᑦ. 

 “ᒪᑭᕝᕕᑯᑦ ᖃᐅᔨᓴᕐᕕᖓ ᓄᓇᓕᓐᓂ ᐊᓯᖏᓐᓂ ᕿᓂᕆᐊᖃᕐᖂᓕᕐᑐᑦ ᓄᓇᓕᑦᑎᓂᑐᐃᓐᓇᐅᖏᑦᑐᖅ ᐊᒻᒪᓗ 
ᑕᓯᐅᔭᒥᑐᐃᓐᓇᐅᖏᑦᑐᖅ.” (ᑭᓇᐅᓂᖓ ᓇᓗᓀᕐᑕᐅᓯᒪᖕᖏᑐᖅ) ᑌᒣᓕᑦᓱᓂ ᐅᖃᓚᐅᔪᖅ. 

ᐃᓗᓯᓕᕆᓂᖅ 

ᑲᖏᕐᓱᐊᓗᒃᔪᐊᒥᐅᓄᑦ ᐃᖃᓗᐃᑦ ᐃᓗᓯᕐᓱᓯᐊᕋᓗᐊᕐᒪᖔᑕ ᐊᒻᒪᓗ ᑐᑭᓯᒪᔭᐅᖕᖏᓗᐊᕐᓂᖏᓐᓂᒃ ᖃᓄᐃᒐᓗᐊᕐᒪᖔᑕ 

ᖃᐅᔨᒪᓇᖕᖏᒪᑕ ᓱᒧᑦ ᖃᓂᒪᓲᒍᓕᕐᒪᖔᑕ ᐃᓱᒫᓗᒋᔭᐅᔪᑦ. ᐃᓱᒫᓗᑎᒋᔭᐅᓕᕐᓱᑎᒃ ᐊᒥᓲᖕᖏᑐᓄᑦ ᐅᓂᒃᑳᑕᐅᓚᐅᔪᑦ 

ᐅᑯᐊ: 

 “ᐊᕐᕌᒍᒃ ᒪᕐᕉᓂᒃ ᐊᓂᒍᓕᕐᑑᒃ, ᐊᔪᒉᑦᑑᓚᐅᔪᖅ ᐃᖃᓗᓐᓂᒃ ᑐᖁᕋᕐᑐᓂᒃ ᑕᑯᒋᐊᒥᒃ ᑕᓯᑲᓪᓚᒥ [ᓄᓇᖕᖑᐊᖅ 1.3]. 
ᐃᒻᒪᖄ ᐊᕐᕌᒍᐃᑦ ᑕᓪᓕᒣ ᓈᓕᕐᑐᑦ. ᒪᑭᕝᕕᑯᑦ ᖃᐅᔨᓴᕐᕕᖓ ᑖᕙᓂᑦᑎᓗᒋᑦ ᐊᒻᒪᓗ ᖃᐅᔨᓚᐅᕐᓯᒪᖕᖏᑐᖅ ᓱᒐᒥ 
ᑌᒣᓐᓂᒪᖔᑕ. ᐊᒥᓱᐊᓗᐃᑦ ᐃᖃᓗᐃᑦ ᑐᖁᕋᓚᐅᕐᓯᒪᔪᑦ ᑰᒻᒥ. ᓴᓗᒻᒪᓴᕐᑕᐅᓚᐅᕐᓯᒪᔪᑦ, ᐳᑯᑦᓱᑎᒃ ᐃᖃᓗᐃᑦ 
ᑐᖁᖓᔪᐃᑦ ᑕᓯᕐᒥ ᑰᒻᒥᓗ. ᑌᒣᒋᐊᑲᓴᓕᓚᐅᔪᒻᒥᔪᑦ ᐊᕐᕌᒍᒃ ᒪᕐᕈᒃ ᓈᓕᕐᑑᓕ. ᑐᖁᕋᕐᕕᐅᓯᒪᓚᐅᕐᓯᒪᔫᑉ 
ᒥᑦᓵᓂᑦᓭᓇᖅ. ᐃᓄᐃᑦ ᓱᒧᑦ ᑌᒣᓐᓂᒪᖔᑕ, ᖃᐅᔨᓴᕐᑎᒐᓭᑦ ᖃᐅᔨᓯᒪᕐᖂᖏᒻᒥᔪᑦ...” ᑌᒣᓕᑦᓱᓂ (ᑖᒥ 
ᐊᕐᓇᑐᐃᓐᓇᖅ) ᐅᖃᓚᐅᔪᖅ. 

ᐃᓄᑐᖃᖅ ᑲᖏᕐᓱᐊᓗᒃᔪᐊᒥᐅᖅ ᐅᖃᓚᐅᔪᖅ 6,000 ᒥᑦᓵᓂᑦᑐᓂᒃ ᐃᖃᓗᓐᓂᒃ ᑐᖁᓯᒪᓂᕋᐃᑦᓱᓂ, ᑖᒥ 

ᐊᕐᓇᑐᐃᓐᓇᐅᑉ ᓇᓂᐅᒻᒪᖔᑦ ᐅᖃᑫᓐᓇᑕᖓᓂ [ᓄᓇᖕᖑᐊᖅ 1.3]. ᑌᒪᖕᖓᓂᑦ, ᐃᖃᓗᐃᑦ ᑖᕙᓂ ᑕᓯᑲᓪᓚᒥ 

ᐱᔭᐅᕙᑦᑐᐃᑦ ᐃᑭᓪᓕᐅᒥᕙᓪᓕᐊᑐᐃᓐᓇᑐᑦ.  

ᐊᓯᐊᓂᒃ ᐅᓂᒃᑳᑐᖃᓚᐅᔪᒻᒥᔪᖅ, ᐃᓓᑦᔭ ᐃᒻᐳᒥᒃ, ᖃᓂᒪᔪᒥᒃ ᐃᖃᓗᒻᒥ ᓂᕆᔪᕕᓂᐅᑦᓱᓂ ᑐᖁᑲᓴᑦᑐᕕᓂᐅᓂᕋᕐᓱᓂ 

[ᓄᓇᖕᖑᐊᖅ 1.3]: 

 “ᐊᕐᕌᒎᒃ ᒪᕐᕉᒃ ᐊᓂᒍᕐᓯᒪᓕᕐᑑᒃ, ᓯᑉᑎᒻᐱᕆᐅᑎᓪᓗᒍ, ᐊᐳᓯᕋᑕᕐᑎᓇᒍ ᓱᓕ, ᐊᐳᓯᕆᐊᕕᓐᓂᓴᐅᓕᕐᓱᓂ, 
ᐅᔭᕋᓱᒃᔪᓕᐅᑉ ᑕᓯᖓᓂ ᐃᖃᓗᓐᓂᐊᓚᐅᕐᓯᒪᔪᒍᑦ [...] ᐱᓇᓱᐊᕈᓯᐅᑉ ᓄᖕᖑᐊᓂ, ᐃᖃᓗᓚᐅᕐᓯᒪᔪᖓ 
ᐊᒥᓱᓪᓗᐊᖏᑦᑐᓂᒃ, ᐅᑎᕋᒪ ᓂᕆᓇᓱᓯᓚᐊᕐᓯᒪᔪᒍᑦ ᒥᑭᒃᑳᓱᑕ ᐃᒐᓯᒪᖕᖏᑐᓂᒃ. 

ᕿᑐᕐᖓᑲᓗ ᐃᖃᓗᑦᑐᓯᓚᐅᕐᓯᒪᔪᒍᑦ, ᓂᕆᓚᖓᔭᕋᓂᒃ ᓇᑲᑎᕆᑦᓱᖓ, ᑕᒧᐊᓕᕐᓱᒍ ᐃᑉᐱᒍᓱᓚᐅᕐᓯᒪᔪᖓ ᓂᕿᖓ 
ᐊᕿᑦᑑᒋᐊᖓ. [...] ᖃᐅᑐᐊᕐᒪᑦ ᑐᐸᒃᑲᒪ ᖃᓂᒪᔪᒻᒪᕆᐊᓘᓕᕐᓱᖓ ᑐᐸᓚᐅᕐᓯᒪᔪᖓ, ᑎᒥᓕᒫᕋ 
ᐳᓪᓕᑐᐊᓘᓕᕐᑎᓗᒍ. ᖃᓂᒪᔪᐹᓗᓕᕐᓱᖓᓗ, ᐋᓐᓂᐊᕕᓕᐊᓯᓚᐅᕐᓯᒪᔪᖓ ᐅᖃᐅᑎᔭᐅᒍᓗᑐᐃᓐᓇᓚᐅᕐᓯᒪᔪᖓ 
ᓂᐊᖁᕐᓯᐅᑎᑐᖁᔭᐅᑦᓱᖓ Tylenol-ᓂᒃ ᐊᓂᕐᕋᑎᑕᐅᑐᐃᓐᓇᓱᖓᓗ. ᐅᓪᓗᐃᑦ ᐊᒥᓲᖕᖏᑐᑦ ᓈᓕᕐᑎᓗᒋᑦ, 
ᖃᓂᒻᒪᐸᓪᓕᐊᑐᐃᓐᓇᕋᒪ, ᐊᕐᓇᕋ ᐅᖃᐅᑎᓚᐅᕐᓯᒪᔭᕋ ᐅᓐᓄᐊᓕᒃ ᓈᔨᓂᐊᕐᖂᕈᓐᓀᕋᒪ ᓯᓂᓪᓗᖓ ᑌᒫᒃ 
ᐅᖃᐅᑎᓚᐅᕐᓯᒪᔭᕋ. 

[...] ᑌᑦᓱᒪᓂ ᐅᓐᓄᐊᖓᓂ ᐋᓐᓂᐊᕕᓕᐊᓯᓚᐅᕐᓯᒪᔪᖓ, ᖃᐅᔨᓴᕐᑕᐅᒍᑎᑲ ᖃᐅᔨᔭᐅᒻᒪᑕ 
ᐅᖃᐅᑎᔭᐅᓕᓚᐅᕐᓯᒪᔪᖓ ᖁᐱᕐᕆᓯᒪᓂᕋᕐᑕᐅᓱᖓ ᐃᖃᓗᑉᐱᒧᑦ ᓂᕆᔭᕕᓂᕋᓄᑦ. ᖃᐅᑐᐊᕐᒪᑦ ᑰᑦᔪᐊᒧᑦ 
ᐋᓐᓂᐊᕕᓕᐊᕐᑎᑕᐅᓯᒪᔪᖓ, ᐃᒻᒥᑐᕐᑕᐅᓕᕋᒪ ᐃᑯᓪᓚᐅᒥᕙᓪᓕᐊᓯᓚᐅᕐᓯᒪᔪᖓ. [...] ᐊᐅᒻᒪ 
ᖃᐅᔨᓴᕐᑕᐅᒍᑎᖏᑦ ᐊᐅᓪᓚᑎᑕᐅᓚᐅᕐᓯᒪᔪᑦ ᐅᖓᓯᑦᑐᒪᕆᐊᓗᒻᒧᑦ. ᐃᒻᒪᖄ New Zealand-ᒧᑦ 
ᐊᓯᐊᓄᑦᓴᕈᓂᓗ. ᖃᐅᔨᓴᕐᑕᐅᒍᑎᒃᑲ ᖃᓄᐃᓐᓂᒪᖔᑕ ᑐᓴᕐᑎᑕᐅᒍᑎᒋᓚᐅᕐᓯᒪᑦᔭᖏᑦᑕᑲ.” ᑌᒣᓕᑦᓱᓂ (ᐃᓓᑦᔭ 
ᐃᒻᐳ) ᐅᖃᓚᐅᔪᖅ. 

ᓴᓂᓕᐅᕐᓃᑦ 

 “ᐃᓄᐃᑦ ᐃᖃᓗᓐᓂᐊᓕᑐᐊᕋᒥ ᐅᑭᐅᒃᑯᑦ ᓯᑯᒥ, ᓱᐴᕈᓯᔭᓲᑦ ᐃᕐᖃᑌᑐᐃᓐᓇᓲᑦ ᓱᐳᕈᑎᕕᓂᕐᓂᒃ ᑕᓯᕐᒧᑦ. [...] 
ᑐᓴᐅᒪᔪᖓ ᐃᖃᓗᑦᑐᕕᓂᕐᒥᒃ ᓱᐴᕈᑎᕕᓂᕐᒥᒃ ᐊᕿᐊᕈᒻᒥᑐᒥᒃ.” ᑌᒣᓕᑦᓱᓂ (ᑑᒪᓯ ᐃᑐᐊ ᐋᓇᓈᒃ) ᐅᖃᓚᐅᔪᖅ. 

ᐃᓄᐃᑦ ᓱᐴᕈᑎᕕᓂᕐᓂᒃ ᐊᒥᓱᐊᓗᓐᓂᒃ ᓴᓂᓕᐅᒻᒪᕆᓯᓲᒍᓂᖏᑦ ᐱᓀᓗᑕᐅᓕᕐᐸᓕᐊᑐᐃᓐᓇᑐᑦ ᐃᖃᓗᓐᓂᐊᓱᑎᒃ 

ᐱᓕᐅᑦᔨᔪᐃᑦ ᑲᑎᒪᓕᑐᐊᕐᒪᑕ. ᐊᓯᖏᓐᓂᒃ ᓴᓂᓕᐅᓲᒍᓂᖏᑦ ᐱᓀᓗᑕᐅᒻᒥᔪᑦ, ᐱᓇᓱᐊᕐᕕᐅᔪᕕᓃᑦ 

ᓴᓗᒻᒪᓴᕐᑕᐅᖃᑦᑕᖏᑐᐊᕐᒪᑦ ᕿᒪᑦᑕᐅᑐᐊᕋᒥᒃ. 

ᖃᐅᔨᓴᕐᑕᐅᖃᒻᒦᑦ ᐊᒻᒪᓗ ᑲᒪᒍᑎᑦᓴᓂᒃ ᐱᓇᓱᐊᕐᓃᑦ 

ᑯᒐᔮᓂᒃ ᐱᐅᓯᐅᒥᒋᐊᕐᓱᒋᑦ ᑰᒍᓐᓇᓯᐅᒥᑎᑦᓯᒐᓱᐊᕐᓃᑦ 

ᐊᐱᕐᓱᑕᐅᓚᐅᔪᓕᒫᑦ ᐅᖃᖃᑎᒌᒍᑎᖃᓚᐅᔪᑦ ᐊᕐᕌᒍᐃᑦ ᖁᓕᒐᓚᐅᕐᖂᑐᓂ ᑯᒐᔮᓂᒃ 

ᑰᒍᓐᓇᓯᐅᒥᔭᐅᒋᐊᓚᐅᕐᓯᒪᒍᓐᓀᓂᖏᓐᓂᒃ 2019-ᒥ ᑭᓯᐊᓂ. 

ᐃᖃᓗᓐᓂᐊᓂᕐᓄᑦ ᒪᓕᒐᓕᐅᕐᑕᐅᒪᒍᑏᑦ 

 “ᐱᖓᓱᐃᑦ ᑕᓰᑦ ᓄᓗᐊᑎᒍᑦ ᐃᖃᓗᓐᓂᐊᕕᐅᑎᓲᖑᒍᓐᓀᑎᓯᒪᓕᕐᑕᕗᑦ ᐃᖃᓗᖏᑦ ᐊᖏᓕᑦᓯᐊᕆᒐᓱᐊᒧᑦ. 
ᒥᑭᔪᕐᓚᐅᓗᐊᓕᕐᒪᑕ... ᐃᖃᓗᐃᑦ ᒥᑭᓕᕙᓪᓕᐊᓯᓲᖑᒻᒪᑕ ᐃᖃᓗᓐᓂᐊᕕᐅᓗᐊᖃᑦᑕᑐᐊᕐᒪᑕ ᑕᓰᑦ.” ᑌᒣᓕᑦᓱᓂ 
(ᓵᒥ ᐊᕐᓇᑐᐃᓐᓇᖅ) ᐅᖃᓚᐅᔪᖅ. 

ᓱᑭᐊᒻᒪᕆᐅᒐᓗᐊᖅ, ᐊᖑᕕᒑᐱᒃᑯᑦ ᑕᑯᖃᑦᑕᓯᒪᔪᑦ ᐊᒥᓱᖕᖏᑲᓗᐊᕐᓱᑎᒃ ᓄᓗᐊᕐᓂᐊᑐᓂᒃ 

ᓄᓗᐊᕐᓂᐊᕕᐅᖁᔭᐅᖕᖏᑐᓂ, ᐱᖁᔮᐱᓕᐊᖑᓯᒪᔪᓂᒃ ᓲᓱᑦᓴᖏᓪᓛᕆᑦᑐᓂᒃ. ᐃᖃᓗᓐᓂᐊᑎ ᐊᑕᐅᓯᖅ ᐅᖃᓚᐅᔪᖅ 

ᐃᓄᐃᑦ ᐃᓚᖏᑦ, ᑕᒪᑦᓱᒥᖓ ᒪᓕᒐᓕᐊᖑᓯᒪᔪᒥᒃ ᓈᒻᒪᓴᖕᖏᓂᕋᐃᑦᓱᓂ, ᑌᒣᖃᑕᐅᓂᖃᕐᓱᓂᓗ: 

 “ᐃᓄᐃᑦ ᐃᓚᖏᑦ ᒪᓕᒐᕐᓂᒃ ᓄᑖᓂᒃ ᐊᓕᐊᒋᔭᖃᓲᒍᖕᖏᑐᑦ. ᐃᖃᓗᓐᓂᐊᕈᒪᒐᒥᒃ, ᐊᒻᒪᓗ ᐃᓄᐃᑦ ᐃᓚᖏᑦ 
ᓄᓗᐊᕐᓂᐊᕈᒪᓲᖑᑦᓱᑎᒃ. [...] ᓱᕓᔭᕉᑕᕆᓂᖏᓐᓂ ᑭᓯᐊᓂ ᐃᖃᓗᓐᓂᐊᕆᐊᖃᕐᖂᖏᑦᑐᒍᑦ.” (ᑭᓇᐅᓂᖓ 
ᓇᓗᓀᕐᑕᐅᓯᒪᖕᖏᑐᖅ) ᑌᒣᓕᑦᓱᓂ ᐅᖃᓚᐅᔪᖅ. 

ᐊᒥᓲᓂᕐᓴᓄᑦ, ᑌᒣᒐᐊᓗᐊᕐᑎᓗᒍ, ᑖᓐᓇ ᒪᓕᒑᐱᓕᐊᖑᓯᒪᔪᖅ ᐃᓱᒪᖃᕐᕕᐅᓯᐊᕐᓱᓂ ᐱᐅᓯᖃᕐᕕᐅᓯᐊᖃᑦᑕᑐᖅ. 

 “ᑯᕈᒻᒥ, ᓄᓗᐊᕐᓂᐊᖃᑦᑕᓯᒪᑦᓱᑕ ᓲᖑᒍᓐᓀᑐᒍᑦ. ᑕᒪᓐᓇ ᓈᒻᒪᓈᕐᓯᒪᒍᑎᒋᒐᑦᑎᒍ; ᐃᖃᓗᖃᕐᓂᓴᐅᓲᖑᓕᕐᑐᖅ 
ᑖᕙᓐᓇ...” (ᑭᓇᐅᓂᖓ ᓇᓗᓀᕐᑕᐅᓯᒪᖕᖏᑐᖅ) ᑌᒣᓕᑦᓱᓂ ᐅᖃᓚᐅᔪᖅ. 

ᐃᒣᖁᔨᒍᑎᐅᑦᓱᑎᒃ ᐅᓐᓂᑑᑎᐅᖃᑦᑕᓚᐅᔪᑦ ᖃᐅᔨᓴᕐᓂᓄᑦ ᑲᒪᒋᔭᖃᕈᑎᑦᓴᓄᓪᓗ 
ᐃᓕᖓᔪᐃᑦ 

ᑯᒐᔮᑦ ᑰᒍᓐᓇᓯᐅᒥᑎᑕᐅᒐᓱᐊᕐᓂᖏᓐᓄᑦ ᐱᓇᓱᐊᕐᓃᑦ 

ᑲᖏᕐᓱᐊᓗᒃᔪᐊᒥ, ᐊᒥᓱᒻᒪᕆᐊᓗᐃᑦ ᑯᒐᔮᑦ ᐃᖃᓗᑉᐱᓄᑦ ᐊᕐᖁᑎᒋᔭᐅᓲᑦ ᑲᒪᒋᔭᐅᒋᐊᓖᑦ. ᐊᖑᕕᒑᐱᒃᑯᑦ ᑕᒪᑐᒥᖓ 

ᐃᓕᑕᕐᓯᒪᔪᑦ ᑖᒃᑯᐊ ᐱᓇᓱᐊᕐᑕᐅᒋᐊᖃᕐᓂᖏᓐᓂᒃ ᓯᕗᓪᓕᐸᐅᑦᔭᐅᓗᑎᒃ ᐱᓇᓱᐊᕐᑕᐅᒋᐊᖃᓕᕐᑐᑦ 

ᓱᒃᑯᑐᐃᓐᓇᓗᐊᖕᖏᓂᖏᓐᓂ. ᐱᓇᓱᐊᕈᑎᑦᓴᓂᓪᓗ ᑮᓇᐅᔭᓂᒃ ᓇᓂᓯᒐᓱᐊᒋᐊᖃᕐᓱᑕ ᐊᒥᓱᒻᒪᕆᓐᓂᒃ ᐱᓇᓱᐊᕋᑦᓴᖃᕐᒪᑦ. 

 “ᐊᒥᓱᐊᓗᓐᓂᒃ ᑰᖃᕐᒪᑦ ᑯᒐᔮᕐᑐᐃᓗ ᑲᖏᕐᓱᐊᓗᒃᔪᐊᒥᑦ ᑖᕗᖓᓕᒫᖅ ᑐᓂᓕᒻᒥᑦ ᑭᓪᓕᓂᕐᒧᑦ ᑎᑭᑦᑐᓂᒃ. 
ᐃᓘᓐᓈᓗᑎᒃ ᐊᑕᐅᑦᓯᑯᑦ ᑲᒪᒋᕐᖃᔭᓚᖓᑦᔭᖏᑦᑕᕗᑦ, ᑌᒣᒻᒪᑦ ᑯᒐᔮᓂᒃ ᑰᓕᐅᒥᑎᑦᓯᒋᐊᕈᒪᑦᓱᑕ 
ᐱᒋᐊᕐᕕᓕᐅᑎᒍᒪᔪᒍᑦ ᐃᑦᔪᕆᑦᑐᒥᑦ ᑲᖏᕐᓱᐊᓗᕐᔪᒧᑦ ᑎᑭᓪᓗᒍ.” ᑌᒣᓕᑦᓱᓂ (ᑖᕕᑎ ᐋᓇᓈᒃ) ᐅᖃᓚᐅᔪᖅ. 

ᐊᖑᕕᒑᐱᒃᑯᑦ ᓯᕗᓪᓕᐸᐅᑦᔭᐅᖁᔭᒥᓂᒃ ᓇᓗᓀᕐᓯᓚᕆᑦᓯᒪᔪᑦ ᑕᓪᓕᒪᓂᒃ ᑰᒍᓐᓇᓯᐅᒥᔭᐅᒋᐊᖁᔭᒥᓂᒃ, 

ᐱᓇᓱᐊᕐᑕᒍᓐᓇᓯᖁᔨᓚᐅᔪᑦ 2019-ᒥ ᐅᐱᖕᖔᖑᓕᕐᐸᑦ/ᐊᐅᔭᐅᓕᕐᐸᑦ [ᓄᓇᖕᖑᐊᖅ 1.4]. ᖁᓕᒥᒎᓕᒃᑯᑦ 

ᖃᐅᔨᓴᕐᓂᖃᓗᑭᖃᑦᑕᑐᐊᕐᐸᑦ ᐱᐅᔫᒐᔭᕐᑐᖅ ᐃᒪᕐᑕᓕᓕᒫᓂᒃ ᖁᓚᐅᖃᑦᑕᓗᑎᒃ ᓇᐅᑦᓯᑐᕐᑕᐅᓂᖏᓐᓂᒃ 

ᐃᑲᔪᕐᓯᒪᒍᓐᓇᕋᔭᕐᑐᑦ ᑌᒣᒍᓐᓇᑐᐊᕈᑎᒃ ᑰᒍᓐᓇᓯᐅᒥᒋᐊᕐᑕᐅᒍᒪᔪᓂᒃ ᓇᓗᓀᕐᓯᒍᓐᓇᓯᐅᒥᒐᔭᕋᑦᑕ. 

ᑭᒋᐊᑦ 

 “ᑭᒋᐊᓄᑦ ᓯᒥᑦᑐᑕᐅᓯᒪᔪᓂᒃ, ᖃᓄᖅ ᑲᒪᒋᔭᖃᕈᓐᓇᒪᖔᑦᑕ ᖃᐅᔨᒋᐊᖃᓪᓚᕆᓕᕐᖁᒍᑦ, [...] ᖃᐅᔨᒪᖕᖏᑐᖓ 
ᑯᒐᔮᑦ ᑰᒻᒪᕆᓐᓄᑦ ᑰᑦᑐᑦ ᓯᒥᑦᑕᐅᓯᒪᒻᒪᖔᑕ ᐊᒻᒪᓗ ᐃᖃᓗᑉᐲᑦ ᑕᓯᕐᓅᖃᑦᑕᖏᓐᓈᕈᓐᓇᒪᖔᑕ? ᑕᒪᓐᓇ 
ᖃᐅᔨᓴᕆᐊᒃᑲᓂᒋᐊᖃᓕᕐᑕᕗᑦ...” ᑌᒣᓕᑦᓱᓂ (ᑑᒪᓯ ᐃᑐᐊ ᐋᓇᓈᒃ) ᐅᖃᓚᐅᔪᖅ. 

ᑭᒋᐊᑦ ᐅᖄᔭᐅᓕᑐᐊᕐᒪᑕ ᖃᐅᔨᓴᕐᑕᐅᖁᔭᐅᑦᓱᑎᒃ ᐅᖃᕐᑕᐅᓭᓐᓇᖃᑦᑕᓚᐅᕐᑐᑦ. ᓄᓇᓕᒻᒧᑦ ᐃᓚᐅᔪᑦ ᓇᒻᒥᓂᖅ 

ᑕᑯᖃᑦᑕᓯᒪᓂᕋᓚᐅᔪᖕᖏᑐᑦ ᐃᖃᓗᑉᐲᑦ ᓱᕐᕋᑕᐅᓯᒪᓪᓚᕆᒻᒪᖔᑕ ᑭᓯᐊᓂ ᐃᓱᒫᓗᓐᓇᐸᓪᓕᐊᒪᖔᑕ ᐃᓱᒪᒋᔭᖃᓚᐅᔪᑦ. 

 “ᑭᒋᐊᑦ ᐱᓀᓗᑕᐅᕗᑦ, ᐊᒥᓱᐊᓗᕋᑕᕐᓂᒃ ᑭᒋᐊᑦ ᓯᒥᑦᑐᐃᓯᒪᓕᕐᒪᑕ ᑕᓯᐅᑉ ᓯᓇᓂ. ᓱᕐᕋᐃᓯᒪᒻᒪᖔᑕ ᐃᖃᓗᑉᐱᓂᒃ 
ᐃᓱᒪᒋᕙᑦᑕᑲ. [...] ᑭᒋᐊᑦ ᓇᓂ ᓯᒥᑦᑐᐃᓲᒍᒻᒪᖔᑕ ᖃᐅᔨᓴᕆᐊᖃᓕᕐᑕᕗᑦ ᐃᖃᓗᐃᑦ ᓇᔪᓲᖏᓐᓂ.” ᑌᒣᓕᑦᓱᓂ 
(ᓵᒥ ᐊᕐᓇᑐᐃᓐᓇᖅ) ᐅᖃᓚᐅᔪᖅ. 

ᐊᐱᕐᓲᑎᑦᑎᓂᒃ ᖃᓄᐃᑦᑐᓂᒃ ᐊᐱᕐᓱᑕᐅᒐᒪᒻᒪᖔᑕ ᖃᐅᔨᓴᕐᑎᓄᑦ ᑭᒋᐊᑦ ᐱᑦᔪᑎᒋᑦᓱᒋᑦ, ᐃᒣᖁᔨᒍᑎᐅᑦᓱᑎᒃ 

ᐅᓐᓂᑑᑎᒋᔭᐅᓚᐅᔪᑦ ᐅᑯᐊ: 

 “[ᑭᒋᐊᑦ] ᓱᕐᕋᐃᓯᒪᕚᑦ ᐃᖃᓗᑦᑎᓂᒃ? ᓱᕐᕋᐃᓯᒪᕚᑦ ᑰᑦᑎᓂᒃ? (ᓵᒥ ᐊᕐᓇᑐᐃᓐᓇᖅ) ᑌᒣᑦᑐᓂᒃ 
ᐊᐱᕐᓱᑎᐅᖁᔨᓚᐅᔪᖅ. 

“ᓇᓂᑦᑐᐃᑦ? ᑭᒋᐊᑦ ᓇᓂᕐᑐᐃᑦ? ᑕᒪᓐᓇ ᖃᐅᔨᒍᒪᓇᓗᐊᖕᖑᐊᑐᖅ. ᐃᓛᓐᓂ ᑭᓯᐊᓂ ᐊᓃᓲᖑᒐᑦᑕ, ᓱᓇᓕᒫᓂᒃ 
ᑕᑯᒍᓐᓇᓲᖑᑦᔭᖏᓐᓇᑕ.” (ᑖᕕᑎ ᐋᓇᓈᒃ) ᑌᒣᓕᑦᓱᓂ ᐅᖃᓚᐅᔪᖅ. 

ᐃᖃᓗᓐᓂᒃ ᐱᓗᐊᖃᑦᑕᓃᑦ 

“ᕿᓂᕆᐊᖃᓕᕐᖁᒍᑦ ᖃᓄᖅ ᑕᒪᓐᓇ ᐱᓀᓗᑕᐅᓕᕐᑐᖅ ᐋᕐᕿᒐᓱᐊᕈᓐᓇᒪᖔᑦᑎᒍᑦ. ᐃᒻᒪᖄ ᐃᖃᓗᓐᓂᒃ 
ᐱᕈᑦᓰᕕᖃᕈᑦᑕ? (ᑖᕕᑎ ᐋᓇᓈᒃ) ᑌᒣᓕᑦᓱᓂ ᐊᐱᕐᓱᓚᐅᔪᖅ. 

ᐃᓚᖃᕐᒥᔪᑦ, ᓄᓗᐊᕐᓂᐊᑌᓕᑎᑦᓯᖃᑦᑕᓂᕐᒧᑦ ᒪᓕᒐᓕᐊᖑᓯᒪᔪᑦ ᐱᒻᒪᕆᐅᕗᑦ ᑲᖏᕐᓱᐊᓗᒃᔪᐊᒥᐅᑦ 

ᐊᖑᕕᒑᐱᒃᑯᖏᓐᓄᑦ. ᓄᓗᐊᑦ ᓄᓗᐊᖏᑦ 4½ inch-ᓂᒃ ᐊᖏᓂᖏᑦ ᐅᖓᑖᓄᕆᐊᖃᕈᓐᓀᑐᑦ ᒥᑦᓯᑎᒍᓪᓘᓃᑦ, 

ᓄᓗᐊᕐᓂᐊᕈᑎᐅᒋᐊᖃᖕᖏᑐᑦ. ᑕᒪᓐᓇ ᓇᐅᓕᒫᓄᑦ ᒪᓕᑦᑕᐅᒋᐊᓕᒃ: ᖃᐅᔨᓴᕐᑎᓄᑦ ᐊᒻᒪᓗ ᐃᖃᓗᓐᓂᐊᑎᓄᑦ. 

 “ᐃᑉᐱᒍᓱᑦᓯᐊᕆᐊᖃᕐᖁᒍᑦ ᓄᓗᐊᕐᓂᐊᓕᑐᐊᕈᑦᑕ; ᓄᓗᐊᑦ ᖃᓄᐃᓪᓗᐊᑐᓂᒃ ᓄᓗᐊᓕᓐᓂᒃ ᐊᑐᕆᐊᖃᕐᒪᖔᑦᑕ. 
ᓄᓗᐊᑦ ᓄᓗᐊᖏᑦ ᐊᖏᓂᖏᑦ ᖃᓄᐃᓪᓗᐊᒍᓗᑐᐃᓐᓇᑐᓂᒃ ᐊᑐᖃᑦᑕᑐᐊᕈᑦᑕ ᐃᖃᓗᓐᓂᒃ 
ᓄᖒᑦᓯᕙᓪᓕᐊᑐᐃᓐᓇᕋᔭᕐᖁᒍᑦ.” ᑌᒣᓕᑦᓱᓂ (ᑖᕕᑎ ᐋᓇᓈᒃ) ᐅᖃᓚᐅᔪᖅ. 

ᐃᖃᓄᓐᓂᒃ ᐃᓗᓯᓕᕆᓃᑦ 

“ᐃᖃᓗᐃᑦ ᐱᐅᓯᕐᓱᖏᑦᑐᐃᑦ ᐊᒥᓱᖕᖑᐸᓪᓕᐊᔪᑦ, ᐃᓄᓐᓄᑦ ᐃᒋᑕᐅᑐᐃᓐᓇᓲᑦ ᖃᐅᔨᓴᕐᕕᒧᑦ 
ᐊᐅᓪᓚᑎᑕᐅᑦᔭᒐᑎᒃ. ᓄᐊᑦᓯᖃᑦᑕᑐᐊᕈᑦᑕ ᐃᖃᓗᓕᒫᓂᒃ ᖃᓂᒪᔪᓂᒃ ᖃᐅᔨᒍᓐᓇᓯᒐᔭᕐᖁᒍᑦ ᓱᓇᒧᑦ ᑌᒣᒻᒪᖔᑕ.” 
ᑌᒣᓕᑦᓱᓂ (ᑖᕕᑎ ᐋᓇᓈᒃ) ᐅᖃᓚᐅᔪᖅ. 

ᓯᓚ ᓂᕈᒥᑦᓯᐅᒥᕙᓪᓕᐊᑐᐃᓐᓇᒪᑦ, ᐃᖃᓗᐃᑦ ᖃᓂᒻᒪᓲᖑᓂᕐᓴᐅᓕᕐᑐᑦ. ᑲᖏᕐᓱᐊᓗᒃᔪᐊᒥᐅᑦ ᐊᐱᕐᓲᑎᑦᓵᓗᓐᓂᒃ 

ᐊᒥᓱᐊᓗᓐᓂᒃ ᑭᐅᔭᐅᒻᒣᑐᑐᐃᓐᓇᐅᖁᔨᑦᔭᒍᓐᓀᑐᑦ ᐃᖃᓗᐃᑦ ᖃᓄᐃᒐᓗᐊᕐᒪᖔᑕ ᖃᐅᔨᒍᒪᓕᕋᒥᒃ. 

ᖃᐅᔨᓴᕐᓃᑦ 

ᖃᐅᔨᓴᕆᐊᓪᓚᖁᔨᑦᓱᑎᒃ ᐅᓐᓂᑑᑎᖃᓚᐅᔪᑦ ᑌᒫᑦᓭᓇᖅ ᖃᐅᔨᒐᓱᐊᕐᓂᖃᓚᐅᕐᓯᒪᒻᒪᑦ 1980-ᐄᑦ ᐊᕐᕌᒍᖏᓐᓂ, 

ᐃᖃᓗᑉᐲᑦ ᓇᓂᓯᒍᓐᓇᐅᑎᓄᑦ ᐃᓕᓯᕕᐅᓯᒪᑦᓱᑎᒃ ᓇᒧᖕᖓᓲᒍᒻᒪᖔᑕ ᖃᐅᔨᓴᕐᑕᐅᓂᖃᓚᐅᕐᓯᒪᒻᒪᑕ ᑌᒣᒋᐊᓪᓚᖁᔨᔪᑦ. 

 “ᒪᑭᕝᕕᑯᑦ ᖃᐅᔨᓴᕐᕕᖓᓄᖅ ᐃᓚᒋᔭᐅᓯᒪᒐᒪ, 1980-ᐄᑦ ᐊᕐᕌᒍᖏᓐᓂ ᐃᖃᓗᓐᓂᒃ ᓇᓗᓀᒃᑯᓯᕐᑐᐃᖃᑦᑕᑎᓪᓗᒋᑦ, 
ᐃᖃᓗᐃᑦ ᒪᔪᓕᕐᑎᓗᒋᑦ. ᑌᒫᑦᓭᓇᖅ ᐃᖃᓗᓐᓂᒃ ᓇᓗᓀᒃᑯᓯᕐᑐᓗᒋᑦ ᐱᓇᓱᐊᕐᑕᐅᒋᐊᓪᓚᖁᔨᕗᖓ. [...] 
ᓇᓃᓕᕐᒪᖔᑕ ᖃᐅᔨᒍᓐᓇᖃᑦᑕᓂᐊᕋᑦᑕ, ᓇᓗᓀᕐᑯᓯᕐᑐᓗᒋᑦ ᐊᓯᐊᓄᑦ ᐁᓱᒍᒻᒪᖔᑕ ᐅᑎᖕᖏᑐᐊᕋᒥᒃ 
ᓇᔪᕐᑕᕕᓂᕐᒥᓄᑦ.” ᑌᒣᓕᑦᓱᓂ (ᑑᒪᓯ ᐃᑎᐊ ᐋᓇᓈᒃ) ᐅᖃᓚᐅᔪᖅ. 

ᖃᐅᔨᓴᕐᑕᐅᖁᔭᐅᑦᓱᓂ ᐅᓐᓂᑑᑎᐅᓚᐅᔪᒻᒥᔪᖅ ᐃᓘᓐᓈᓄᓕᖓᓂᕐᓴᐅᓚᖓᑎᓪᓗᒍ: ᐃᖃᓗᑉᐲᑦ ᐊᐅᓚᕕᒋᓲᖏᑦ 

ᖃᐅᔨᓴᕐᑕᐅᖁᔭᐅᑦᓱᑎᒃ ᑕᕆᐅᓕᐊᓕᑐᐊᕋᒥᒃ ᐅᑎᒧᓪᓗ ᓇᐅᒃᑯᓲᒍᒻᒪᖔᑕ ᓱᒐᒥᓪᓗ ᑌᑯᓈᓱᒍᒻᒪᖔᑕ, 

ᓇᒧᖕᖓᓲᒍᒻᒪᖔᑕᓗ, ᐊᒻᒪᓗ ᓱᓇᓄᑦ ᐊᐳᒪᐅᑎᖃᓲᒍᓂᑯᒥᓄᑦ ᓱᒃᑯᐸᓪᓕᐊᑐᐃᓐᓇᒪᖔᑕ ᐅᕝᕙᓘᓐᓃᑦ ᓱᓇᓄᑦ 

ᐊᐳᖃᑦᑕᓂᑯᒥᓄᑦ ᓱᒃᑫᓕᔭᐅᒍᑎᖃᓲᒍᒻᒪᖔᑕ ᐊᐅᓚᕕᒋᓲᒥᓂ ᐊᐅᓚᑎᓪᓗᒋᑦ. 

ᐊᕝᕕᐊᓗᑕᐅᓲᑦ ᐊᒻᒪᓗ ᐊᑐᕈᓐᓇᓯᐊᕐᓱᑎᒃ ᐋᕐᖀᒋᐊᕈᑎᐅᒍᓐᓇᑐᑦ 
ᑲᒪᒋᔭᖃᑦᓯᐊᕋᓱᐊᕐᓂᑯᑦ 

ᐊᑐᕈᓐᓇᓂᖃᑦᓯᐊᑐᓂᒃ ᑲᒪᒍᑎᑦᓴᓕᐅᕐᓯᒪᔪᖃᑦᔭᖏᓪᓚᖅ ᑐᑭᓯᒪᖃᑎᒌᓐᓂᖃᑦᓯᐊᖏᓐᓂᑯᖓᓄᑦ, ᐱᓗᐊᕐᑐᖅ 

ᑐᑭᓯᒪᑎᑕᐅᑦᓯᐊᓲᒍᖕᖏᓂᑦᑐᓄᑦ ᖃᐅᔨᓴᕐᑎᓄᑦ. 

 “ᐅᖃᐅᑎᔭᐅᓚᐅᕐᓯᒪᑦᔭᖏᑦᑐᒍᑦ ᖃᐅᔨᓴᕐᑎᓄᑦ ᐱᓇᓱᐊᕐᑕᒥᓂᒃ ᓇᓃᓕᕋᓗᐊᕐᒪᖔᑕ. ᑰᑦᔪᐊᒥ ᖃᐅᔨᓴᕐᒥᒃ 
ᐱᓇᓱᐊᖃᑎᖃᕈᒪᓂᕐᓴᐅᕗᖓ ᑌᒣᓐᓂᑯᖏᓐᓄᑦ.” ᑌᒣᓕᑦᓱᓂ (ᑖᕕᑎ ᐋᓇᓈᒃ) ᐅᖃᓚᐅᔪᖅ. 

ᐊᑑᑎᔭᐅᓪᓚᕆᑦᑐᕕᓂᕐᓂᒃ ᑐᑭᓯᔭᐅᑎᑦᓯᒐᓱᐊᕐᑐᖅ ᑕᑯᑦᓴᐅᑎᑦᓯᒐᓱᓚᐅᔪᖅ ᖃᓄᖅ ᓄᓇᕐᖃᑎᒌᑦ ᓱᕐᕋᑕᐅᓂᖃᓲᒍᒻᒪᖔᑕ 

ᐅᑯᓂᖓ: 

“ᓇᓄᐃᑦ ᓯᓂᓐᓇᑐᓂᒃ ᑲᐱᑦᓱᒋᑦ ᓯᓂᑦᑎᑕᐅᓲᑦ, ᓇᓄᕐᓂᒃ ᓂᕆᓲᖑᑎᓪᓗᑕ. ᒫᓐᓇᖃᒻᒥᑯᑦ, ᑐᓴᕐᑎᑕᐅᕐᖃᒥᐅᔪᒍᑦ 
ᓇᓄᐃᑦ ᓂᕆᔭᑦᓴᐅᖏᒋᐊᖏᑦ ᐊᕐᕌᒍᓕᒫᒥ ᐅᕝᕙᓘᓐᓃᑦ ᐊᕐᕌᒍᓐᓂ ᒪᕐᕉᓂ ᐊᓂᒍᕐᓯᒪᓕᕐᑎᓗᒋᒃ ᓯᓂᑦᑎᑕᐅᒍᑎᒧᑦ 
ᑲᐱᔭᕕᓂᐅᑎᓪᓗᒋᑦ ᓂᕆᒋᐊᖃᖕᖏᓂᑦᑎᓂᒃ. ᑌᒣᑦᑐᐃᑦ ᖃᐅᔨᒪᓇᖕᖏᑐᑦ ᐅᕙᑦᑎᓄᑦ ᐊᑐᐊᒐᕐᓃᔭᖏᒻᒪᑕ 
ᖃᐅᔨᒍᑎᒋᒍᓐᓇᔭᖏᑦᑕᕗᑦ ᐊᓪᓚᓂᐊᒐᑦᓴᖃᑦᔭᖏᒻᒪᑦ/ᐊᑐᐊᕋᑦᓴᖃᑦᔭᖏᒻᒪᑦ, “ᑖᓐᓇ ᓇᓄᖅ 
ᑐᖁᕐᖃᔭᑦᔭᖏᑦᑕᕋ”; ᖃᖓ ᓯᓂᓐᓇᑐᒧᑦ ᑲᐱᔭᐅᓐᓂᒪᖔᑦ ᖃᐅᔨᒪᑦᔭᖏᓐᓇᑯ.” ᑌᒣᓕᑦᓱᓂ (ᑖᕕᑎ ᐋᓇᓈᒃ) 
ᐅᖃᓚᐅᔪᖅ. 

ᑕᒪᒃᑯᐊ ᖃᐅᔨᒪᔭᐅᒋᐊᓖᑦ ᑐᓴᕐᑕᐅᑎᑦᓯᒍᑎᐅᒋᐊᓖᑦ. ᐊᖑᕕᕌᐱᒃᑯᑦ ᐅᖃᖃᑎᒌᒍᑎᖃᓚᐅᔪᑦ ᑐᓴᐅᒪᔭᐅᒋᐊᓕᓐᓂᒃ 

ᐊᑐᐃᓐᓇᐅᕕᐅᖕᖏᓗᐊᕐᓂᒥᓂᒃ ᓇᐅᒃᑯᐃᓐᓇᓕᒫᖅ ᐊᑐᐊᒐᓕᐊᒍᓯᒪᔪᑐᐃᓐᓇᐅᖏᑦᑐᑎᒍᑦ. 

2. 
ᑰᑦᔪᐊᖅ 
ᐃᓗᐃᑦᑑᑎᓪᓗᒋᑦ ᑐᓴᕐᑎᓯᒍᑏᑦ 

ᐃᓚᒋᔭᐅᓚᐅᔪᑦ: ᐋᓚᓐ ᑯᐊᑕᓐ, ᐱᑕ ᒣ, ᔦᓴᓐ ᐁᑦᓯᓴᓐ, ᓯᑏᕙᓐ ᑲᓓᔅ, ᐋᓕᒃ ᑯᐊᑕᓐ, ᐱᓕ ᒣ, ᔮᓂ ᒣ, ᕚᓕ ᓵᓐᑕ, 

ᑭᓇᐅᒻᒪᖓᑦ ᓇᓗᓀᕐᑕᐅᓯᒪᖕᖏᑐᑦ ᐃᓚᒋᔭᐅᓚᐅᔪᒻᒥᔪᖅ 

ᓇᑕᓕ ᑎ’ᐊᔅᑑ ᖁᓕᒥᒎᓕᑦᑎ, ᖁᓕᒥᒎᓕᒃᑯᑦ ᖃᓄᖅ ᕿᒥᕐᕈᓂᖃᓲᒍᒻᒪᖔᑦ ᑐᑭᓯᓇᕐᑎᓯᓚᐅᔪᖅ. 

ᒣᑯ ᐹᕆᑦ, ᑲᑎᕕᒃ ᓄᓇᓕᓕᒫᑦ ᑲᕙᒪᒃᑯᑦ ᐱᕕᑦᓴᑖᕐᕕᐅᒍᓐᓇᑐᓂᒃ, ᐊᕙᑎᓕᕆᓂᕐᓂᒃ, ᓄᓇᓕᕆᓂᕐᓂᓗ ᐊᒻᒪᓗ 

ᒥᕐᖑᐃᓯᕐᕕᓕᕆᓂᕐᒧᑦ ᐊᓪᓚᕕᒻᒥ ᑐᑭᒧᐊᕐᑎᓯᔨᒧᑦ ᐃᑲᔪᕐᑎᒋᔭᐅᔪᖅ, ᒥᕐᖑᐃᓯᕐᕖᑦ ᐊᒻᒪᓗ ᐊᐅᓚᑦᓯᓂᓕᕆᓃᑦ ᒥᑦᓵᓄᑦ 

ᑐᑭᓯᓇᕐᑎᓯᓚᐅᔪᖅ. 

ᐃᖃᓗᑉᐲᑦ ᐅᓄᕐᓂᖏᑦᑕ ᖃᓄᐃᓪᓗᐊᓕᕐᒪᖔᑕ ᐱᓇᓱᐊᕈᑕᐅᕙᓪᓕᐊᓂᖏᑦ 

ᑰᑦᔪᐊᒥ ᐃᖃᓗᑉᐱᖃᖕᖏᓂᕐᓴᐅᓲᖅ ᐊᓯᖏᓐᓂᒃ ᐃᖃᓗᖃᕐᓂᓴᐅᑦᓱᓂ. ᐃᖃᓗᑉᐲᖃᕐᓂᓴᐅᓲᖅ ᑲᖏᕐᓱᐊᓗᕐᔪᐊᒥ 

ᐅᕝᕙᓘᓐᓃᑦ ᑕᓯᐅᔭᒥ, ᑌᒣᓐᓂᑯᖓᓄᑦ ᐊᒥᓱᐃᑦ ᑰᑦᔪᐊᒥᐅᑦ ᐃᖃᓗᑉᐱᓂᐊᕆᐊᖃᓲᑦ ᐊᐅᓪᓚᑎᕐᓱᑎᒃ ᑭᓯᐊᓂ. 

“ᐃᖃᓗᑉᐱᓂᐊᕆᐊᓕᑐᐊᕋᑦᑕ ᖃᕙᖕᖓᓂᕐᒧᑦ ᐅᕝᕙᓘᓐᓃᑦ ᐊᑐᐊᕐᓂᒧᑦ ᐃᖃᓗᑉᐱᓂᐊᕆᐊᕙᓪᓗᓲᖑᔪᒍᑦ. 
ᖃᕙᖕᖓᓂᕐᒧᑦ ᑲᖏᕐᓱᐊᓗᒃᔪᐊᑉ ᒥᑦᓵᓄᑦ, ᐊᒻᒪᓗ ᐊᑐᐊᕐᓂᒧᑦ ᑕᓯᐅᔭᐅᑉ ᒥᑦᓵᓄᑦ. [...] ᖃᐅᔨᒪᓲᖑᓕᕐᑐᒍᑦ 
ᐃᖃᓗᑉᐱᖃᖕᖏᓂᕐᓴᐅᓕᕆᐊᖓ ᑌᑦᓱᒪᓂᐅᕙᓚᐅᕐᒪᑦ. [...] ᓄᓗᐊᕐᓂᐊᓯᒐᑦᑕ ᓄᓗᐊᑦᑎᓂᒃ ᐃᓕᔨᑦᓱᑕᓗ 
ᑕᑕᒋᔭᕐᐸᓚᐅᕐᑐᑦ ᓄᓗᐊᑦ. ᒫᓐᓇ/ᑕᒐᑕᒐ ᐅᑕᕐᕿᒋᐊᖃᓲᖑᓕᕐᑐᒍᑦ ᐊᒻᒪᓗ ᑯᐊᓐᓂᓕᐸᐅᔮᓗᓕᕐᒪᑦ, 
ᐱᒐᓱᐊᕐᒪᕆᐊᖃᓲᒍᓕᕐᓱᑕ.” (ᑭᓇᐅᒻᒪᖔᑦ ᓇᓗᓀᕐᑕᐅᓯᒪᖕᖏᑐᖅ) ᑌᒣᓕᑦᓱᓂ ᐅᖃᓚᐅᔪᖅ. 

ᑰᑦᔪᐊᒥ ᓄᓇᒥᒃ ᑎᒍᒥᐊᕐᑎᑯᑦ ᐱᓇᓱᐊᖃᑎᖃᕐᐸᑐᑦ ᐃᖃᓗᑉᐲᑦ ᐱᕈᑦᓴᔭᐅᑎᓪᓗᒋᑦ ᓄᓇᕕᒻᒥ ᖃᐅᔨᓴᕐᕕᑎᒍᑦ, ᑌᒣᒻᒪᑦ 

ᐃᖃᓗᑉᐲᑦ ᑰᑦᔪᐊᕈᓯᐅᑉ ᑯᖓᓄᕐᑕᐅᕙᑦᑐᑦ. ᐃᖃᓗᑉᐱᑖᓕᐅᒥᓯᒪᓚᕿᔪᖅ ᑰᑦᔪᐊᒥ, ᑭᓯᐊᓂ ᐃᓄᐃᑦ ᐃᓄᒋᐊᓐᓂᖏᑦ 

ᐊᒥᓱᖕᖑᕙᓪᓕᐊᑐᐃᓐᓇᓂᖏᓐᓄᑦ ᑕᒪᓐᓇ ᐱᕈᕐᐸᓕᐊᓂᖏᓐᓄᑦ ᐱᔭᕆᐊᑐᒨᓲᖑᒻᒥᔪᖅ ᐱᔭᐅᒐᓱᐊᕐᓂᓴᐅᓲᖑᓕᕐᒪᑕ 

ᐃᓄᐃᑦ ᐊᒥᓲᓕᕙᓪᓕᐊᓂᖏᓐᓄᑦ. 

“ᐊᕐᕌᒍᐃᑦ ᐊᕙᑎ ᐊᑕᐅᓯᖅ ᖁᓕᓪᓗ/ᑕᓪᓕᒪᐅᔪᑦᑐᓗ ᓈᓯᒪᓕᕐᑎᓗᒋᑦ (30) ᐅᖓᑖᓄᓘᓐᓃᑦ, ᑐᒃᑐᐃᑦ 
ᓂᕿᒋᔭᐅᕙᓪᓗᓲᖑᓕᕐᑐᑦ. ᐃᑭᓪᓕᐅᒥᓯᒪᓪᓚᕆᓕᕐᓂᖏᓐᓄᑦ ᑐᒃᑐᐃᑦ, ᐃᖃᓗᑉᐲᑦ 
ᐱᔭᐅᖃᑦᑕᓂᕐᓴᐅᓲᖑᓕᕐᓂᖏᓐᓄᑦ ᓄᖑᓴᕐᑕᐅᓂᕐᓴᒪᕆᐅᓚᖓᓕᕐᑐᑦ ᐱᕕᑦᓴᑖᕐᕕᒐᓚᑑᓕᕐᒪᑕ...” ᑌᒣᓕᑦᓱᓂ 
(ᐋᓚᓐ ᑯᐊᑕᓐ) ᐅᖃᓚᐅᔪᖅ. 

 ᐃᖃᓗᑉᐱᓄᑦ ᐊᕐᖁᑎᐅᓲᑦ ᐊᕝᕕᐊᑕᐅᕙᓕᕐᓂᖏᑦ 

ᐊᒥᓱᑲᓪᓛᓗᐃᑦ ᐱᑦᔪᑕᐅᑎᓪᓗᒋᑦ ᐃᖃᓗᑉᐲᑦ ᒪᔪᖃᓱᒋᐊᒥᒃ ᑕᓯᕐᓄᑦ 

ᐅᑭᐅᕐᓯᐅᕕᒋᓲᒥᓄᑦ ᐱᔭᕐᓃᑐᖑᓕᕐᑐᑦ ᐃᖃᓗᑉᐱᓄᑦ. 

“ᑭᒋᐊᓄᑦ ᓯᒥᑦᑐᑕᐅᓯᒪᔪᐃᑦ. ᑕᑯᖃᑦᑕᓯᒪᔭᒃᑲ. ᑌᒣᓐᓂᑯᖏᓐᓄᑦ ᑰᑦ 
ᑯᒍᓐᓀᓕᐅᒥᓯᒪᒻᒪᕆᑦᑐᑦ. ᑯᒐᔮᑦ ᐸᓂᕐᐸᓕᐊᑐᐃᓐᓇᒪᑕ. [...] ᓄᓇᕐᔪᐊᖅ 
ᐊᐅᓚᓂᖓᓄᑦ, ᓄᓀᑦ ᖁᒻᒧᐸᓪᓕᐊᒪᑕ.” ᑌᒣᓕᑦᓱᓂ (ᐋᓚᓐ ᑯᐊᑕᓐ) 
ᐅᖃᓚᐅᔪᖅ. 

ᐃᒣᑦ ᐃᒃᑲᓯᕙᓪᓕᐊᓂᖏᑦ 

ᐃᒣᑦ ᐃᒃᑲᓯᕙᓪᓕᐊᓂᖏᑦ ᐃᓱᒫᓗᑎᒋᔭᐅᓗᐊᖕᖑᐊᐳᑦ ᐃᖃᓗᑉᐲᑦ ᐱᑦᔪᑎᒋᑦᓱᒋᑦ: 

 “ᐊᕐᕌᒍᐃᑦ ᐊᒥᓱᖕᖏᑐᑦ ᐊᓂᒍᓕᕐᑎᓗᒋᑦ ᐃᒣᕈᑉᐸᓕᐊᓯᒪᔪᒻᒪᕆᐅᓕᕐᖁᖅ. [...] ᐊᒻᒪᓗ ᐊᕐᕌᒍᓚᐅᔪᖅ 
ᐅᕝᕙᓘᓐᓃᑦ ᐅᖓᓪᓕᐊᓂᐅᓚᐅᔪᖅ, ᑐᓴᓚᐅᔪᒻᒥᔪᖓ ᐃᖃᓗᑉᐲᒎᖅ ᑕᕆᐅᕐᒦᑐᐃᓐᓇᓕᕐᓂᖏᓐᓂᒃ ᑯᒐᔮᑦ 
ᑰᑦᓯᐊᕈᓐᓀᓂᖏᓐᓄᑦ ᑕᓯᕐᓄᑦ ᐅᑎᕐᖃᔦᕋᒥᒃ.” ᑌᒣᓕᑦᓱᓂ (ᔮᓂ ᒣ) ᐅᖃᓚᐅᔪᖅ. 

ᖃᓯᒋᐊᕐᓯᐅᕕᐅᑉ ᑰᖓ ᐱᓗᐊᕐᑐᖅ, ᐃᖃᓗᓐᓂᐊᓲᓄᑦ ᖃᐅᔨᒪᔭᐅᓲᖑᓕᕐᑐᖅ ᐃᖃᓗᑉᐱᖃᑦᓯᐊᕈᓐᓀᕆᐊᖓ ᐱᓗᐊᕐᑐᒥᒃ 

(2017-ᒥᑦ 2019 ᐊᕐᕌᒍᖓ ᑎᑭᑦᓱᒍ) 

ᓄᓇᐅᑉ ᐊᑖ ᐊᐅᑉᐸᓕᐊᓂᖓ 

ᓄᓇᐅᑉ ᐊᑖᖓ ᐊᐅᑉᐸᓕᐊᓂᖓ ᑰᓪᓗ ᐹᖏᑦ ᑲᑕᑦᓱᑎᒃ ᓯᑐᓲᒍᓕᕐᓂᖏᑦ, ᑕᑯᔭᐅᓗᑭᓲᒍᓕᕐᓱᒍᓕᕐᑐᑦ ᑰᑦᔪᐊᑉ ᓴᓂᐊᓂ 

ᐊᕐᕌᒍᐃᑦ ᖁᓖ/ᑕᓪᓕᒪᐅᔪᕐᑐᐃᑦ ᓈᓕᕐᑎᓗᒋᑦ. ᑕᒪᓐᓇ ᐃᖃᓗᑉᐱᓄᑦ ᐊᕝᕕᐊᓗᑕᐅᓂᕐᐸᐅᔭᖏᑦᑑᒐᓗᐊᖅ 

ᐊᕐᖁᑎᒋᓲᖏᓐᓄᑦ, ᑭᓯᐊᓂ ᐱᓀᓗᑕᐅᓂᕐᐹᖑᕙᓪᓕᐊᑐᐃᓐᓇᖂᓕᕐᑐᖅ ᒫᓐᓇᖃᒻᒥᖅ. 

ᐋᓚᓐ ᑯᐊᑕᓐ ᑐᑭᓯᓇᕐᑎᓯᓚᐅᔪᖅ ᒪᕐᕉᓂ ᑰᓐᓂᒃ ᓱᕐᕋᑕᐅᒪᓕᕐᑑᓂᒃ ᑰᒃ ᐹᖏᒃ ᓯᑐᖃᑦᑕᓂᖏᓐᓄᑦ ᑰᑦᑐᑦ ᐅᑯᓅᖓ: 

ᐊᑦᓴᓯᔫᒧᑦ [ᓄᓇᖕᖑᐊᖅ 2.1] ᐊᒻᒪᓗ ᑰᑦᔪᐊᑉ ᑰᖓᓄᑦ. ᑖᒃᑯᐊ ᐃᖃᓗᑉᐱᓄᑦ ᐊᕐᖁᑎᐅᓲᒍᖕᖏᑲᓗᐊᕐᓱᑎᒃ, ᑭᓯᐊᓂ 

ᐃᓕᒪᓇᕐᑎᓯᔫᑦ ᓄᓇᐅᑉ ᐊᑖᖓ ᐊᐅᑉᐸᓕᐊᓂᖓᓄᑦ ᓱᕐᕋᐃᓯᒪᑐᐃᓐᓇᕆᐊᖃᕐᓂᖏᓐᓂᒃ ᐃᖃᓗᑉᐲᑦ ᐊᕐᖁᑎᒋᓲᖏᑦ 

ᑯᓐᓂ. 

“ᑰᑦ ᓴᓂᕋᖏᑦᑕ ᐹᖏᓐᓂᒃ ᓯᑐᓯᒪᓕᕐᑐᓂᒃ ᑕᑯᖃᑦᑕᓯᒪᔪᖓ (ᑰᒻᒪᕆᐊᓗᓐᓂ) ᑌᒣᓐᓂᑯᖏᓐᓄᑦ ᓯᐅᕋᔮᓄᑦ 
ᓯᑐᕕᐅᓲᑦ ᑰᑦ. ᐅᑭᐅᑦ ᐃᓚᖏᓐᓂ ᖃᐅᔨᑦᓴᓚᕆᐅᓲᑦ ᑰᑦ ᐹᖏᑦ ᓯᑐᔪᕕᓂᐅᓕᑐᐊᕐᒪᑕ ᐊᓯᑦᔨᓯᒪᓪᓚᕆᓐᓂᖏᑦ 
ᑕᑯᑦᓴᐅᓲᖑᒻᒪᑕ ᐊᒻᒪᓗ ᐃᖃᓗᑉᐲᑦ ᓱᕓᔭᕐᕕᒋᓲᖏᑦ ᖃᑦᓰᑦ ᓴᐅᔭᐅᒪᓕᕐᒪᖔᑕ ᖃᐅᔨᒪᓇᕋᑎᒃ. ᑰᑦᔪᐊᑉ ᑰᖓ 
ᑕᑉᐹᓂ ᑲᖏᕙᓯᓐᓂᓴᒥ ᐹᖏᑦ ᓯᑐᓂᐅᓲᒍᓕᕐᒥᔪᑦ [...] ᑰᑉ ᓴᓂᕋᓕᒫᕋᓗᐊ ᐅᓄᖕᖓᓯᒪᓕᕐᑐᖅ.” ᑌᒣᓕᑦᓱᓂ 
(ᐋᓚᓐ ᑯᐊᑕᓐ) ᐅᖃᓚᐅᔪᖅ. 

ᔮᓂ ᒣ ᐅᓂᒃᑲᐅᓯᖃᓚᐅᔪᒻᒥᔪᑦ ᐊᑦᓴᓯᔫᑉ ᐹᖓᑕ ᐃᓚᖓ ᓯᑐᓯᒪᓕᕐᓂᖓᓂᒃ [ᓄᓇᖕᖑᐊᖅ 2.1]: 

ᓄᓇᕐᔪᐊᖅ ᐊᐅᓚᓂᖓᓄᑦ: ᓄᓇ 

ᐱᑭᐊᕐᐸᓕᐊᓯᒪᕗᖅ ᓯᑯᐊᓗᓐᓄᑦ 

ᐱᑭᐊᕐᑎᑕᐅᕙᓪᓕᐊᓱᑎᒃ ᑭᖑᓪᓕᐹᒥ 

ᓄᓇᕐᔪᐊᑉ ᖁᑦᓯᑐᖓ 

ᓯᑯᓕᐊᓘᖏᓐᓈᑎᓪᓗᒍ (NSIDC 
2020) 

“ᐊᒥᓱᐊᓗᓐᓂᒃ ᑕᑯᓯᒪᓕᕐᖁᖓ [ᑰᑦ ᐹᖏᑦ ᓯᑐᓯᒪᓕᕐᑐᓂᒃ]. ᑰᓕᒫᕋᓗᐃᑦ ᐹᖏᑦ ᓯᑐᕙᓪᓕᐊᑐᐃᓐᓇᑐᑦ. ᓄᓇᐅᑉ 
ᐊᑖ ᐊᐅᑉᐸᓕᐊᓂᖓᓅᕙᓗᑦᑐᖅ, ᐊᒻᒪᓗ ᓄᓇᐅᑉ ᐊᑖ ᖁᐊᒍᖏᓐᓈᑎᓪᓗᒍ ᓯᑐᒋᒃᑯᑎᓪᓚᕆᐅᕙᓗᓐᓂᒪᑦ, ᑰᑉ 
ᓴᓂᕌᖓ. ᐊᑦᓴᓯᔫᒥ [ᓄᓇᖕᖑᐊᖅ 2.1-ᒥᑦᑐᖅ], ᖃᕐᖃᐅᓂᕋᕐᑕᐅᒍᓐᓇᔭᒐᓂ, ᑭᓯᐊᓂ 300-ᓂᒃ ᐃᑎᒐᓐᓄᑦ 
ᑭᖏᓐᓂᖃᓕᕐᑐᖅ, ᑰᑉ ᐊᑭᐊᓄᑦ ᑎᑭᕋᑕᕐᓱᒍ ᓯᑐᕕᐅᓯᒪᑦᓱᓂ ᓯᒥᑦᑕᐅᓯᒪᓕᓚᐅᔪᖅ ᑕᕐᖀᑦ ᐊᒥᓱᑦᔭᖏᑦᑐᑦ ᓈᓕᕐᑐᑦ 
ᑌᒣᓕᔪᕕᓂᐅᓚᐅᔪᑎᓪᓗᒍ [...] ᑌᒣᖃᑦᑕᓯᒪᑦᔭᖏᑦᑐᑦ ᑕᒪᒃᑯᐊ ᐊᕐᕌᒍᐃᑦ 30, 40, 50 ᐊᓂᒍᓕᕐᑎᓗᒋᑦ. 
ᓄᓇᓕᒻᒥᐊᓛᑦ, ᓄᓇᐅᑉ ᐊᑖᓂ ᖁᐊᕐᒧᑦ ᑎᑭᐅᑎᖃᑦᑕᓯᒪᔪᒍᑦ ᐳᐊᕐᕆᔭᓕᕋᑦᑕ. ᑕᑯᓲᖑᓕᕐᑐᖓ ᑌᒃᑯᐊ 
ᖃᐅᕐᑎᕆᔩᑦ ᖁᐊᕐᓯᒪᔪᓕᕆᓚᐅᕐᓯᒪᑦᔭᒍᓐᓀᑐᑦ.” ᑌᒣᓕᑦᓱᓂ (ᔮᓂ ᒣ) ᐅᖃᓚᐅᔪᖅ. 

 

ᓄᓇᐅᑉ ᐊᑖ ᐊᐅᑉᐸᓕᐊᓂᖓᓄᑦ ᑕᓰᑦ ᓱᕐᕋᑕᐅᒪᑐᐃᓐᓇᕆᐊᖃᕐᒥᔪᑦ ᖃᓄᓪᓗᐊᑎᒋᒃ ᐊᖏᓂᖃᕐᓂᖏᑦ ᒪᓕᑦᓱᒋᑦ: 

 “ᖃᐅᔨᖃᑦᑕᓯᒪᓕᕐᖁᖓ ᐊᒥᓱᑲᓪᓛᓗᓐᓂᒃ ᑕᓯᖕᖑᓯᒪᔪᓂᒃ ᓄᑖᓂᒃ ᓄᓇᐅᑉ ᐊᐅᑉᐸᓕᐊᓂᖓᓄᑦ. ᑕᓰᓪᓗ 
ᐊᖏᓕᐅᒥᓯᒪᓕᕐᓱᑎᒃ, ᐃᒃᑲᓂᕐᓴᐅᓕᕐᓱᑎᓪᓗ.” (ᑭᓇᐅᒻᒪᖔᑦ ᓇᓗᓀᕐᑕᐅᓯᒪᖕᖏᑐᖅ) ᑌᒣᓕᑦᓱᓂ ᐅᖃᓚᐅᔪᖅ. 

ᑭᒋᐊᑦ 

“ᐃᓅᓱᑦᑑᑎᓪᓗᖓᓕ, ᑭᒋᐊᖃᕐᐸᓚᐅᑦᔭᖏᓪᓚᖅ [ᑰᑦᔪᐊᒥ ᑲᖏᕐᓱᐊᓗᒃᔪᐊᒥᓗ]. ᓱᓇᖃᒐᓛᑉᐸᓚᐅᖕᖏᑐᖅ. 
ᑐᓴᐅᒪᓚᐅᕐᓯᒪᖕᖏᑐᒍᓗᓐᓃᑦ ᑭᒋᐊᖃᕐᒪᖔᑦ. ᑕᑯᒋᐊᖕᖓᖃᑦᑕᓯᓚᐅᕐᓯᒪᔪᖓ ᓴᕐᕙᑲᓪᓚᒥ. ᐃᒻᒪᖄ 1958-
ᒥᐅᕐᖂᑐᖅ. ᑭᒋᐊᕐᓄᑦ ᓯᒥᑦᓯᓯᒪᓂᑯᖏᓐᓄᑦ ᐅᓕᑦᓯᒪᔪᖃᓚᐅᕐᓯᒪᔪᑦ ᑖᕙᓐᓇ. ᐊᒥᓱᖕᖑᐸᓪᓕᐊᓯᑐᐃᓐᓇᓯᒪᔪᑦ 
ᑌᒪᖕᖓᓂᓂᑦ ᐊᕐᕌᒍᓂ ᐊᓂᒍᓕᕐᑐᓂ, ᐊᒻᒪᓗ ᑭᒋᐊᓄᑦ ᓯᒥᑦᑐᑕᐅᓯᒪᔪᐃᑦ ᓄᑖᑦ ᐊᒥᓱᖕᖑᐸᓪᓕᐊᑐᐃᓐᓇᓕᕐᓱᑎᒃ. 
ᐊᓯᐅᑐᐃᓐᓇᑑᔮᓕᓚᐅᕐᓯᒪᒻᒥᒪᑕ ᓯᒥᑦᑐᓯᒪᔭᖏᑦ ᐊᑯᓂᓂᑕᖕᖑᓯᒪᓲᖑᓕᕐᑐᑦ ᖃᐅᔨᒪᖕᖏᑕᒃᑲ ᑭᒋᐊᑦ 
ᓯᑐᓯᒪᒻᒪᖔᑕ ᒪᔪᕐᓯᒪᒻᒪᖔᑕᓘᓐᓃᑦ, ᑭᓯᐊᓂ ᓯᒥᑦᑐᓯᒪᔭᖏᑦ ᓄᑖᑦ ᐊᒥᓱᖕᖑᒋᐊᓪᓚᓗᑎᒃ ᓄᐃᓛᕐᒥᔪᑦ. ᑕᒪᓐᓇ 
ᐱᕙᓪᓕᐊᑐᐃᓐᓇᓯᒪᓕᕐᑐᖅ ᐊᕐᕌᒍᓂ 55-ᓂ ᐅᖓᑖᓄᓘᓐᓃᑦ. ᐊᒻᒪᓗ ᒫᓐᓇ/ᑕᒐᑕᒐ ᑭᒋᐊᖃᓲᖑᓕᕐᑐᖅ ᓇᐹᕐᑐᐃᑦ 
ᐱᕈᕐᕕᒋᓲᖏᑦᑕ ᐃᓱᐊᑕ ᓂᒡᒋᐊᓂ/ᑕᕐᕋᖓᓂ... ᓱᑲᑦᑐᒪᕆᐅᓕᕐᑐᑦ.” ᑌᒣᓕᑦᓱᓂ (ᔮᓂ ᒦ) ᐅᖃᓚᐅᔪᖅ. 

ᐊᐱᕐᓱᑕᐅᒐᒥ ᖃᖓ ᓯᕗᓪᓕᐹᒥ ᑭᒋᐊᑦ ᐊᒥᓱᖕᖑᕆᐊᑲᓪᓚᓂᓐᓂᒪᖔᑕ, ᔮᓂ ᒣ ᑭᐅᒪᐅᔪᖅ ᐃᒣᓕᑦᓱᓂ: 

“ᐃᒻᒪᖄ ᖃᖓᑦᑕᔫᖃᑦᑕᓲᖑᓕᕐᑎᓗᖓ, 1963-ᒥ. 1970 ᐊᒻᒪᓗ 1980 ᐊᕐᕌᒍᖏᓐᓂᐅᖂᕐᑐᖅ 
ᐊᒥᓱᖕᖑᕆᐊᑲᓪᓚᓯᒪᔪᕆᔭᒃᑲ ᑯᒐᔮᓐᓂ ᑰᑦᑐᓂ ᑰᒻᒪᕆᓐᓄᑦ.” ᑌᒣᓕᑦᓱᓂ (ᔮᓂ ᒣ) ᐅᖃᓚᐅᔪᖅ. 

ᑭᒋᐊᑦ ᓇᐹᕐᑐᐃᑦ ᐱᕈᕐᕕᒋᓲᖏᑦᑕ ᐃᓱᐊᑕ ᓂᒡᒋᐊᓃᓱᖑᓕᕐᑐᑦ. ᐃᓄᐃᑦ ᐃᓚᖏᓐᓄᑦ ᑕᑯᔭᐅᓯᒪᔪᑦ ᐊᓪᓛᑦ 

ᐊᐅᐸᓗᒻᒥ: 

“ᑭᒋᐊᓄᑦ ᓯᒥᑦᑐᑕᐅᓯᒪᔪᓂᒃ ᑕᑯᓯᒪᕗᖓ ᐊᐅᐸᓘᑉ ᓴᓂᐊᓂ, ᓱᓇᑕᖃᖕᖏᑐᐊᓗᒻᒥ, ᐅᑉᐱᖃᕋᓗᐊᕐᓱᓂ. [...] 
ᓯᒥᑦᑐᐃᓯᒪᓯᒪᔪᑦ ᓇᐹᕐᑐᑕᖃᖕᖏᑐᐊᓗᒻᒥ ᖃᐃᖕ?” ᑌᒣᓕᑦᓱᓂ (ᑭᓇᐅᒻᒪᖔᑦ ᓇᓗᓀᕐᑕᐅᓯᒪᖕᖏᑐᖅ) 
ᐅᖃᓚᐅᔪᖅ. 

ᔮᓂ ᒣ ᑐᓴᐅᒪᓂᕋᓚᐅᔪᖅ ᑲᖏᓱᒧᑦ ᑎᑭᐅᑎᓯᒪᓕᕆᐊᖏᓐᓂᒃ ᐊᓪᓛᑦ: 

“ᑐᓴᐅᒪᔪᖓ ᑲᖏᕐᓱᒥᐅᑦ ᑭᒋᐊᓂᒃ ᑕᑯᖃᑦᑕᓯᒪᓂᖏᓐᓂᒃ ᑲᖏᕐᓲᑉ ᑰᖓᓂ... ᑕᒫᖕᖓ 200 ᒣᓕᑲᓵᓄᑦ 
ᐅᖓᓯᓐᓂᓕᒻᒥ ᓂᒡᒋᑎᓐᓂ/ᑕᕐᕋᑎᓐᓂ. ᐅᖓᓯᑦᑐᐊᓘᓕᕐᑐᑦ! ᓂᒡᒋᒧᐊᕐᐸᓕᐊᔪᑦ/ᑕᕐᕋᒧᐊᕐᐸᓕᐊᔪᑦ.” ᑌᒣᓕᑦᓱᓂ 
(ᔮᓂ ᒣ) ᐅᖃᓚᐅᔪᖅ. 

ᐋᓚᓐ ᑯᐊᑕᓐ ᑐᓴᕐᑎᓯᒍᑎᖃᓚᐅᔪᖅ ᐊᓈᓇᒥᑕ ᓱᕐᖁᐃᑕᐅᕋᑕᕐᓯᒪᖕᖏᑲᓗᐊᕐᑎᓗᒍ ᐃᓱᒪᒋᓯᒪᔭᖓᓂᒃ ᓱᒧᑦ ᑭᒋᐊᑦ 

ᓂᒡᒋᓕᐊᕿᐊᓯᑲᓪᓚᓂᕐᒪᖔᑕ (ᑕᕐᕋᒧᐊᓯᑲᓪᓚᓂᕐᒪᖔᑕ): 

“1970 ᐊᕐᕌᒍᖏᑦ ᐃᓱᓕᒋᐊᕕᓐᓂᐅᓴᑎᓪᓗᒋᑦ, ᑐᓴᐅᒪᕙᓪᓕᐊᐸᓕᓚᐅᕐᑐᒍᑦ ᑭᒋᐊᑦ ᐊᒥᓲᖕᖏᑐᐃᑦ 
ᖃᐅᔨᔭᐅᖃᑦᑕᓕᕐᓂᖏᓐᓂᒃ ᑰᒻᒥ, ᐊᔪᒉᑦᑑᓚᐅᕐᓯᒪᔪᑦ ᖃᐅᔨᔭᐅᖃᑦᑕᓕᕐᒪᑕ. 1970 ᐊᕐᕌᒍᖏᑦ 
ᐱᒋᐊᕐᖃᒥᐅᑎᓪᓗᒋᑦ ᕿᑎᕐᖃᖏᓐᓃᓕᕐᑎᓗᒋᓪᓘᓃᑦ, ᑐᓴᐅᒪᓇᖃᑦᑕᕈᓐᓀᓚᐅᕐᓯᒪᒻᒥᔪᑦ. ᑭᓯᐊᓂ ᑭᖑᓂᖓᒍᑦ 
ᐅᓄᕐᓯᒋᐊᑲᓪᓚᓯᒪᔪᐊᓘᓕᕐᑎᓗᒋᑦ ᑕᑯᔭᐅᖃᑦᑕᓯᓚᐅᕐᓯᒪᒻᒥᔪᑦ. ᐃᓄᐃᑦ ᐅᖃᖃᑦᑕᓯᒪᔪᐃᑦ ᑰᒻᒪᕆᑦᑎᒍᑦ 
ᑎᑭᑉᐸᓕᐊᓂᕋᐃᑦᓱᑎᒃ, ᓂᒡᒋᒧᐊᕐᓱᑎᒃ/ᑕᕐᕋᓕᐊᕐᓱᑎᒃ ᓯᑦᔭᑎᒍᑦ. ᐊᓈᓇᒐ ᐅᖃᖃᑦᑕᓯᒪᔪᖅ, 
ᒪᙯᑦᑎᐅᖏᒃᑲᓗᐊᓱᓂ, ᓱᕐᖁᐃᑕᐅᓚᐅᕐᓯᒪᕋᑕᖕᖏᑲᓗᐊᕐᑎᓗᒋᑦ ᐃᓱᒪᒋᔭᖃᕐᓯᒪᔪᖅ ᑌᒃᑯᐊ ᐊᓪᓓᑦ ᓄᓇᒥᐅᑌᑦ 
(ᓇᔅᑳᐱᐅᓂᕋᕐᑕᐅᔪᐃᑦ) ᑭᒋᐊᕐᓂᒃ ᒥᑭᒋᐊᕐᓂᐊᖃᑦᑕᓯᒪᒻᒪᑕ ᑌᒪᖕᖓᓂᐊᓗᒃ, ᓄᑦᑎᑕᐅᑦᓱᑎᒃ 
ᓅᑕᐅᓚᐅᕐᓯᒪᑎᓪᓗᒋᑦ ᓴᕙᕕᐊᓪᒧᑦ. ᑌᒣᑦᑕᕕᓂᐅᑎᓪᓗᒋᑦ, ᒥᑭᒋᐊᕐᓂᐊᔭᒍᓐᓀᒪᑕ ᑭᒋᐊᕐᓂᒃ, 
ᐅᓄᕐᓯᐅᒥᓪᓚᕆᑦᓯᒪᔪᐃᑦ ᐱᔭᐅᓲᒍᑦᔭᒍᓐᓀᕋᒥᒃ. ᖃᖓᑐᐃᓐᓇᓕᒫᖅ ᐅᒪᔪᐃᑦ ᐊᒥᓱᖕᖑᐸᓪᓕᐊᓕᑐᐊᕋᒥᒃ, 
ᓇᒧᑐᐃᓐᓈᔭᕐᐸᓕᐊᓯᓲᑦ. ᐊᒥᓱᐊᓘᓗᑎᒃ ᑕᕝᕙᓂᓭᓇᑐᐊᕈᑎᒃ ᓄᖑᑉᐸᓕᐊᖔᑐᐃᓐᓇᕋᔭᕋᒥᒃ, ᑌᒣᒻᒪᑦ ᓅᑉᐸᓕᐊᓯᓲᑦ 
ᓇᔪᓚᐅᕐᓯᒪᖕᖏᑕᒥᓄᑦ.” ᑌᒣᓕᑦᓱᓂ (ᐋᓚᓐ ᑯᐊᑕᓐ) ᐅᖃᓚᐅᔪᖅ. 

ᑭᒋᐊᑦ ᓂᒡᒋᒧᐊᕐᐸᓕᐊᑐᐃᓐᓇᓂᖏᓐᓄᑦ ᐱᑦᔪᑕᐅᑐᐃᓐᓇᕆᐊᖃᕐᒥᔪᖅ ᓂᕆᔭᑦᓴᖃᑦᓯᐊᕈᓐᓀᓂᖏᓐᓄᑦ ᓇᔪᕐᑕᒥᓂ, 

ᐊᒥᓱᖕᖑᕙᓪᓕᐊᓂᕐᒥᓄᑦ ᐊᒻᒪᓗ ᓂᓐᓂᐅᕙᓪᓕᐊᓂᑯᒥᓄᑦ: 

“ᑕᒪᒃᑯᐊ ᑭᒋᐊᑦ ᑌᒪᖕᖓᓂᐊᓗᒃ ᐱᐊᕋᐅᓕᓚᐅᕐᓂᕋᒪᓂᑦ ᑕᒫᓂᑦᑐᑦ ᖃᐃᖕ? ᑭᓯᐊᓂ 
ᐊᒥᓱᖕᖑᕙᓪᓕᐊᑐᐃᓐᓇᖂᕐᑐᑦ ᐅᕐᐱᖃᖕᖏᓂᕐᓴᐅᓯᒪᔪᓂ, ᑭᓯᐊᓂ ᐅᕐᐲᑦ ᐱᕈᕐᐸᓕᐊᑐᐃᓐᓇᒥᔪᑦ ᓇᓂᓕᒫᖅ. 
ᑌᒣᓐᓂᑯᖏᓐᓄᑦ ᑕᑯᑦᓴᐅᓕᕐᑐᑦ ᓂᒡᒋᒧᐊᕐᐸᓕᐊᓂᖏᑦ/ᑕᕐᕋᓱᐊᕐᐸᓕᐊᓂᖏᑦ, ᓂᕆᔭᑦᓴᖃᕐᓂᓴᐅᓂᓴᒧᐊᕐᓱᑎᒃ.” 
(ᑭᓇᐅᒻᒪᖔᑦ ᓇᓗᓀᕐᑕᐅᓯᒪᖕᖏᑐᖅ) ᑌᒣᓕᑦᓱᓂ ᐅᖃᓚᐅᔪᖅ. 

ᔮᓂ ᒣ ᑐᑭᓯᓇᕐᑎᓯᓚᐅᔪᖅ ᑭᒋᐊᑦ ᓯᒥᑦᑐᐃᓲᖑᒋᐊᖏᑦ ᐅᔭᕋᕐᓂᒃ ᐊᒥᓱᒻᒪᕆᓐᓂᒃ ᓯᕐᒥᓂᓪᓗ ᐊᑐᕐᓱᑎᒃ ᐱᕈᑦᑐᐃᑦ 

ᐊᒥᒐᓱᐊᕐᒪᑕ: 

“ᑕᑯᕙᑦᑐᖓ ᓇᐹᕐᑐᐃᑦ ᐱᕈᕐᕕᒋᓲᖏᑦᑕ ᐃᓱᓕᕕᖏᓐᓂ ᐅᕝᕙᓘᓐᓃᑦ ᐅᕐᐲᑦ ᐱᕈᕐᕕᒋᓲᖏᑦᑕ ᐃᓱᓕᕕᖏᓐᓂ, 
ᓂᒡᒋᕙᓯᒥ/ᑕᕐᕋᕙᓯᒥ ᐊᓪᓛᑦ ᐅᕐᐱᖓᑦᓯᐊᓲᒍᑦᔭᖏᑦᑐᒥ. ᑌᒣᒻᒪᑦ ᐅᔭᕋᕐᓂᒃ ᒪᕐᕋᓂᓪᓗ ᓯᒥᑦᑐᐃᒍᑎᖃᖔᓲᖑᓕᕐᑐᑦ. 
ᐃᓱᒪᑕᕋᑕᐃᑦ, ᐃᓓ?” ᑌᒣᓕᑦᓱᓂ (ᔮᓂ ᒣ) ᐅᖃᓚᐅᔪᖅ. 

ᐃᖃᓗᑉᐲᑦ ᓱᕐᕋᑕᐅᒪᖕᖏᓂᕐᓴᐅᓲᑦ ᑭᒋᐊᓄᑦ ᐃᓯᐅᕋᓕᕐᑖᑦ ᓱᕐᕋᑕᐅᒪᓂᕐᓴᐅᑎᓪᓗᒋᑦ, ᑰᑦᔪᐊᑉ ᓴᓂᐊᓂ ᐱᓗᐊᕐᑐᖅ: 

“[ᐃᖃᓗᑉᐲᑦ ᐊᕐᖁᑎᒋᓲᖏᑦ ᑰᒐᔮᑦ] ᓯᒥᑦᑕᐅᓚᕆᓲᑦ, ᑭᓯᐊᓂ ᑌᒪᖕᖓᓕᒫᑐᐃᓐᓇᐅᔭᖏᑦᑐᖅ ᐃᓯᐅᕋᓕᑦᑖᑦ 
ᓇᔪᓲᖏᑦ ᑰᒐᔮᑦ ᓯᒥᑦᑐᑕᐅᓲᖑᓂᕐᓭᑦ. ᑰᒐᔮᒍᓗᐃᑦ ᑕᓯᐊᓗᒻᒧᑦ ᑰᓲᑦ, ᐊᒥᓱᒻᒪᕆᐊᓗᓐᓂᒃ ᖃᓄᐃᑦᑐᑐᐃᓐᓇᓂᒃ 
ᐋᓇᓂᒃ/ᐋᓈᒃᑭᓂᒃ ᐱᖃᑦᑕᓯᒪᑦᓱᑕ ᑲᑕᓐᓂᒥ ᓯᑯ ᓵᑦᑑᖏᓐᓈᑎᓪᓗᒍ ᐅᑭᐊᑦᓴᐅᓕᑐᐊᕐᒪᑦ, ᑭᓯᐊᓂ ᑭᒋᐊᓐᓄᑦ 
ᓯᒥᑦᑐᐃᖃᑦᑕᓂᐅᓕᕐᑎᓗᒋᑦ ᐊᕐᕌᒍᕐᓂ ᐊᓂᒍᕐᓯᒪᓕᕐᑐᓂ ᑯᒐᔮᒍᓗᐃᑦ ᐃᖃᓗᖃᓲᖑᒍᐃᓐᓀᑐᑦ. ᑌᒣᑐᑦᑑᓕᕆᕐᒥᔪᑦ, 
ᐃᖃᓗᑉᐲᑦ ᑌᒫᕋᓗᒃ ᐊᕐᖁᑎᖃᕈᓐᓀᓗᑐᐊᓗᕐᖂᔭᖏᑦᑑᒐᓗᐊᑦ.” ᑌᒣᓕᑦᓱᓂ (ᔮᓂ ᒣ) ᐅᖃᓚᐅᔪᖅ. 

ᓄᓇᖕᖑᐊᖅ 2.2 ᓄᐃᑕᑎᑦᓯᔪᖅ ᓇᓂ ᑭᒋᐊᑦ ᑕᑯᔭᐅᖃᑦᑕᖃᒻᒥᐅᒪᖔᑕ ᑰᑦᔪᐊᑉ ᓴᓂᐊᓂ. 

 

ᑭᒋᐊᑦ ᓯᒥᑦᑐᓯᒪᔭᖏᑦ ᖃᓄᓪᓗᐊᑎᒋᒃ ᓱᕐᕋᐃᓯᒪᓂᖏᑦ ᐃᖃᓗᓐᓂᒃ ᐊᑦᔨᒌᖃᑦᑕᔭᖏᑦᑐᑦ ᐊᖏᓂᖏᑦ ᒪᓕᑦᓱᒋᑦ: 

“[ᐃᖃᓗᑉᐲᑦ ᓱᕐᕋᑕᐅᓯᒪᒍᓐᓇᑐᕆᔭᒃᑲᓕ] ᖃᓄᓪᓗᐊᑎᒋᒃ ᑭᒋᐊᑦ ᓯᒥᑦᓯᒪᔭᖏᑦ ᐊᖏᓂᖃᕐᒪᖔᑕ, ᖃᐃ? ᐃᓚᖏᑦ 
ᓯᒥᑦᑕᐅᓯᒪᔪᐃᑦ ᐃᑎᒐᓪᓗᐊᑐᐃᓐᓇᒥᒃ ᐊᖏᓂᖃᓲᖑᒻᒪᑕ. ᑭᓯᐊᓂ ᐊᓯᖏᓐᓂᒃ ᑕᑯᓯᒪᔪᖓ ᐳᕐᑐᓂᖏᑦ 
ᐊᖏᓂᖃᕈᓇᐅᔪᓂᒃ ᓯᑕᒪᓂᒃ ᐃᑎᒐᓐᓂᒃ. ᐊᒻᒪᓗ ᑕᒪᒃᑯᐊ ᓯᒥᑦᑐᓯᒪᔭᖏᑦ ᑭᒋᐊᑦ, ᑌᒣᓪᓗᐊᑐᓂᒃ ᐊᖏᓂᓖᑦ 
ᐳᕐᕆᓚᒍᓐᓇᔭᒐᑎᒃ ᐅᓕᑦᑕᐅᓕᕋᓗᐊᕈᑎᒃ ᐃᒪᕐᒧᑦ. ᑭᓯᐊᓂ ᒥᑭᓂᕐᓭᑦ, ᐳᕐᕆᓚᒍᓐᓇᓯᐊᕐᑐᕆᔭᒃᑲ 
ᐃᒪᕐᑕᓯᓗᐊᑐᐊᕈᑎᒃ. [...] ᐳᕐᑐᔪᐊᓗᑦᓴᖏᓚᐅᕐᐸᑕ, ᐃᖃᓗᓐᓄᑦ ᖄᖓᒍᕐᕕᐅᒍᓐᓇᑐᑦ. ᑌᑦᓱᒪᓂᑎᑐᑦ 
ᑕᓯᐅᔭᐅᑉ ᓴᓂᐊᓂᑦᑐᑎᑐᑦ, ᑖᕙᓂᑦᓱᑕ ᑕᑯᓯᒪᔪᒍᑦ ᒪᕐᕉᓂᒃ ᐱᖓᓱᑦᓴᕈᑎᓪᓗ ᑭᒋᐊᓐᓄᑦ ᓯᒥᑦᑕᐅᓯᒪᔪᓂᒃ, ᑭᓯᐊᓂ 
ᑕᑯᓯᒪᔪᒍᑦ ᐃᖃᓗᑉᐲᑦ ᓯᒥᑦᑕᐅᓯᒪᔪᐃᑦ ᖄᖓᒍᑐᐃᓐᓇᖃᑦᑕᑐᓂᒃ” (ᑭᓇᐅᒻᒪᖔᑦ ᓇᓗᓀᕐᑕᐅᓯᒪᖕᖏᑐᖅ) 
ᑌᒣᓕᑦᓱᓂ ᐅᖃᓚᐅᔪᖅ. 

ᐱᓀᓗᑕᒻᒪᕆᐅᓯᒍᓐᓇᑐᑦ ᑭᒋᐊᑦ ᓄᓪᓚᓯᒪᓕᑐᐊᕐᒪᑕ, ᓯᒥᑦᑐᑕᕕᓂᖏᑦ ᐲᕋᓱᐊᕆᐊᒥᒃ ᐊᕐᓱᕈᓐᓇᑐᑲᓪᓚᐅᓲᖑᒻᒪᑕ 

ᓄᓪᓚᓯᒪᔪᑐᖃᐅᓕᕐᑎᓗᒋᑦ. 

“ᐊᖏᓂᕐᐸᐅᔪᕆᔭᕋᓕ, ᐊᑦᑕᓇᕐᑐᒥᑦᑎᓯᓂᕐᐸᐅᔪᕆᑦᓱᒍ [ᐃᖃᓗᑉᐱᓂᒃ] (ᐃᒣᕈᑉᐸᓕᐊᓂᖅ ᐱᒐᓗᐊᕐᒥᑎᓪᓗᒍ 
ᐊᐅᓚᒋᐊᓪᓚᑕᐅᖃᔭᕋᓂᓗ ᐃᓄᓐᓄᑦ)... ᑭᒋᐊᓄᑦ ᑐᑭᑕᐅᕙᓪᓕᐊᑐᐃᓐᓇᓚᖓᑐᐊᕈᑦᑕ 
ᐊᕐᓱᕈᓐᓇᓯᕙᓪᓕᐊᑐᐃᓐᓇᓚᖓᔪᑦ ᐅᕙᑦᑎᓄᑦ, ᓄᓪᓚᓚᕆᑐᐃᓐᓇᑐᐊᕐᐸᑕ ᑕᒫᓂ. ᐊᑕᐅᓯᐅᒐᓗᐊᕐᐸᑦ 
ᓯᒥᑦᑕᐅᓯᒪᔪᖅ, ᐊᒥᓱᖕᖑᑐᐃᓐᓇᕆᐊᖃᑦᓯᐊᒪᑕ.” (ᑭᓇᐅᒻᒪᖔᑦ ᓇᓗᓀᕐᑕᐅᓯᒪᖕᖏᑐᖅ) ᑌᒣᓕᑦᓱᓂ ᐅᖃᓚᐅᔪᖅ. 

“ᐆᒪᔪᐃᑦ ᐊᐅᓚᒍᓯᖏᓐᓂᒃ ᐃᒣᓲᓂᒃᑯᐊ ᓚᒍᒪᓲᖑᑦᔭᖏᓪᓚᖓ ᐸᓯᑦᓯᓂᐅᔭᑦᔭᓇᖓᓗ ᐆᒪᔪᐃᑦ ᓂᒪᓲᖑᓂᖏᓐᓂᒃ. 
ᐆᒪᔫᑦᓱᑎᒃ  ᐊᐅᓚᓲᖑᒻᒪᑕ... ᐅᕙᓐᓄᓕ ᓱᓕᒐᒐᓱᐊᑦᓯᐊᓱᖓ, ᐃᓄᓐᓂᒃ ᐊᓂᕐᑎᕆᔪᓕᒫᓂᒃ 
ᐱᓀᓗᑦᓰᓯᒪᓂᕐᐸᐅᔪᕆᑦᓱᕗᖓ. [ᑭᒋᐊᑦ] ᑕᑯᓐᓇᑕᒃᑯᓗ ᓈᒻᒪᖏᑦᑑᔪᕆᖕᖏᑕᒃᑲ, ᑭᓯᐊᓂ ᐃᖃᓗᑉᐱᓂᒃ 
ᓱᕐᕋᐃᓯᒪᑐᐊᕐᐸᑕ (ᐃᖃᓗᑉᐲᑦ ᑕᓯᕐᓄᑦ ᐅᑎᕐᖃᔦᕋᔭᑐᕐᐸᑕ, ᑭᒋᐊᓄᑦ, ᓈᒻᒪᖏᑦᑑᑎᓪᓗᒋᑦ ᑕᑯᓐᓈᕋᓗᐊᕐᓱᒍ. 
ᓱᕐᕋᐃᓯᒪᑐᐃᓐᓇᕆᐊᖃᕐᒪᑕ ᐃᖃᓗᓐᓂᐊᓂᒃᑯᑦ ᓂᕆᒋᔭᐅᓲᖑᓂᖏᓐᓂᒃ ᐃᓄᓐᓄᑦ.” ᑌᒣᓕᑦᓱᓂ (ᐋᓚᓐ ᑯᐊᑕᓐ) 
ᐅᖃᓚᐅᔪᖅ. 

ᐃᖃᓗᑉᐲᑦ ᐊᓯᖏᓪᓗ ᐃᖃᓗᐃᑦ ᐱᒻᒪᕆᐅᔪᖁᑎᒋᔭᐅᑦᓱᑎᒃ ᓂᕆᔭᐅᓲᖑᕗᑦ. ᐊᒥᓱᑲᓪᓛᓗᐃᑦ ᑰᑦᔪᐊᒥᐅᑦ 

ᑭᒋᐊᕕᓂᕐᑐᓲᖑᑦᔭᖏᑦᑐᑦ ᐊᒻᒪᓗ ᐃᓚᖏᑦ ᐅᖃᖃᑦᑕᓯᒪᑦᓱᑎᒃ ᒪᒪᕆᖕᖏᓂᕋᕐᓱᒋᑦ. ᑭᓯᐊᓂ, ᑭᒋᐊᕕᓂᕐᑐᓲᑦ ᐱᒻᒥᔪᑦ: 

“ᐃᓄᑐᐃᓐᓇᐅᖏᑦᑐᒐᓭᑦ ᐊᓯᕗᑦ ᑭᒋᐊᕕᕐᓂᕐᒥᒃ ᓂᕆᓲᑦ... ᒪᒪᕐᑐᐃᑦ ᐃᓓ? ᓂᕆᓯᒪᒻᒥᔭᒃᑲ. ᑭᓯᐊᓂ ᐊᒥᓱᕋᑌᑦ 
ᓂᕆᓲᒍᑦᔭᖏᑦᑕᖏᑦ, ᑌᒫᑦᓭᓇᖅ ᐅᑦᑑᑎᒋᓗᒋᑦ ᐊᑦᓭᑦ ᓂᕆᔭᐅᒍᒪᕐᖃᔭᖕᖏᒥᔪᑦ ᐃᓄᑐᐃᓐᓇᓄᑦ. ᐊᒥᓱᐃᑦ 
ᐊᑦᓴᕕᓂᕐᑐᓲᖑᑦᔭᖏᑦᑐᑦ. ᑭᓯᐊᓂ ᐊᓪᓓᑦ ᑯᔩᑦ ᓇᔅᑳᐱᓪᓗ ᓇᔪᕐᑕᖏᓐᓅᕈᑦᓯ, ᐊᑦᓴᕕᓂᕐᓂᒃ ᓂᕿᓲᑦ, ᑌᒣᒻᒪᑦ 
ᐱᒍᒪᔭᕐᓱᑕᐅᑐᐃᓐᓇᓲᖁᑎᒋᔭᒃᑲᓕ. ᐃᓄᐃᑦ ᑭᒋᐊᕕᓂᕐᓂᒃ ᓂᕆᓲᒍᖕᖏᑐᑦ... ᑭᓯᐊᓂ ᓄᓀᑦ ᐊᓯᖏᓐᓂᒃ 
ᒪᒪᕆᔭᐅᔪᐊᓗᑦᓱᑎᒃ ᐊᒻᒪᓗ ᐱᒍᒪᔭᕐᓱᓲᖑᔪᖃᕋᒥ ᐊᓯᑦᔨᑲᓪᓚᑐᐃᓐᓇᖃᔭᕐᓇᖏᑦᑐᖅ.” (ᑭᓇᐅᓂᖓ 
ᓇᓗᓀᕐᑕᐅᓯᒪᖕᖏᑐᖅ) ᑌᒣᓕᑦᓱᓂ ᐅᖃᓚᐅᔪᖅ.  

“[ᓂᕿᑐᐃᓐᓀᑦ] ᒪᒪᕆᔭᐅᒍᑎᒃ ᑭᓯᐊᓂ ᓂᕆᔭᐅᒍᒪᓲᖑᕗᑦ, ᐃᓄᐃᑦ ᐃᓚᖏᓐᓄᑦ ᒪᒪᕆᔭᐅᓪᓚᕆᓲᑦ. ᐃᓅᓱᓐᓂᓭᑦ 
ᒪᒪᕐᓴᓗᐊᖕᖏᓂᕐᓴᐅᑎᓪᓗᒋᑦ [...] ᐃᓱᒪᒋᔭᕋᓕ, ᑕᑯᓐᓇᕈᓯᕐᒥᑎᒎᕋᒥᒃ, ᐆᒪᔪᕐᓂᐊᓲᒍᖕᖏᓂᕐᓴᕗᑦ 
ᓂᕿᑦᓴᑖᕆᒐᓱᓲᖑᑦᔭᖏᓐᓇᑎᒋᑦ ᒥᕐᖁᖏᓐᓂ ᐱᒐᓱᐊᕐᓂᐅᓴᑦᓱᑕ. ᐅᐱᕐᖔᒥ/ᐊᐅᔭᒥ, ᐃᖃᓗᓐᓂᐊᓲᖑᔪᒍᑦ. 
ᐃᖃᓗᑦᑐᕈᒪᓂᕐᓴᐅᖏᓐᓇᐸᓚᖓᑦᓱᑕᓗ ᑭᒋᐊᕕᓂᕐᑐᕈᒪᖕᖏᓂᕐᓴᐅᓱᑕ. ᓂᕿᑦᓴᖃᑦᓯᐊᕈᓐᓀᐸᑦ 
ᐱᒐᓱᐊᕋᔭᕐᑐᓴᐅᒐᓗᐊᕐᑐᒍᑦ... ᑌᒪ ᑭᒋᐊᕕᓂᕐᓂᒃ ᖄᒻᐳᑲᕐᑎᑐᑦ ᐱᖃᑦᑕᕋᔭᕐᖂᑐᒍᑦ.” (ᑭᓇᐅᒻᒪᖔᑦ 
ᓇᓗᓀᕐᑕᐅᓯᒪᖕᖏᑐᖅ) ᑌᒣᓕᑦᓱᓂ ᐅᖃᓚᐅᔪᖅ. 

ᐊᓯᖏᑦ ᐱᓀᓗᑕᐅᒻᒥᔪᑦ ᐃᖃᓗᑉᐱᓂᒃ ᐃᖃᓗᓐᓂᐊᓂᕐᓄᑦ 

ᐃᖃᓗᑉᐱᓂᒃ ᐱᓗᐊᖃᑦᑕᓃᑦ 

ᐱᕈᕐᓰᕕᖃᕐᓂᒧᑦ ᐃᖃᓗᑉᐲᑦ ᐅᓄᕐᓯᐅᒥᓯᒪᔭᐅᔪᒐᓗᐊᑦ ᑰᑦᔪᐊᑉ ᓴᓂᐊᓂᑦᑐᐃᑦ, ᐃᓄᐃᑦ ᐃᓚᖏᑦ ᐃᓱᒫᓗᒋᔭᖃᕐᑐᑦ 

ᓄᓗᐊᕐᓂᐊᖃᑦᑕᓃᑦ ᓱᒃᑫᓕᐅᒥᑎᑦᓯᓯᒪᓂᐊᖕᖒᕆᔭᐅᑦᓱᑎᒃ ᐱᕈᕐᐸᓕᐊᓂᖏᓐᓂᒃ ᐃᖃᓗᑉᐲᑦ: 

“ᑕᒫᓐᓂ ᑲᒪᒋᔭᖃᕐᓂᖅ ᐱᓀᓗᑦᓯᓯᒪᓚᖓᔪᖅ, ᐃᓄᐃᑦ ᑐᐸᒋᐊᖕᖏᑐᐊᕐᐸᑕ ᓄᓗᐊᕐᓂᐊᖃᑦᑕᕈᓐᓀᖏᑐᐊᕐᐸᑕ, 
ᐃᖃᓗᑉᐲᑦ ᑕᒫᓂ ᐊᒥᓱᖕᖑᐸᓪᓕᐊᓚᖓᑦᔭᖏᑦᑐᑦ. ᑭᓯᑦᑕᐅᓱᑎᒃ/ᑭᑎᑦᑕᐅᓱᑎᒃ ᖃᑦᓯᐅᓂᕋᕐᑕᐅᓕᓚᐅᔪᒻᒪᖔᑕ 
ᐅᑭᐊᑦᓴᐅᓚᐅᔪᒥ ᑭᖑᓪᓕᐹᒥ (2017-ᒥ) ᑰᑦᔪᐊᕈᓯᕐᒥ. ᖃᐅᔨᒪᒐᓗᐊᕐᑐᖓ ᐊᒥᓱᖕᖑᕙᓪᓕᐊᓂᖏᓐᓂᒃ 

ᓱᒃᑫᑐᐊᐱᐅᑦᓱᑎᒃ, ᑲᒪᒋᔭᐅᑦᓯᐊᑐᒻᒪᕇᑦ. ᑭᓯᐊᓂ ᓄᓗᐊᕐᓂᐊᖃᑦᑕᖏᑐᐊᕐᐸᑕ ᐃᖃᓗᖃᑦᑕᖏᑐᐊᕐᐸᑕᓗ 
ᐅᓄᕐᓂᖏᑦ 200-ᓂᒃ 300-ᓂᓘᓐᓃᑦ, ᐃᖃᓗᐃᑦ ᐊᒥᓲᓂᕐᓭᑦ ᓱᕓᔭᕐᒥᓅᖃᑦᑕᕋᔭᕐᑐᑦ ᐊᒥᓲᓂᕐᓭᑦ.” (ᑭᓇᐅᒻᒪᖔᑦ 
ᓇᓗᓀᕐᑕᐅᓯᒪᑦᔭᖏᑦᑐᖅ) ᑌᒣᓕᑦᓱᓂ ᐅᖃᓚᐅᔪᖅ. 

ᓯᓚᐅᑉ ᐅᕐᖁᓂᖓ ᓂᓪᓚᓱᓐᓂᖓᓗ 

“ᐃᓱᒫᓗᒋᔭᖃᕐᓂᓴᐅᕗᖓᓕ, ᐃᖃᓗᑉᐲᑦ ᐱᑦᔪᑎᒋᑦᓱᒋᑦ, ᐅᕙᒍᑦ (ᐃᓄᐃᑦ) ᐊᓂᕐᑎᕆᔪᓕᒫᑦ ᐊᒻᒪᓗ ᓄᓇᓕᒃ 
ᐃᓄᒋᐊᑦᓯᕙᓪᓕᐊᑐᐃᓐᓇᒪᑦ ᐃᖃᓗᓐᓂᒃ ᓄᖒᑦᓯᕙᓪᓕᐊᑐᐃᓐᓇᕋᑦᑕ, ᓯᓚᐅᑉ ᐊᓯᑦᔨᕙᓪᓕᐊᓂᖓᓄᑦ. ᑯᒐᔮᑦ 
ᓂᕈᒥᑦᓯᕙᓪᓕᐊᓂᖏᑦ ᑌᒣᒻᒥᒪᑕ. [...] ᑕᓯᐅᔭᓕᐊᕐᓱᖓ 1980 ᐊᕐᕌᒍᖏᓐᓂ, ᐃᖃᓗᑉᐱᐊᕋᐃᑦ, ᓂᐅᓗᑐᔭᐅᑉ 
ᑯᖓᓄᑦ ᓴᓂᕐᕿᑏᑦ ᑯᒐᐱᖏᑦᑎᒍᑦ ᒪᔪᖃᑦᑕᓚᐅᕐᓯᒪᔪᑦ. ᑌᒣᓲᖑᐃᓐᓈᖁᕐᓱᑎᓪᓗ ᔪᕆᖏᓐᓇᑕᒃᑲᓕ. ᑭᓯᐊᓂ ᐊᕐᓇᕋ 
ᐅᖄᓚᓚᕕᖃᓚᐅᕐᓯᒪᔪᖅ ᐅᕙᓐᓄᑦ, ᐃᒻᒪᖄ ᖁᓖᑦ/ᑕᓪᓕᒪᐅᔪᐃᑦᑐᐃᑦ ᐊᕐᕌᒍᐃᑦ ᐊᓂᒍᓕᕐᑐᑦ, ᑕᑯᖃᑦᑕᓂᕋᕐᓱᑎᒃ 
ᐊᒥᓱᐸᐅᔮᓗᓐᓂᒃ ᐃᖃᓗᑉᐱᓂᒃ ᑐᖁᖓᔪᓂᒃ ᑯᒐᔮᓐᓂ. [...] ᐊᒻᒪᓗ ᐅᖄᓚᕕᒋᒻᒫᖓ ᐅᖃᐅᑎᓚᐅᕐᓯᒪᔭᕋ 
“ᐃᖃᓗᑉᐱᓄᑦ ᑐᖁᖓᕕᐅᔪᑦ ᑯᒑᔮᓂᒃ ᐃᒪᖏᓐᓂᒃ ᑕᑦᓰᖁᑦᓱᒍ.” ᐊᓱᐃᓛᒃ ᐅᖄᓚᒋᐊᓪᓚᓕᓚᐅᕐᕐᓯᒪᔪᖅ 
ᐅᖃᐅᑎᑦᓯᖓᓗ “ᐋᖃ... ᑯᒐᔮᑦ ᓂᕈᒥᑦᑐᐸᐅᔮᓗᐃᑦ ᓚᓚᐅᕐᓯᒪᔪᖅ.” ᑌᒣᒻᒪᑦ ᐃᖃᓗᑉᐲᑦ ᓱᖏᑎᓯᒪᓪᓚᕆᑦᑐᑦ 
ᐃᒪᐅᑉ ᓂᕈᒥᑦᓯᓯᒪᓪᓚᕆᓐᓂᖓᓂᒃ... ᓂᕈᒥᑦᓯᐅᒥᓯᒪᓂᖏᑦ ᐃᒣᑦ, ᐃᓱᒪᒋᔭᒃᑯᓕ, ᓱᕐᕋᐃᓂᕐᓗᓯᒪᓪᓚᕆᑦᑐᑦ 
ᐃᖃᓗᑉᐱᓂᒃ.” (ᐋᓚᓐ ᑯᐊᑕᓐ) 

ᖃᐅᔨᓴᕐᓂᖃᓕᕐᑐᖅ ᒫᓐᓇ/ᑕᒐᑕᒐ ᑐᑭᓯᒐᓱᐊᕐᓱᒍ ᐃᒪᖅ ᑰᓐᓂ ᓂᕈᒥᑦᓯᕙᓪᓕᐊᒪᖔᑦ ᐊᒻᒪᓗ ᖃᓄᖅ 

ᓱᕐᕋᐃᓯᒪᒐᓗᐊᕐᒪᖔᑦ ᐃᖃᓗᓐᓂᒃ ᑕᒫᓂᒥᐅᑦᓴᔭᓂᒃ. ᑕᒪᓐᓇ ᑐᑭᓯᓕᐅᒥᒍᓐᓇᕈᑦᑎᒍᑦ ᓯᓚᐅᑉ ᐊᓯᑦᔨᕙᓪᓕᐊᓂᖓ 

ᓱᕐᕋᐃᕙᓪᓕᐊᑐᐃᓐᓇᒪᖔᑦ ᐃᖃᓗᓐᓂᒃ ᓄᓇᕕᐅᑉ ᐃᒪᖏᓐᓂᓲᓂᒃ ᖃᐅᔨᒍᒥᓇᕐᑐᖅ. 

“ᐊᕐᖃᐅᒪᔪᕐᑎᐅᓱᓂ, ᐃᒪᐅᑉ ᓂᕈᒥᓐᓂᖓ ᓂᓪᓕᓇᕐᓂᖓᓘᓐᓃᑦ ᐊᓪᓚᒋᐊᖃᓲᖑᒐᑦᑎᒋᑦ ᐊᓪᓚᕕᑦᓴᓂ. 
ᑕᑯᓯᒪᓕᕐᑐᖓ ᐃᒪᐅᑉ ᓂᕈᒥᑦᓯᔫᒥᓯᒪᓪᓚᕆᓐᓂᖓᓂᒃ... 50-ᓂᖃᑦᑕᓯᒪᑦᓱᓂ, 50-ᐅᑉ ᒥᑎᑦᓯᓄᓗ 
ᑎᑭᐅᑎᖃᕐᑕᓯᒪᔪᖅ, ᐃᓚᖓᓂᐊᓪᓛᑦ 60-ᒨᖃᑦᑕᓯᒪᒻᒥᔪᖅ. ᑕᒪᓐᓇ ᓯᒪᐅᑉ ᐅᕐᖂᓯᓚᓪᓕᐊᓂᖓ 
ᓂᕈᒥᑦᓰᓪᓚᕆᑦᓯᒪᔪᖅ ᐃᒪᑭᓐᓂᓴᓂ.” (ᑭᓇᐅᒻᒪᖔᑦ ᓇᓗᓀᕐᑕᐅᓯᒪᖕᖏᑐᖅ) ᑌᒣᓕᑦᓱᓂ ᐅᖃᓚᐅᔪᖅ.  

ᖃᐅᔨᓴᕐᑕᐅᖃᒻᒦᑦ ᐊᒻᒪᓗ ᑲᒪᒍᑎᑦᓴᓂᒃ ᐱᓇᓱᐊᕐᓃᑦ 

ᑯᒐᔮᓂᒃ ᐱᐅᓯᐅᒥᒋᐊᕐᓱᒋᑦ ᑰᒍᓐᓇᓯᐅᒥᑎᑦᓯᒐᓱᐊᕐᓃᑦ ᐃᖃᓗᓐᓂᒃ ᐱᕈᕐᓰᕕᖃᕐᓃᓗ 

ᖃᒧᑎᑦᓭᑦ ᑯᖓᓂ (ᐅᕝᕙᓘᓐᓃᑦ ᑰᑦᔪᐊᕈᓯᕐᒥ) ᐱᓇᓱᐊᕐᓂᐅᕙᑦᑐᖅ ᐱᕙᓪᓕᖁᑎᐅᓯᒪᓪᓚᕆᑦᑐᖅ ᑰᑦᔪᐊᒥᐅᓄᑦ 

[ᓄᓇᖕᖑᐊᖅ 2.3]. ᐋᓚᓐ ᑯᐊᑕᓐ ᑐᑭᓯᓇᕐᑎᓯᓚᐅᔪᖅ ᖃᓄᖅ ᐱᓇᓱᐊᕐᓯᒪᒻᒪᖔᑕ ᑖᕙᓂ: 

“ᐆᑦᑐᕋᕐᓱᑕ ᖃᐅᔨᓴᕐᓂᖃᕐᓯᒪᔪᒍᑦ ᑰᑦᔪᐊᒥ, ᑰᑦᑐᓕᐅᕐᓱᑕ ᐃᒪᑦᓯᐊᒥᑦ ᑕᕆᐅᕐᒧᑦ, ᐃᖃᓗᑉᐱᖃᓚᐅᕐᓯᒪᖕᖏᑐᒥ. 
ᐃᖃᓗᓐᓂᐊᕕᐅᓚᐅᕐᓯᒪᖕᖏᑐᒥᒃ ᐃᖃᓗᓐᓂᐊᕕᑦᓴᓕᐅᕐᓯᒪᔪᒍᑦ ᓄᑖᑦᓯᐊᒥᒃ. ᐊᖏᔪᐊᓗᖕᖏᑐᒥᒃ, ᑭᓯᐊᓂ 
ᐆᑦᑐᕋᐅᑎᐅᓚᐅᕐᓯᒪᔪᒍᑦ. [...] ᐊᒥᓱᓗᐊᖕᖏᑑᒐᓗᐊᓄᑦ ᐱᒍᓐᓇᑐᖁᑎᒋᔭᐅᓚᐅᕐᓯᒪᖕᖏᑐᒍᑦ 
ᐅᖃᐅᑎᔭᐅᖃᑦᑕᓱᑕ “ᑌᒫᑐᐃᓐᓇᖅ ᑰᑦᑐᓕᐅᕆᐊᖃᑦᔭᖏᓪᓚᓯ. ᑖᕙᓐᓇ ᐃᖃᓗᑉᐱᖃᓚᐅᕐᓯᒪᑦᔭᖏᒻᒪᑦ, 
ᒪᔪᕐᓂᐅᔭᑦᔭᖏᑦᑐᑦ.” ᓚᔭᐅᖃᑦᑕᓚᐅᕐᓯᒪᔪᒍᑦ ᐃᓄᐃᑦ ᐃᓚᖏᓐᓄᑦ, ᐊᒻᒪᓗ ᐱᕐᖃᔭᓛᖕᖏᓂᕋᐃᒐᓱᑦᑎᒃ, 
ᐱᒍᓐᓇᕆᐊᕆᐊᖓᓂᒃ ᑕᑯᑎᓚᐅᕐᓯᒪᔭᕗᑦ.” ᑌᒣᓕᑦᓱᓂ (ᐋᓚᓐ ᑯᐊᑕᓐ) ᐅᖃᓚᐅᔪᖅ. 

ᑕᒪᑦᓱᒥᖓ ᐱᓇᓱᐊᕈᑎᖃᕐᓱᑕ ᑕᒉᓐᓈᐱᒃ ᖃᐅᔨᒪᓇᑦᓴᐅᑎᒋᓚᐅᔪᑦ, ᐃᖃᓗᑉᐲᑦ 

ᓇᔪᖃᑦᑕᓂᐊᓕᕐᑕᒥᓅᑦᓴᐅᑎᒋᐊᐱᑦᑎᓗᒋᑦ ᑕᑯᑦᓴᐅᓴᐅᑎᒋᐊᐱᓚᐅᔪᒻᒪᑕ... 

“ᓯᕗᓪᓕᐹᒥ ᐊᕐᕌᒍᒥ ᑕᒉᓐᓇᓯᐊᖅ ᒪᔪᓯᓚᐅᕐᓯᒪᔪᑦ, ᑖᕙᓂᓚᐅᕐᓯᒪᔪᖓ ᐅᔭᕋᕐᓂᒃ ᐯᔦᑦᓱᖓ, ᐃᖃᓗᐃᑦ 
ᐃᕐᖃᒥᑐᐃᓐᓇᓱᑎᒃ ᐅᑕᕐᕿᑐᐃᓐᓇᑎᓪᓗᒋᑦ ᒪᔪᕈᒪᑦᓱᑎᒃ. ᐅᔭᕋᐃᑦ ᐊᕝᕕᐊᕈᓐᓀᓴᑐᐊᕐᒪᑕ ᒪᔪᓯᓚᐅᕐᓯᒪᔪᑦ. 
ᑕᒉᓐᓇᓯᐊᖅ ᒪᔪᓯᑦᓱᑎᒃ. ᐃᑎᓂᖓᓃᑐᐃᓐᓇᖃᑦᑕᓯᒪᔪᑦ ᑰᑦᑑᑉ ᑲᑕᓐᓂᖓᓂ.” (ᑭᓇᐅᒻᒪᖔᑦ 
ᓇᓗᓀᕐᑕᐅᓯᒪᖕᖏᑐᖅ) ᑌᒣᓕᑦᓱᓂ ᐅᖃᓚᐅᔪᖅ. 

ᐱᑦᓯᐊᓴᐅᑎᒋᒐᓗᐊᕐᐸᑕ ᐱᓇᐊᓱᕐᑕᐅᔪᐃᑦ ᑕᒉᓐᓇᖅ ᐃᖃᓗᓐᓂᐊᑕᐅᑦᓴᐅᑎᒋᒍᓐᓇᓚᖓᓕᕐᑎᓗᒋᑦ ᐃᓱᒪᒋᔭᐅᒋᐊᖃᑦᔭᖏᑦᑐᑦ. 

ᐊᒥᓱᕋᑌᑦ ᐃᓄᐃᑦ ᐃᓱᒪᒋᔭᖃᕐᐸᓕᕐᑐᑦ ᐃᖃᓗᑉᐲᑦ ᑰᑦᔪᐊᕈᓯᕐᒧᑦ ᐅᑎᑦᓭᓇᖃᑦᑕᓚᖓᒻᒪᖔᑕ. ᐊᑯᓂᐅᓂᕐᓴᖅ ᓯᕗᓂᕐᒧᑦ 
ᐱᕙᓪᓕᐊᔭᐅᒍᑎᒋᖃᑦᑕᓚᖓᔭᖏᑦ ᐊᒻᒪᓗ ᓯᓚᐅᑉ ᐊᓯᑦᔨᕙᓪᓕᐊᓂᖓ ᖃᐅᔨᒪᔭᐅᒐᓱᐊᖏᓐᓇᖃᑦᑕᓚᖓᔪᖅ ᐃᑉᐱᒋᒐᓱᐊᖏᓐᓇᓗᒋᑦ 

ᓱᕐᕋᐃᓯᒪᑐᐃᓐᓇᕆᐊᓖᑦ ᐃᖃᓗᑉᐲᑦ ᐱᕈᕐᐸᓕᐊᓂᖏᓐᓂᒃ ᐊᐅᓚᕕᒋᓲᖏᓐᓂᓗ, ᐃᑉᐱᒋᔭᐅᑦᓯᐊᕋᓱᖏᓐᓇᓚᖓᑦᓱᑎᓪᓗ ᑕᒪᒃᑯᐊ 

ᓄᓇᒥᒃ ᑎᒍᒥᐊᕐᑎᑯᓐᓄᑦ ᐊᒻᒪᓗ ᓄᓇᕕᒻᒥ ᖃᐅᔨᒪᕐᕕᒧᑦ. ᐱᓇᓱᐊᕐᓂᕆᕙᑦᑕᕗᑦ ᓈᒻᒪᓈᕐᓯᒪᒋᐊᖓ ᖃᐅᔨᒪᓇᓕᕐᑐᖅ ᐅᓪᓗᒥᒧᑦ: 

2019 ᐊᕐᕌᒍᖓᓂ, ᓄᓇᕕᒻᒥᐅ ᖃᐅᔨᓴᕐᕕᒧᑦ ᐃᖃᓗᑉᐱᓂᒃ ᑭᓯᑦᑕᐅᓯᒪᒍᑎᖏᑦ/ᑭᑎᑦᑕᐅᓯᒪᒍᑎᖏᑦ 17 ᒥᑦᓯᑎᒍᑦ ᐅᖓᑖᓄᓘᓐᓃᑦ 

ᐅᓄᕐᓯᕙᓪᓕᐊᓂᕋᕐᓱᒋᑦ ᐅᓪᓗᑕᒫᑦ, ᐅᓄᕐᓯᐅᒥᓯᒪᔪᑦ 8-ᖑᓂᕋᕐᑕᐅᖃᑦᑕᓯᒪᑦᓱᑎᒃ ᐅᓪᓗᑕᒫᑦ 

ᑭᓯᖃᑦᑕᓯᒪᔭᖏᑦᑎᒍᑦ/ᑭᑎᖃᑦᑕᓯᒪᔭᖏᑦᑎᒍᑦ ᐊᕐᕌᒍ ᐱᖓᓱᓂ ᐊᓂᒍᓕᕐᑐᓂ. 

 

ᐃᒣᖁᔨᒍᑎᐅᑦᓱᑎᒃ ᐅᓐᓂᑑᑎᐅᖃᑦᑕᓚᐅᔪᑦ ᖃᐅᔨᓴᕐᓂᓄᑦ ᑲᒪᒋᔭᖃᕈᑎᑦᓴᓄᓪᓗ 
ᐃᓕᖓᔪᐃᑦ 

ᑯᒐᔮᑦ ᑰᒍᓐᓇᓯᐅᒥᑎᑕᐅᒐᓱᐊᕐᓂᖏᑦ 

ᑰᑦᔪᐊᒥᐅᑦ ᑲᑦᓱᙰᓐᓂᓴᐅᓕᕐᑐᑦ ᑰᑦᔪᐊᕈᓯᕐᒥᒃ ᐱᓇᓱᐊᕐᓂᐅᖃᑦᑕᑐᖅ ᐱᑦᓯᐊᓂᖓᓄᑦ ᐊᒻᒪᓗ ᓱᓕᒐᓱᐊᑦᓯᐊᓱᑎᒃ 

ᑕᒪᑐᒥᖓ ᑲᔪᓯᔭᐅᖁᔨᑦᓱᑎᒃ ᐊᒻᒪᓗ ᐊᖏᓕᕙᓪᓕᐊᑎᒐᓱᓪᓗᒍᓗ. 

“ᐃᓱᒪᒋᔭᒃᑯᓕ [ᑰᒃ] ᐱᐅᓯᐅᒥᔮᒋᐊᓪᓚᑕᐅᑐᐃᓐᓇᖁᓇᕐᑐᖅ ᐃᖃᓗᑉᐲᑦ ᖃᓄᐃᖕᖏᓯᐊᕐᓗᑎᒃ ᐱᕈᕐᐸᓕᐊᖁᓇᕐᒪᑕ. 
[ᐱᓇᓱᐊᕆᐊᒃᑲᓂᕐᑐᓴᐅᒻᒥᔪᒍ] ᓄᑖᓂᒃ ᐃᖃᓗᑉᐱᓄᑦ ᓇᔪᕐᑕᐅᓲᓂᒃ ᑕᓯᕐᓂ ᐃᖃᓗᑉᐱᖃᑦᓯᐊᑐᓂ, 
ᐅᑭᐅᕐᓯᐅᕕᒋᓲᖏᓐᓂ ᓱᕓᔭᕐᕕᒋᓲᖏᓐᓂᓗ, ᑭᓯᐊᓂ ᐅᐸᑦᑕᐅᒋᐊᑭᑦᑑᔭᖏᑦᑐᑦ ᓄᓇᐅᑉ ᐱᐅᓯᕐᓱᓂᖓ ᑌᒣᑦᑎᓯᒻᒪᑦ 
ᖃᓄᐃᓕᒋᐊᓪᓚᕕᖃᕐᓇᖏᑦᑐᐃᑦ ᐱᒻᒥᒪᑕ.” ᑌᒣᓕᑦᓱᓂ (ᐋᓚᓐᑐ ᑯᐊᑕᓐ) ᐅᖃᓚᐅᔪᖅ. 

ᔮᓂ ᒣ ᐅᓐᓂᑑᑎᖃᓚᐅᔪᖅ ᑰᓐᓂᒃ ᑕᕆᓕᐊᕐᑐᓂᒃ ᐃᒪᑦᓯᐊᓂᑦ ᐱᑦᓱᑎᒃ ᓯᕗᓪᓕᐸᐅᑦᔭᐅᒋᐊᖃᕐᓂᕋᐃᑦᓱᓂ: 

“ᑯᒐᔮᒍᓗᐃᑦ ᐃᓚᖏᑦ ᑲᒪᒋᔭᐅᖕᖏᑲᓗᐊᕐᐸᑕ ᖃᓄᐃᕐᑑᔭᖏᑦᑐᑦ, ᐃᒪᑦᓯᐊᖑᑦᓱᑎᒃ ᑰᓐᓄᑦ, ᑭᓯᐊᓂ 
ᑕᕆᐅᕐᒧᐊᑐᐃᑦ ᓱᕓᔭᕐᕕᐅᓲᖑᑦᓱᑎᒃ ᐱᓇᓱᐊᕐᑕᐅᒍᓐᓇᓴᓚᐅᕐᐸᑕ... ᐅᖃᐅᑎᔭᐅᓯᒪᔪᖓ ᐃᖃᓗᑉᐲᑦ ᐃᓅᒍᓐᓇᑐᑦ 
ᑕᕆᐅᕐᒦᒍᓐᓇᓴᓚᐅᕈᑎᒃ ᐃᓅᒍᓐᓀᓂᕐᒥᓂ.” ᑌᒣᓕᑦᓱᓂ (ᔮᓂ ᒣ) ᐅᖃᓚᐅᔪᖅ. 

ᑭᒋᐊᑦ 

ᐃᓄᐃᑦ ᓄᓇᓕᓐᓂ ᖃᓄᖅ ᑭᒋᐊᓂᒃ ᒥᑭᒋᐊᕐᓂᐊᑕᐅᓲᒍᒻᒪᖔᑕ ᖃᐅᔨᒪᑎᑕᐅᒍᓐᓇᑐᐊᕐᐸᑕ ᑭᒋᐊᑦ 

ᐊᒥᓲᓕᕙᓪᓕᐊᖏᓐᓂᓇᐅᒐᔭᕐᑐᑦ. 

“ᑕᓯᐅᔭᒥᐅᑦ ᑭᒋᐊᕐᓂᒃ ᑲᒪᒋᔭᖃᓪᓗᐊᓇᐅᕐᓯᒪᖕᖏᓯᐊᕐᑐᑦ. ᐊᕐᕌᒍᖃᑦᑕᓯᒪᔪᓂ, ᑭᒋᐊᑦ ᒥᕐᖁᖏᑦ 
ᐱᔭᐅᒍᒪᔪᐹᓗᖃᑦᑕᓯᒪᔪᑦ. ᑭᒋᐊᕐᓄᑦ ᓇᓗᓀᒃᑯᑕᖃᕐᑎᑕᐅᑦᓱᓂ ᑲᓇᑕ ᐱᕈᕐᑎᑕᐅᓯᒪᔪᖅ. ᐃᓱᒪᔪᖓᓕ, ᐃᓄᐃᑦ 
ᐊᖑᓇᓱᑦᑏᑦ ᖃᓄᖅ ᑭᒋᐊᑦ ᐱᓐᓂᐊᑕᐅᓲᒍᒻᒪᖔᑕ ᖃᐅᔨᓴᕆᐊᒃᑲᓂᕐᓴᐅᔪᖁᑎᒋᓕᕐᑕᑲ. 
ᓄᖑᒐᓱᐊᓪᓗᑐᐊᓗᒍᓐᓀᓗᒋᑦ ᑭᓯᐊᓂ ᐊᒥᓱᖕᖑᓗᐊᕐᑌᓕᒪᓗᒋᑦ.” (ᑭᓇᐅᒻᒪᖔᑦ ᓇᓗᓀᕐᑕᐅᓯᒪᖕᖏᑐᖅ) 
ᑌᒣᓕᑦᓱᓂ ᐅᖃᓚᐅᔪᖅ. 

ᐃᖃᓗᓐᓂᒃ ᐱᓗᐊᖃᑦᑕᓃᑦ 

“ᐃᖃᓗᓐᓂᐊᕕᖃᓲᖑᑐᐊᕈᑦᓯ ᓄᖑᑐᐃᓐᓇᓂᐅᔭᖕᖏᑐᓂᒃ, ᐃᖃᓗᐃᑦ ᒥᑭᓂᕐᓴᐅᓲᑦ ᐊᒻᒪᓗ ᐊᖏᓕᕈᐊᕐᓂᓴᐅᑦᓱᑎᒃ 
ᐊᖏᔫᒐᓗᐊᕋᒥᒃ, ᐱᓗᐊᕐᑌᓕᖃᑦᑕᕆᑦᓯ ᐊᖏᓕᕙᓪᓕᐊᒍᓐᓇᖃᑦᑕᓚᖓᒻᒪᑕ. ᑌᒣᒻᒪᑦ... ᑰᑦ 
ᐃᒣᕈᕐᐸᓕᐊᓕᑐᐊᕐᐸᑕ ᐃᑉᐱᒋᔭᐅᒋᐊᑦᓯᐊᖃᑦᑕᕆᐊᓖᑦ ᖁᐃ? ᐃᒻᒪᖄ ᐱᔭᐅᖃᑦᑕᑐᐃᑦ ᖃᓄᑎᒋᒃ ᐅᓄᕐᓂᖏᑦ 
ᖃᓄᓪᓗᐊᓂᖏᓪᓗ ᐊᑦᔨᒌᖕᖏᓂᖃᕐᒪᖔᑕ ᐊᕐᕌᒍᑕᒫᑦ ᖃᐅᔨᓴᕐᑕᐅᒍᓐᓇᖁᕐᑐᑦ ᐃᑭᓪᓕᐅᒥᕙᓪᓕᐊᑐᐃᓐᓇᒪᖔᑕ.” 
(ᑭᓇᐅᓂᖓ ᓇᓕᓀᕐᑕᐅᓯᒪᖕᖏᑐᑦ) ᑌᒣᓕᕐᓱᓂ ᐅᖃᓚᐅᔪᖅ. 
 
ᐅᑯᐊᖑᒻᒥᔪᐃᑦ, ᐊᒥᓱᕋᑌᑦ ᓄᓇᓕᒻᒥ ᐱᖁᔮᐲᑦ ᐊᑐᓕᕐᑎᑕᐅᖁᔨᖃᑦᑕᖁᔨᑦᓱᑎᒃ ᐅᖃᓚᐅᔪᒻᒥᔪᑦ, 
ᐃᓱᐃᑦᑐᑰᓚᐅᕐᑐᖃᑦᑕᓚᖓᒐᓗᖃᕐᑎᓗᖏᑦ ᑕᒪᒃᑯᐊ ᐊᑐᕐᑕᐅᑎᒐᓱᐊᕐᓗᒋᑦ ᐱᖁᔮᐲᑦ, ᐃᖃᓗᑉᐱᓂᒃ 
ᐃᖃᓗᓐᓂᐊᖃᑦᑕᕈᒪᓚᖓᑐᐊᕈᑦᑕ ᓯᕗᓂᑦᑎᓂ. 

“ᑯᒐᔮᑦ ᑯᒍᓐᓇᓯᐅᒥᔭᐅᒐᓱᐊᕐᓂᖏᓐᓂᒃ, ᐃᖃᓗᓐᓂᐊᑌᓕᒪᓂᖃᕈᓐᓇᖂᕐᑐᖅ, ᐃᖃᓗᐃᑦ 
ᐅᓄᕐᓯᐅᒥᔭᐅᒐᓱᐊᕐᓂᖏᓐᓂ. ᐃᓄᓕᒫᓂᒃ ᑐᑭᓯᑎᑦᓯᒐᓱᒋᐊᒥᒃ ᐊᕐᓱᕈᓐᓇᑐᒻᒪᕆᐅᓱᖑᕗᖅ. [...] 
ᐃᖃᓗᓐᓂᐊᕋᓱᐊᑐᐃᓐᓇᑐᓂᒃ ᖁᔭᐅᖕᖏᑲᓗᐊᕋᒥᒃ ᑕᑯᒋᐊᒥᒃ ᖁᓄᒻᒥᓇᓲᖅ.” (ᑭᓇᐅᓂᖓ ᓇᓗᓀᕐᑕᐅᓯᒪᖕᖏᑐᖅ) 
ᑌᒣᓕᑦᓱᓂ ᐅᖃᓚᐅᔪᖅ.  

ᖃᐅᔨᓴᕐᓃᑦ 

“ᑕᒪᒃᑯᐊ ᖃᐅᔨᓴᕐᓃᑦ ᐃᑲᔪᕐᓯᒪᓪᓚᕆᑦᑐᑦ ᐅᑭᐅᕐᑕᑐᒥ, ᐱᕙᓪᓕᖁᑎᐅᒍᓐᓇᓱᑎᒃ ᐅᑭᐅᕐᑕᑐᒧᑦ. ᑭᓯᐊᓂ 
ᖃᐅᔨᓴᕐᓃᑦ ᐃᓚᖏᑦ ᖃᐅᔨᓴᕐᓂᑐᐃᓐᓇᓛᕆᐅᓲᑦ ᓱᑯᐃᔦᓂᕐᒥᒃ ᐱᑦᔪᑎᖃᕐᓱᑎᒃ. ᑕᑯᒍᒪᕗᒍᑦ ᐃᓄᓐᓄᑦ 
ᐱᕙᓪᓕᖁᑎᐅᓚᖓᔪᓂᒃ ᐊᒻᒪᓗ ᐱᐅᒥᐅᒦᒋᐊᕈᑎᐅᓚᖓᔪᓂᒃ ᐃᖃᓗᑉᐱᓄᑦ. ᐱᓇᓱᐊᕐᓂᓂᒃ ᑕᑯᒍᒪᕗᒍᑦ 
ᐃᖃᓗᑉᐱᓂᒃ ᐊᐃᓱᖕᖑᐃᕙᓪᓕᐊᓚᖓᔪᓂᒃ ᓱᑯᐃᔦᒐᓱᑐᐃᓐᓇᓂᕐᒧᑦ ᖃᐅᔨᓴᕐᓂᐅᖏᑦᑐᓂᒃ ᖃᐅᔨᓴᕐᓂᖃᖁᔨᕗᒍᑦ. 
(ᑭᓇᐅᓂᖓ ᓇᓗᓀᕐᑕᐅᓯᒪᖕᖏᑐᖅ) ᑌᒣᓕᑦᓱᓂ ᐅᖃᓚᐅᔪᖅ. 

ᐊᕝᕕᐊᓗᑕᐅᓲᑦ ᐊᒻᒪᓗ ᐊᑐᕈᓐᓇᓯᐊᕐᓱᑎᒃ ᐋᕐᖀᒋᐊᕈᑎᐅᒍᓐᓇᑐᑦ 
ᑲᒪᒋᔭᖃᑦᓯᐊᕋᓱᐊᕐᓂᑯᑦ 

ᐋᓚᓐ ᑯᐊᑕᓐ ᐊᑯᓂᑲᓪᓛᓗᒃ ᐱᔭᕐᓃᑐᒃᑯᑦ ᐸᕐᓀᒍᑎᑦᓴᓕᐅᕋᓱᐊᖃᑦᑕᓯᒪᔪᖅ ᐊᒻᒪᓗ ᑮᓇᐅᔭᕐᓯᐅᕋᓱᐊᕐᓱᓂ ᐃᖃᓗᓐᓂᒃ 

ᐱᕈᕐᓯᕕᑦᓴᒥᒃ ᐱᓇᓱᐊᕈᑎᑦᓴᓂᒃ ᑰᑦᔪᐊᒥ. ᓇᔪᒻᒥᕕᒃ ᓄᓇᒥᒃ ᑎᒍᒥᐊᕐᑎᑰᓐᓂᒃ ᐃᑦᔭᕋᑦᓴᓱᐊᖁᑎᖃᕐᓱᑎᒃ ᓄᓇᓖᑦ ᐊᒥᓱᐃᑦ 

ᑕᑯᓐᓇᓲᑦ, ᐊᒻᒪᓗ ᐋᓚᓐ ᑯᐊᑕᓐ ᐊᔪᕿᒋᐊᕈᑎᒋᔭᒥᓂᒃ ᐅᖃᐅᓯᖃᓚᐅᔪᖅ ᐃᒫᒃ: 

“ᓄᓇᓕᒃ ᐱᓇᓱᐊᕈᒪᔭᒥᓂᒃ ᐃᓱᒪᖃᓕᑐᐊᕐᒪᑦ, ᐊᔪᐃᓐᓇᕋᓱᒋᐊᖃᓲᖅ ᓄᐃᑦᓯᖁᔨᑐᐊᕈᑎᒃ ᐱᓇᓱᐊᕈᒪᔭᒥᓂᒃ. ᐊᒥᓯᓄᑦ 
ᐱᒍᑦᔭᐅᓯᑐᐃᓐᓇᕈᓐᓀᓗᑎᒃ. ᖃᐅᔨᓴᕐᓂᖃᕆᐊᒃᑲᓂᒋᐊᖃᓲᖑᔪᒍᑦ, ᓱᓕᔪᖅ, ᓇᓗᓀᑦᓯᐊᕋᓱᐊᕐᓱᒋᑦ 
ᐋᕐᕿᓱᕐᓯᒪᐅᑎᑦᓭᑦ. ᑭᓯᐊᓂ ᑭᖑᓂᖓᒍᑦ, ᐱᓂᐊᓂᒋᔭᐅᒐᓱᐊᓕᕐᑐᐃᑦ ᕿᒥᕐᕈᒋᐊᒃᑲᓂᖃᑦᑕᓱᒋᑦ, ᐊᒻᒪᓗ ᓄᓇᓕᒻᒥ 
ᓯᕗᓕᕐᑏᑦ ᓯᕗᒧᐊᕋᓱᑦᑎᓯᒋᐊᖃᓪᓚᕆᑦᑐᑦ. [...] ᐅᖃᐅᑎᔭᐅᖏᓐᓇᓲᖑᔪᖓ ‘ᐅᐱᓐᓇᖁᑦᓯᒪᔪᕋᑕᐅᕗᓯ 
ᒪᑭᕝᕕᑯᓐᓄᑦ ᐃᑲᔪᕐᑕᐅᒍᓐᓇᕋᑦᓯ, ᑲᑎᕕᒃ ᓄᓇᓕᓕᒫᑦ ᑲᕙᒪᒃᑯᓄᓐᓗ ᐃᑲᔪᕐᓯᒪᔭᐅᓲᖑᒐᑦᓯ...’ ᐅᖃᐅᑎᓱᒃᑲ, ‘ᐊᐅᒃᑲ 
ᑕᒪᓐᓇ ᑌᒣᑦᔭᖏᑦᑐᖅ ᓄᓇᓕᐅᑦᓱᑕᐅᓇ ᐱᓇᓱᐊᕐᓂᕆᓯᒪᔭᕗᑦ. ᐃᑲᔪᕐᑎᓴᑦᑎᓂᒃ ᐅᑕᕐᕿᑐᐃᓐᓇᔭᒐᑕ; 
ᑲᔪᓯᑎᒐᓱᐊᕐᓯᒪᔭᕗᑦ. ᐊᖏᕐᑕᐅᒍᑎᑖᕐᓯᒪᓂᑦᑎᓄᑦ ᑲᔪᓯᑎᒋᐊᕐᓯᒪᔭᕗᑦ, ᑲᔪᓯᒐᓪᓚᕆᓯᑐᐊᕋᑦᑕ ᐃᑲᔪᕐᓯᒐᓱᐊᕐᓂᒥᒍᑦ 
ᐱᓇᓱᐊᖃᑎᐅᕙᓪᓗᓯᓯᒪᔪᑦ. [...] ᓄᓇᓖᑦ ᐃᓚᖏᑦ ᐊᐅᓚᑦᔭᕈᓐᓇᖏᓐᓂᒦᒐᐅᒐᑐᐃᓐᓇᓲᑦ. ᐅᖄᕌᓗᑦᓴᑐᐃᓐᓇᓱᑎᒃ, 
ᓈᒻᒪᓴᖕᖏᕙᓪᓛᑐᐃᓐᓇᓱᑎᒃ. ᓯᕗᒧᐊᕆᐊᓚᐅᕐᓯᒪᑦᔭᖏᑦᑐᐃᑦ. ᐱᓇᓱᐊᕐᓂᖅ ᓱᓇᑐᐃᓐᓇᒥᒃ ᓯᕗᓕᕐᑎᖃᑦᓯᐊᕆᐊᓕᒃ 
ᑌᒪᖕᖓᓕᒫᖅ.” ᑌᒣᓕᑦᓱᓂ (ᐋᓚᓐ ᑯᐊᑕᓐ) ᐅᖃᓚᐅᔪᖅ. 

ᓄᓇᓕᓐᓄᑦ ᐊᐱᕆᔭᐅᑐᐊᕋᒥ ᐃᑲᔪᕐᑕᐅᒍᒪᔪᓄᑦ ᐃᖃᓗᓐᓂᒃ ᐱᕈᕐᓰᕕᑦᑖᕈᒪᒐᔭᕆᐊᒥᒃ ᐃᓱᒪᔪᓄᑦ, ᓯᕗᓪᓕᐹᒥ 

ᐊᐱᕆᕐᖄᓲᖏᑦ “ᓇᓂ ᓱᕙᑦᑖᕋᔭᕋᑦᓯ?”. 

“ᐃᓱᒪᑐᐃᓐᓇᕈᓐᓀᓗᑎᒃ. ᖃᐅᔨᒐᓱᐊᑦᓴᐅᑎᒋᒋᐊᓖᑦ ᒫᓐᓇ/ᑕᒐᑕᒐ. ᐃᖃᓗᑉᐲᑦ ᓱᕓᔭᕐᓂᐅᔭᕿᓕᕐᑎᓗᒋᑦ 
ᑎᒍᓯᒍᓐᓇᒪᖔᑦᓯ ᓱᕙᖏᓐᓂᒃ ᐱᕕᒋᓚᖓᓗᒋᑦ... ᐊᒻᒪᓗ ᓱᕓᑦ ᐃᓂᒋᓚᖓᔭᖏᓐᓅᓗᒋᑦ ᐊᒻᒪᓗ ᐃᖃᓗᓂᒃ 
ᐱᕈᕐᓯᕕᒻᒨᓗᒋᑦ. ᐱᐅᓂᕐᐹᓯᐊᒥᒃ ᐃᖃᓗᓐᓂᒃ ᐱᕈᕐᓰᕕᖃᕋᓗᐊᕈᑦᓯ ᐃᓪᓗᔪᐊᒥᒃ, ᓱᕙᖃᖕᖏᑐᐊᕈᑦᓯ 
ᓇᒧᖕᖓᐸᓪᓕᐊᒐᔭᕐᔭᖏᓐᓇᓯ. [...] ᑕᒪᓐᓇ ᐱᓇᓱᐊᕐᑕᐅᖄᕆᐊᓕᒃ ᓴᐅᓴᒐᓵᓗᓐᓂᒃ ᑮᓇᐅᔭᓂᒃ 
ᐊᑐᓯᓚᐅᖕᖏᓂᑦᓯᓂ ᐃᖃᓗᓐᓂᒃ ᐱᕈᕐᓰᕕᑦᓴᒧᑦ ᐅᕝᕙᓘᓐᓃᑦ ᓱᕙᓐᓂᒃ ᐃᖃᓗᓕᐅᕐᕕᒧᑦ.” ᑌᒣᓕᑦᓱᓂ (ᐋᓚᓐ 
ᑯᐊᑕᓐ) ᐅᖃᓚᐅᔪᖅ 

ᐊᕐᓱᕈᑕᐅᓗᐊᖕᖑᐊᓲᖑᒻᒥᔪᖅ ᓄᓇᓕᓐᓄᑦ ᓯᕗᓕᕐᑏᑦ ᐊᓯᑦᔨᑲᑦᑕᓂᖏᑦ ᓵᖕᖓᔭᐅᕙᒻᒥᔪᑦ ᓄᓇᓕᓐᓄᑦ. ᐊᑕᐅᓯᖅ 

ᓯᕗᓕᕐᑎ ᐱᓇᓱᐊᕐᓂᒥᒃ ᐱᕙᓪᓕᑕᐅᓯᒪᓪᓗᑯᓲᑦ ᐋᓚᓐ ᑯᐊᑕᓐ ᓂᕈᐊᕐᑕᐅᓕᕐᕿᖃᑦᑕᓯᒪᒻᒪᑦ ᓇᔪᒻᒥᕕᒃ ᓄᓇᒥᒃ 

ᑎᒍᒥᐊᕐᑎᑯᓐᓄᑦ ᐊᖓᔪᕐᖄᕆᔭᐅᑦᓱᓂ ᐊᕐᕌᒍᓂ ᐊᒥᓱᓂ. 

“ᐊᒥᓱᑲᓪᓚᓂᒃ ᐱᓇᓱᐊᕐᓂᖃᕐᑎᓗᒍ... ᐊᕐᕌᒎᒃ ᒪᕐᕉᒃ ᐱᖓᓱᓪᓘᓃᑦ ᓈᒋᐊᑕᒫᑦ ᓂᕈᐊᕐᓂᖃᓲᒍᓂᑯᖓᓄᑦ, ᐃᓄᐃᑦ 
ᑲᖏᓱᑦᑐᕕᓂᐅᒐᓗᐊᑦ ᓂᕈᐊᕐᑕᐅᖏᑐᐊᕐᒪᑕ, ᐅᕝᕙᓘᓐᓃᑦ ᓄᑖᑦ ᑲᖏᓱᒐᓚᑐᐃᓐᓇᑐᐃᑦ ᑲᖏᓱᓪᓗᐊᕌᓗᒐᑎᒃ 
ᓂᕈᐊᕐᑕᐅᖓᕐᑐᕕᓂᐅᑐᐊᕐᒪᑕ ᐱᓇᓱᐊᕐᑕᐅᔪᐃᑦ ᑲᔪᓯᑦᓯᐊᓲᒍᖕᖏᑐᑦ. [...] ᑌᒣᑦᑐᑰᖃᑦᑕᓕᕋᒥᒃ, 
ᐊᒥᓱᑲᓪᓛᓗᐃᑦ ᐱᓇᓱᐊᕐᑕᐅᔪᐃᑦ ᐱᔭᕆᕐᑕᐅᒍᓐᓀᑐᐃᓐᓇᓲᑦ.” ᑌᒣᓕᑦᓱᓂ (ᐋᓚᓐ ᑯᐊᑕᓐ) ᐅᖃᓚᐅᔪᖅ. 

ᓯᑎᕙᓐ ᑲᓓᔅ ᐃᓱᒪᒋᔭᒥᓂᒃ ᑐᓴᕐᑎᓯᒍᑎᖃᓚᐅᔪᒻᒥᔪᖅ ᐊᔪᐃᓐᓇᕈᑕᐅᒋᐊᖃᓲᓂᒃ ᑰᑦᔪᐊᒥ ᐊᒻᒪᓗ ᓄᓇᓕᓐᓂ ᐊᓯᖏᓐᓂ 

ᐊᖏᔪᕐᓚᐅᑎᐅᑦᓱᑎᒃ ᐃᖃᓗᑉᐱᓕᕆᓂᕐᒧᑦ ᐱᓇᓱᐊᕐᑕᐅᓲᓂᒃ: 

“ᐃᖃᓗᑉᐱᓂᒃ ᑕᒪᐅᖕᙰᙯᓲᖑᒐᑦᑕ ᐃᖃᓗᑉᐱᖃᖕᖏᑐᒧᑦ, ᐃᖃᓗᑉᐲᑦ ᓱᕙᖏᓐᓂᒃ ᐊᓯᐊᓂ ᓄᓇᓕᒻᒥ 
ᐱᒋᐊᕐᑐᓲᖑᔪᒍᑦ. [...] ᑕᒪᓐᓇ ᐱᔭᕐᓃᑐᒻᒪᑦ ᐊᔪᐃᓈᕆᐊᖃᕐᓇᓲᖅ: ᓄᓇᓖᑦ ᐊᓯᖏᓐᓄᑦ 
ᐱᒍᓐᓇᐅᑎᑖᕐᑎᑕᐅᒋᐊᖃᕐᖄᓱᖑᑦᓱᑕᓗ. ᑮᓇᐅᔭᕐᓯᐅᕋᓱᐊᒋᐊᖃᖏᓐᓇᓲᖑᑦᓱᑕᓗ ᑕᒪᓐᓇ ᐱᔭᕆᐊᑐᔫᓲᖑᒻᒥᔪᖅ. 
ᑰᑦᔪᐊᒥ ᓄᓇᒥᒃ ᑎᒍᒥᐊᕐᑎᑯᓐᓄᑦ ᑮᓇᐅᔭᖃᕐᑎᑕᐅᒍᓐᓇᓗᑯᓲᖑᔪᒍᑦ ᐱᒍᓐᓇᐅᑎᒋᔭᑦᑎᓂᒃ. 

ᓱᓇᒋᐊᓪᓓᑦ ᐱᔭᕐᓃᓘᕈᑎᐅᓲᖑᑦᓱᑎᒃ ᐊᔪᐃᓐᓇᕈᑕᐅᒋᐊᖃᓲᖑᒋᕙᑦ? ᑖᒃᑯᐊᓗᐊᑦᓯᐊ ᐃᓄᐃᑦ ᓈᒻᒪᓯᐊᕐᑐᐃᑦ 
ᐃᓂᑦᓴᔭᖏᓐᓅᖃᑦᑕᓗᒋᑦ. ᑐᓴᐅᒪᖕᖏᑐᐃᓐᓇᒨᕐᑐᓂᒃ ᑐᓴᕐᑎᓯᒐᓱᐊᖃᑦᑕᓂᖅ ᐊᕐᓱᕈᓐᓇᑑᓲᖑᒻᒥᔪᖅ. 
ᐅᑦᑑᑎᒋᓗᒋᑦ, ᑕᓯᐅᔭᐅᑉ ᒥᑦᓵᓂ ᑭᒋᐊᑦ ᐱᑦᔪᑎᒋᑦᓱᒋᑦ, ᖃᐅᔨᑎᑦᓯᒋᐊᖃᓚᐅᔪᑦ ᑕᓯᐅᔭᒥᐅᑦ ᑯᐯᒃᑯᑦ ᑲᕙᒪᖓᑕ 
ᐆᒪᔪᓕᕆᓂᕐᒧᑦ ᒥᕐᖑᐃᓯᕐᕕᓕᕆᓂᕐᒧᓗ ᑐᕐᖃᑕᕐᕕᖓᑦ ᑐᓴᕐᑎᒋᐊᖃᕐᓱᒋᑦ ᖃᓄᐃᓘᕋᓱᐊᕈᒪᓂᑦᑎᓂᒃ, ᑭᓯᐊᓂ 
ᖃᐅᔨᕚᓪᓗᓚᐅᔪᒍᑦ ᒪᓕᒐᖃᕆᐊᖏᓐᓂᒃ ᖃᓄᐃᓗᕐᑐᓴᐅᒻᒪᖔᑦᑕ. ᑕᒪᓐᓇ ᐱᔭᕐᓃᑐᓚᐅᔪᒻᒪᑦ 
ᐊᔪᐃᓐᓇᕆᐊᖃᕐᓇᓚᐅᔪᖅ, ᐊᖏᕐᑕᐅᓯᒪᐅᑎᓪᓗᑯᐊᐱᓐᓂᒃ ᐱᒐᓱᒋᐊᖃᕐᖄᓚᐅᔪᒍᑦ. ᑯᐯᒃᑯᑦ ᑲᕙᒪᒃᑯᖏᑦ ᒪᓕᒐᖃᕐᒪᑦ 
ᒪᓕᒐᑦᓴᓕᐅᕐᓯᒪᑦᓱᑎᓪᓗ ᖃᓄᖅ ᐱᓇᓱᐊᕆᐊᖃᕐᒪᖔᑦᑕ, ᐱᓗᐊᕐᑐᒥᒃ ᐆᒪᔪᕐᓅᓕᖓᔪᓂᒃ. ᑖᓐᓇ 
ᐊᔪᐃᓐᓇᕆᐊᖃᕐᓇᓚᐅᔪᖅ ᐱᓇᓱᐊᕐᓱᒍ, ᐱᓗᐊᕐᑐᖅ ᐅᐃᒍᐃᕙᓪᓘᒪᑕ ᐱᓇᓱᑦᑎᖏᑦ, ᐅᕙᒍᓪᓗ ᐃᓅᔪᒍᑦ ᓄᓇᕕᒻᒥ 
ᖃᓪᓗᓇᐅᔭᕙᓪᓗᓲᖑᑎᓪᓗᑕ, ᑕᒪᓐᓇ ᐊᕝᕕᐊᓗᑕᐅᖃᑦᑕᓚᐅᔪᖅ. 

ᓱᓀᑦ ᐱᒐᓱᐊᒻᒪᕆᐅᑎᐅᓲᖑᒋᕙᑦ? ᐃᒻᒪᖄ ᖃᐅᔨᒪᔭᐅᒋᐊᓖᑦ ᓄᓇᓕᒻᒥ ᐊᖑᓇᓱᑦᑎᓂᑦ ᐱᖃᑦᑕᓗᒋᑦ. 
ᓄᓇᒦᓲᑐᒻᒪᑕ ᐊᒻᒪᓗ ᑕᑯᔪᑑᓲᖑᑦᓱᑎᓪᓗ ᓱᓇᑐᐃᓐᓇᓂᒃ ᐅᓪᓗᑕᒫᑦ. ᐃᓚᖓᓂ ᑐᓴᕐᑎᑕᐅᕚᓪᓗᓲᖑᒐᑦᑕ 
ᐊᑑᑎᒋᑦᑐᕕᓂᐅᓕᕐᑎᓗᒋᑦ ᓱᓇᑐᐃᓐᓀᑦ.” ᑌᒣᓕᑦᓱᓂ (ᓯᑎᕙᓐ ᑲᓓᔅ) ᐅᖃᓚᐅᔪᖅ.  

ᐱᓂᐊᕐᓂᓕᕆᓃᑦ ᐃᓚᖏᑦ, ᑐᑭᓯᒪᑎᑦᓯᒍᑎᐅᑦᓯᐊᓲᒍᖕᖏᑐᐃᓐᓇᕆᐊᓖᑦ ᐃᓱᒫᓗᑎᒋᔭᐅᔪᓂᒃ: 

“ᖃᐅᔨᒪᔪᒍᑦ ᓯᓚ ᓂᕈᒥᑦᓯᐸᓪᓕᐊᑐᐃᓐᓇᓂᖓᓂᒃ, ᐊᒻᒪᓗ ᓄᓇᓂᒃ ᓯᑐᕙᓕᑦᑐᓂᒃ ᓇᓂᑐᐃᓐᓇᖅ ᐊᒥᓱᓂᒃ 
ᑕᑯᕙᓕᕐᓱᑕ. ᐱᐅᔫᒐᔭᕐᑐᖅ ᓇᐅᓂᒃ ᑭᓇᑐᐃᓐᓇᑯᓐᓂᒃ ᑕᒪᒃᑯᐊ ᐱᑦᔪᑎᒋᓗᒋᑦ ᐅᖄᓚᕕᖃᕈᓐᓇᒪᖔᑦᑕ. 
ᐅᖄᓚᕕᖃᖃᑦᑕᓯᒪᔪᒍᑦ ᑯᐯᒻᒥ ᑲᕙᒪᒃᑯᓂ ᐱᓯᒪᔪᓂᒃ ᐊᒻᒪᓗ ᑲᕙᒪᑐᖃᒃᑯᑦ ᐃᒪᕐᐱᓕᕆᔨᒻᒪᕆᒃᑯᖏᓐᓂᒃ 
ᐅᖃᒍᑎᒋᕙᑦᓱᒋᑦ. ᑭᓯᐊᓂ ᖃᐅᔨᒪᓇᓚᐅᕐᓯᒪᑦᔭᖏᑦᑐᖅ ᑭᓇᒥᒃ ᐅᖄᖃᑎᖃᕈᓐᓇᒪᖔᑦᑕ, ᐅᕙᑦᑎᓂᒃ 
ᐃᑲᔪᕐᕈᓐᓇᑐᒥᒃ.” ᑌᒣᓕᑦᓱᓂ (ᓯᑎᕙᓐ ᑲᓓᔅ) ᐅᖃᓚᐅᔪᖅ. 

3. 
ᑕᓯᐅᔭᖅ 
ᐃᓗᐃᑦᑑᑎᓪᓗᒋᑦ ᑐᓴᕐᑎᓯᒍᑏᑦ 

ᐃᓚᒋᔭᐅᓚᐅᔪᑦ: ᐱᓕ ᑖᓐ ᒣ, ᐱᓕ ᑮᓐ, ᒨᓱᓯ ᒪᓂᖅ, ᑑᒪᓯ ᒪᓂᖅ, ᔫᓯᐱ ᖃᐅᒃᑫ, ᔮᓂ ᒪᓂᖅ, ᒍᐃᓕ ᑮᓐ ᐊᖓᔪᑦᓯᖅ, 

ᑖᒥ ᑮᓐ ᐊᖓᔪᑦᓯᖅ. 

ᐃᖃᓗᑉᐲᑦ ᐅᓄᕐᓂᖏᑦᑕ ᖃᓄᐃᓪᓗᐊᓕᕐᒪᖔᑕ ᐱᓇᓱᐊᕈᑕᐅᕙᓪᓕᐊᓂᖏᑦ 

ᐃᓗᓐᓈᒍᓕᖓᔪᓂᒃ ᑕᓯᐅᔭᒥᐅᑦ ᐊᐱᕐᓱᑕᐅᓂᕆᓚᐅᔪᔭᖏᑦ (ᐊᑎᖏᑦ ᐊᓪᓚᓯᒪᔪᑦ ᑕᑉᐱᑯᐊ) ᑕᑯᓯᒪᓂᕋᓚᐅᔪᑦ 

ᐃᖃᓗᑉᐲᑦ ᐃᑭᓪᓕᐅᒥᓯᒪᓂᖏᓐᓂᒃ ᑕᓯᐅᔭᐅᑉ ᒥᑦᓵᓂ. 

“ᐊᕐᕌᒍᐃᑦ 15-ᒥᑦ 20-ᒧᑦ ᑎᑭᑦᓱᒋᑦ ᐊᓂᒍᕐᓯᒪᓕᕐᑐᑦ ᐃᖃᓗᑦᑐᒪᕆᐊᓘᕙᓚᐅᕐᑎᓗᑕ [...] ᐊᕐᕌᒍᐃᑦ 
ᖁᓖᑦ/ᑕᓪᓕᒪᐅᔪᕐᑐᐃᑦ ᐊᓂᒍᓕᕐᑐᓂ, ᐃᖃᓗᑉᐲᑦ ᐃᑭᓪᓕᐅᒥᕙᓪᓕᐊᑐᐃᓐᓇᑐᑦ.” ᑌᒣᓕᑦᓱᓂ (ᐱᓕ ᑮᓐ) 
ᐅᖃᓚᐅᔪᖅ 

ᐊᑦᔨᒋᑦᔭᐅᖏᑦᑐᓂᒃ ᐱᑦᔪᑎᖃᕐᓂᖏᓐᓂᒃ ᐃᓕᑕᕐᓯᒪᔭᐅᓚᐅᔪᑦ, ᑭᓯᐊᓂ ᐃᓚᖏᑦ ᑲᑎᒪᖃᑕᐅᔪᐃᑦ ᐃᓱᒪᒋᔭᖃᓚᐅᔪᑦ 

ᐃᖃᓗᑉᐱᓂᒃ ᐃᑭᓪᓖᕙᓪᓕᐊᓚᖀᔪᕆᑦᓯᓱᑎᒃ ᓄᓇᓕᒻᒥᑕ ᓴᓂᐊᓂᓲᑦ ᐃᖃᓗᑉᐲᑦ ᐅᖓᓯᑦᑐᐊᓗᒻᒧᑦ 

ᓄᑦᑎᑕᐅᓲᒍᓂᑯᒥᓄᑦ. 

“ᐃᖃᓗᑉᐱᓂᒃ ᑰᓐᓄᑦ ᐊᓯᖏᓐᓄᑦ ᒪᔪᓲᖑᕐᖂᑐᑦ. ᑰᒻᒧᑦ ᒪᔪᕐᖃᔦᑐᐊᕋᒥᒃ ᐊᓯᐊᓄᑦ ᑰᒻᒧᑦ ᒪᔪᓯᓲᑦ. ᐊᓯᐊᓄᑦ 
ᑕᓯᕐᒨᓱᑎᒃ.” ᑌᒣᓕᑦᓱᓂ (ᐱᓕ ᑮᓐ) ᐅᖃᓚᐅᔪᖅ 

ᐃᖃᓗᑉᐱᓄᑦ ᐊᕐᖁᑎᐅᓲᑦ ᐊᕝᕕᐊᑕᐅᕙᓕᕐᓂᖏᑦ 

“ᐃᓄᑐᖃᕐᓄᑦ ᐅᖃᐅᑎᔭᐅᓯᒪᕗᖓ ᐃᖃᓗᑉᐲᑦ ᐊᐅᓚᓕᕐᒪᑕ ᐊᕐᖁᑎᖏᑦ ᐊᕝᕕᐊᑕᐅᒋᐊᖃᖕᖏᓂᖏᓐᓂᒃ. 
ᐊᕝᕕᑕᐅᖃᑦᑕᓕᑐᐊᕐᒪᑦ ᐃᒪᖅ ᐊᕐᖁᑎᒋᓲᖓ ᐃᖃᓗᐃᑦ ᐊᐅᓚᔨᓲᒍᒻᒪᑕ.” ᑌᒣᓕᑦᓱᓂ (ᔦᒥᓯ ᒣ) ᐅᖃᓚᐅᔪᖅ 

ᐃᓚᒋᔭᐅᒻᒥᔪᖅ, ᐃᖃᓗᑉᐲᑦ ᑰᒥ ᐊᕐᖁᑎᒋᔭᒥᓂᒃ ᐃᒃᑲᓯᐅᒥᓯᒪᓂᖏᓐᓂᒃ ᐃᑉᐱᒍᓱᖕᖏᑐᐃᓐᓇᕆᐊᖃᕐᒥᔪᑦ. 

“ᑰᒐᔮᑦ ᒥᑭᔪᖕᖑᐊᖑᓂᕐᓭᑦ ᖃᐅᔨᒪᓇᓲᑦ ᑰᕝᕙᓛᓂᖏᑦ... ᖃᓄᓪᓗᐊᑎᒋᒃ ᐃᒪᖃᕐᒪᖔᑕ ᐅᕝᕙᓘᓐᓃᑦ 
ᐃᑎᓂᖃᕐᒪᖔᑕ, ᐃᒪᕆᓐᓂᓴᐅᑐᐊᕋᒥᒃ ᑰᕝᕙᓛᓐᓂᓴᒻᒪᕆᐅᓲᒍᒻᒪᑕ.” ᑌᒣᓕᑦᓱᓂ (ᐱᓕ ᑖᓐ ᒣ) ᐅᖃᓚᐅᔪᖅ 

ᑭᒋᐊᑦ 

ᓄᓇᓕᓐᓂ ᐃᓘᓐᓇᖏᓐᓂ ᐊᐱᕐᓱᑕᐅᔪᐃᑦ ᐊᐱᕐᓱᑕᐅᓕᕋᒥᒃ ᓱᓇᓄᑦ ᐃᖃᓗᑉᐲᑦ ᐊᕐᖁᑎᒋᓲᖏᑦ ᐊᕝᕕᐊᑕᐅᓲᒍᒻᒪᖔᑕ 

ᑕᒪᑦᓱᒧᖓ ᐱᓇᓱᐊᕐᓂᒧᑦ ᐃᓚᐅᔪᓕᒫᑦ ᐅᖃᖃᑦᑕᓚᐅᔪᑦ ᑭᒋᐊᓂᒃ ᐊᒥᓱᖕᖑᓕᐅᒥᓯᒪᓂᕋᐃᑦᓱᑎᒃ. 

“ᑭᒋᐊᑦ ᐊᒻᒪᓗ ᓄᓀᑦ ᑲᑕᖃᑦᑕᓂᖏᓐᓄᑦ ᓱᕐᕈᐃᓯᒪᓂᕐᐸᐅᑎᓪᓗᒋᑦ ᑕᑯᓯᒪᓕᕐᑐᒍᑦ. ᐃᒣᕈᑉᐸᓕᐊᓂᖅ 
ᐃᓚᒋᔭᐅᒻᒥᑎᓪᓗᒍ, ᑭᓯᐊᓂ ᑭᒋᐊᑦ ᐃᖃᓗᑉᐱᓂᒃ ᓄᖑᑉᐸᓕᐊᑎᑦᓯᓂᕐᐹᑦ.” ᑌᒣᓕᑦᓱᓂ (ᔦᒥᓯ ᒣ) ᐅᖃᓚᐅᔪᖅ 

ᒍᐃᓕ ᑮᓐ ᐊᖓᔪᑦᓯᖅ ᑐᑭᓯᓇᕐᑎᓯᓚᐅᔪᖅ ᑭᒋᐊᑦ ᓄᐃᒋᐊᖕᖓᓯᔪᕕᓂᐅᓂᖏᓐᓂᒃ ᑯᐯᒻᒥ ᐃᑯᒪᓐᓂᐊᑎᒃᑯᑦ ᑰᓐᓂᒃ 

ᓯᒥᑦᑐᐃᖃᑦᑕᓯᑐᐊᕐᒪᑕ. ᑯᐯᒻᒥ ᐃᑯᒪᓐᓂᐊᑎᒃᑯᑦ ᑰᓐᓂᒃ ᓯᒥᑦᑐᐃᓯᒪᓂᖏᑦ ᑰᑦ ᑰᓐᓂᖏᓐᓂᒃ ᓱᕐᕋᐃᓯᒪᒻᒪᑕ, ᑌᒣᒻᒪᑦ 

ᑭᒋᐊᑦ ᓂᒡᒋᒧᐊᕐᐸᓕᐊᓯᓯᒪᔪᑦ/ᑕᕐᕋᓕᐊᕐᐸᓕᐊᓯᓯᒪᔪᑦ ᓄᓇᕕᒻᒧᑦ ᓇᔪᕐᕕᓴᐅᓂᕐᓴᓄᑦ. ᐅᓄᕐᓯᐅᒥᓯᒪᓪᓚᕆᓕᕐᑐᑦ 

ᐊᕐᕌᒍᓂ ᖁᓖᑦ/ᑕᓪᓕᒪᐅᔪᕐᑐᐃᑦ ᐊᓂᒍᓕᕐᑎᓗᒋᑦ [ᓄᓇᖕᖑᐊᖅ 3.1]. ᑕᓯᐅᔭᐅᑉ ᒥᑦᓵᓄᑦ ᐱᕈᕐᑐᓄᑦ 

ᐱᕈᕐᕕᐅᓯᒪᓕᐅᒥᓂᑯᖓᓄᑦ ᑭᒋᐊᓄᑦ ᑎᑭᑕᐅᕙᓪᓕᐊᑐᐃᓐᓇᕈᓇᐅᒻᒥᔪᒍᑦ ᑭᒋᐊᑦ ᓇᒧᑐᐃᓐᓇᖅ 

ᐃᕐᐸᐸᓪᓕᐊᑐᐃᓐᓇᓯᒪᓕᕐᓂᖏᓐᓄᑦ. 

ᐱᓕ ᑖᓐ ᒣ, ᐊᖓᔪᕐᖄᕆᔭᐅᔪᖅ, ᑕᓯᐅᔭᒥ ᐊᖑᕕᒑᐱᒃᑯᓄᑦ, ᑐᑭᓯᓇᕐᑎᓯᓚᐅᔪᖅ ᑭᒋᐊᑦ ᓯᕗᓪᓕᐹᒥ ᐃᖃᓗᑉᐲᑦ 

ᐊᕐᖁᑎᒋᓲᖏᓐᓂᒃ ᑕᒪᐅᖕᖓᐸᓪᓕᐊᕋᑖᕐᓱᑎᒃ ᑕᓯᐅᔭᒧᑦ ᓱᕐᕋᐃᓯᒪᑦᔭᖏᑦᑐᑦ ᓯᕗᓪᓕᐹᒥ, ᑭᓯᐊᓂ ᐊᕐᕌᒍᓂ ᑕᓪᓕᒪᓂ 

ᐊᓂᒍᓕᕐᑐᓂ ᐊᕐᕌᒍᐃᑦ ᖁᓖᑦ/ᑕᓪᓕᒪᐅᔪᕐᑐᐃᑦ ᐊᓂᒍᓕᕐᑎᓗᒋᑦ ᐊᓯᑦᔩᓯᒪᓕᕐᑐᑦ: 

“[ᑭᒋᐊᑦ] ᑲᒪᓇᓱᖃᑦᑕᓯᒪᖕᖏᑐᑦ ᓯᒥᑦᑐᐃᔭᒐᑎᒃ ᐃᖃᓗᑉᐲᑦ ᐊᕐᖁᑎᒋᓲᖏᓐᓂᒃ ᒥᑭᓂᕐᓴᓂ ᑯᓐᓂ, ᑭᓯᐊᓂ 
ᒫᓐᓇ/ᑕᒐᑕᒐ ᓯᒥᑦᑐᐃᓲᖑᓕᕐᑐᑦ ᐃᖃᓗᑉᐲᑦ ᐊᕐᖁᑎᒋᓲᖏᓐᓂ.” ᑌᒣᓕᑦᓱᓂ (ᐱᓕ ᑖᓐ ᒣ) ᐅᖃᓚᐅᔪᖅ 

ᖃᐅᔨᒪᓯᒪᓂᕋᓚᐅᔪᒻᒥᔪᖅ ᐃᖃᓗᑉᐱᓂᒃ ᐃᓚᖓᓂ ᑭᒋᐊᑦ ᓯᒥᑦᑐᓯᒪᔭᖏᑦᑎᒍᑦ ᐊᓂᒎᑎᒍᓐᓇᓂᖏᓐᓂᒃ, ᑭᓯᐊᓂ 

ᑌᒣᓗᑭᑦᔭᖏᒻᒪᑕ ᐃᓘᓐᓇᑎᒃ, ᐃᓓᓐᓇᖏᑦ ᑌᒣᑦᓴᕋᑖᓲᑦ: 

“ᐃᒣᖃᑦᑕᓯᒪᕐᖂᑐᒐᓗᐊᑦ [ᐃᖃᓗᑉᐲᑦ] ᓇᒧᑐᐃᓐᓇᕈᓐᓇᑐᕕᓂᐅᕐᖂᑐᒐᓗᐊᑦ, ᑰᑦ [ᑭᒋᐊᓄᑦ 
ᓯᒥᑦᑐᑕᐅᓯᒪᔪᕕᓃᑦ] ᐲᕐᑕᐅᓚᐅᕐᑎᓇᒋᑦ ᓱᓕ. ᐃᒻᒪᖄ ᐃᓚᖏᑦ ᐃᓗᕐᓴᑰᕐᓱᑎᒃ ᐊᓂᒎᑎᒍᓐᓇᖃᑦᑕᑐᕕᓃᑦ? 
ᑌᒣᓕᑦᓱᓂ (ᐱᓕ ᑖᓐ ᒣ) ᐅᖃᓚᐅᔪᖅ 

ᒍᐃᓕ ᑮᓐ ᐊᖓᔪᑦᓯᖅ ᑐᑭᓯᑎᑦᓯᒐᓱᐊᕈᑎᖃᓚᐅᔪᖅ ᐆᒪᔪᐃᑦ ᐃᓚᖏᑦ, ᐅᑦᑑᑎᒋᓗᒋᑦ ᐃᓯᐅᕋᓕᑦᑖᑦ, ᑭᒋᐊᑦ 

ᓯᒥᑦᑐᓯᒪᔭᖏᓐᓂᒃ ᐊᓂᒎᑎᓲᒍᓂᕋᕐᓱᒋᑦ, ᐊᔪᒉᑦᑑᔭᖏᑦᑐᖅ ᐃᖃᓗᑉᐲᑦ ᐊᕐᖁᓭᓐᓇᕈᓐᓇᒥᒻᒪᑕ ᑭᒋᐊᑦ ᓯᒥᑦᑐᓯᒪᔭᖏᓐᓂᒃ. 

ᐱᓕ ᑮᓐ ᑐᑭᓯᓇᕐᑎᓯᓚᐅᔪᒻᒥᔪᖅ ᐊᕐᖁᓵᑦᓴᕋᑖᓗᖃᑦᑕᕋᓗᐊᕐᐸᑕ, ᑌᒫᑦᓭᓇᖅ ᐃᖃᓗᑉᐱᓄᑦ 

ᐱᓀᓗᑕᐅᖏᓐᓈᓂᕋᐃᓚᐅᔪᖅ: 

 “ᐃᖃᓗᐃᑦ ᐊᑕᐅᓯᑐᐊᑦᓯᐊᒥᒃ ᐃᓱᒪᒋᔭᖃᕐᐳᑦ... ᑕᕐᓯᒧᑦ ᐅᑎᕈᒪᓂᕐᒥᓂᒃ. ᑭᓯᐊᓂ ᐃᓚᖓᓂ, ᐊᕐᖁᑎᒋᓲᒥᒃ 
ᐊᓯᑦᔨᓲᒍᒻᒥᔪᐃᑦ. ᑕᒪᓐᓇ ᐱᓀᓗᑕᐅᒍᑎᐅᓚᕿᔪᖅ, ‘ᒪᔪᕐᖃᔭᖕᖏᑐᐊᕈᒪ, ᐊᓯᐊᓅᕈᓐᓇᖁᖓ’, ᑕᒫᑦ 
ᐃᓱᒪᖃᓲᖑᔪᑦᓴᐅᒪᑕ.” ᑌᒣᓕᑦᓱᓂ (ᐱᓕ ᑮᓐ) ᐅᖃᓚᐅᔪᖅ 

ᑭᒋᐊᑦ ᑕᓯᐅᔭᒨᓗᐊᖕᖑᐊᓯᒪᔪᑦ ᒥᑭᒋᐊᕐᓂᐊᓚᐅᕐᓯᒪᖕᖏᓂᑯᖏᓐᓄᑦ ᑭᒋᐊᓂᒃ ᐃᓄᐃᑦ. 

“ᐆᒪᔪᕋᓱᐊᓚᐅᕐᓯᒪᑦᔭᖏᓐᓇᑕ ᑭᒋᐊᓂᒃ, ᑭᒋᐊᕐᓂᐊᓚᐅᕐᓯᒪᖕᖏᒧᑦ. ᐅᐊᓐᓂᒥᑦ/ᓯᕿᓂᕐᒥᑦ ᐱᓯᒪᒻᒪᑕ, 
ᐅᐊᓐᓂᒥᐅᑦᓴᔦᑦ/ᓯᕿᓂᕐᒥᐅᓴᔦᑦ ᑭᓯᐊᓂ ᑭᒋᐊᕐᓂᐊᓲᑦᓴᔭᐅᒻᒪᑕ. ᑭᒋᐊᓂᒃ ᒥᑭᒋᐊᕐᓂᐊᓕᓂᐅᑦᔭᖏᓐᓇᑕ.  
ᐊᒥᓱᖕᖑᐸᓪᓕᐊᓚᕿᔪᐃᑦ ᑭᒋᐊᑦ.” ᑌᒣᓕᑦᓱᓂ (ᒍᐃᓕ ᑮᓐ ᓄᑲᕐᓯᖅ) ᐅᖃᓚᐅᔪᖅ 

 

 

 

 

ᐃᒣᑦ ᐃᒃᑲᓯᕙᓪᓕᐊᓂᖏᑦ 

“ᓱᕈᔪᖃᑦᑕᓚᐅᔪᖕᖏᓂᑯᖓᓄᑦ ᐅᐱᕐᖔᖑᑎᓪᓗ/ᐊᐅᔭᐅᑎᓪᓗ [2018-ᒥ] ᑌᒣᓚᐅᔪᓂᑯᖓᓄᑦ 
ᐃᒪᖃᕈᓐᓀᓕᐅᒥᓯᒪᓪᓚᕆᑦᑐᖅ.” ᑌᒣᓕᑦᓱᓂ (ᒨᓱᓯ ᒪᓂᖅ) ᐅᖃᓚᐅᔪᖅ 

ᓱᒃᑯᑕᐅᕙᓪᓕᐊᑐᐃᓐᓇᒥᔪᑦ ᐅᔭᕋᕐᓄᑦ ᐊᐅᓚᑦᔭᑕᐅᓲᖑᒻᒪᑕ ᑰᑦᑐᐃᑦ ᐅᐱᕐᖓᓴᐅᓕᑐᐊᕐᒪᑦ ᐊᕐᕌᒍᑕᒫᑦ ᑰᓕᕐᒪᑕ:  

ᑖᒃᑯᐊ ᐊᑦᔨᖑᐊᒃ ᐊᑦᔨᓕᐊᖑᓯᒪᔫᒃ ᐅᒃᑑᐱᕆ 25, 2018-ᒥ ᖁᓕᒥᒎᓕᒃᑯᑦ ᑭᒋᐊᑦ ᓯᒥᑦᑐᓯᒪᔭᖏᑦ 
ᕿᓂᕐᑕᐅᑎᓪᓗᒋᑦ ᑕᓯᐅᔭᑐᖃᕐᒥ. (ᑕᓯᐅᔭᑐᖃᖅ). ᖁᓕᒥᒎᓕᒻᒥᒃ ᐊᖁᑦᑎᓗᒍ ᐱᑕ ᑕᖕᑲᓐ, ᐸᐸᑦᓯᔨᒋᔭᐅᑦᓱᓂ: 
ᐱᑕ ᒣᒧᑦ, ᐊᒻᒪᓗ ᒍᐃᓕ ᑮᓐ ᓄᑲᕐᓱᒧᑦ. 

“ᓯᑯᐃᕈᕐᐸᓕᐊᓕᕐᒪᑦ, ᓯᑯᐃᑦ ᐊᖏᔪᕐᓚᐅᓂᕐᓭᑦ ᐃᕗᕙᓪᓕᐊᓕᑐᐊᕐᒪᑕ ᐅᔭᕋᕐᓂᒃ ᐊᐅᓚᑦᓯᓲᒍᒻᒪᑕ ᐃᖃᓗᑉᐲᑦ 
ᐊᕐᖁᑎᒋᓲᖏᑦ ᓱᕐᕋᑕᐅᓲᑦ ᒪᔪᕋᕐᕕᐅᓲᑦ ᐃᖃᓗᑉᐱᓄᑦ.” ᑌᒣᓕᑦᓱᓂ (ᒍᐃᓕ ᑮᓐ ᓄᑲᕐᓯᖅ) ᐅᖃᓚᐅᔪᖅ 

ᐃᒣᕈᑉᐸᓕᐊᑐᐃᓐᓇᑎᓪᓗᒍ, ᐃᖃᓗᑉᐲᑦ ᐊᕿᐊᕈᕐᓗᓲᖑᓕᕐᑐᑦ ᐅᔭᕋᕐᓄᑦ ᑌᒣᑕᐅᑦᓱᑎᒃ. ᑐᑭᓯᓇᕐᑎᓯᒐᓱᐊᕈᑎᓄᑦ 

ᐃᓚᒋᐊᕈᑎᐅᓚᐅᕐᒥᔪᖅ, ᐱᓕ ᑖᓐ ᒣᒧᑦ ᐃᒣᕈᑉᐸᓕᐊᑐᐃᓐᓇᓂᖓᓄᑦ, ᐃᖃᓗᑉᐲᑦ ᐃᓚᖏᑦ ᐊᑦᓴᓄᑦ ᐃᓄᓐᓄᓗ 

ᐱᔭᐅᒍᐊᕐᓂᓴᐅᓲᒍᓕᕐᒪᑕ ᓱᕐᕋᑕᐅᓯᒪᐅᑎᖏᑦᑕ ᐃᓚᒋᒻᒥᔭᖓ. 

“ᐊᕐᕌᒎᒃ ᒪᕐᕉᒃ ᐊᓂᒍᓕᕐᑎᓗᒋᒃ [2017 ᐊᒻᒪᓗ 2018] ᐊᕐᕌᒍᖏᓐᓂ ᐃᒣᕈᑦᓯᒪᓪᓚᕆᓕᕐᑐᖅ 
ᐸᓂᕐᐸᓕᐊᑐᐃᓐᓇᓱᓂ, ᓱᕈᔪᖃᑦᑕᖏᓐᓂᖓᓄᑦ. [...] ᐃᖃᓗᑉᐲᑦ ᐊᓯᑦᔩᕙᓪᓕᐊᑐᐃᓐᓇᖂᓕᕐᑐᑦ ᑰᑦ 
ᐃᒣᕈᕐᐸᓕᐊᑐᐃᓐᓇᓂᖏᓐᓄᑦ. ᑰᒻᒧᑦ ᒪᔪᕐᕕᒋᒐᓱᐊᕐᑕᒥᓄᑦ ᒪᔪᕐᖃᔭᖕᖏᑐᐊᕈᒥᒃ ᐊᓯᐊᓄᑦ ᑰᒻᒧᑦ ᒪᔪᓯᓲᑦ. ᐊᓱᐃᓛᒃ 
ᑕᓯᐅᑉ ᐊᓯᐊᓄᑦᓴᓂᐊᓕᕋᒥᒃ.” ᑌᒣᓕᑦᓱᓂ (ᐱᓕ ᑖᓐ ᒣ) ᐅᖃᓚᐅᔪᖅ 

ᐅᒥᐊᕐᓄᑦ ᑲᖏᕓᕕᒻᒧᑦ ᐊᕐᖁᑎᓕᐊᖑᓯᒪᔪᖅ 

ᐱᓕ ᑮᓐ, ᑕᓯᐅᔭᒥ ᓯᕗᓕᕐᑎ, ᓇᓗᓀᕐᓯᓗᑯᐊᐱᓚᐅᔪᖅ ᐃᖃᓗᑉᐲᑦ ᓱᓇᒧᑦ ᐃᑭᓪᓕᕙᓪᓕᐊᑎᑕᐅᒻᒪᖔᑕ: ᐅᒥᐊᕐᓄᑦ 

ᑲᖏᕓᕕᒃ ᐊᕐᖁᑎᒃ ᑌᒪᖕᖓᓂᑦ ᓴᓇᔭᐅᓚᐅᕐᓯᒪᒻᒪᑦ ᐊᕐᕌᒍᐃᑦ ᖁᓖᑦ/ᑕᓪᓕᒪᐅᔪᕐᑐᐃᑦ ᐊᓂᒍᓕᕐᑐᑦ [ᓄᓇᖕᖑᐊᖅ 

3.2]. ᐊᕐᕌᒍ ᓯᕗᓪᓕᐹᖅ ᐊᓂᒍᓕᑌᓐᓇᑎᓪᓗᒍ ᓴᓇᔭᕕᓂᐅᑎᓪᓗᒍ ᐊᕐᖁᑎᒃ, ᐃᓄᐃᑦ ᐃᓚᖏᑦ ᐃᑉᐱᒍᓱᑦᓯᒪᔪᑦ 

ᐃᖃᓗᑉᐲᑦ ᐃᑭᓪᓕᐅᒥᓯᒪᓂᖏᓐᓂᒃ. ᑐᑭᓯᓇᕐᑎᓯᒍᑎᒋᓚᐅᔪᔭᖏᑦ ᐅᑯᐊ: 

“ᐊᕐᖁᑎᒃ ᓴᓇᔭᐅᒻᒪᑦ ᕿᑭᕐᑕᒧᐊᕐᑐᖅ, ᐃᑉᐱᒍᓱᑦᓯᒪᔪᒍᑦ ᐃᖃᓗᐃᑦ ᐃᑭᓪᓕᐅᒥᕙᓪᓕᐊᓂᖏᓐᓂᒃ 
ᐊᕐᖁᑎᖃᖃᑦᑕᓯᒪᒻᒪᑕ ᓯᑦᔭᑎᒍᕐᓱᑎᒃ ᑰᓕᐊᓕᑐᐊᕋᒥᒃ, ᑭᓯᐊᓂ ᐊᕐᖁᑎᓕᐅᕐᓂᖃᕐᑐᕕᓂᐅᑎᓪᓗᒍ 
[ᐊᐅᓚᕕᒋᓲᒥᓂᒃ] ᐊᑐᕈᓐᓀᓯᒪᔪᑦ ᑰᒻᒧᑦ ᐊᓯᐊᓅᖃᑦᑕᓯᒪᑐᐃᓐᓇᕆᐊᓖᑦ; ᑕᒪᐅᖕᖓ ᐅᑎᑦᓵᔭᒐᑎᒃ. [...] 
ᖃᐅᔨᑦᓴᐅᑎᒋᓯᒪᔪᒍᑦ ᐃᖃᓗᐃᑦ ᑌᒣᑦᑐᓭᓐᓇᐅᒍᓐᓀᒋᐊᖏᓐᓂᒃ ᐊᕐᖁᑎ ᓴᓇᔭᕕᓂᐅᑎᓪᓗᒍ.” ᑌᒣᓕᑦᓱᓂ (ᐱᓕ ᑫᓐ) 
ᐅᖃᓚᐅᔪᖅ 

ᓄᓇᐅᑉ ᐊᑖ ᐊᐅᑉᐸᓕᐊᓂᖓ 

“ᐅᐱᕐᖔᖑᖃᑦᑕᓚᐅᕐᑑᓂ [2017-ᒥ 2018-ᒥᓗ], [...] ᓯᓚᐅᑉ ᓄᓇᐅᓪᓗ ᐊᐅᓚᑦᓯᓂᖓᓄᑦ ᓄᓇᐅᑉ 
ᓯᑐᖃᑦᑕᓂᖏᑦ, ᑰᒐᔮᑦ ᑰᕐᖃᔦᕐᓯᒪᓕᕐᑐᑦ, ᑌᒣᓐᓂᑯᖏᓐᓄᑦ ᐃᖃᓗᐃᑦ ᓯᕓᔭᕐᕕᒋᓲᒥᓅᕈᓐᓇᖏᕐᐸᓕᐊᔪᑦ.” 
ᑌᒣᓕᑦᓱᓂ ᔦᒥᓯ ᒣ) ᐅᖃᓚᐅᔪᖅ 

ᓄᓇᐅᑉ ᐊᑖ ᐊᐅᑉᐸᓕᐊᓂᖓ ᐃᒣᕈᑉᐸᓕᐊᑎᑦᓯᑐᐃᓐᓇᔭᖏᑦᑐᖅ... 

“ᓄᓇᐅᑉ ᐊᑖ ᐊᐅᑉᐸᓕᐊᓂᖓᓄᑦ ᐅᔭᕋᐃᑦ ᓄᐃᕙᓪᓕᐊᓚᕿᔪᑦ; ᓄᓇ ᐱᑭᐊᕐᑎᑕᐅᕙᓪᓕᐊᑎᓪᓗᒍ ᑕᐅᓇᖕᖓᑦ 
ᓄᐃᕙᓪᓕᐊᓱᑎᒃ ᑌᒣᓕᑦᓱᓂ (ᐱᓕ ᑖᓐ ᒣ) ᐅᖃᓚᐅᔪᖅ 

ᑰᑦ ᑲᑕᒐᕐᕕᐅᕙᓪᓕᐊᑐᐃᓐᓇᓕᕐᑐᑦ ᓄᓇᐅᑉ ᐊᑖ ᐊᐅᑉᐸᓕᐊᓂᖓᓄᑦ [ᓄᓇᖕᖑᐊᖅ 3.2] ᐃᖃᓗᐃᑦ ᓱᕓᔭᕐᕕᒋᓲᖏᑦ 

ᓴᐅᑦᑕᐅᑐᐃᓐᓇᕈᓐᓇᑐᑦ ᐅᕝᕙᓘᓐᓃᑦ ᓯᒥᑦᑕᐅᓗᑎᒃ ᐃᖃᓗᐃᑉᐲᑦ ᐊᕐᖁᑎᒋᓲᖏᑦ. 

ᐊᓯᖏᑦ ᐱᓀᓗᑕᐅᒻᒥᔪᑦ ᐃᖃᓗᑉᐱᓂᒃ ᐃᖃᓗᓐᓂᐊᓂᕐᓄᑦ 

ᐃᖃᓗᑉᐱᓂᒃ ᐱᓗᐊᖃᑦᑕᓃᑦ 

ᐊᕐᕌᒍᐃᑦ ᐊᒥᓲᖕᖏᑐᖅ ᐊᓂᒍᓕᕐᑐᑦ, ᑰᑦᔪᐊᒥ ᐃᖃᓗᓐᓂᒃ ᐱᕈᕐᓰᕕᒃ ᑕᓯᐅᔭᒥᑦ ᓱᕙᓐᓂᒃ ᓄᐊᑦᓯᑎᓪᓕᒋᑦ. ᑖᒥ ᑮᓐ 

ᐊᖓᔪᑦᓯᖅ ᐃᓚᒋᔭᐅᓯᒪᓂᕋᓚᐅᔪᖅ ᑰᑦᔪᐊᒥ ᐃᖃᓗᓐᓂᒃ ᐱᕈᕐᓯᕕᒻᒨᑐᑦᓴᓂᒃ. ᐃᓱᐃᓪᓘᑐᕕᓂᐅᓂᕋᓚᐅᔪᖅ ᐊᒥᓱᐊᓗᓐᓂᒃ 

ᓱᕙᓐᓂᒃ ᑎᒍᓪᓚᑎᓪᓗᒋᑦ ᐊᒻᒪᓗ ᑕᒫᓂᒥᐅᑦ ᐃᖃᓗᓐᓂᒃ ᑲᒪᑦᓯᓂᕐᓴᐅᓲᒍᔪᕆᑦᓱᒋᑦ ᑖᕙᓂ ᓱᕙᑦᑖᕕᐅᖃᑦᑕᓯᒪᔪᒥ, 

ᐱᖁᔮᐱᓕᕐᑐᐊᓛᑦ ᓄᓗᐊᕐᓂᐊᕕᐅᕐᖃᔦᕐᕕᐅᑎᑦᓯᒍ, ᒫᓐᓇ/ᑕᒐᑕᒐ ᓱᕙᓐᓂᒃ ᓄᐊᑦᓯᕕᐅᖃᑦᑕᓯᒪᓂᖓ 

ᓄᕐᖃᐅᑎᔭᐅᓯᒪᓕᕐᑐᖅ. 

“ᓱᕙᑦᑖᕕᖃᖃᑦᑕᓚᐅᔪᑦ ᐊᕐᕌᒍᓂ ᑕᓪᓕᒪᓂ ᐊᕐᕌᒍᑕᒫᕐᑕᓱᑎᒃ. ᐃᖃᓗᑉᐲᑦ 
ᐃᑭᓪᓕᕙᓪᓕᐊᓚᕿᔭᐅᔪᕆᓕᓚᐅᔪᒐᑦᑎᒋᑦ. ᓱᕙᓐᓂᒃ ᓄᐊᑦᓯᖃᑦᑕᓂᖏᓐᓂᒃ ᓄᕐᖃᑎᑦᓯᓚᐅᔪᒍᑦ. ᐃᖃᓗᑉᐱᓂᒃ 
ᐃᑭᓪᓕᐅᒥᑎᑦᓯᖃᑕᐅᔪᕕᓂᐅᑐᐃᓐᓇᕆᐊᖃᕐᒥᔪᑦ ᓱᓇᖏᓐᓂᒃ ᓄᐊᑦᓯᖃᑦᑕᓂᕆᓚᐅᔪᔭᖏᓐᓄᑦ. ᐃᓄᐃᑦ ᓄᓇᕐᖃᑎᕗᑦ 
ᑕᒪᑐᒥᖓ ᐃᓱᒫᓗᒋᔭᖃᓕᓚᐅᔪᒻᒪᑕ, ᓱᕙᓐᓂᒃ ᓄᐊᑦᓯᖃᑦᑕᖁᒍᓐᓀᓯᒪᔭᕗᑦ.” ᑌᒣᓕᑦᓱᓂ (ᒍᐃᓕ ᑮᓐ ᓄᑲᕐᓯᖅ) 
ᐅᖃᓚᐅᔪᖅ 

ᓄᓇᓖᑦ ᐊᒥᓱᐃᑦ ᐃᖃᓗᓐᓂᒃ ᐱᓗᐊᖃᑦᑕᓂᕐᓂᒃ ᓱᕐᕋᐃᓯᒪᑐᐃᓐᓇᕆᐊᖃᕐᓂᕋᐃᖃᑦᑕᓚᐅᔪᒻᒥᔪᑦ: 

“ᐃᖃᓗᓐᓂᒃ ᐱᓗᐊᖃᑦᑕᓃᑦ... ᑕᓯᐅᔭᒥᐅᑐᐃᓐᓇᐅᔭᖕᖏᑐᑦ ᐅᐱᕐᖔᒍᓕᕐᒪᑦ/ᐊᐅᔭᐅᓕᕐᒪᑦ ᐃᖃᓗᓐᓂᐊᓲᑦ. 
ᑰᑦᔪᐊᒥᐅᑦ ᐃᖃᓗᓐᓂᐊᕆᐊᕐᑐᓲᖑᒻᒥᔪᑦ ᑕᒪᐅᖓ ᓱᑲᑦᑐᔭᓂᒃ ᐅᒥᐊᓖᑦ ᐃᖃᓗᓐᓂᐊᕆᐊᕐᑐᓱᑎᒃ, ᓄᓗᐊᓄᑦ.” 
(ᑭᓇᐅᓂᖓ ᓇᓗᓀᕐᑕᐅᓯᒪᖕᖏᑐᖅ) ᑌᒣᓕᑦᓱᓂ ᐅᖃᓚᐅᔪᖅ 

ᐃᖃᓗᑉᐲᑦ ᐊᑦᑕᓇᓗᐊᖕᖑᐊᒥᔪᑦ ᓄᓗᐊᕐᓂᐊᑕᐅᖃᑦᑕᑐᐊᕋᒥᒃ ᐊᕐᖁᑎᒋᓲᖏᑦᑎᒍᑦ ᐊᐅᓚᑎᓪᓗᒋᑦ: 

“[ᐃᖃᓗᓐᓂᐊᕈᑎᓄᑦ ᓄᓗᐊᕐᓂᐊᓃᑦ] ᐱᓀᓗᑕᐅᕙᑦᑐᖅ [ᐃᖃᓗᑉᐱᓂᒃ] ᖁᑭᓪᓕᑎᕆᓯᒪᖃᑦᑕᓲᒍᒻᒪᑕ 
ᐊᕐᖁᑎᑦᓴᖃᕐᑎᓯᑦᓯᐊᔭᒐᑎᒃ. ᐊᒥᓲᓗᐊᕐᑐᐊᓗᓐᓂᓗ ᐱᕙᑦᓱᑎᒃ ᐊᒻᒪᓗ ᐊᒥᓱᐊᓗᓐᓂᒃ ᐊᕐᖁᑏᕈᑦᔨᓯᒪᖃᑦᑕᓱᑎᒃ 

ᐃᖃᓗᑉᐱᓂᒃ. ᑌᒣᑦᑕᐅᖃᑦᑕᓕᑐᐊᕋᒥᒃ ᐃᖃᓗᑉᐲᑦ ᓄᓗᐊᑎᒍᕐᓗᑎᒃ ᑭᓯᐊᓃᐅᓕᕐᑎᓗᒋᑦ.” ᑌᒣᓕᑦᓱᓂ (ᐱᓕ ᑖᓐ 
ᒣ) ᐅᖃᓚᐅᔪᖅ 

ᓴᓂᖃᐅᑎᒃ 

“ᓴᓂᖃᐅᑎᒃ ᐃᒪᕐᒧᑦ ᑕᕆᐅᕐᒧᑦ ᐅᖓᓯᑦᑑᔭᖏᒻᒪᑦ, ᓴᓃᑦ ᐊᒥᓱᑲᓪᓛᓗᐃᑦ ᑎᑦᑕᐅᕙᑦᑐᑦ ᐃᒫᓄᑦ. ᐃᓚᖓᓂ 
ᓴᕕᕋᔭᕕᓃᑦ ᓯᑦᔭᒦᓲᑦ ᐅᕝᕙᓘᓐᓃᑦ ᐃᓪᓗᔪᐃᑦ ᖁᓛᑦᓴᔭᖏᑦ ᐃᒫᓄᕐᐸᒥᔪᑦ. ᑕᒪᒃᑯᐊ ᐃᖃᓗᑉᐱᓂᒃ 
ᓱᕐᕋᐃᓯᒪᖃᑕᐅᑐᐃᓐᓇᕆᐊᓖᑦ.” ᑌᒣᓕᑦᓱᓂ (ᐱᓕ ᑮᓐ) ᐅᖃᓚᐅᔪᖅ 

ᓴᓂᖃᐅᑎᒃ ᑕᓯᐅᔭᒥ ᑲᒪᒋᔭᐅᑦᓯᐊᔭᖏᑦᑐᖅ. ᐊᖑᕕᒑᐱᒃᑯᑦ ᑕᒪᑦᓱᒥᖓ ᐃᓱᒫᓗᑎᒋᔭᒥᓂᒃ ᑐᓴᕐᑕᐅᑎᑦᓯᓯᒪᔪᑦ ᐃᖃᓗᐃᑦ 

ᖃᓄᐃᖕᖏᓯᐊᕆᐊᖃᕐᒪᑕ ᑭᓯᐊᓂ ᑕᒪᓐᓇ ᑲᑎᕕᒃ ᓄᓇᓕᓕᒫᑦ ᑲᕙᒪᒃᑯᓄᑦ ᑐᓴᕐᑎᓯᒍᑎᐅᓯᒪᔫᒐᓗᐊᖅ ᐅᓪᓗᒥᒧᑦ 

ᖃᓄᕐᑑᕈᑕᐅᓯᒪᕋᑕᑦᔭᖏᑦᑐᖅ. 

ᖃᐅᔨᓴᕐᑕᐅᖃᒻᒦᑦ ᐊᒻᒪᓗ ᑲᒪᒍᑎᑦᓴᓂᒃ ᐱᓇᓱᐊᕐᓃᑦ 

ᑯᒐᔮᑦ ᐱᐅᓯᐅᒥᒋᐊᕐᓱᒋᑦ ᑰᒍᓐᓇᓯᐅᒥᑎᑦᓯᒐᓱᐊᕐᓃᑦ 

ᑰᒐᔮᑦ ᐱᐅᓯᐅᒥᒋᐊᕐᑕᐅᓗᑎᒃ ᑰᒍᓐᓇᓯᐅᒥᑎᑕᐅᒐᓱᐊᕐᓂᖏᓐᓄᑦ ᐱᓇᓱᐊᕐᓃᑦ ᐱᐅᓯᐅᒥᑎᑦᓯᒋᐊᕐᓂᐅᒍᒫᕐᓂᐊᓯᒪᕗᑦ 

ᑰᓐᓂ ᐅᔭᕋᐃᑦ ᐲᔭᕐᓗᒋᑦ, ᐃᖃᓗᐃᑦ ᐊᕐᖁᓯᐅᕐᑕᐅᒋᐊᑦᓯᐊᑎᓪᓗᒋᑦ, ᐅᕝᕙᓘᓐᓃᑦ ᑰᑦᑐᐃᑦ ᐊᒥᐊᓱᑦ ᓴᖑᑎᖃᑦᑕᓗᒋᑦ 

ᒋᐊᖃᑐᐊᕐᐸᑕ. 

“ᑰᑦᑐᓂᒃ ᓴᖑᑎᑦᓯᕙᑦᑐᒍᑦ ᑌᒣᓕᔭᐅᖕᖑᑐᐊᕈᑎᒃ ᐸᓂᕐᐸᓕᐊᑐᐃᓐᓇᕈᓇᐅᔪᓂᒃ ᐊᒻᒪᓗ 
ᐃᑎᔪᖕᖑᓕᐅᒥᑎᒐᓱᐊᕐᓱᒋᑦ ᐊᒻᒪᓗ ᑖᕗᖓᑦᓭᓇᖅ ᑐᕌᕐᑎᒐᓱᐊᕐᓱᒋᑦ (ᑭᓯᐊᓂ ᐃᑎᔪᖕᖏᓗᐊᕐᑐᓂᒃ) 
ᐱᓇᓱᐊᓲᖑᒻᒥᔪᒍᑦ.” ᑌᒣᓕᑦᓱᓂ (ᐱᓕ ᑖᓐ ᒣ) ᐅᖃᓚᐅᔪᖅ 

ᒫᓐᓇᖃᒻᒥᐅᓂᕐᐹᖅ ᐱᓇᓱᐊᕐᑕᐅᓯᒪᓕᕐᑐᑦ ᑰᑦ ᐱᐅᓯᐅᒥᒋᐊᕐᑕᐅᓱᑎᒃ ᐅᑯᐊ: 

• 2017: ᑕᓯᐅᔭᒥ ᐊᒻᒪᓗ ᐃᖃᓗᓕᐊᐱᐅᑉ ᑕᓯᐅᔭᖓᓂ [ᓄᓇᖕᖑᐊᖅ 3.2]. 

• 2018: ᐊᒻᒪᓗᑦᑑᑉ ᑰᖓ [ᓄᓇᖕᖑᐊᒥ 3.2]. 

o ᑖᓐᓇ ᐱᓇᓱᐊᖃᑎᒋᒍᑕᐅᔪᖅ ᐊᐅᐸᓗᒻᒥᐅᑦ ᐱᓇᓱᐊᖃᑎᒋᑦᓱᒋᑦ. 

• 2019: ᐁᑉᐸᕈᓯᖅ ᑕᓯᖅ (ᐁᑉᐸᕈᓯᐅᑉ ᒥᑦᓵᓂ) [ᓄᓇᖕᖑᐊᖅ 3.2]. 

ᓱᒃᑯᑐᕆᓃᑦ ᓯᒥᑦᑐᑕᐅᓯᒪᔪᓂᒃ 

ᒫᓐᓇᖃᒻᒥᖅ ᓯᒥᑦᑕᐅᓯᒪᔪᓂᒃ ᐲᔦᓂᒃᑯᑦ ᐱᓇᓱᐊᕐᓃᑦ ᐃᓚᖃᓚᐅᔪᑦ ᐅᑯᓂᖓ: 

• 2015: ᑭᒋᐊᓄᑦ ᓯᒥᑦᑐᑕᐅᓯᒪᔪᐃᑦ ᓱᒃᑯᑎᕐᑕᐅᓚᐅᔪᑦ ᐃᖃᓗᑉᐱᓄᑦ ᐊᕐᖁᑎᒋᔭᐅᓲᓗᐊᖕᖑᐊᑐᓂᑦᑐᑦ. 

• 2017: ᑭᒋᐊᓄᑦ ᓯᒥᑦᑕᐅᓯᒪᔪᖅ. Compeau River-ᒥ ᐲᕐᑕᐅᔪᕕᓂᖅ, ᑭᒋᐊᓄᑦ 

ᓯᒥᑦᑕᐅᒋᐊᓪᓚᑕᐅᑦᓴᐅᑎᒋᓯᒪᔪᖅ. 

• 2019: ᑭᒋᐊᓄᑦ ᓯᒥᑦᑕᐅᓯᒪᔪᖅ ᐲᕐᑕᐅᓚᐅᔪᖅ ᑕᓯᐅᔭᑐᖃᕐᒦᑐᖅ. 



40 

ᐃᖃᓗᓐᓂᐊᑌᓕᑎᑦᓯᓂᕐᒧᑦ ᒪᓕᒐᓕᐅᕐᑕᐅᒪᐅᑏᑦ 

ᑕᓯᐅᔭᒥ ᐊᖑᕕᒑᐱᒃᑯᑦ ᐱᖁᔮᐱᓕᐊᕐᓯᒪᔪᑦ ᖃᒪᓂᐊᓘᑉ ᑕᓯᖓᓂ ᓄᓗᐊᕐᓂᐊᕕᐅᖃᑦᑕᖁᓇᒍ [ᓄᓇᖕᖑᐊᖅ 3.2]. 

“ᐊᒥᓲᓂᕐᓴᓂᒃ ᒪᓕᒐᓕᐊᕐᑕᐅᒪᐅᑎᖃᓕᕐᑐᖅ ᑕᑉᐱᓇ ᑕᓯᖅ... ᖃᒪᓂᐊᓘᓂᕋᕐᑕᐅᔪᖅ, ᐱᖓᓲᔪᕐᑐᓄᑦ (6) ᒣᓕᓄᑦ 
ᐅᖓᓯᓐᓂᓕᒃ ᓄᓇᓕᒻᒧᑦ. ᑖᕙᓐᓇ ᓄᓗᐊᕐᓂᐊᕕᐅᒋᐊᖃᕈᓐᓀᑐᖅ. [...] ᐆᒪᔪᓕᕆᓂᕐᒧᑦ ᑲᑎᒪᔩᑦ 
[ᐱᖁᔮᐱᓕᐅᕐᓯᒪᓂᖏᓐᓄᑦ]. ᐃᖃᓗᐃᑦ ᑌᑲᓂᑉᐸᑐᐃᑦ ᑕᓯᕐᒥ ᐅᓄᕐᓯᐅᒥᔭᐅᒐᓱᐊᕐᑐᑦ.” ᑌᒣᓕᑦᓱᓂ (ᐱᓕ ᑮᓐ) 
ᐅᖃᓚᐅᔪᖅ 

ᐃᒣᖁᔨᒍᑎᐅᑦᓱᑎᒃ ᐅᓐᓂᑑᑎᐅᖃᑦᑕᓚᐅᔪᑦ ᖃᐅᔨᓴᕐᓂᓄᑦ ᑲᒪᒋᔭᖃᕈᑎᑦᓴᓄᓪᓗ 
ᐃᓕᖓᔪᐃᑦ 

ᑭᒋᐊᑦ 

“ᖃᐅᔨᓴᕐᖄᓚᐅᑲᓪᓗᒋᑦ ᖃᑦᓯᐅᒪᖔᑕ ᑭᒋᐊᑦ ᑌᒫ ᑖᕙᓃᒍᓐᓀᑎᑕᐅᒍᓐᓇᓂᕐᐸᐅᖁᕐᒪᑕ. ᐊᓪᓚᓂᒃ ᑯᔩᓂᒃ 
ᓇᔅᑳᐱᓂᓪᓗ ᐱᓇᓱᑦᑎᑖᑫᓐᓇᕈᓐᓇᑐᐊᕈᑦᑕ ᐃᑲᔪᕐᑎᒋᓯᓗᒋᑦ ᑭᒋᐊᕐᓂᒃ ᐱᓇᓱᐊᕈᑎᖃᕐᓂᑎᓐᓄᑦ. ᐃᓄᑐᐃᓐᓇᐅᓱᑕ 
ᑭᒋᐊᕐᓂᒃ ᐆᒪᔪᕐᓂᐊᑎᐅᑦᔭᖏᓐᓇᑕ ᐱᐅᓯᑐᖃᕆᑦᔭᖏᓐᓇᑎᒍ ᑌᒣᒻᒪᑦ ᒥᑭᒋᐊᕐᓂᐊᕋᓱᒋᐊᒥᒃ ᑭᒋᐊᓂᒃ 
ᐊᕐᓱᕈᓐᓇᑑᒻᒪᑦ ᐅᕙᑦᑎᓄᑦ, ᑕᒫᓂᒥᐅᒍᓓᕐᓯᒪᑦᔭᒐᑎᓗ ᓄᓇᑦᑎᓂ, ᑲᒪᒋᔭᐅᒍᓯᖏᓐᓂᒃ ᖃᐅᔨᒪᑦᔭᖏᓐᓇᑕ.” 
ᑌᒣᓕᑦᓱᓂ (ᔦᒥᓯ ᒣ) ᐅᖃᓚᐅᔪᖅ 

ᐊᓪᓚᓄᑦ ᑯᔩᓄᑦ ᓇᔅᑳᐱᓄᓪᓗ ᖃᓄᖅ ᑭᒋᐊᑦ ᒥᑭᒋᐊᕐᓂᐊᑕᐅᓲᒍᒻᒪᖔᑕ ᑲᑎᒪᓂᐊᕈᑎᖃᕐᑎᑕᐅᒍᒪᒋᐊᒥᒃ 

ᐅᖃᖃᑎᒌᒍᑎᖃᖃᑦᑕᓯᒪᒻᒥᔪᒍᐊᓪᓛᑦ ᐊᒥᓱᕕᖕᖏᑲᓗᐊᕐᓱᑕ. ᒍᐃᓕ ᑮᓐ ᐊᖓᔪᑦᓯᖅ ᐃᒣᖁᔨᒍᑎᒋᔭᒥᓂᒃ 

ᐅᓐᓂᑑᑎᖃᓚᐅᔪᖅ ᑭᒋᐊᓂᒃ ᒥᑭᒋᐊᕐᓂᐊᑕᐅᖁᔨᑦᓱᓂ ᐅᑭᐅᒍᓂᖓᓂ ᐊᒻᒪᓗ ᓯᒥᑦᑐᓯᒪᔭᖏᑦ ᐲᔭᕐᓗᒋᑦ 

ᐅᐱᕐᖔᒍᓕᕐᐸᑦ/ᐊᐅᔭᐅᓕᑐᐊᕐᐸᑦ. ᑭᒋᐊᑦ ᒥᑭᒋᐊᕐᓄᑦ ᐱᔭᐅᒐᓱᐊᖃᑦᑕᖏᓐᓂᓕᒫᖏᓐᓂ, 

ᓯᒥᑦᑐᐃᖏᓐᓇᓕᒫᓚᖓᒻᒪᑕ. 

ᐊᓪᓚᓂᒃ ᑯᔩᓂᒃ ᐱᓇᓱᐊᖃᑎᖃᕈᒪᒋᐊᒥᒃ ᐅᖃᖃᑎᒌᒍᑎᖃᖃᑦᑕᓯᒪᔪᒍᑦ ᑲᑎᒪᓂᐊᕈᓯᖃᑐᐃᓐᓇᕈᓐᓀᓗᑕ; ᐱᓕ ᑮᓐ ᐊᒻᒪᓗ 

ᒍᐃᓕ ᑮᓐ ᐊᖓᔪᑦᓯᖅ ᐃᒣᖁᔨᒍᑎᒋᔭᒥᓂᒃ ᐅᓐᓂᑑᑎᖃᓚᐅᔪᒻᒥᔫᒃ ᑭᒋᐊᕕᓃᑦ ᓂᕿᖏᓐᓂᒃ ᓂᕿᕐᑎᓯᒍᑎᖃᖃᑦᑕᓗᑎᒃ 

ᐊᒥᓯᓄᑦ: 

“ᖃᐅᔨᒪᔪᖓ ᓂᕆᔭᐅᒐᔭᕐᓂᖏᓐᓂᒃ, ᐊᒻᒪᓗ ᒥᕐᖁᖏᑦ ᓂᐅᕐᕈᑎᒋᔭᐅᒍᓐᓇᓱᑎᒃ. ᖃᐅᔨᒪᑦᓱᖓᓗ ᓄᓇᖃᕐᖄᓯᒪᔪᐃᑦ, 
ᐊᓪᓓᑦ ᑯᔩᑦ ᑭᒋᐊᕐᓂᖅ ᐊᑐᓪᓚᕆᓲᒍᓂᖏᓐᓂᒃ, ᓂᕆᓲᖑᑦᔭᒐᑕᓗ ᑭᒋᐊᕕᓂᕐᓂᒃ.” ᑌᒣᓕᑦᓱᓂ (ᐱᓕ ᑮᓐ) 

ᐅᖃᓚᐅᔪᖅ 

ᔮᓂ ᒪᓂᖅ ᒥᑦᓴᐅᓵᕐᓯᒪᓚᐅᔪᖅ ᑕᓯᐅᔭᒥᐅᑦ 10% ᐳᓴᑐᐃᓐᓇᖏᑦ ᑭᒋᐊᕐᓂᐊᓲᖑᓂᕋᕐᓱᒋᑦ. ᐱᓕ ᑮᓐ ᐃᒣᖁᔨᒍᑎᒋᔭᒥᓂᒃ 

ᐅᓐᓂᑑᑎᖃᓚᐅᔪᖅ ᑭᒋᐊᕕᓃᑦ ᒥᕐᖁᖏᑦᑕ ᐊᑭᒋᒐᔭᕐᑕᖏᓐᓂᒃ, ᐊᑭᖏᑦ ᐊᑭᑦᑐᐸᓪᓕᐊᓯᒪᓕᕐᓱᑎᓪᓗ, 

ᓂᐅᕐᕈᑕᐅᒍᓐᓇᑐᐊᕐᐸᑕ ᑭᒋᐊᕕᓃᑦ ᒥᕐᖁᖏᑦ ᐃᓄᐃᑦ ᑭᒋᐊᕐᓂᐊᕈᒪᓂᕐᓴᐅᓯᒍᓐᓇᖁᕐᒪᑕ. 

“ᖃᐅᔨᒪᔪᖓ ᐃᓄᐃᑦ ᐃᓚᖏᑦ ᑭᒋᐊᕐᓂᐊᓲᖑᒋᐊᖏᑦ. ᒥᕐᖁᖏᑦᑕ ᐊᑭᖏᑦ ᐊᑭᑐᓂᕐᓴᐅᒋᐊᕐᑎᑕᐅᔪᑦ, ᐃᓄᓐᓄᑦ 
ᐱᔭᐅᒐᓱᐊᖃᑦᑕᖁᑦᓱᒋᑦ. [...] ᐆᒪᔪᕐᓂᐊᑎᓂᒃ ᓴᐳᒻᒥᔨᒃᑯᓄᑦ ᑕᒪᒃᑯᐊ ᐊᑭᑦᓴᖏᑦ ᐊᑐᐃᓐᓇᕈᕐᑕᐅᓯᒪᔪᑦ. 

ᑲᕙᒫᐱᒃᑯᑦ ᑲᑎᖕᖓᔨᖏᑦ ᐊᑭᖏᓐᓂᒃ ᐅᓄᕐᓯᐅᒥᒋᐊᕐᑎᓯᒍᓐᓇᑐᑦ ᒍᒪᑐᐊᕈᑎᒃ. ᒥᕐᖁᖏᓐᓂᒃ ᐊᑭᓕᐅᕐᓯᒪᓂᕗᑦ 
ᐊᑭᕆᓐᓂᑕᐅᓯᑕᕗᑦ ᒥᕐᖁᓕᓐᓂᒃ ᓂᐅᕐᕈᓴᕐᑕᐅᕕᒋᓲᖏᓐᓂ ᐅᓄᕐᑑᓂᕐᐹᖑᑎᑦᓯᔪᒧᑦ ᓂᕐᕈᑕᐅᓚᖓᑎᓪᓗᒋᑦ. [...] 
ᐃᒻᒪᖄ ᐅᓄᕐᓯᐅᒥᔭᐅᒋᐊᓪᓚᐸᑕ ᐊᑭᖏᑦ, ᑭᒋᐊᕐᓂᐊᓕᐅᒥᒐᓱᐊᖁᓐᓇᖁᕐᑐᐃᑦ ᐃᓄᐃᑦ.” ᑌᒣᓕᑦᓱᓂ (ᐱᓕ ᑮᓐ) 
ᐅᖃᓚᐅᔪᖅ 

ᑭᒋᐊᓄᑦ ᓯᒥᑦᑐᑕᐅᓯᒪᔪᐃᑦ ᐲᔭᕋᓱᐊᕐᓱᒋᑦ ᐊᕐᓱᕈᓐᓇᑐᓪᓚᕆᐅᓲᑦ, ᑌᒣᓐᓂᑯᖏᓐᓄᑦ ᐃᓄᐃᑦ ᐊᒥᓱᐃᑦ ᓲᖑᓂᕐᓴᓂᒃ 

ᓴᓇᕐᕈᑎᖃᕐᑎᑕᐅᒍᒪᑦᓱᑎᒃ ᐅᖃᕐᓯᒪᔪᐃᑦ ᐲᔭᕐᑕᐅᓯᐊᓚᖓᑐᐊᕐᐸᑕ ᓯᒥᑦᑐᑕᐅᓯᒪᔪᐃᑦ ᑭᒋᐊᓄᑦ. 

“ᐃᒻᒪᖄ ᖄᔫᕐᓄᑦ ᖄᕐᕕᐅᑎᖃᑦᑕᓗᒋᑦ, ᑭᒋᐊᑦ ᓯᒥᑦᑐᓯᒪᔭᖏᑦ, ᓯᑎᔪᑲᓪᓚᓚᕆᐊᓘᓱᒍᒻᒪᑕ ᒪᕐᕋᒧᑦ... ᓱᕐᓗ ᐊᕐᖁᑏᑦ 
ᖁᐊᕐᑎᑕᐅᓯᒪᓲᒍᒻᒪᑕ ᖁᐊᕐᑎᑕᐅᓯᒪᔫᔭᕐᓱᑎᒃ ᑌᒣᓲᒍᒻᒪᑕ.” ᑌᒣᓕᑦᓱᓂ (ᒍᐃᓕ ᑮᓐ ᓄᑲᕐᓯᖅ) ᐅᖃᓚᐅᔪᖅ 

ᖃᓄᖅ ᑭᒋᐊᑦ ᑲᒪᒋᔭᐅᒐᔭᕐᒪᖔᑕ ᐅᓄᕐᓯᕙᓪᓕᐊᑐᐃᓐᓇᓂᖏᓐᓄᑦ ᑕᓯᐅᔭᐅᑉ ᒥᑦᓵᓂ, ᖃᐅᔨᓴᕐᓂᐅᒍᓐᓇᑐᐃᑦ 

ᒪᓂᔨᒍᑕᐅᓚᐅᔪᒻᒥᔪᑦ: 

“ᐃᒻᒪᖄᖅ ᐆᑦᑐᕋᕐᓂᖃᕈᑦᑕ ᑭᒋᐊᓄᑦ ᓯᒥᑦᑐᑕᐅᓯᒪᔪᒥᒃ. ᐃᖃᓗᐃᑦ ᒪᔪᕋᓱᐊᓕᕐᐸᑕ ᑭᒋᐊᓄᑦ ᓯᒥᑦᑕᐅᓯᒪᔪᒧᑦ 
ᒪᔪᕈᓐᓇᖏᐅᒪᑎᑕᐅᑐᐊᕐᐸᑕ ᒪᔪᕐᕕᓴᓕᐅᕐᓗᒋᑦ.” ᑌᒣᓕᑦᓱᓂ (ᐱᓕ ᑮᓐ) ᐅᖃᓚᐅᔪᖅ 

ᒍᐃᓕ ᑮᓐ ᐊᖓᔪᑦᓯᖅ ᐃᒣᖁᔨᒍᑎᒋᔭᒥᓂᒃ ᐅᓐᓂᑑᑎᖃᓚᐅᔪᖅ ᖃᐅᔨᓴᕐᑕᐅᖁᔨᑦᓱᓂ ᖃᓄᖅ ᐃᖃᓗᑉᐲᑦ ᑭᒋᐊᓪᓗ 

ᐱᐅᓯᖃᓲᒍᒻᒪᖔᑕ ᖃᐅᔨᓴᕐᑕᐅᐸᑕ ᐊᑐᕐᓂᖃᓪᓚᕆᒐᔭᕐᑐᖅ. ᖃᐅᔨᒍᒪᒐᒥ ᖃᓄᑎᒋᒃ ᑭᒋᐊᑦ ᓱᕐᕋᐃᓯᒪᓂᖃᕐᒪᖔᑕ 

ᐃᖃᓗᑉᐱᓂᒃ, ᐊᒥᓱᒻᒪᕆᐊᓗᓐᓄᑦ ᐊᐅᓚᑕᐅᒻᒪᑕ, ᐅᑦᑑᑎᒋᓗᒋᑦ ᑐᑦᑐᓄᑦ ᐅᒥᒻᒪᓄᓪᓗ, 

ᐱᔭᕆᐊᑭᑦᑑᓂᐅᔭᖕᖏᒪᕆᕐᖁᒪᑕ ᐊᒥᓱᓄᑦ ᓱᕐᕋᑕᐅᓯᒪᓂᑯᒥᓄᑦ. ᑭᓯᐊᓂ ᐊᔪᐃᓐᓇᑕᖁᔨᓗᐊᖕᖑᐊᑐᑦ, ᑕᓯᐅᔭᒥᐅᑦ 

ᑕᒪᒃᑯᓂᖓ ᐊᓐᓇᑐᐃᒐᓱᐊᕐᓂᒧᑦ ᐃᖃᓗᑉᐱᓂᒃ ᑭᒋᐊᑦ ᑲᒪᒋᔭᐅᒋᐊᖃᓪᓚᕆᓐᓂᖏᓐᓂᒃ ᖃᒻᒥᐅᒍᓐᓇᕕᓕᒫᖓᑎᒍᑦ ᐊᒻᒪᓗ 

ᖃᐅᔨᓴᕐᓂᖃᖁᔨᑦᓱᑎᒃ ᖃᓄᖅ ᐱᐅᓂᕐᐸᐅᒐᔭᕐᒪᖔᑦ ᖃᓄᕐᑑᕈᑎᒋᓗᒋᑦ. 

ᑰᒐᔮᓂᒃ ᐱᐅᓯᐅᒥᒋᐊᕐᓗᒋᑦ ᑰᒍᓐᓇᓯᐅᒥᑎᑦᓯᒐᓱᐊᕐᓃᑦ 

ᑰᒐᔮᑦ ᐱᐅᓯᐅᒥᑎᒐᓱᐊᕐᓗᒋᑦ ᑰᒍᓐᓇᓯᐅᒥᑎᑦᓯᒐᓱᐊᕐᓃᑦ ᐃᓘᓐᓇᖏᓐᓄᑦ ᐱᐅᒋᔭᐅᔪᕋᑕᐅᓚᐅᔪᔪᑦ ᑕᒪᑦᓱᒥᖓ 
ᐱᓇᓱᐊᕐᓂᖃᕐᑎᓗᒍ. ᓄᓇᖕᖑᐊᒥ 3.2 ᑕᑯᑦᓴᐅᑎᑦᓯᒍᑎᐅᔪᖅ “ᓯᕗᓂᕐᒥ ᐱᐅᓯᐅᒥᔭᐅᒐᓱᐊᕈᒪᔪᓂᒃ” 
ᐱᓇᓱᐊᕐᑕᐅᖁᓇᕐᓱᑎᓪᓗ ᓯᕗᓂᕐᒥ ᐊᕐᕌᒎᓚᖓᔪᓂ. 

ᐅᒥᐊᕐᓄᑦ ᑲᖏᕓᕕᒻᒧᑦ ᐊᕐᖁᑎᓕᐊᖑᓯᒪᔪᖅ 

ᐱᓕ ᑮᓐ ᐊᒥᓲᖕᖏᑐᓂᒃ ᐃᓱᒪᑖᕐᓯᒪᔪᖅ ᖃᓄᖅ ᑌᓐᓇ ᐅᒥᐊᕐᓄᑦ ᑲᖏᕓᕕᐅᑉ ᐊᕐᖁᑎᖓ ᐱᓀᓗᑕᓚᖃᒻᒪᖔᑦ, 

ᑐᓴᕐᑕᐅᑎᑦᓯᒋᒍᑎᒋᕐᓯᒪᑦᓱᒍᓪᓗ ᑲᑎᕕ ᓄᓇᓕᓕᒫᑦ ᑲᕙᒪᒃᑯᑦ ᐊᐅᓚᒍᑎᓕᕆᔨᖏᓐᓄᑦ: 

“ᑲᑎᕕᒃ ᓄᓇᓕᓕᒫᑦ ᑲᕙᒪᒃᑯᓂ ᐱᓯᒪᔪᖅ ᑕᓯᐅᔭᒦᓚᐅᔪᖅ ᑕᕐᕿᓚᐅᔪᒥ [ᓯᑉᑎᒻᐱᕆ 2018-ᒥ] ᐅᒥᐊᕐᓄᑦ 
ᑲᖏᕓᕕᐅᑉ ᐊᕐᖁᓯᐅᑎᑕᐅᓯᒪᓂᖓ ᐱᓀᓗᑕᐅᒋᐊᖓᓂᒃ, ᑌᓐᓇ ᑎᑭᓯᒪᔪᖅ ᐊᖑᑎᒃ ᐅᖃᐅᑎᓚᐅᔪᔭᕋ, 
ᑮᓇᐅᔭᖃᕐᑎᑕᐅᒍᓐᓇᕋᔭᕐᒪᖔᑦᑕ ᐃᑳᕐᕕᓕᐅᖔᕈᑎᑦᓴᓂᒃ ᐅᕝᕙᓘᓪᓃᑦ ᓱᓪᓗᓕᐊᓗᓐᓂᒃ ᑰᑦᑎᓯᕕᐅᖔᕋᔭᕐᑐᓂᒃ.” 
ᑌᒣᓕᑦᓱᓂ (ᐱᓕ ᑮᓐ) ᐅᖃᓚᐅᔪᖅ 

ᐃᒣᖁᔨᒍᑎᒋᔭᒥᓂᒃ ᐅᓐᓂᑑᑎᖃᓚᐅᔪᒻᒥᔪᖅ ᖃᐅᔨᓴᕐᑕᐅᖁᔨᑦᓱᓂ ᐃᖃᓗᑉᐲᑦ ᐊᕐᖁᑎᒋᖃᑦᑕᓯᒪᔭᒥᓂᒃ 

ᐊᕐᖁᑎᖃᕋᓱᐊᓲᖑᖏᓐᓇᒪᖔᑕ ᓯᒥᑦᑕᐅᓯᒪᓕᕐᑐᒥᑦ ᐊᕐᖁᑎᓕᐊᖑᓯᒪᔪᒥ. 

“ᐃᖃᓗᐃᑦ ᒪᐅᓈᕐᐸᓚᐅᕐᑐᑦ, ᐅᕐᖁᑎᓕᐊᒍᓯᒪᔪᒧᑦ ᐊᕝᕕᐊᑕᐅᓕᕐᑐᑦ. ᓱᕐᕋᑕᐅᓯᒪᔪᐃᑦ ᐊᕐᖁᑎᓕᐊᒍᓯᒪᔪᒧᑦ. 
ᐃᒻᒪᖄ ᓱᓇᑐᐃᓐᓇᒥᒃ ᓴᓇᔭᐅᔪᖃᕈᓐᓇᖂᕐᑐᖅ ᐃᖃᓗᐃᑦ ᐊᕐᖁᑎᑦᓴᓕᐅᕐᓗᒋᑦ.” ᑌᒣᓕᑦᓱᓂ (ᒨᓱᓯ ᒪᓂᖅ) 

ᐅᖃᓚᐅᔪᖅ 

ᓄᓇᐅᑉ ᐊᑖ ᐊᐅᑉᐸᓕᐊᓂᖓ 

ᔦᒥᓯ ᒣ ᑐᑭᓯᓇᕐᑎᓯᓚᐅᔪᖅ ᐱᓇᓱᐊᕐᓂᖃᓚᐅᕐᓯᒪᕋᑕᖕᖏᓂᖓᓂᒃ ᓄᓇᐅᑉ ᐊᑖ ᐊᐅᑉᐸᓕᐊᓂᖃᓕᕐᑎᓗᒍ ᐊᒻᒪᓗ ᓄᓇ 

ᑲᑕᖃᑦᑕᓕᕐᑎᓗᒍ ᓯᑐᖃᑦᑕᓕᕐᓱᓂᓗ. Miroslav Chum, ᓄᓇᐅᑉ ᐃᒣᓪᓗ ᖃᓄᐃᓕᕙᓪᓕᐊᓂᖓᓂᒃ ᖃᐅᔨᓴᕐᑎ 

ᑰᒐᔮᑦ ᐱᐅᓯᐅᒥᔭᐅᒋᐊᕐᓱᑎᒃ ᑰᒍᓐᓇᓯᑎᑕᐅᒥᒋᐊᕐᓂᖏᓐᓂᒃ ᐱᓇᓱᐊᖃᑦᑕᓯᒪᔪᖅ ᐅᑭᐅᕐᑕᑐᒥ, ᑕᓯᐅᔭᓕᐊᓚᐅᔪᖅ 

2018-ᒥ ᐅᑭᐅᑦᓴᐅᓕᕐᑎᓗᒍ ᓇᐅᑦᓯᑐᕆᐊᕐᑐᓱᓂ ᑰᒐᔮᑦ ᖃᓄᑎᒋᒃ ᑰᓐᓂᖃᕐᒪᖔᑕ. ᔦᒥᓯ ᒣ ᐃᒣᖁᔨᒍᑎᒋᔭᒥᓂᒃ 

ᐅᓐᓂᑑᑎᖃᓚᐅᔪᖅ ᑲᒪᒋᐊᕈᑎᐅᑐᐃᓐᓇᕆᐊᓖᑦ ᓇᐅᑦᓯᑐᕐᑕᐅᓂᖏᓐᓂᒃ ᑕᒪᒃᑯᐊ ᐃᖃᓗᖃᖃᑦᑕᓯᒪᔪᐃᑦ 

ᐱᐅᓯᕐᓲᓯᒋᖃᑦᑕᓯᒪᓂᖏᓐᓄᑦ ᐅᑎᕐᑎᑕᐅᕙᓪᓕᐊᖁᑦᓱᒍ ᐱᓇᓱᐊᕐᑕᐅᒍᒪᕙᓪᓕᐊᓂᖏᓐᓂᒃ ᑐᓴᕐᑎᓯᒍᑎᖃᓚᐅᔪᖅ. 

ᐊᐱᕐᓱᑕᐅᒐᒥ ᓱᓇ ᐊᖏᓂᕐᐸᐅᓱᓂ ᓯᕗᓪᓕᐸᐅᑦᔭᐅᒋᐊᖃᕐᒪᖔᑦ, ᑮᓇᐅᔭᖃᑦᓯᐊᖏᑦᑎᓗᒍ ᐊᒻᒪᓗ 

ᓇᓪᓕᑳᕆᐊᖃᕋᔭᕈᕕᑦ ᓯᕗᓪᓕᐸᐅᑦᔭᐅᖁᔭᐅᔪᒥᒃ, ᑌᒫᒃ ᐊᐱᕆᔭᐅᒐᒥ ᔦᒥᓯ ᒣ ᑭᐅᒍᑎᖃᓚᐅᔪᖅ ᐃᒫᒃ: 

“ᑰᒃ ᒫᓂᑦᑐᖅ ᓯᑐᕕᐅᓯᒪᔪᖅ, ᓱᕓᔭᕐᕕᐅᓲᕋᑕᐅᒻᒪᑦ ᐃᖃᓗᑉᐱᓄᑦ ᐆᒪᒐᓱᐊᕐᕕᐅᓚᕆᓲᒍᒻᒪᑦ ᑖᓐᓇ ᑰᒃ 
ᓯᕗᓪᓕᐸᐅᑦᔭᐅᖁᓇᕐᑐᖅ... ᑐᖓᓕᐊ [...] ᑭᒋᐊᕐᑕᖃᓲᑦ.” ᑌᒣᓕᑦᓱᓂ (ᔦᒥᓯ ᒣ) ᐅᖃᓚᐅᔪᖅ 

ᐃᖃᓗᑉᐱᓂᒃ ᐱᓗᐊᖃᑦᑕᓃᑦ 

ᐃᓘᓐᓈᒍᑦ, ᐃᖃᓗᐃᑦ ᐱᓗᐊᕐᑕᐅᖃᑦᑕᓂᕋᕐᑕᐅᓕᑐᐊᕐᒪᑕ ᐃᓄᐃᑦ ᐃᓱᐃᓪᓗᓕᒻᒪᕆᓲᑦ. ᐃᖃᓗᓐᓂᒃ 

ᐱᓗᐊᕐᑎᓯᑦᑌᓕᖃᑦᑕᓂᖅ ᑲᒪᑦᓯᐊᕋᓱᐊᕈᑎᐅᓂᕐᐸᐅᕗᖅ ᐊᒻᒪᓗ ᓄᓇᓕᒻᒧᑦ ᓯᕗᓕᕐᑕᐅᓱᓂ. ᒍᐃᓕ ᑮᓐ ᓄᑲᕐᓯᐅᑉ 

ᐅᖄᓚᐅᔪᔭᖏᑦ ᐅᓇᓂ ᐊᓪᓚᓯᒪᔪᑦ ᑕᒪᑦᓱᒪᐅᑉ ᒥᑦᓵᓄᑦ, ᑭᓯᐊᓂ ᐊᖑᕕᒑᐱᒃᑯᑦ ᑲᒪᒋᔭᖃᑦᓯᐊᕈᓐᓇᓂᕐᓴᐅᔪᕆᑦᓱᒋᑦ 

ᐃᓱᒫᓗᑎᒋᔭᐅᔪᖅ. 

“ᐱᖁᔮᐱᓕᐅᕆᐊᖃᕐᑐᕆᕗᖓ, ᐃᖃᓗᓐᓂᒃ ᐱᓗᐊᕐᑌᓕᑎᑦᓯᒐᓱᐊᕈᑎᑦᓴᓂᒃ ᐱᖁᔮᐱᓕᐅᕐᓯᒪᓗᑕ ᐅᕝᕙᓘᓐᓃᑦ 
ᐃᓄᓕᒫᓂᒃ ᑐᓴᕐᑎᓯᓯᒪᓗᑕ ᒪᙯᑦᑐᓂᒃ ᐱᓗᐊᕐᑌᓕᖃᑦᑕᖁᓗᒋᑦ ᐃᖃᓗᑉᐱᓂᒃ. ᑖᒃᑯᐊ ᐊᑐᕐᓂᐸᐅᒍᓐᓇᖁᕐᑐᑦ..” 
ᑌᒣᓕᑦᓱᓂ (ᒍᐃᓕ ᑮᓐ ᓄᑲᕐᓯᖅ) ᐅᖃᓚᐅᔪᖅ 

ᐱᐅᓕᑦᓯᒐᓱᐊᕐᓂᑯᑦ ᓄᖑᑐᐃᓐᓇᑎᑦᓯᑌᓕᓃᑦ 

ᐃᖃᓗᑉᐲᑦ ᐅᓄᕐᓯᐅᒥᔭᐅᒋᐊᒃᑲᓂᕈᓐᓇᖁᕐᒥᔪᑦ ᐊᓯᐊᒍᑦ ᐱᕈᕐᓰᕕᓕᐅᕐᓂᑯᑦ ᐱᐅᓯᕐᓱᕈᓯᖏᑦ ᐅᓚᐱᖕᖏᓂᕐᓴᕆᓗᒋ: 
ᐱᐅᓕᑦᓯᒐᓱᐊᕐᕕᓕᐅᕐᓗᑕ ᐃᖃᓗᑉᐲᑦ ᐱᐅᓯᕐᓱᕈᑎᒋᓂᕐᓴᖏᑦᑎᒍᑦ. 

“ᐱᕈᕐᓴᓯᒪᒐᒪ [ᐊᖑᕕᒑᐱᒃᑯᑦ] ᐃᖃᓗᑉᐱᓂᒃ ᓱᕓᔭᕐᕕᖃᑦᓯᐊᖏᓐᓂᕋᐃᓕᕐᑎᓗᒋᑦ ᐃᖃᓗᑉᐲᑦ ᐱᕈᕐᓴᕕᒋᓲᖏᓐᓂ 
ᐊᒻᒪᓗ ᐆᒪᔪᓄᑦ ᐊᓯᖏᓐᓄᑦ ᓄᖑᑕᐅᕙᓪᓕᐊᓕᕐᓂᖏᓐᓂᒃ ᐅᖄᔭᐅᖃᑦᑕᓗᕐᑎᓗᒋᑦ, ᑌᒣᑦᑐᒥ ᐃᓱᒪᒋᔭᖃᕋᒥᒃ 

ᐃᖃᓗᐃᑦ ᓱᕙᖏᓐᓂᒃ ᐱᐅᓕᑦᓯᒐᓱᐊᕐᓂᑯᑦ ᐱᕈᕐᓯᕕᓕᐅᕈᒪᓕᕐᑎᓗᒋᑦ ᑐᑭᓯᕙᓪᓕᐊᓯᒪᔪᖓ, ᐃᖃᓗᑉᐲᑦ 
ᓱᕓᔭᕐᑎᖏᖔᕐᓱᒋᑦ ᐱᕈᕐᓰᕕᑦᓴᓅᕐᑐᓴᓂᒃ ᐃᖃᓗᐃᑦ ᐅᔭᕋᓪᓚᓂ ᓱᕓᕙᕐᑎᖔᕐᓗᒋᑦ [...] ᐃᖃᓗᑉᐲᑦ ᓱᕈᕐᓱᑎᒃ 
ᐱᕈᓲᖑᓂᖏᑦ ᐊᒥᓱᐊᓗᑦᔭᖏᒻᒪᑕ ᐃᑲᔪᕐᓯᒪᒍᓐᓇᑕᕗᑦ. ᑌᒣᓗᕐᑕᐅᑎᓪᓗᒋᑦ ᑕᑯᓯᒪᒻᒥᒐᒪ. [...] ᑕᒪᓐᓇ 
ᒪᓂᔨᒍᑎᒋᓯᒪᔭᕋ [ᐱᓕ ᑖᓐᒧᑦ] ᐊᓱᐃᓛᒃ Miroslav Chum-ᒧᑦ ᐅᕙᓐᓂᒃ ᐅᖃᕈᑦᔨᓯᒪᔪᖅ [...] ᑭᓯᐊᓂ 
Miroslav ᐅᖃᐅᑦᔨᒍᓗᑐᐃᓐᓇᓯᒪᔪᖅ ᐱᓕᒥᒃ ᑕᒪᑐᒪᐅᑉ ᐱᓇᓱᐊᕐᑕᐅᒋᐊᖃᕐᓂᖓᓂᒃ ᐱᒐᓱᐊᒻᒪᕆᒍᓐᓇᑐᓄᑦ 
ᑭᓯᐊᓂ ᐱᓇᓱᐊᕐᑕᐅᒍᓐᓇᓂᕋᕐᓱᒍ. ᑌᒣᖕᖏᒪᕆᑦᑐᖅ, ᐱᒐᓱᐊᒻᒪᕆᐊᓗᒋᐊᖃᖕᖏᑐᖅ ᑌᒫᑦᓭᓇᖅ ᐃᖃᓗᓐᓂᒃ 
ᐱᕈᕐᓯᕕᓐᓂ ᑌᒪᖕᖓᓕᒫᖅ ᐱᒐᓱᐊᒻᒪᕆᒍᑕᐅᒋᐊᖃᓲᓂᒃ, ᑲᒪᒋᔭᐅᒋᐊᖃᖏᓐᓇᓲᒍᒻᒪᑕᓕ 
ᓂᕆᒃᑲᑕᐅᒋᐊᖃᖏᓐᓇᓕᒫᕐᓱᑎᓪᓗ. ᐱᐅᓯᕐᓱᕈᓯᒋᓲᖏᓐᓂᒃ ᓇᔪᓲᕆᔭᒥᓂ ᐱᐅᓯᕐᓱᓯᐊᕐᓂᓴᐅᒐᔭᕐᑐᑦ ᐱᕈᕐᓴᓗᑎᒃ 
ᐱᕈᕐᓴᓂᕐᓴᐅᒐᔭᕐᒪᑕ.” ᑌᒣᓕᑦᓱᓂ (ᔦᓯᒥ ᒣ) ᐅᖃᓚᐅᔪᖅ 

ᐊᕝᕕᐊᓗᑕᐅᓲᑦ ᐊᒻᒪᓗ ᐊᑐᕈᓐᓇᓯᐊᕐᓱᑎᒃ ᐋᕐᖀᒋᐊᕈᑎᐅᒍᓐᓇᑐᑦ 
ᑲᒪᒋᔭᖃᑦᓯᐊᕋᓱᐊᕐᓂᑯᑦ 

ᐊᒥᓱᒻᒪᕇᑦ ᑰᒐᔮᑦ ᐱᐅᓯᐅᒥᒋᐊᕐᑕᐅᓱᑎᒃ ᑰᒍᓐᓇᓯᔭᐅᒋᐊᕐᓱᑎᒃ ᐱᓇᓱᐊᕐᑕᐅᓯᒪᓕᕐᑐᑦ ᓄᓇᕕᒻᒥ 2002 ᐊᕐᕌᒍᖓ 

ᐃᒻᒪᖄ ᑎᑭᕋᑕᕐᓱᒍ ᐃᖃᓗᑉᐲᑦ ᐊᕐᖁᑎᒋᓲᖏᑦ ᐱᐅᓯᐅᒥᒋᐊᕋᓱᐊᕐᓱᒋᑦ ᐊᒻᒪᓗ ᑰᓐᓂᖏᑦ ᓴᖑᑎᖃᕐᑕᓱᒋᑦ 

ᑰᑦᓯᐊᕈᓐᓀᑐᐃᑦ ᑰᓕᐅᒥᑎᖃᑦᑕᓱᒋᑦ ᐊᒻᒪᓗ ᐅᔭᕋᓪᓓᑦ ᐲᔭᖃᑦᑕᓱᒋᑦ ᐃᖃᓗᑉᐲᑦ ᐊᕐᖁᑎᖏᓐᓂᒃ ᐊᕝᕕᐊᑐᐃᑦ. 

ᑌᒪᖕᖓᓂᑦ 2002-ᒥᓂᑦ ᒫᓐᓇᖃᒻᒥᐊᐱᒧᑦ ᑎᑭᑦᓱᒍ, ᑕᒪᒃᑯᐊ ᑯᓐᓂᒃ ᑰᒍᓐᓇᓯᐅᒥᑎᑦᓯᒐᓱᐊᕐᓂᒧᑦ 

ᐱᓇᓱᐊᕐᓂᐅᖃᑦᑕᓯᒪᔪᐃᑦ ᐃᑭᓪᓕᐅᒥᓯᒪᓪᓚᕆᑦᑐᑦ ᓄᓇᓕᒻᒥᐅᑦ ᐱᓇᓱᐊᕆᐊᓪᓚᕈᒪᑦᓱᑎᒃ 

ᑲᖏᒋᔭᖃᕐᐸᓕᐊᑐᐃᓇᕋᓗᐊᕐᑎᓗᒋᑦ. 

“ᐱᓇᓱᐊᕈᒪᑦᓴᖑᐊᕐᑎᓗᑕ, ᑮᓇᐅᔭᓂᒃ ᐱᒋᐊᕈᑎᑦᓴᓂᒃ ᑮᓇᐅᔭᕐᑖᑎᑕᐅᓯᒪᖕᖏᑐᒍᑦ... ᓄᓇᓕᑦᑎᓂ 
[ᐊᖑᕕᒑᐱᒃᑯᑦ] ᑲᑎᒪᔨᖏᑦ, ᑰᓐᓂᒃ ᐱᐅᓯᐅᒥᒋᐊᕐᑎᓯᓗᑎᒃ ᑰᒍᓐᓇᓯᐅᒥᑎᑦᓯᒋᐊᕐᓂᒧᑦ ᐱᓇᓱᐊᕈᒪᓯᒪᔪᐃᑦ, ᑌᒣᒻᒪᑦ 
ᑮᓇᐅᔭᓂᒃ ᐱᓇᓱᐊᕈᑎᑦᓴᓂᒃ ᑐᑦᓯᕋᒐᓱᐊᖃᑦᑕᓯᒪᔪᒍᑦ, ᑭᓯᐊᓂ ᑮᓇᐅᔭᖃᕐᑎᑕᐅᒍᓐᓇᓯᒪᖕᖏᑐᒍᑦ 
ᑲᔪᓯᒋᐊᒃᑲᓂᕈᑎᑦᓴᓂᒃ. ᑌᒣᒻᒪᑦ ᐃᓱᒪᔪᖓᓕ [ᒪᑭᕝᕕᑯᑦ ᑲᑎᕕᒃ ᓄᓇᓕᓕᒫᑦ ᑲᕙᒪᒃᑯᖏᓪᓗ] 
ᑲᕙᒪᓐᓂᐊᕆᐊᓪᓚᕈᑎᖃᒋᐊᖃᕐᑐᕆᑦᓱᑦᓱᒋᑦ ᐃᓱᒋᔭᒃᑲᓕ, ᐊᒻᒪᓗ ᓯᓚᐅᑉ ᐊᓯᑦᔨᐸᓪᓕᐊᓂᖓᓄᑦ 
[ᑮᓇᐅᔭᖃᕐᑎᓯᒍᑎᑦᓭᑦ] ᑮᓇᐅᔭᖃᕐᑎᓯᒋᐊᓪᓚᕈᑎᐅᒍᓐᓇᓚᖓᕐᖂᓕᕐᓱᑎᒃ.” ᑌᒣᓕᑦᓱᓂ (ᒍᐃᓕ ᑮᓐ ᓄᑲᕐᓯᖅ) 
ᐅᖃᓚᐅᔪᖅ 

ᑯᓐᓂᒃ ᐱᐅᓯᐅᒦᒋᐊᕐᓃᑦ ᐊᑐᑎᔭᐅᒋᕐᑐᕕᓂᐅᑐᕐᒪᑕ ᑕᑭᓗᐊᕐᑐᐊᓗᓐᓂᒃ ᑐᓴᕐᑎᓯᒍᑎᓂᒃ ᐊᓪᓚᒋᐊᖃᖃᑦᑕᓂᕐᒪᑕ 

ᑮᓇᐅᔭᕐᑖᕋᓱᐊᕈᑎᐅᒋᐊᖃᕐᓱᑎᒃ ᑭᖑᓂᖓᒍᑦ, ᑌᒣᑦᓯᒪᓂᑯᖏᓐᓄᑦ ᓯᓚᐅᑉ ᐊᓯᑦᔨᐸᓪᓕᐊᓂᖓᓄᑦ 

ᐊᑐᐃᓐᓇᐅᓂᕐᓴᐅᒐᓱᐊᕈᑏᑦ ᐅᑭᐅᕐᑕᑐᒥ ᐱᓇᓱᐊᕐᕈᑏᑦ ᓇᓗᓇᖕᖏᓂᕐᓴᐅᑎᑕᐅᓕᕐᑐᑦ ᑌᒫᑦᓭᓇᖅ ᐊᑑᑎᔭᐅᒋᐊᓖᑦ 

ᑮᓇᐅᔭᕐᑖᕋᓱᐊᕈᑎᓄᑦ. 

ᐊᕐᓱᕈᓐᓇᓗᖁᑎᐅᓲᒍᒻᒥᔪᖅ ᑰᓐᓂᒃ ᐱᐅᓯᐅᒥᑎᑦᓯᒐᓱᐊᕐᓃᑦ ᑭᖑᓂᖓᒍᑦ ᖃᓄᐃᓕᕋᓗᐊᕐᒪᖔᑕ 

ᑲᒪᒋᔭᐅᑦᓯᐊᖃᔭᖕᖏᓂᖏᑦ ᐊᑯᓂᕐᑐᑎᒍᑦ ᐋᕐᕿᓯᒪᒍᓐᓇᖁᑐᐊᕈᑦᑎᒋᑦ. 

“ᐱᓇᓱᐊᕐᑕᐅᒋᕐᓯᒪᓕᕐᑎᓗᒋᑦ ᖃᓄᐃᓕᕋᓗᐊᕐᒪᖔᑕ ᑲᒪᒋᔭᐅᒋᐊᒃᑲᓂᖃᑦᑕᓯᒪᖕᖏᑐᑦ. 
ᐋᕐᕿᓚᕆᑦᑕᐅᓯᒪᔪᕆᖕᖏᑕᒃᑲ, ᐋᕐᕿᒋᐊᕐᑕᐅᑐᐃᓐᓇᓱᑎᒃ ᑮᓇᐅᔭᒐᓛᐱᓐᓂᒃ ᐊᑐᐃᓐᓇᐅᕕᐅᓂᕐᒥᓂ. ᑮᓇᐅᔦᑦ 
ᐊᒥᒐᓗᐊᕐᓂᑯᖏᓐᓄᑦ.” ᑌᒣᓕᑦᓱᓂ (ᔦᒥᓯ ᒣ) ᐅᖃᓚᐅᔪᖅ 

ᐃᒣᖁᔨᒍᑎᒥᓂᒃ ᐅᓐᓂᑑᑎᖃᓚᐅᔪᖅ ᖃᐅᔨᓴᕆᐊᒃᑲᓂᖃᕆᐊᖃᕐᓂᕋᕐᓱᒍ ᐱᓇᓱᐊᕐᑕᐅᒍᒪᔪᐃᑦ ᐱᒋᐊᕐᑕᐅᓚᐅᕐᑎᓇᒋᑦ 

ᐱᔭᕇᕐᑕᐅᓯᒪᓕᕐᐸᑕᓗ ᐱᓇᓱᐊᕐᑕᐅᓂᕕᓂᖏᑦ ᓯᕗᓂᕐᒥ ᑰᓐᓂᒃ ᐱᐅᓯᐅᒥᒋᐊᕐᑎᓯᓂᐅᖃᑦᑕᓚᖓᔪᐃᑦ 

ᐋᕐᕿᓯᒪᓪᓚᕆᐅᑎᐅᖃᖃᑦᑕᓂᐊᕐᒪᑕ ᑖᕗᖓᓕᒫᖅ ᑭᖑᓂᖓᒍᑦ. 

“ᐸᕐᓀᑕᑦᓯᐊᓯᒪᓂᕐᓴᐅᒋᐊᖃᓕᕐᑐᖅ. ᑕᑯᒐᓱᐊᑦᓯᐊᖃᑦᑕᓗᒋᑦ ᑰᒐᔮᑦ ᐊᑕᐅᓯᓈᕐᑎᓗᒋᑦ, ᓄᓇᕕᓕᒫᑉ 
ᐃᓘᓐᓈᒍᑐᐃᓐᓇᐅᖏᑦᑐᖅ. ᐊᑕᐅᓯᐅᓈᕐᑎᓗᒋᑦ ᑯᒐᔮᑦ ᑕᑯᒐᓱᐊᑦᓯᐊᖃᑦᑕᓗᒋᑦ. ᑕᑯᒐᓱᐊᕐᓗᒋᑦ ᖃᓄᖅ 
ᐋᕐᕿᒋᐊᕐᑕᐅᒍᓐᓇᒪᖔᑕ. ᐊᕐᕌᒍᐃᑦ ᐊᓂᒍᕐᐸᑕ ᑕᑯᓂᕈᒫᕐᓂᐊᖃᑦᑕᓗᒋᑦ ᐱᓇᓱᐊᕐᑕᕕᓂᕗᑦ 
ᐊᑐᕐᓂᖃᑦᓯᐊᓂᕋᓗᐊᕐᒪᖔᑕ ᖃᐅᔨᒐᓱᐊᖃᑦᑕᓗᒋᑦ.” ᑌᒣᓕᑦᓱᓂ (ᔦᒥᓯ ᒣ) ᐅᖃᓚᐅᔪᖅ 

ᑐᑭᓯᓇᕐᑎᓯᒋᐊᑦᓯᐊᓚᐅᔪᖅ ᖃᐅᔨᓴᕐᓂᖅ ᐊᑯᓂᐊᓘᕆᐊᑐᖕᖏᓂᖓᓂᒃ ᖃᒧᑎᑦᓭᑦ ᑰᖓᓂ ᑌᒣᓯᒪᒻᒪᑕ ᖃᐅᔨᓴᕐᓱᑎᒃ, 

ᐅᑦᑑᑎᒋᓗᒍ, ᑰᒐᔮᑦ ᑕᑯᓂᐊᒍᓗᑐᐃᓐᓇᖃᑦᑕᓗᒋᑦ ᐊᕐᕌᒍᐃᑦ ᑭᖑᓂᖏᓐᓂ ᑰᑦᑐᐃᑦ ᐃᖃᓗᓐᓄᑦ 

ᐊᕐᖁᑎᐅᒍᓐᓇᓯᐊᖏᓐᓈᒪᖔᑕ ᐱᓇᓱᐊᕐᑕᐅᔪᕕᓂᐅᓗᑎᒃ. 

ᖃᐅᔨᓴᕆᐊᒃᑲᓂᖃᕆᐊᓕᒃ ᐊᒻᒪᓗ ᐸᕐᓀᓯᑦᓯᐊᓂᕐᓴᐅᓗᑕ ᑭᒋᐊᑦ ᓯᒥᑦᑐᓯᒪᔭᖏᓐᓂᒃ ᓱᒃᑯᑎᕆᓂᖃᓕᑐᐊᕐᐸᑦ. 2015-ᒥ 

ᑭᒋᐊᑦ ᓯᒥᑦᑐᓯᒪᔭᖏᓐᓂᒃ ᓱᒃᑯᐊᑎᕆᓃᑦ ᐱᑦᓯᐊᓯᒪᒐᓛᖕᖏᑐᑦ ᖃᓄᖅ ᑭᒋᐊᓂᒃ ᓄᖑᓭᒋᐊᒥᒃ ᖃᐅᔨᒪᔪᖃᖕᖏᓂᑯᖓᓄᑦ. 

ᓯᕗᓂᕐᒥ ᐱᓇᓱᐊᕐᓃᑦ ᐊᑐᕐᓂᖃᑦᓯᐊᓛᕈᓇᐅᓕᕐᑐᑦ ᐸᕐᓀᓯᒪᑦᓯᐊᓂᕐᓴᐅᓕᕈᑦᑕ ᐊᒻᒪᓗ ᐱᓇᓱᑦᑎᓴᖃᕐᓂᓴᐅᓕᕐᐸᑦ. 

ᓯᕗᓪᓕᐸᐅᑦᔭᐅᖁᔭᐅᔪᑦ ᑕᓯᐅᔭᒥ 

ᑐᖓᓕᐊᓂ ᑕᓯᐅᔭᓕᐊᕐᓂᖃᓚᐅᔪᖅ ᒫᑦᓯ 2019 ᐊᕐᕌᒍᖓᓂ ᑕᓯᐅᔭᒥᐅᑦ ᐊᖑᕕᒑᐱᒃᑯᖏᑦ 

ᕿᒥᕐᕈᒋᐊᑦᓯᐊᕈᓐᓇᓯᓚᕿᑎᓪᓗᒋᑦ ᐅᖄᔭᐅᖃᑦᑕᑐᕕᓃᑦ ᐊᓪᓚᑕᐅᓯᒪᓂᖏᓐᓂᒃ ᓈᒻᒪᓈᑦᓯᐊᓯᒪᒐᓗᐊᕐᒪᖔᑕ 

ᕿᒥᕐᕈᕈᓐᓇᓯᓚᕿᓚᐅᔪᑦ ᐊᒻᒪᓗ ᐱᖓᓱᓗᐊᖕᖑᐊᓂᒃ ᓀᓪᓕᑎᕐᓯᒪᑦᓱᑎᒃ ᓯᕗᓪᓕᐸᐅᑦᔭᐅᖁᔭᐅᔪᕕᓂᕐᓂᒃ ᑲᒪᒋᐊᕈᑎᑦᓴᓂᒃ 

ᑕᓯᐅᔭᒥ ᐃᖃᓗᑉᐱᓂᒃ ᐃᖃᓗᓕᕆᓂᕐᒨᓕᖓᔪᓂᒃ. 

1. ᑮᓇᐅᔦᑦ ᐊᒥᓲᓂᕐᓭᑦ ᑭᖕᖑᒪᓇᕐᑐᑦ ᐊᒻᒪᓗ ᖃᓄᖅ ᑭᒋᐊᑦ ᐱᔭᕐᑕᐅᒍᓐᓇᒪᖔᑕ ᖃᐅᔨᓴᕐᑕᐅᒋᐊᓖᑦ, 
ᐃᓚᒋᔭᐅᑎᓪᓗᒋᑦ ᐅᑯᐊ: 

a. ᑭᒋᐊᑦ ᒥᕐᖁᖏᑦᑕ ᐊᑭᖏᑦ ᐅᓄᕐᓯᒋᐊᕐᓯᒪᑎᓪᓗᒋᑦ ᑭᒋᐊᕐᓂᐊᕈᒪᓕᐅᒥᑎᑦᓯᒐᓱᐊᕈᑎᐅᓗᑎᒃ 

b. ᑭᒋᐊᑦ ᓯᒥᑦᑐᓯᒪᔭᖏᑦ ᐲᔭᕐᑕᐅᓂᖏᑦ ᑮᓇᐅᔭᖃᕐᑎᓯᒍᑎᐅᒋᐊᓖᑦ 

c. ᐊᓪᓚᓄᑦ ᑯᔩᓄᑦ ᑲᑎᒪᓂᐊᕈᓯᖃᕐᑎᑕᐅᒍᑎᑦᓭᑦ ᐊᑐᐃᓐᓇᕈᕐᑎᓗᒋᑦ ᒥᑭᒋᐊᕐᓂᐊᕈᓯᕐᓂᒃ 

ᐃᓕᓭᒐᔭᕐᑎᓗᒋᑦ 

2. ᑮᓇᐅᔦᑦ ᐊᒥᓲᓂᕐᓭᑦ ᑭᖕᖑᒪᓇᕐᑐᑦ ᑰᒐᔮᓂᒃ ᐱᐅᓯᐅᒥᑎᑦᓯᒋᐊᕐᓂᒧᑦ ᐱᓇᓱᐊᕈᑎᑦᓭᑦ 

a. ᓯᓚᐅᑉ ᐊᓯᑦᔨᕙᓪᓕᐊᓂᖓᓄᑦ ᐊᑐᐃᓐᓇᐅᒪᒐᓱᐊᕐᓂᒧᑦ ᐅᑭᐅᕐᑕᑐᒥ ᐱᓇᓱᐊᕈᑏᑦ 

ᐆᑦᑐᕋᐅᑎᑦᓯᐊᒍᒻᒪᑕ ᑮᓇᐅᔭᕐᑖᕕᑦᓴᐅᒍᓐᓇᓱᑎᒃ ᑌᒣᑦᑐᒧᑦ ᐱᓇᓱᐊᕐᓂᒧᑦ 

3. ᓄᓇᓕᒻᒧᑦ ᓴᓂᖃᐅᑎᒃ ᓴᓂᓐᓂᒃ ᓄᐊᑦᓯᕕᐅᕙᓐᓂᖓ ᓄᕐᖃᐅᑎᔭᐅᒋᐊᖃᓕᕐᑐᖅ ᐃᒪᕐᒨᐸᑦᒪᑕ ᓵᓃᑦ 

a. ᐳᕐᑐᓂᕐᓴᓂᒃ ᓭᒍᓕᐅᕐᓗᒍ/ᓴᓂᖃᐅᑎᒃ ᐃᑎᓯᐅᒥᒋᐊᕐᓗᒍ, ᐅᕝᕙᓘᓐᓃᑦ... 

b. ᐱᐅᓂᕐᓴᒥᒃ ᓴᓂᖃᐅᑎᐅᒐᔭᕐᑐᒥᒃ ᓴᓇᔭᐅᔪᖃᕐᑎᓗᒍ 

4. 
ᐊᐅᐸᓗᒃ 
ᐃᓗᐃᑦᑑᑎᓪᓗᒋᑦ ᑐᓴᕐᑎᓯᒍᑏᑦ 
ᐃᓚᒋᔭᐅᓚᐅᔪᑦ: ᐄᕙ ᓴ. ᑯᔩ, ᑖᒥᓴ ᑯᔩ, ᓵᓕ ᐊᖑᑎᖕᖑᐊ, ᒍᐃᓕ ᐊᖑᑎᖕᖑᐊᖅ, ᔮᔨ ᐃᑦᑐᒃ, ᓛᓴᔫᓯ ᐊᖑᑎᖕᖑᐊᖅ, 

ᑖᕕᑎ ᐊᖑᑎᖕᖑᐊᖅ, ᐃᑐᐊ ᓴᓗᐊᕐᓯᐊᖅ, ᒫᓴ ᐅᓂᓐᓇᖅ, ᔮᓂ ᐊᒃᐹᖃᑦᑕᒃ, ᓕᓯ ᐋᓇᖃᑕᒃ ᑯᐊᑕᓐ, ᒥᐊᔨ 

ᓴᓗᐊᕐᓯᐊᖅ, ᐊᒻᒪᓗ ᒪᕐᕉᒃ ᑭᓇᐅᒻᒪᖔᓐᓂᒃ ᓇᓗᓀᕐᑕᐅᓯᒪᖕᖏᑑᒃ. 

ᐃᓚᒋᔭᐅᓚᐅᔪᒻᒥᔪᖅ ᐊᐅᐸᓗᒻᒥᐅᑦ ᐊᐱᕐᓱᑕᐅᑎᓪᓗᒋᑦ Adam Gardner, ᓄᓇᓕᒻᒥ ᓯᓚᐅᑉ 

ᐊᓯᑦᔨᕙᓪᓕᐊᓂᖓᓅᓕᖓᔪᓂᒃ ᐃᑲᔪᕐᑎᐅᓱᓂ ᐊᔪᖀᒋᐊᕐᑎ, ᐅᓂᒃᑳᐅᔨᒋᐊᕐᑐᓯᒪᓚᐅᔪᖅ ᓯᓚᐅᑉ ᐊᓯᑦᔨᕙᓪᓕᐊᖓᓄᑦ 

ᐊᑐᐃᓐᓇᐅᒪᒐᓱᐊᕐᓂᒧᑦ ᐱᓇᓱᐊᕈᑎᐅᔪᐃᑦ ᒥᑦᓵᓄᑦ ᐅᑭᐅᕐᑕᑐᒥ. 

ᐃᖃᓗᑉᐲᑦ ᐅᓄᕐᓂᖏᑦ ᖃᓄᐃᓪᓗᐊᓕᕐᒪᖔᑕ ᐱᓇᓱᐊᕈᑕᐅᕙᓪᓕᐊᓂᖏᑦ 

ᐃᓘᓐᓈᒍᑦ, ᐊᐅᐸᓗᒻᒥᐅᑦ ᐃᖃᓗᑉᐲᑦ ᐱᔭᐅᕙᓐᓂᖏᑦ ᐃᑭᓪᓕᐅᒥᓯᒪᓕᕐᓂᖏᓐᓂᒃ ᖃᐅᔨᓯᒪᓕᕐᓂᕋᓚᐅᔪᑦ. ᐊᒥᓲᓂᕐᓭᑦ 

ᐊᐅᐸᓗᒻᒥᐅᑦ ᐃᑭᓪᓕᐅᒥᓯᒪᓂᕋᐃᓚᐅᔪᑦ ᐃᖃᓗᑉᐲᑦ ᓇᔪᓲᒥᑕ ᐊᓯᐊᓄᑦ ᓅᕐᓯᒪᓕᕐᓂᖏᓐᓄᑦ. 

“ᑖᓐᓇ ᑰᒃ ᐊᖏᔪᕐᓛᓗᓐᓂᒃ ᐃᖃᓗᖃᖃᑦᑕᓯᒪᒋᐊᖓ ᖃᐅᔨᒪᔭᐅᓯᒪᔪᖅ. [...] ᑲᖏᕐᓱᒥ ᐃᖃᓗᖏᑦᑕ ᐊᖏᓂᖏᑦ 
ᒥᑭᓗᐊᑦᔭᒐᑎᒃ ᐊᖏᓗᐊᑦᔭᒐᑎᓪᓗ ᑌᒣᖃᑦᑕᓯᒪᑎᓪᓗᒋᑦ, ᑭᓯᐊᓂ ᖃᐅᔨᓲᖑᓕᕐᑐᑦ ᐊᖏᔪᕐᓚᐅᓂᕐᓴᒪᕆᓐᓂᒃ 
ᐃᖃᓗᖃᓲᖑᓕᕐᓂᖓᓂᒃ ᑲᖏᕐᓱᒥ. ᐊᓯᐅᔨᓯᒪᓕᕐᑎᓗᑕ ᐊᖏᕐᔪᓚᐅᖃᑦᑕᓯᒪᔪᓂᒃ ᐃᖃᓗᑉᐱᓂᒃ.” (ᐊᖑᕕᒑᐱᒃᑯᓄᑦ 
ᐃᓚᐅᔪᖅ) ᑌᒣᓕᑦᓱᓂ ᐅᖃᓚᐅᔪᖅ 

ᐊᐅᐸᓗᒻᒥᐅᑦ ᐊᖓᕕᒑᐱᒃᑯᓄᑦ ᐃᓚᐅᔪᐃᑦ ᑐᑭᓯᓇᕐᑎᓯᓚᐅᔪᑦ ᐊᑯᓂᐊᓘᓕᕐᑐᖅ ᐃᖃᓗᐃᑦ ᐃᒫᓂ ᓇᔪᖃᑦᑕᓯᒪᔭᒥᓂ 

ᐊᓯᑦᔩᓯᒪᓕᕐᓂᖏᓐᓂᒃ... 

“ᐃᓄᑐᖃᕐᓄᑦ ᐅᖃᐅᑎᔭᐅᓯᒪᔪᒍᑦ ᐃᖃᓗᐃᑦ ᓅᑦᓯᒪᓂᖏᓐᓂᒃ. [...] ᐃᓄᑐᙯᑦ ᐃᖃᓗᓐᓂᒃ ᖃᓄᐃᑦᑑᓂᖏᓐᓂᒃ 
ᑕᑯᑐᐃᓐᓇᓱᑎᒃ ᖃᐅᔨᒪᓲᑦ ᓇᑭᓂᑕᐅᒻᒪᖔᑕ, ᑕᐅᑦᑐᖏᑦᑎᒍᑦ. [...] ᑰᑦ ᐊᑐᓂ ᐃᖃᓗᖃᓲᖑᒻᒪᑕ 
ᐊᑦᔨᒋᑦᔭᐅᖏᑦᑐᓂᒃ, ᑕᐅᑦᑐᖏᑦᑎᒍᑦ ᓂᕆᑦᓱᒋᑦ ᑎᐸᖏᑦᑎᒍᓪᓗ ᖃᐅᔨᒪᓲᑦ ᐃᓄᑐᑌᑦ.” (ᐊᖑᕕᒑᐱᒃᑯᓄᑦ 
ᐃᓚᐅᔪᖅ) ᑌᒣᓕᑦᓱᓂ ᐅᖃᓚᐅᔪᖅ 

ᐃᖃᓗᑉᐲᑦ ᐅᓄᕐᓂᖏᑦ ᖃᓄᐃᓪᓗᐊᓕᕐᒪᖔᑕ ᐃᓱᒫᓗᑎᐅᒻᒪᕆᑉᐳᑦ ᐊᒥᓱᓄᑦ ᐊᐅᐸᓗᒻᒥᐅᓄᑦ, ᐃᖃᓗᑉᐲᑦ 

ᐊᐅᓚᕕᒋᓲᒥᓂᒃ ᐊᓯᑦᔨᓯᒪᓂᖏᑦ ᐃᓱᒫᓗᓐᓇᓂᕐᓴᒪᕆᐅᔪᕆᑦᓱᒋᑦ ᐃᑉᐱᒋᔭᖃᕐᑐᑦ ᐊᐅᐸᓗᒻᒥᐅᑦ. ᐊᐅᐸᓗᒻᒥᐅᑦ ᐃᓚᖏᑦ 

ᐃᓱᒫᓗᒋᔭᖃᓕᕐᑐᑦ ᓄᓇᓕᖓ ᖃᓄᕐᑑᕈᑎᑦᓴᓂᒃ ᐊᐅᓚᑦᔭᕆᐊᒍᑎᖃᖕᖏᑐᐊᕐᐸᑦ, ᐃᖃᓗᑉᐲᑦ 

ᐅᑎᕈᓐᓀᑐᐃᓐᓇᕆᐊᖃᕐᓂᖏᑦ ᐱᑦᔪᑎᒋᑦᓱᒋᑦ. 

ᐃᖃᓗᑉᐲᑦ ᐊᐅᓚᕕᒋᓲᒥᓂ ᓅᓯᒪᓕᕐᓂᖏᓐᓄᑦ, ᐊᐅᐸᓗᒻᒥᐅᑦ ᐅᖓᓯᓐᓂᓴᒧᑦ ᐃᖃᓗᓐᓂᐊᒋᐊᖃᓲᒍᓕᕐᑐᑦ. ᑕᒥᓴ ᑯᔩ 

ᐅᖓᓯᑦᑐᒪᕆᐊᓗᒻᒧᑦ ᐃᖃᓗᓐᓂᐊᕆᐊᖃᓲᖅ ᐊᒻᒪᓗ ᐅᖃᓚᐅᔪᑦᓱᓂ ᐃᖃᓗᑉᐱᓕᒻᒪᕆᐊᓗᖃᑦᑕᓂᕋᐃᑦᓱᓂ 

ᐊᓐᓂᐊᖑᓕᐅᑉ ᑕᓯᖓᓂᒃ 2018 ᐊᕐᕌᒍᖓᓂ. ᑭᓯᐊᓂ ᐊᖏᖃᑎᖃᕐᑐᖅ ᐃᓘᓐᓈᒍᑦ, ᐃᖃᓗᐃᑦ 

ᐃᑭᓪᓕᐅᒥᓯᒪᓕᕐᓂᖏᓐᓂᒃ. 

ᐃᖃᓗᑉᐱᓄᑦ ᐊᕐᖁᑎᐅᓲᑦ ᐊᕝᕕᐊᑕᐅᕙᓕᕐᓂᖏᑦ 

ᐃᒣᑦ ᐃᒃᑲᓯᕙᓪᓕᐊᓂᖏᑦ 

ᓯᓚᐅᑉ ᓱᕈᔪᑦᓯᐊᓚᐅᕐᓯᒪᒍᓐᓀᓂᖓ ᐅᖃᖃᑎᒌᒍᑕᐅᓚᐅᔪᖅ ᐊᑯᓂᑲᓪᓛᓗᒃ ᐊᐅᐸᓗᒻᒥᐅᓄᑦ, ᐱᓗᐊᑐᖅ 2018 

ᐊᕐᕌᒍᖓᓂ ᓄᓇ ᐸᓂᕐᑐᒪᕆᐊᓘᓚᐅᔪᖅ (ᐊᕐᕌᒍᓂ ᐱᖓᓱᓂ ᑐᖓᓕᕇᓂ). ᐊᐅᐸᓗᒻᒥᐅᑦ ᐊᒥᓲᓂᕐᓭᑦ ᓇᓗᓀᕐᓯᓚᐅᔪᑦ 

ᓱᕈᔪᑦᓯᐊᖃᔦᕐᓯᒪᓂᖓᓄᑦ ᐃᖃᓗᑉᐱᓂᒃ ᐱᖕᖏᓂᕐᓴᐅᓲᒍᔪᕆᓕᕐᓱᑎᒃ ᐅᖃᖃᑦᑕᓚᐅᔪᑦ. 

“ᐱᓀᓗᑕᖃᓕᕐᖁᒍᑦ ᑕᒫᓂ, ᓱᕈᔪᑦᓯᐊᖃᑦᑕᕈᓐᓀᑐᐊᕐᒪᑦ, ᑕᓰᑦ ᐃᖃᓗᕐᖃᔭᑦᓯᐊᒍᓀᓯᒪᓕᕐᑐᑦ. ᑕᓯᕐᓄᑦ ᐊᓯᖏᓐᓄᑦ 
ᐃᖃᓗᐃᑦ ᓅᑦᓯᒪᒻᒪᑕ.” ᑌᒣᓕᑦᓱᓂ (ᑖᒥᓴ ᑯᔩ) ᐅᖃᓚᐅᔪᖅ 

“[ᐃᖃᓗᑉᐱᐸᓚᐅᕐᑐᖓ] ᐊᕙᑏᒃ ᒪᕐᕉᓂᒃ (40-ᓂᒃ) ᐅᓕᖕᖓᒪᕆᓕᑐᐊᕐᒪᑦ. ᑕᕝᕙᓂ ᐊᕐᕌᒍᒥ [2018-ᒥ], 
ᓱᖕᖏᒪᕆᓚᐅᕐᑐᖓ. ᓱᕈᔪᖃᑦᑕᖏᓐᓂᑯᖓᓄᑦ.” ᑌᒣᓕᑦᓱᓂ (ᐄᕙ ᑯᔩ) ᐅᖃᓚᐅᔪᖅ 

ᐃᖃᓗᐃᑦ ᐅᑭᐅᕐᓯᐅᕕᒋᓚᖓᔭᒥᓄᑦ ᑕᓯᕐᓄᑦ ᒪᔪᕋᓱᐊᕐᑐᐃᑦ ᒪᔪᕐᕕᓴᖃᖕᖏᒪᑦ ᓇᒧᖕᖓᕆᐊᓪᓚᕖᕈᓲᑦ ᐅᕝᕙᓘᓐᓃᑦ 

ᐅᔭᕋᓪᓚᓄᑦ ᕿᑦᓱᑳᕐᑕᐅᓚᕿᑦᓱᑎᒃ ᒪᔪᕋᓱᐊᕐᓂᒥᓂ.  

 “ᐃᓚᖓᓂ ᑕᓯᕐᒨᕋᓱᐊᓲᑦ. ᐸᓂᕐᓯᒪᔪᐊᓗᒃᑯᑦ. ᑭᓕᕐᑕᐅᓚᕿᓲᑦ. ᐊᒥᓱᒻᒪᕆᓐᓂᒃ ᑕᑯᓲᖑᓕᕐᑐᒍᑦ ᐃᖃᓗᓐᓂᒃ 
ᑌᒣᑦᑐᓂᒃ, ᑭᓯᐊᓂ ᐆᒪᖏᓐᓈᓲᑦ.” ᑌᒣᓕᑦᓱᓂ (ᐄᕙ ᑯᔩ) ᐅᖃᓚᐅᔪᖅ 

2018 ᐊᕐᕌᒍᖓᓂ ᓯᕗᓪᓕᐸᐅᓚᐅᔪᖅ ᑖᒥᓴ ᑯᔩ ᐃᖃᓗᑉᐱᓂᒃ ᐱᒍᓐᓇᖏᓐᓈᓚᐅᔪᒍ ᓂᑯᑦᑎᕕᒻᒥ, ᐊᓯᖏᓐᓂᓗ, 

ᕿᖕᖓᐅᔭᒥ, ᐸᓂᕐᑐᑐᐃᓐᓇᐅᖏᓐᓈᑑᒃ ᑖᕙᓐᓇ. 

ᐊᐅᐸᓘᑉ ᓴᓂᐊᓂ ᑰᒃ ᑲᑕᑦᑐᖃᕐᒥᔪᖅ ᐃᖃᓗᑉᐱᓄᑦ ᒪᔪᕆᐊᑐᔪᐊᓗᒻᒥᒃ ᑌᓐᓇ ᐊᕝᕕᐊᖁᑕᐅᓗᐊᖕᖑᐊᒥᔪᖅ ᐃᖃᓗᑉᐲᑦ 

ᒪᔪᕋᓱᐊᓕᑐᐊᕐᒪᑕ.  

ᓄᓇᐅᑉ ᐊᑖ ᐊᐅᑉᐸᓕᐊᓂᖓ 

ᓄᓇᐅᑉ ᐊᑖ ᐊᐅᑉᐸᓕᐊᓂᖓ ᐃᓱᒣᓐᓈᓗᒃ ᑕᑯᑦᓴᐅᒪᕆᓕᕐᑐᖅ ᐊᐅᐸᓗᒻᒥ, ᑕᓰᑦ ᒥᑭᔪᖕᖑᐊᒍᓯᒪᔪᐃᑦ, ᓂᐱᕐᖃᓇᐅᑉ 

ᑕᓯᖓ, ᐃᖃᓗᓕᐊᓘᖃᑦᑕᓯᒪᓯᒪᔪᖅ, ᐃᒃᑲᑐᒻᒪᕆᐊᓘᓕᕋᒥ ᐃᖃᓗᖃᑦᔭᒍᓐᓀᑐᖅ. ᐊᖑᕕᒑᐱᒃᑯᑦ ᑰᒻᒥᒃ 

ᐱᐅᓯᐅᒥᑎᑦᓯᒐᓱᐊᕐᓱᑎᒃ ᑰᒍᓐᓇᓯᐅᒥᑎᑦᓯᒐᓱᐊᖃᑦᑕᓯᒪᔪᑦ ᓂᐱᕐᖃᓇᒧᐊᕐᑐᒥᒃ ᑰᒥᑦ, ᑭᓯᐊᓂ ᐱᐅᓯᐅᒥᓯᒪᑦᔭᖏᑦᑐᖅ. 

ᑕᒪᓐᓇ ᐊᑦᔨᐅᖏᑦᑐᓂᒃ ᖃᓄᐃᑦᑐᑐᐃᓐᓇᓂᒃ ᐱᑦᔪᑎᖃᑐᐃᓐᓇᕆᐊᓕᒃ, ᑭᓯᐊᓂ ᖃᐅᔨᒪᓇᕐᑐᖅ ᐃᒪᖅ ᑕᓯᕐᒥ ᐱᔪᖅ 

ᐃᒣᕈᒻᒪᓕᐊᒋᐊᖓ ᓄᓇᐅᑉ ᐊᑖ ᐊᐅᑉᐸᓕᐊᓂᖓᓄᑦ. 

 



47 

“ᓂᐱᖃᕐᓇᖅ ᑌᓐᓇ, ᐃᖃᓗᑉᐱᖃᓲᖑᔮᖕᖏᑐᖅ... ᑰᖓ ᓂᕈᑦᑐᒋᐊᕐᑕᐅᒐᓱᐊᕐᓯᒪᑦᓱᓂ. ᐃᒪᖃᓪᓗᐊᔭᒍᓐᓀᑐᖅ, 
ᐃᖃᓗᖃᑦᔭᒍᓀᓂᓱᓂᓗ. ᐃᒻᒪᖄ ᐊᕐᕌᒍᒃ ᒪᕐᕉᒃ ᐊᓂᒍᓕᕐᑎᓗᒋᒃ [2016-ᒥᑦ 2018-ᒧᑦ] 
ᐃᖃᓗᖃᓚᐅᕐᓯᒪᑦᔭᒍᓐᓀᖁᕐᑐᖅ? ᐃᖃᓗᖏᑦ ᑐᖁᑐᐃᓐᓇᓯᒪᔪᐃᑦ.” ᑌᒣᓕᑦᓱᓂ (ᑖᒥᓴ ᑯᔩ) ᐅᖃᓚᐅᔪᖅ 

ᑭᒋᐊᑦ 

ᑭᒋᐊᑦ ᓂᓪᓕᕈᑕᐅᓪᓗᐊᓚᐅᕐᓯᒪᑦᔭᖏᑦᑐᑦ ᖃᓄᕐᑑᕈᑕᐅᒋᐊᖃᕐᒪᖔᑕᓘᓐᓃᑦ ᐊᒻᒪᓗ ᐃᓱᒫᓗᑎᐅᓪᓗᐊᑐᔮᒐᓛᒐᑎᒃ 

ᐊᐱᕐᓱᑕᐅᓚᐅᔪᓄᑦ. ᑕᑯᔭᐅᕙᓪᓕᐊᑐᐃᓐᓇᐸᓕᕐᓱᑎᒃ ᑭᓯᐊᓂ ᓱᕐᕋᐃᓯᒪᔫᔮᓪᓗᐊᖏᑦᑐᑦ ᐃᖃᓗᑉᐱᓂᒃ ᐊᐅᐸᓘᑉ 

ᓴᓂᐊᓂ, ᓯᕗᓪᓕᐸᐅᑦᔭᐅᒋᐊᖃᕐᑐᖁᑎᒋᔭᔪᑦ, ᑕᓯᐅᔭᒦᓕᕐᒪᑕ. 

ᑭᒋᐊᑦ ᑕᑯᔭᐅᖃᑦᑕᓯᒪᔪᑦ ᑲᖏᕐᓱᑕ ᓯᓈᓂ, ᑭᓯᐊᓂ ᐊᒥᓲᓪᓗᐊᖏᑦᑐᐃᑦ ᓯᒥᑦᑐᓯᒪᔭᖏᑦ ᑕᑯᔭᐅᓯᒪᔪᑦ [ᓄᓇᖕᖑᐊᖅ 

4.1]. ᐃᓱᒪᓇᕐᑐᖅ ᑭᒋᐊᑦ ᐊᐅᐸᓗᒻᒧᑦ ᑎᑭᐅᑎᕙᓪᓕᐊᑐᐃᓐᓇᓂᖏᑦ ᑭᓯᐊᓂ ᓄᓪᓚᕕᑦᓴᖃᑦᓯᐊᑐᔮᖕᖏᑐᑦ 

ᓯᒥᑦᑐᐃᕕᑦᓴᒥᓂᒃ. 

 

“ᐅᓪᓗᒥᒧᓪᓕ, ᒪᕐᕉᓂᒃ ᖁᑮᓯᒪᓕᕐᑐᖓ, ᑕᒫᓂ ᑲᖏᕐᓱᑎᓐᓂ. ᒫᓐᓇᖃᒻᒥᐅᖏᑐᐃᓐᓇᑐᖅ, ᑭᓯᐊᓂ 
ᐊᑯᓂᒐᓚᑐᐃᓐᓇᐅᓕᕐᒥᔪᖅ. ᐊᕐᕌᒍᐃᑦ ᖁᓖᑦ/ᑕᓪᓕᒪᐅᔪᕐᑐᐃᑦ ᐊᓂᒍᕐᓯᒪᓕᕐᑐᑦ. ᓇᑦᓯᒥᒃ ᑕᑯᔪᕆᖃᑦᑕᓯᒪᔪᖓ, 
ᐃᒃᑲᑐᒥᑦᑐᓯᐊᒥᒃ. ᖁᑭᕆᒐᒃᑯ ᑭᒋᐊᖑᒋᐊᖓ ᖃᐅᔨᓯᒪᔭᕋ.” ᑌᒣᓕᑦᓱᓂ (ᐊᖑᕕᒑᐱᒃᑯᓄᑦ ᐃᓚᐅᔪᖅ) ᐅᖃᓚᐅᔪᖅ 

“ᑭᒋᐊᓄᑦ ᓯᒥᑦᑐᑕᐅᓯᒪᔪᐃᑦ ᑕᑯᔭᐅᖃᑦᑕᓯᒪᔪᑦ ᑖᒃᑯᓇᓂ ᑰᓐᓂ, ᑰᒍᓐᓇᖏᕐᑎᓯᒪᒐᓚᑦᓯᐊᓕᕐᓱᑎᒃ ᑖᒃᑯᓂᖓ ᑰᓐᓂᒃ. 
ᓄᓇᓕᑦᑎᓄᑦ ᖃᓂᑦᑐᕋᑕᐅᓲᒍᓕᕐᑐᑦ.” ᑌᒣᓕᑦᓱᓂ (ᔮᓂ ᐊᒃᐹᖃᑦᑕᖅ ᐅᖃᓚᐅᔪᖅ ᑐᓵᔨᖃᕐᓱᓂ) 

ᔮᓂ ᐊᒃᐹᖃᑦᑕᖅ ᓂᓪᓕᕈᑎᖃᓚᐅᔪᖅ ᑭᒋᐊᓂᒃ ᐃᓱᒫᓗᓐᓇᓂᕐᐸᐅᓂᕋᐃᑦᓱᓂ: 

“ᑭᒋᐊᓂᒃᑯᐊ ᓄᓇᑦᑎᓄᑦ ᑎᑭᕐᖃᒦᑦ ᓇᐹᕐᑐᖃᖕᖏᑐᒧᑦ, ᑌᒣᒻᒪᑦ ᖃᐅᔨᓴᕐᑕᐅᒋᐊᒃᑲᓂᒋᐊᖃᓕᕐᑐᑦ, ᖃᓄᖅ ᑭᒋᐊᑦ 
ᐱᑦᔪᑎᒋᓗᒋᑦ ᐱᓇᓱᐊᕈᓐᓇᒪᖔᑦᑕ ᐃᖃᓗᐃᑦ ᐱᐅᓂᕐᓴᐅᓂᐊᕐᒪᑕ. [...] ᑭᒋᐊᑦ ᖃᐅᔨᑦᓴᓚᕆᐅᖃᑦᑕᓕᕐᑎᓗᒋᑦ 
ᑖᓐᓇ ᑰᒃ ᑰᓪᓗᐊᖃᔦᓚᐅᔪᖅ ᐃᒣᕈᓕᐅᒥᓯᒪᓂᕐᒥᓄᑦ ᐊᒻᒪᓗ ᑕᑯᑦᓴᐅᕙᑦᓱᑎᓪᓗ ᑕᒫᓂ ᑭᒋᐊᑦ. ᑌᒣᓕᑦᓱᓂ (ᔮᓂ 
ᐊᒃᐹᖃᑦᑕᖅ ᐅᖃᓚᐅᔪᖅ, ᑎᓵᔨᖃᕐᓱᓂ) 

ᖃᖓᑦᑕᔫᕐᑎ ᑰᑦᔪᐊᒥᐅᖅ ᓇᓗᓀᕐᓯᓯᒪᔪᖅ ᖃᓄᖅ ᑭᒋᐊᑦ ᓂᒡᒋᒧᐊᕐᐸᓕᐊᒻᒪᖔᑕ (ᑕᕐᕋᒧᐊᕐᐸᓕᐊᒻᒪᖔᑕ): 

“ᐅᕐᐱᓕᕋᑕᐅᓕᕐᒪᑦ [ᑭᒋᐊᑦ] ᐃᓇᖐᕙᓪᓕᐊᑐᐃᓐᓇᓕᕐᑐᑦ? ᓇᓂᓕᒫᖅ. ᓱᓇᑕᖃᑦᓯᐊᖏᑦᑐᒥ ᓇᔫᑎᓕᕐᑐᑦ. 
ᒫᓐᓇ/ᑕᒐᑕᒐ ᐱᓀᓗᑕᐅᓕᕐᑐᑦ. ᑖᕙᓐᓇᒐᓴᒃ ᑭᒋᐊᕐᑕᖃᓕᕐᒪᑦ. ᑖᒃᑯᐊᓭᓐᓇᐅᖁᕐᑐᐃᑦ ᑭᒋᐊᑦ ᑕᓯᐅᔭᒥᑉᐸᑐᐃᑦ... 
ᑕᕆᐅᕐᒥ ᐃᒫᓂ ᑕᑯᖃᑦᑕᓯᒪᒻᒥᔭᒃᑲ, ᓯᑦᔭᑯᑦ ᐳᐃᑦᔪᑎᓪᓗᒋᑦ. ᐃᕐᓯᒐᓛᖕᖏᑐᐃᑦ ᐊᐅᓚᓕᕋᒥᒃ. [...] ᑌᒣᒍᓇᐅᒐᒥᒃ 
ᐊᐅᐸᓗᒻᒧᑦ ᓄᑦᑎᓯᒪᓕᕐᑐᑦ.” (ᑭᓇᐅᒻᒪᖔᑦ ᓇᓕᓀᕐᑕᐅᓯᒪᖕᖏᑐᖅ) ᑌᒣᓕᑦᓱᓂ ᐅᖃᓚᐅᔪᖅ 

ᐊᓯᖏᑦ ᐱᓀᓗᑕᐅᒻᒥᔪᑦ ᐃᖃᓗᑉᐱᓂᒃ ᐃᖃᓗᓐᓂᐊᓂᕐᓄᑦ 

ᐃᖃᓗᑉᐱᓂᒃ ᐱᓗᐊᖃᑦᑕᓃᑦ 

ᐊᐅᐸᓗᒻᒥᐅᑦ ᐃᓚᖏᑦ ᐃᖃᓗᑉᐲᑦ ᐱᓗᐊᕐᑕᐅᖃᑦᑕᓂᖏᓐᓂᒃ ᐃᓱᒫᓗᑎᖃᕐᓂᕋᓚᐅᔪᑦ, ᓄᓗᐊᕐᓂᐊᓲᒍᒻᒪᑕ 

ᐃᖃᓗᑉᐱᖃᑦᓯᐊᖏᓐᓂᐅᔭᕿᓕᕐᑐᓂ. ᐃᓄᐃᑦ ᐃᓚᖏᑦ ᐃᓱᒪᒋᔭᖃᓚᐅᔪᑦ ᓂᐱᕐᖃᓇᐅᑉ ᑕᓯᖓᓂ ᐃᖃᓗᐃᑦ 

ᐱᔭᐅᖃᑦᑕᓗᐊᕐᓂᑯᖏᓐᓄᑦ ᐃᑭᓪᓕᐅᒥᓯᒪᒻᒪᖔᑕ ᐊᒻᒪᓗ ᐃᖃᓗᓕᐅᑎᕕᐅᓲᒍᓂᑯᖓᓄᑦ ᑖᕙᓐᓇ (ᓄᓇᐅᑉ ᐊᑖ 

ᐊᐅᑉᐸᓕᐊᓂᖓᓄᑦ ᑕᓯᖅ ᐃᒣᕈᑉᐸᓕᐊᓂᖓ ᐃᓚᒋᔭᐅᒻᒥᑎᓪᓗᒍ). 

ᐊᖑᕕᒑᐱᒃᑯᑦ ᑐᑭᓯᓇᕐᑎᓯᓚᐅᔪᑦ ᐱᓀᓗᑕᐅᖃᑕᐅᓲᒥᒃ ᐃᖃᓗᑉᐱᓂᐊᓲᒍᒻᒪᑕ ᓄᓗᐊᕐᓂᐊᓱᑎᒃ ᖃᓂᑦᑐᑐᐃᓐᓇᓂ. 

ᑌᒣᑦᑑᖃᑦᑕᓯᒪᖕᖏᓂᕋᐃᑦᓱᑎᒃ ᑌᑦᓱᒪᓂᒋᐊᖅ ᑐᑭᓯᓇᕐᑎᓯᓚᐅᔪᒻᒥᔪᑦ; ᐃᓄᑐᙯᑦ ᐅᖓᓯᑦᑐᕆᑦᑐᓂᒃ ᐃᕐᐸᓯᒪᑦᓱᑎᒃ 

ᐃᖃᓗᓐᓂᐊᐸᓚᐅᕐᑐᑦ ᑕᓯᕐᓂ ᐊᑦᔨᒌᖕᖏᑐᓂ ᐃᓚᒌᑦᑐᐃᑦ. 

ᐃᓄᐃᑦ ᐃᓚᖏᑦ ᐃᓱᒫᓗᑎᖃᕐᐸᒥᔪᑦ ᐃᖃᓗᓐᓂᐊᕆᐊᓲᒍᒻᒪᑕ ᑰᑦᔪᐊᒥᐅᑦ ᓄᓗᐊᕐᓂᐊᓱᑎᒃ ᑕᓯᐅᔭᒥᐅᓄᑦ 

ᐊᐅᐸᓗᒻᒥᐅᓄᓗ ᐃᖃᓗᓐᓂᐊᕕᐅᓲᓂ. ᖃᖓᑦᑕᔫᕐᑏᑦ ᑕᒪᑐᒥᖓ ᐃᓱᒫᓗᑎᐅᔪᒥᒃ ᑐᓴᕐᑎᑕᐅᓚᐅᕐᓯᒪᑎᓪᓗᒋᑦ 

ᐊᕐᕌᒍᐃᑦ ᐊᒥᓱᑦ ᓈᓕᕐᑐᑦ, ᐊᒻᒪᓗ ᐃᑭᓪᓕᔫᒥᓯᒪᓕᕐᓱᑎᒃ ᑌᒪᖕᖓᓂᑦ. 

ᑕᒪᓐᓇ ᐃᓱᒪᖃᑎᒌᒍᑕᐅᑦᔭᖏᑦᑐᖅ ᐃᓘᓐᓇᖏᓐᓄᑦ; ᐃᓄᐃᑦ ᐃᓚᖏᑦ ᐃᖃᓗᓐᓂᒃ ᐱᓗᐊᖃᑦᑕᑐᕆᑦᓯᔭᖏᒻᒪᑕ. 

ᐸᒥᐅᕐᑑᑦ 

“ᐃᖃᓗᓐᓂᐊᖃᑦᑕᓯᒪᔪᖓ [...] ᐃᖃᓗᓕᑦᓯᐊᕌᓗᖏᓐᓇᑎᓪᓗᒍ, ᐊᒥᓱᑲᓪᓛᓗᓐᓂᒃ ᐃᖃᓗᖃᑦᑕᓯᒪᔪᒍᑦ. ᑭᓯᐊᓂ 
ᐸᒥᐅᕐᑑᑦ ᐃᖃᓗᓕᓐᓃᓕᑐᐊᕐᒪᑕ, ᐃᖃᓗᑦᑐᖃᓚᐅᕐᓯᒪᑦᔭᒍᓐᓀᑐᖅ. ᐃᖃᓗᓚᐅᕐᓯᒪᑦᔭᒍᓐᓀᑐᑦ, ᐊᑕᐅᓯᕐᓘᓃᑦ 
ᐃᓄᒃ ᐃᖃᓗᓲᖑᒍᓀᑐᖅ! ᑕᒪᓐᓇ ᐊᑕᐅᓯᕕᑦᓱᒍ ᐃᑉᐱᒋᐅᒻᒥᓯᒪᔭᕋ. ᐃᖃᓗᐃᑦ ᐸᒥᐅᕐᑑᓂᒃ ᐃᕐᓯᒐᒥᒃ ᕿᒫᓲᑦ.” 
(ᐊᖑᕕᒑᐱᒃᑯᓄᑦ ᐃᓚᐅᔪᖅ) ᑌᒣᓕᑦᓱᓂ ᐅᖃᓚᐅᔪᖅ 

ᐊᒥᓲᖕᖏᑑᒐᓗᐊᑦ ᐊᐅᐸᓗᒻᒥᐅᑦ ᐃᓚᖏᑦ, ᐸᒥᐅᕐᑑᓂᒃ ᐃᖃᓗᑉᐱᓂᒃ ᐃᑭᓪᓕᐅᒥᑎᑦᓯᖃᑕᐅᔪᕆᑦᓯᔪᑦ ᐅᐱᓐᓇᕋᓂ 

ᐸᒥᐅᕐᑑᑦ ᐆᒪᔪᕐᓂᐊᑕᐅᓲᒍᑦᔭᒐᑎᓗ ᑌᒣᒻᒪᑦ. ᓄᓇᖕᖑᐊᖅ 4.1 ᓄᐃᑕᑎᑦᓯᔪᖅ ᐸᒥᐅᕐᑑᖃᓗᐊᖕᖑᐊᓲᓂᒃ. 

“ᐸᒥᐅᕐᑑᑦ ᒥᕐᖁᖏᓐᓂᒃ [ᐸᒥᐅᕐᑑᓂᒃ] ᐳᓗᐊᓗᓕᐅᓲᖑᑦᓱᑕ ᑲᒥᓕᐅᓲᒍᑦᓱᑕᓗ, ᑭᓯᐊᓂ 
ᐱᑲᓪᓚᑐᐃᓐᓇᓴᐅᓲᒍᖕᖏᑐᐃᑦ.” ᑌᒣᓕᑦᓱᓂ (ᐄᕙ ᑯᔩ) ᐅᖃᓚᐅᔪᖅ 

ᐅᔭᕋᕐᓂᐊᓃᑦ 

ᐅᔭᕋᕐᓂᐊᓂᖅ ᐊᐅᐸᓗᒻᒥ Oceanic Iron Ore ᑯᐊᐳᕇᓴᐅᑉ ᑭᑭᐊᑦᓴᔭᓂᒃ ᐅᔭᕋᕐᓂᐊᑎᒃᑯᖏᑦ 

ᐅᔭᕋᕐᓂᐊᕕᑦᓴᑕᖃᕐᒪᖔᑦ ᖃᐅᔨᓴᒋᐊᖕᖓᐅᑎᓂᒃ ᐊᑑᑎᓯᒪᓕᕐᑐᑦ ᐊᒻᒪᓗ ᐊᕙᑎᓕᕆᓂᕐᒨᓕᖓᔪᓂᒃ ᓇᐅᑦᓯᑐᕈᑎᑦᓴᒥᒃ 

ᐊᑐᐃᓐᓇᕈᕐᑎᒍᒫᕐᓂᐊᓱᑎᒃ ᓯᕗᓂᕐᒥ ᓇᐅᕐᓯᑐᕈᑎᒋᒍᒫᕐᓂᐊᑕᒥᓂᒃ. ᐃᑎᔪᑲᓪᓛᓗᒻᒧᐊᑐᒥᒃ ᐅᒥᐊᕐᔪᐊᓄᑦ 

ᐄᒐᕐᕕᓕᐅᕈᒫᕐᓂᐊᓱᑎᒃ ᐸᕐᓀᓯᒪᒻᒪᑕ ᓱᓪᓗᓕᐊᓗᒻᒥᒃ ᐄᒐᕐᒥᓱᐊᕐᑐᒥᒃ ᐅᔭᕋᕐᓂᐊᕕᒻᒥᑦ ᐱᓗᓂ, ᑖᓐᓇ ᐃᖃᓗᑉᐲᑦ 

ᐊᕐᕌᒍᓕᒫᒥ ᐊᕐᖁᑎᒋᓲᖓᓂᒃ ᓯᒥᑦᓯᑐᐃᓐᓇᕆᐊᓕᒃ. ᐃᓚᒋᔭᐅᒻᒥᔪᑦ ᐃᓱᒫᓗᑎᒋᔭᐅᔪᓄᑦ ᐊᒥᓱᓄᑦ ᐊᐅᐸᓗᒻᒥᐅᓄᑦ 

ᐅᔭᕋᕐᓂᐊᓃᑦ ᐃᒪᑦᓯᐊᓂᒃ ᓱᕐᕋᐃᑐᐃᓐᓇᕆᐊᖃᕐᓂᖏᓐᓂᒃ ᐃᖃᓗᑉᐲᓗ ᐃᓗᓯᕐᓱᕈᓯᖏᓐᓂᒃ. ᐃᓄᐃᑦ ᐃᓚᖏᑦ 

ᐳᕿᐊᓱᑦᑐᑦ ᐅᑉᐱᕆᔭᖃᑦᓯᐊᕋᓱᑎᒃ Oceanic-ᑯᑦ ᐅᔭᕋᕐᓂᐊᑏᑦ ᐊᕙᑎᓕᕆᓂᕐᒨᓕᖓᔪᓂᒃ 

ᓇᐅᕐᓯᑐᕈᓐᓇᓯᐊᓛᕋᓗᐊᕐᒪᖔᑕ ᐊᒻᒪᓗ ᖃᐅᔨᓴᕐᓂᖏᑦᑕ ᑐᖕᖓᕕᒋᓪᓚᕆᑦᑕᖏᓐᓂᒃ ᑲᒪᒋᔭᐅᖁᔨᑦᓱᑎᒃ ᐃᓄᓐᓄᑦ 

ᐅᔭᕋᕐᓂᐊᑎᒃᑯᓄᓪᓗ ᐱᑐᑦᓯᒪᓂᖃᖕᖏᑐᓄᑦ, ᐱᖓᔪᐃᒋᔭᐅᒐᔭᕐᑐᓄᑦ ᐊᕙᑎᓕᕆᓂᕐᓂᒃ ᐱᓇᓱᐊᕐᓂᖃᓕᕐᐸᑦ. 

ᐃᑰᑕᕐᓯᒪᓕᕆᕐᑐᑦ Oceanic-ᑯᑦ ᐅᔭᕋᕐᓂᐊᑏᑦ ᓯᕗᓪᓕᐹᒥ ᐱᒍᓇᐅᒐᔭᕐᒪᖔᑦ ᖃᐅᔨᓴᕆᐊᖕᖓᓂᕐᒥᓄᑦ 

ᐱᓇᓱᐊᕐᓂᕆᔭᒥᓂᒃ, ᐊᒻᒪᓗ ᐊᐅᐸᓗᒻᒥᐅᖅ ᐅᖃᓚᐅᔪᒻᒥᔪᖅ ᐃᑰᑕᕐᓂᒥᓂ ᓄᓇᒧᑦ ᑯᕕᔨᐊᖃᕐᑐᕕᓂᐅᒋᐊᖏᓐᓂᒃ, 

ᓴᓗᒻᒪᓴᕐᑕᐅᓯᐊᕐᓯᒪᖕᖏᑐᖅ ᑌᓐᓇ ᑯᕝᕕᕋᕐᕕᕕᓂᖅ (ᐃᕕᒐᐅᔮᕕᓂᕐᓄᑦ ᒪᑐᔭᐅᒋᐊᒍᓗᑐᐃᓐᓇᓯᒪᔪᖅ). ᖃᐅᔨᒪᓇᕋᓂᓗ 

ᑰᒐᔮᓂᒃ ᐱᓀᓗᑕᐅᑐᐃᓐᓇᕆᐊᓕᓐᓂᒃ ᓄᐃᑦᓯᕙᓪᓕᐊᑐᐃᓐᓇᒪᖔᑦ, ᑭᓯᐊᓂ ᐊᐅᐸᓗᒻᒥᐅᑦ ᐃᓱᒫᓗᒋᔭᖃᕐᑐᑦ 

ᐃᒪᑦᓯᐊᑖᕐᕕᒋᓲᖓ ᖃᓄᐃᖕᖏᓯᐊᕋᓗᐊᕐᒪᖔᑕ. 

“ᑐᓴᕋᑦᓴᓂᒃ ᑕᑯᓐᓇᓲᒍᒐᑦᑕ ᖃᐅᔨᒪᕗᒍᑦ ᑕᕆᐅᕐᒥ ᐃᒫᓂ ᐃᑰᑕᖃᑦᑕᓯᒪᓂᖏᑦ ᓄᕐᖃᑎᑕᐅᓯᒪᒋᐊᖏᑦ ᓄᓇᕘᒥ 
ᓇᓂᑭᐊᖅ ᐃᑉᐱᒍᓱᑦᓯᐊᕋᓱᐊᖃᑦᑕᖏᓐᓂᖏᓐᓄᑦ ᐃᑰᑕᓕᕋᒥᒃ. ᐃᑰᑕᕐᓱᑎᒃ ᐃᑰᑕᕐᕕᒋᔭᒥᓂ ᑯᕕᕋᑐᐃᓐᓇᓯᒪᔪᑦ, 
ᐊᒻᒪᓗ ᐅᕐᓱᐊᓗᒻᒥᒃ ᐱᐅᑦᔭᖏᑦᑐᒥᒃ ᑯᕝᕕᕋᓪᓚᕆᑦᓯᒪᑦᓱᑎᒃ ᐊᒻᒪᓗ ᑕᕆᐅᕐᒥ ᑯᕝᕕᕋᕐᓱᑎᒃ ᐊᒻᒪᓗ ᑰᒻᒧᐊᓚᕆᑦᑐᒥᒃ, 
ᐊᒻᒪᓗ ᐃᑰᑕᕐᓂᖏᓐᓂ ᐃᑉᐱᒋᔭᐅᓯᒪᑦᔭᒐᑎᒃ. [...] ᓄᓇᕕᒻᒥ, ᑯᐯᓕᒫᒥᓗ, ᑯᐯᒻᒥ ᐊᕙᑎᓕᕆᓂᕐᓄᑦ ᒪᓕᒐᕐᓂᒃ 
ᒪᓕᒐᑦᓴᓕᐊᒍᓯᒪᔪᓂᓪᓗ ᐃᑉᐱᒍᓱᑦᓯᐊᕋᓱᐊᓲᒍᖕᖏᑐᑦ ᐅᔭᕋᕐᓂᐊᕕᑦᓴᓯᐅᓕᕋᒥᒃ ᐃᑰᑕᓕᕋᒥᓘᓐᓃᑦ.” (ᑭᓇᐅᒻᒪᖔᑦ 
ᓇᓗᓀᕐᑕᐅᓯᒪᖕᖏᑐᖅ) ᑌᒣᓕᑦᓱᓂ ᐅᖃᓚᐅᔪᖅ 

ᐃᒪᐅᑉ ᖃᓄᑎᒋᒃ ᐱᐅᓂᖃᕐᓂᖓ ᓱᒃᑰᓂᖓᓘᓐᓃᑦ 

ᐅᔭᕋᕐᓂᐊᓃᑦ ᐊᓯᐊᒍᑦ, ᐃᓄᐃᑦ ᐃᓚᖏᑦ ᐃᓱᒫᓗᑎᒋᔭᒥᓂᒃ ᓂᓪᓕᕈᑎᖃᓚᐅᔪᒻᒥᔪᑦ ᐃᒪᖅ ᖃᓄᑎᒋᒃ ᐱᐅᓂᖃᕐᒪᖔᑦ 

ᓱᒃᑰᓂᖃᕐᒪᖔᓪᓘᓃᑦ. ᔮᓂ ᐊᒃᐹᖃᑦᑕᖅ ᐃᓱᒫᓘᑎᖃᕐᓂᕋᓚᐅᔪᖅ ᓄᓇᓕᒃ ᐱᕙᓪᓕᐊᔭᐅᓕᑐᐊᕐᒪᑦ ᐃᒪᕐᒧᑦ 

ᖃᓂᑦᑑᓂᖓᓄᑦ. ᓱᒐᒥ/ᓱᒧᑦ ᑕᒪᓐᓇ ᐃᓱᒫᓘᒋᒻᒪᖔᒍ ᐊᐱᕐᓱᑕᐅᒐᒥ, ᑭᐅᒍᑎᖃᓚᐅᔪᖅ ᐃᒫᒃ: 

“ᐃᓄᐃᑦ ᖃᓂᑦᑕᖃᓗᐊᕐᓂᖓᓅᖕᖏᑐᖅ ᐊᒻᒪᓗ ᐃᖃᓗᓕᐊᓘᓂᖓᓄᖕᖏᑐᖅ, ᑭᓯᐊᓂ ᑖᓐᓇ ᑰᒃ 
ᐃᑳᕐᑕᐅᓲᒍᓂᑯᖓᓄᑦ ᐊᒥᓱᒻᒪᕆᓐᓄᑦ ᓄᓇᒃᑯᔫᓄᑦ... ᓯᑕᒪᓂ ᐊᑦᓴᓗᐊᓕᓐᓄᑦ/ᐊᓴᓗᐊᓕᓐᓄᑦ (ᖄᓐᓇᑐᓄᑦ) 
ᑌᒣᑦᑐᒐᓚᓐᓄᑦ. ᐊᒻᒪᓗ ᑕᒪᒃᑯᐊ ᖄᓐᑌᑦ ᐅᕐᓱᕆᑎᓄᑦ/ᐅᐊᕈᑎᓄᑦ ᑯᑐᓲᒍᒻᒪᑕ ᐊᓯᖏᓪᓗ, ᓱᕐᕋᐃᓯᒪᑐᐃᓐᓇᕆᐊᓖᑦ 
ᑖᑦᓱᒥᖓ ᑰᒻᒥᒃ.” ᑌᒣᓕᑦᓱᓂ (ᔮᓂ ᐊᒃᐹᖃᑦᑕᖅ ᐅᖃᓚᐅᔪᖅ, ᑎᓵᔨᖃᕐᓱᓂ) 



50 

ᒫᓐᓇᖃᒻᒥᑯᑦ ᑲᒪᒋᔭᐅᓂᖃᕐᓱᑎᒃ ᐱᓇᓱᐊᕐᑕᐅᖃᑦᑕᖃᒻᒦᑦ 

ᑯᒐᔮᓂᒃ ᐱᐅᓯᐅᒥᒋᐊᕐᓗᒋᑦ ᑰᒍᓐᓇᓯᐅᒥᑎᑦᓯᒐᓱᐊᕐᓃᑦ 

ᒫᓐᓇᖃᒻᒥᑯᑦ ᑯᒐᔮᑦ ᐱᐅᓯᐅᒥᒋᐊᕐᑕᐅᓱᑎᒃ ᑰᒍᓐᓇᓯᓕᐅᒥᑎᑕᐅᒐᓱᐊᕐᑎᓗᒋᑦ ᐱᓇᓱᐊᕐᓂᐅᓯᒪᔪᐃᑦ: 

• 2005-ᒥ: ᓂᐱᕐᖃᓇᐅᑉ ᑕᓯᖓᑕ ᑰᖓ [ᓄᓇᖕᖑᐊᖅ 4.2] 

o ᓂᐱᕐᖃᓇᖅ ᐃᓯᐅᕋᓕᑦᑖᕙᓪᓗᓂᒃ ᐃᖃᓗᖃᕙᓪᓗᖃᑦᑕᓯᒪᔪᖅ ᑰᒐᔮᑦ ᑰᒍᓐᓇᓯᐅᒥᔭᐅᒐᓱᐊᕐᓱᑎᒃ 

ᐱᓇᓱᐊᕐᑕᐅᒋᐊᓚᐅᕐᑎᓇᒋᑦ, ᑭᓯᐊᓂ ᐃᖃᓗᑉᐲᑦ ᐊᒥᓱᖕᖑᓕᐊᒥᓯᒪᔪᑦ ᑌᑲᓂ ᑕᓯᕐᒥ, ᑰᖓ 

ᑰᒍᓐᓇᓯᔭᐅᒋᐊᕐᓯᒪᑎᓪᓗᒍ. ᐊᑯᓂᐅᖕᖏᑐᐊᐱᒃ ᑖᕙᓃᑫᓐᓇᓚᐅᔪᑦ, ᑭᓯᐊᓂ, ᓄᓇᐅᑉ ᐊᑖ 

ᐊᐅᑉᐸᓕᐊᓂᖓᓄᑦ ᑕᓯᖅ ᐃᒣᕈᑉᐸᓕᐊᓯᑐᐊᕐᒪᑦ ᓯᑯᐃᑦ ᖁᓐᓂᖏᑦᑎᒍᑦ ᓄᓇᐅᑉ ᐊᑖᓂ. 

ᒫᓐᓇ/ᑕᒐᑕᒐ ᐃᒃᑲᑑᓗᐊᓕᕐᑐᖅ ᐃᖃᓗᓐᓄᑦ ᓇᔪᕐᑕᐅᓲᖑᒍᓐᓀᑐᖅ. 

• 2017-ᒥ: ᓇᑯᑦᑎᕕᐅᑉ ᑕᓯᖓ ᐊᒻᒪᓗ ᓂᑯᑦᑎᕕᐅᑉ ᑰᖓ. 

• 2018-ᒥ: ᐊᒪᓘᕐᑑᑉ ᑰᖓ. ᑖᓐᓇ ᐱᓇᓱᐊᖃᑎᒌᒍᑕᐅᓯᒪᔪᖅ ᑕᓯᐅᔭᒥᐅᑦ ᐱᓇᓱᐊᖃᑎᒋᑦᓱᒋᑦ. 

 

ᑯᐯᒃᑯᑦ ᓇᐹᕐᑐᓕᕆᔨᖏᑦᑕ, ᐆᒪᔪᓕᕆᔨᖏᑦᑕ, ᒪᕐᖑᐃᓯᕐᕕᓕᕆᔨᖏᑦᑕ ᖃᐅᔨᓴᕐᓂᖏᑦ 

2016-ᒥ, ᑯᐯᒃᑯᑦ ᓇᐹᕐᑐᓕᕆᔨᖏᑦ, ᐆᒪᔪᓕᕆᔨᖏᑦ, ᒥᕐᖑᐃᓯᕐᕕᓕᕆᔨᖏᑦ ᐃᓕᔨᑫᓐᓇᓯᒪᔪᑦ ᓭᒍᑦᓱᑎᒃ 

ᑭᓯᑦᓯᒍᑎᓂᒃ/ᑭᑎᑦᓯᒍᑎᓂᒃ ᐊᒻᒪᓗ ᓄᓗᐊᕐᓂᐊᖃᑦᑕᓱᑎᒃ ᖃᓄᐃᑦᑐᓂᒃ ᐃᖃᓗᑦᑕᖃᕐᒪᖔᑦᑕ ᑕᓰᑦ ᖃᐅᔨᓴᕐᓱᑎᒃ ᐊᒻᒪᓗ 

ᖃᓄᐃᓪᓗᐊᑐᓂᒃ ᐊᖏᓂᖃᕐᒪᖔᑕ ᖃᐅᔨᓴᕐᓱᒋᑦ. ᑲᑎᓕᕐᒪᑕ ᑕᓰᑦ ᖃᐅᔨᓴᕐᕕᕕᓂᖏᑦ, ᓯᑕᒪᐅᔪᕐᑑᓚᐅᔪᑦ ᑰᑦ ᐊᒻᒪᓗ 

ᑰᒐᔮᑦ, ᓯᑕᒣᑦ ᑕᓰᑦ, Hope Advance Bay ᖃᐅᔨᓴᕋᑦᓴᑖᕕᐅᓚᐅᔪᒻᒥᔪᖅ. ᖃᐅᔨᓴᕐᓂᖃᕐᑎᓗᒋᑦ ᖃᐅᔨᔭᐅᔪᕕᓃᑦ 

ᑐᓴᕐᑎᓯᒍᑎᐅᓯᒪᔪᑦ Mainguy-ᒥ ᐊᒻᒪᓗ Beaupre-ᒥ (2019-ᒥ) ᐃᖃᓗᐃᑦ ᐃᓘᓐᓈᒍᑦ ᖃᓄᐃᖕᖏᓂᖏᑦ 

ᖃᐅᔨᔭᐅᔪᕕᓃᑦ ᒧᑯᔨᐅᓂᕋᕐᑕᒥᒃ ᑭᑭᐊᑦᓴᔭᕐᑕᖃᓪᓗᐊᔭᖏᒋᐊᖏᑦ. ᑭᓯᐊᓂ, ᐅᓄᕐᓂᖏᑦᑕ ᐊᕝᕙᓗᐊᖏᑦ ᑐᖁᕙᑦᑐᑦ 

ᐊᒻᒪᓗ ᐱᒻᒪᕆᖕᖑᓯᒪᓂᖏᑦ ᐃᑭᑦᑐᐊᐱᐅᑦᓱᑎᒃ, ᐅᓄᕐᓂᖏᑦ ᐅᐱᓐᓇᕋᓂ ᑌᒫᑦᓭᓇᕐᖃᔭᖕᖏᓚᕿᔪᑦ. 

ᔮᓂ ᐊᒃᐹᖃᑦᑕᖅ ᖃᐅᔨᓴᐅᑎᕕᓂᕐᓄᑦ ᑲᔪᖏᕐᓴᐅᑎᖃᕐᓂᕋᓚᐅᔪᖅ ᓄᓇᓕᒻᒧᑦ ᑐᓂᔭᐅᓚᐅᔪᓂᒃ ᖃᐅᔨᓴᐅᑎᕕᓂᕐᓂᒃ 

ᐊᒻᒪᓗ ᑲᔪᓯᔭᐅᑎᑕᐅᖁᑦᓱᒋᑦ ᓄᓇᓕᒻᒥ: 

“ᓄᓇᓕᒻᒥᐅᓄᑦ ᑕᒪᓐᓇ ᐱᓇᓱᐊᕐᑕᐅᔪᕕᓂᐅᑉᐸᑦ, ᐅᕝᕙᓘᓐᓃᑦ ᑕᑯᒍᓐᓇᓂᕈᑦᑕ ᑭᓯᑦᓯᒍᓐᓇᑐᓂᒃ/ᑭᑎᑦᓯᒍᓐᓇᑐᓂᒃ,  
ᓱᑯᐃᔦᓂᕐᒨᓕᖓᓂᕐᓴᓂᒃ ᐃᓄᓐᓄᑦ ᖃᐅᔨᒍᑕᐅᒐᔭᕐᑐᕕᓃᑦ ᖃᐅᔨᒐᔭᕐᓂᒪᑕ ᐃᖃᓗᐃᑦ ᐃᑭᓪᓕᐅᒥᕙᓪᓕᐊᒪᖔᑕ 
ᐅᓄᕐᓯᐅᒥᕙᓪᓕᐊᒪᖔᑕᓗ, ᐅᕝᕙᓘᓐᓃᑦ ᖃᓄᐃᖕᖏᑑᒐᐅᒐᕐᒪᖔᑕᓗ ᐅᓄᕐᓂᖏᑦ. [...] ᐊᒥᓱᑲᓪᓛᓗᓐᓂᒃ 
ᖃᐅᔨᒍᑎᒋᓚᐅᔪᔭᕗᑦ ᐃᖃᓗᐃᑦ ᒥᑦᓵᓄᑦ, ᑌᒣᒻᒪᑕ ᐱᐅᒋᓚᕿᔭᒃᑲ [ᑐᓴᕐᑎᓯᐅᑎᓕᐊᕕᓃᑦ].” ᑌᒣᓕᑦᓱᓂ (ᔮᓂ 
ᐊᒃᐹᖃᑦᑕᖅ ᐅᖃᓚᐅᔪᖅ, ᑎᓵᔨᖃᕐᓱᓂ) 

ᐃᒣᖁᔨᒍᑎᐅᑦᓱᑎᒃ ᐅᓐᓂᑑᑎᐅᖃᑦᑕᓚᐅᔪᑦ ᖃᐅᔨᓴᕐᓂᓄᑦ ᑲᒪᒋᔭᖃᕈᑎᑦᓴᓄᓪᓗ 
ᐃᓕᖓᔪᐃᑦ 

ᑯᒐᔮᑦ ᑰᒍᓐᓇᓯᐅᒥᑎᑕᐅᒐᓱᐊᕐᓂᖏᑦ 

ᓯᕗᓪᓕᐸᐅᑦᔭᐅᖁᔭᐅᔪᓄᑦ ᐃᓚᒋᔭᐅᔪᖅ ᕿᖓᐅᔭᐅᑉ ᑰᖓ [ᓄᓇᖕᖑᐊᖅ 4.2]: 

“ᐃᓄᐃᑦ ᓇᒧᖕᖓᒋᐊᓚᕕᖃᑦᔭᖏᓐᓇᒥᒃ ᕿᖓᐅᔭᐅᑉ 
ᑯᖓᑕ ᐊᓯᐊᓄᑦ, ᐃᖃᓗᓐᓂᐊᕆᐊᖃᑦᑕᓯᒪᔪᑦ ᖃᓂᑦᑑᒪᑦ. ᐃᖃᓗᖃᖕᖏᖃᔭᑦᔭᒐᓂᓗ ᑌᒣᓐᓂᑯᖓᓄᑦ, 
[...] ᑭᓯᐊᓂ ᑌᒣᑦᔭᒍᓐᓀᑐᖅ.” ᑌᒣᓕᑦᓱᓂ (ᐊᖑᕕᒑᐱᒃᑯᓄᑦᐃᓚᐅᔪᖅ) ᐅᖃᓚᐅᔪᖅ 

ᐊᐅᐸᓗᒻᒥ ᐊᖑᕕᒑᐱᒃᑯᑦ ᐃᑉᐱᒍᓱᒍᑎᑦᓴᓂᒃ ᐋᕐᕿᓱᕐᓯᒪᐅᑎᖃᖁᔨᓚᐅᔪᑦ ᑯᒐᔮᑦ ᐱᐅᓯᐅᒥᒋᐊᕐᑕᐅᓗᑎᒃ 

ᑰᒍᓐᓇᓯᔭᐅᒋᐊᕆᕐᑐᕕᓂᐅᑐᐊᕐᐸᑕ, ᑯᒐᔮᑦ ᑰᒍᓐᓇᓯᐊᖏᓐᓇᑎᒐᓱᐊᕐᓗᒋᑦ ᑭᖑᓂᖓᒍᑦ. 

“ᐊᒥᓱᑲᓪᓛᓗᓐᓂᒃ ᑕᓯᖃᕐᐳᖅ ᑰᖃᕐᓱᓂᓗ ᐃᖃᓗᑉᐱᓄᑦ ᒪᔪᕐᕕᐅᓲᓂᒃ. ᑖᓐᓇ ᑰᒃ ᑰᒍᓐᓇᓯᐅᒥᔭᐅᒍᓐᓇᑐᐊᕐᐸᑦ, 
ᐃᑉᐱᒋᒐᓱᐊᕈᓐᓇᑕᕗᑦ ᐃᖃᓗᓐᓄᑦ ᒪᔪᕐᑕᐅᓕᐅᒥᒻᒪᖔᑦ ᐱᐅᓯᐅᒥᒋᐊᕐᑕᕕᓂᐅᓗᓂ. ᖃᐅᔨᓯᒪᓕᕈᑦᑕ 
ᖃᓄᐃᓕᕐᒪᖔᑦ, ᑰᓐᓂᒃ ᐊᒥᓲᓂᕐᓴᓂᒃ ᐱᓇᓱᐊᕆᐊᒃᑲᓂᕈᓐᓇᑐᒍᑦ. ᐃᒻᒪᖄᖅ ᐊᕐᕌᒍᓂ ᐱᖓᓱᓂ [ᐃᑉᐱᒋᓗᒋᑦ]?” 
(ᐊᖑᕕᒑᐱᒃᑯᓄᑦ ᐃᓚᐅᔪᖅ) ᑌᒣᓕᑦᓱᓂ ᐅᖃᓚᐅᔪᖅ 

ᑰᒐᔮᖅ ᑰᒍᓐᓇᓯᔭᐅᒥᒋᐊᕐᑕᕕᓂᐅᓗᓂ ᓯᒥᒋᐊᓪᓚᑐᐊᕐᐸᑦ, ᑌᒪ ᖃᐅᔨᒪᒍᓐᓇᓂᕐᓴᐅᓕᒐᔭᕐᑐᒍᑦ ᖃᓄᖅ 

ᑲᒪᒋᔭᐅᒋᐊᒃᑲᓂᒋᐊᖃᕐᒪᖔᑕ ᑰᒐᔮᑦ, ᐊᒥᓱᓂᒃ ᑰᒍᓐᓇᓯᐅᒥᑎᑦᓯᒐᓱᐊᕐᓂᑯᑦ ᐱᓇᓱᐊᕐᓂᐅᔪᓂᒃ ᓄᑖᓂᒃ 

ᐱᓇᓱᒋᐊᓪᓚᕋᓱᐊᑦᔭᒍᓐᓀᓗᑕ. 

ᑭᓇᐅᓂᖓ ᓇᓗᓀᕐᑕᐅᓯᒪᖕᖏᑐᖅ ᐃᒣᖁᔨᒍᑎᒥᓂᒃ ᐅᓐᓂᑑᖃᓚᐅᔪᖅ ᐃᑉᐱᒋᔭᐅᖁᔨᑦᓱᓂ ᐃᓄᓐᓄᑦ ᐃᖃᓗᓐᓂᐊᑎᓄᑦ. 

ᓇᐅᑐᐃᓐᓇᖅ ᐱᓇᓱᑦᑎᑖᕆᔭᐅᒐᔭᕐᐸᑦ ᑕᑯᓂᐊᕆᐊᕐᑐᓗᓂ ᖃᓄᐃᓕᕋᓗᐊᕐᒪᖔᑕ ᑰᑦ, ᖃᐅᔨᒍᑕᐅᒍᓐᓇᕋᔭᕐᑐᑦ 

ᐱᐅᓯᐅᒥᓯᒻᒪᒪᖔᑕ. ᑲᔪᓯᖏᓐᓇᓯᐊᕋᔭᕐᒪᑕ ᐃᑉᐱᒋᔭᐅᓂᖏᑦ, ᖃᐅᔨᓴᕐᑕᐅᓯᐊᕋᓱᐊᒻᒪᕆᓪᓗᑎᓪᓗ ᐃᖃᓗᑉᐲᑦ 

ᐅᓄᕐᓂᖏᑦ ᖃᓄᐃᓪᓗᐊᓕᕋᓗᐊᕐᒪᖔᑕ, ᐱᕕᑦᓴᖃᑦᓯᐊᒪᖔᓪᓗ ᐊᒻᒪᓗ ᓄᓇᓕᒃ ᑕᒪᑐᒥᖓ ᐊᖏᕐᓯᒪᑐᐊᕐᐸᑦ. 

“ᐃᓄᐃᑦ ᐃᓱᒫᓕᒋᔭᖃᕐᑐᑦ ᕿᖓᐅᔭᖅ ᐃᖃᓗᖃᑦᓯᐊᕈᓐᓀᓂᖓᓂᒃ ᑕᕝᕙᓂ ᐊᕐᕌᒍᒥ ᐊᒻᒪᓗ ᐃᖃᓗᐃᑦ 
ᒪᔪᕐᖃᔭᕈᓐᓀᓱᑎᒃ ᑖᕗᖓ... ᓱᕐᖁᐃᓱᖕᖏᑐᖓ, ᐃᒻᒪᖄ ᑐᖓᓕᕆᔭᐅᑎᑕᐅᓗᓂ ᐱᓇᓱᐊᕐᕕᐅᖔᕈᓐᓇᖁᕐᑐᖅ, 
ᑭᓯᐊᓂ ᖃᐅᔨᐊᓗᓛᕐᖁᒍᑦ ᓇᓪᓕᐊᒍᒐᔭᕐᒪᖔᑦ. ᐃᑉᐱᒍᓱᑦᑎᖃᕆᐊᖃᕐᑐᒍᑦ ᖃᐅᔨᖃᑦᑕᓂᐊᕋᑦᑕ ᐱᓇᓱᐊᕐᓂᕗᑦ 

ᓈᒻᒪᓈᕐᓯᒪᒻᒪᖔᑕ ᐊᒻᒪᓗ ᐱᐅᓯᐅᒥᒋᐊᖃᑦᑕᓗᒋᑦ ᒋᐊᖃᑐᐊᕐᐸᑕ ᐱᓇᓱᐊᕐᓂᕗᑦ.” (ᑭᓇᐅᒻᒪᖔᑦ 
ᓇᓗᓀᕐᑕᐅᓯᒪᖕᖏᑐᖅ) ᑌᒣᓕᑦᓱᓂ ᐅᖃᓚᐅᔪᖅ 

ᑖᒥᓴ ᑯᔩ ᐃᒣᖁᔨᒍᑎᒋᔭᒥᓂᒃ ᐅᓐᓂᑑᑎᖃᓚᐅᔪᖅ ᑰᒐᔮᓂᒃ ᒥᑭᔪᖕᖑᐊᒍᓂᕐᓴᓂᖅ ᑯᒍᓐᓇᓯᐅᒥᑎᒐᓱᐊᕐᓗᒋᑦ 

ᐱᓇᓱᐊᕐᑕᐅᖁᔨᑦᓱᓂ, ᐅᔭᕋᓪᓓᑦ ᐲᔭᕐᓗᒋᑦ, ᑭᓯᐊᓂ ᐃᑉᐱᒋᑦᓯᐊᓗᒋᑦ ᐱᓇᓱᐊᕐᑕᐅᒋᐊᖃᕐᓂᖏᓐᓂᒃ ᐱᒻᒪᕆᐅᓂᖓᓂᒃ 

ᐃᓱᒪᒋᔭᐅᑦᓯᐊᖁᔨᓚᐅᔪᖅ ᐊᓯᑦᔨᓗᐊᕐᑕᐅᑌᓕᒋᐊᖃᕐᓂᖏᓐᓂᒃ ᐃᒪᕐᑕᓖᑦ. ᐃᒣᖔᖁᔨᒐᔭᕐᑐᓘᓐᓃᑦ, ᑰᒐᔮᑦ 

ᑌᒣᓕᖓᑐᐃᓐᓇᓚᐅᑲᑦᑎᓗᒋᑦ, ᐊᒻᒪᓗ ᐃᖃᓗᑉᐲᑦ ᒪᔪᕆᕐᓯᒪᓕᕐᐸᑕ ᑭᓯᐊᓂ ᑰᒍᓐᓇᓯᐅᒥᔭᐅᒋᐊᖁᒐᔭᕐᓱᒋᑦ ᐅᖃᓚᐅᔪᖅ. 

“ᐃᒻᒪᖄ ᓴᓗᒻᒪᓭᒐᓛᐱᒐᓱᐊᑦᓴᕈᑦᑕᓘᓐᓃᑦ. [ᐃᖃᓗᑉᐲᑦ] ᐃᒪᖃᓪᓗᐊᖏᒃᑲᓗᐊᕐᒪᑦ ᒪᔪᕈᓐᓇᓲᒍᒻᒪᑕ. 
ᐊᑦᑐᑕᐅᓗᐊᖃᑦᑕᑐᐊᕋᒥᒃ, ᖃᐅᔨᒪᓲᒍᒐᒥᒃ ᒪᔪᕋᓱᐊᒋᐊᓪᓚᕈᓐᓇᔭᖏᑦᑐᑦ. [...] ᐅᕙᓐᓄᓕ, 
ᐊᑦᑐᓗᐊᖃᑦᑕᖏᑐᐊᕈᑦᑎᒋᑦ, ᐱᐅᓂᕐᓴᐅᒐᔭᕐᑐᖁᑎᒋᔭᒃᑲ. ᑲᒪᒋᒍᓐᓀᓗᒋᑦ. ᓯᓚ ᐊᓯᑦᔨᑕᖏᓐᓇᓕᒫᓚᖓᒻᒪᑦ.” 
ᑌᒣᓕᑦᓱᓂ (ᑖᒥᓴ ᑯᔩ) ᐅᖃᓚᐅᔪᖅ 

ᔮᓂ ᐊᒃᐹᖃᑦᑕᖅ ᐃᓱᒫᓗᑎᖃᕐᓂᕋᓚᐅᔪᒻᒥᔪᖅ ᑰᑦ ᓱᕐᕋᑕᐅᓕᕋᑕᕐᓗᑎᒃ ᐊᐅᓚᑕᐅᓗᐊᑐᐊᕐᐸᑕ, ᐱᓗᐊᕐᑐᒥᒃ 

ᓯᕗᓪᓕᕕᓂᑦᑎᓄᑦ ᓴᐳᑎᓕᐊᒍᖃᑦᑕᓯᒪᔪᐃᑦ ᐃᖃᓗᑉᐱᓂᐊᕈᑎᐅᑦᓱᑎᒃ: 

“ᐅᔭᕋᐃᑦ ᐋᕐᕿᑕᐅᖃᑦᑕᓯᒪᔪᑦ ᑌᑦᓱᒪᓂᐊᓗᒃ ᐃᓄᓐᓄᑦ [...] ᐃᑲᔪᕐᓯᓯᒪᓪᓚᕆᖃᑦᑕᓯᒪᔪᐃᑦ ᐃᓄᓐᓂᒃ, ᑭᓯᐊᓂ 
ᒫᓐᓇ/ᑕᒐᑕᒐ ᑰᒐᔮᓂᒃ ᐱᐅᓯᒥᒋᐊᕐᑎᓯᖃᑦᑕᓕᕋᑦᑕ ᑰᒍᓐᓇᓯᐅᒥᑎᒋᐊᕐᓱᒋᑦ ᑖᒃᑯᐊ ᐅᔭᕋᐃᑦ ᐃᓚᖏᑦ 
ᐲᕐᑕᐅᓯᒪᓲᒍᓕᕐᑐᑦ. ᐃᑲᔪᕐᓯᒪᒐᔭᕐᑐᕕᓂᖅ ᐃᖃᓗᓐᓂᒃ ᑕᓯᕐᓂᓗ, ᐃᒣᕈᑉᐸᓕᐊᓂᖓᓄᑦ ᐊᒻᒪᓗ ᑰᑦ 
ᑰᒍᓐᓇᖏᕐᐸᓕᐊᑦᓱᑎᒃ. ᑰᓐᓂᒃ ᐱᐅᓯᐅᒥᑎᒋᐊᕐᓗᒋᑦ ᑰᒍᓐᓇᓯᐅᒥᑎᑦᓯᒋᐊᓪᓚᕋᓱᐊᒐᓗᐊᕈᑦᑕ, ᑕᒻᒪᓗᑎᒃ 
ᐱᓇᓱᐊᖓᕐᓯᒪᑐᐃᓐᓇᕆᐊᓖᑦ. ᑌᑦᓱᒪᓂᐊᓗᒃ ᐃᓄᓐᓄᑦ ᐅᔭᕋᕐᓂᒃ ᐃᓕᔭᐅᓚᐅᕐᑐᕕᓂᕐᓂᒃ 
ᐲᕐᓯᒋᐊᖃᕐᓂᖏᑦᑑᒐᓗᐊᑦ.” ᑌᒣᓕᑦᓱᓂ (ᔮᓂ ᐊᒃᐹᖃᑦᑕᖅ ᐅᖃᓚᐅᔪᖅ, ᑎᓵᔨᖃᕐᓱᓂ) 

ᐃᓱᒫᓗᑎᖃᕐᓂᕋᓚᐅᔪᒻᒥᔪᖅ ᓱᒃᑯᐃᑐᐃᓐᓇᓂᐊᖕᖒᕆᑦᓱᒋᑦ ᐃᖃᓗᑉᐲᑦ ᐊᕐᖁᑎᒋᓲᖏᓐᓂᒃ, ᐱᐅᓯᐅᒥᖕᖏᖔᕐᓗᒋᑦ. 

ᖃᐅᔨᓵᕈᑎᖃᓚᐅᔪᖅ ᐅᖃᖃᑎᒌᒍᑎᐅᕐᖄᕆᐊᖃᕐᓂᖏᓐᓂᒃ ᑕᒪᒃᑯᐊ ᖃᐅᔨᓴᕐᑕᐅᖄᕐᓗᑎᓪᓗ ᖃᓄᑐᐃᓐᓇᖅ 

ᐊᐅᓚᑦᔭᕆᐊᕈᑕᐅᓚᐅᕐᑎᓇᒋᑦ. 

ᑭᒋᐊᑦ 

“ᐊᓯᐊᓂ ᖃᐅᔨᓴᕐᑕᐅᔪᖃᕆᐊᖃᕐᒥᔪᖅ, ᐊᓱᐃᓛᒃ ᑭᒋᐊᑦ ᐸᒥᐅᕐᑑᓗ ᐊᒥᓱᖕᖑᐸᓪᓕᐊᑐᐃᓐᓇᑐᐊᕐᐸᑕ, 
ᐱᔭᐅᒐᓱᐊᖃᑦᑕᕆᐊᓖᑦ ᐅᕝᕙᓘᓐᓃᑦ ᐆᒪᒐᓱᐊᕈᑎᒋᓗᒋᑦ ᐃᑲᔪᕐᓯᒪᒍᓐᓇᖁᓪᓗᒋᑦ ᒪᙯᑦᑎᓂᒃ ᐃᖃᓗᓐᓂᐊᑎᓂᓪᓗ 
ᓂᐅᕐᕈᑎᒋᔭᐅᖃᑦᑕᓗᑎᒃ. ᖃᐅᔨᓴᕐᑕᐅᖁᓇᕐᑐᑦ ᐱᕕᑦᓴᑖᕐᕕᐅᖃᑦᑕᕈᓐᓇᒪᖔᑕ ᑖᕗᖓᓕᒫᖅ 
ᓄᖑᓪᓗᑐᖃᑦᑕᕈᓐᓀᓗᒋᑦ.” ᑌᒣᓕᑦᓱᓂ (ᔮᓂ ᐊᒃᐹᖃᑦᑕᖅ ᐅᖃᓚᐅᔪᖅ, ᑎᓵᔨᖃᕐᓱᓂ) 

ᐅᖃᕐᑕᐅᓚᐅᔪᒻᒥᒪᑦ ᑕᓯᐅᔭᒥ, ᐃᒣᖁᔨᒍᑎᐅᑦᓱᑎᒃ ᐅᓐᓂᑑᑎᐅᕙᓪᓗᓚᐅᔪᒻᒥᔪᑦ ᐱᓇᓱᐊᖃᑎᒋᔭᐅᒐᔭᕐᑎᓗᒋᑦ ᐊᓪᓓᑦ 

ᑯᔩᑦ ᐃᓄᐃᑦ ᐃᓕᓴᕐᑕᐅᒐᔭᕐᑎᓗᒋᑦ ᐊᒻᒪᓗ ᖃᓄᖅ ᑭᒋᐊᑦ ᒥᑭᒋᐊᕐᓂᐊᑕᐅᓲᒍᒻᒪᖔᑕ ᐃᓕᓴᕐᑕᐅᓗᑎᒃ. 

“ᖃᓄᕐᑑᕈᑎᖃᒍᒪᑐᐊᕈᑦᑕ ᑭᒋᐊᓂᒃ, ᐊᓪᓓᑦ ᑯᔩᑦ ᖃᐅᔨᒪᓂᖏᓐᓂᒃ ᐃᑲᔪᕐᓯᔭᐅᒍᑎᖃᒋᐊᖃᓕᕐᖁᒍᑦ 
ᑭᒋᐊᕐᓂᐊᕈᓯᕐᓂᒃ ᖃᐅᔨᒪᓂᖃᕐᓂᓴᐅᒻᒪᑕ. ᖃᐅᔨᒪᓂᖏᓐᓂᒃ ᑭᖕᖒᒪᑦᓯᕗᒍᑦ ᑭᒋᐊᕐᓂᐊᕋᓱᐊᕈᓐᓇᓯᒐᔭᕋᑦᑕ.” 
ᑌᒣᓕᑦᓱᓂ (ᔮᓂ ᐊᒃᐹᖃᑦᑕᖅ ᐅᖃᓚᐅᔪᖅ, ᑎᓵᔨᖃᕐᓱᓂ) 

ᐃᖃᓗᑉᐱᓂᒃ ᐱᓗᐊᖃᑦᑕᓃᑦ 

ᐊᐱᕐᓱᑕᐅᒐᒥᒃ ᖃᓄᐃᓘᕈᑕᐅᔪᑦᓴᐅᒪᖔᑕ ᐃᖃᓗᑉᐲᑦ ᐊᑐᐃᓐᓇᐅᓭᓐᓇᖁᓪᓗᒋᑦ, ᐊᐅᐸᓗᒻᒥ ᐊᖑᕕᒑᐱᒃᑯᑦ 

ᐊᒥᓲᖕᖏᑑᒐᓗᐊᓂᒃ ᖃᓄᕐᑑᕈᓐᓇᐅᑎᖁᑎᒋᔭᒥᓂᒃ ᓂᓪᓕᕈᑎᖃᓚᐅᔪᑦ, ᓄᓗᐊᕐᓂᐊᖃᑦᑕᓂᕐᓄᑦ ᐱᖁᔮᐱᓕᐅᖁᔨᑦᓱᑎᒃ:  

“ᐃᒻᒪᖄ ᓄᓗᐊᕐᓂᐊᖏᑦᑑᑎᑦᓯᑫᓐᓇᖃᑦᑕᓗᑕ? ᐃᓄᐃᑦ ᐃᓚᖏᑦ ᐊᕐᕌᒍᓕᒫᒥ ᓄᓗᐊᕐᓂᐊᓲᒍᒻᒪᑕ ᑖᒃᑯᓭᓐᓇᓂ 
ᑕᕐᓯᕐᓂ, ᑕᒪᓐᓇ ᐃᖃᓗᓐᓄᑦ ᐱᐅᑦᔭᖏᑦᑐᖅ, ᐃᖃᓗᐃᕈᓕᐅᒥᓲᒍᒻᒪᑕ ᓄᓗᐊᕐᓂᐊᕕᐅᓗᐊᖃᑦᑕᑐᐊᕋᒥᒃ.” 
(ᐊᖑᕕᒑᐱᒃᑯᓄᑦ ᐃᓚᐅᔪᖅ) ᑌᒣᓕᑦᓱᓂ ᐅᖃᓚᐅᔪᖅ 

ᐊᐅᐸᓗᒻᒥᐅᑦ ᐃᓚᖏᑦ ᐃᒣᖁᔨᒍᑎᒋᔭᒥᓂᒃ ᐅᓐᓂᑑᑎᖃᓚᐅᔪᖅ ᓄᓗᐊᕐᓂᐊᖔᖃᑦᑕᖁᔨᑦᓱᑎᒃ ᑕᕆᐅᕐᒥ. 

ᐊᖑᕕᒑᐱᒃᑯᑦ ᖃᐅᔨᒪᔭᐅᖁᔭᒥᓂᒃ ᐅᖃᕈᑎᖃᓚᐅᔪᑦ ᓄᓗᐊᕐᓂᐊᑐᐃᑦ ᐃᓚᖓᓂ ᓄᓗᐊᒥᓂᒃ ᓯᑯᒧᑦ 

ᓂᐱᓕᐊᖃᑲᓪᓚᓲᒍᒻᒪᑕ ᑭᓯᐊᓂ ᑌᒣᖕᖏᑑᒍᓐᓇᑐᑦ ᐅᓪᓗᓂ ᐊᒥᓱᓂ ᑲᒪᒋᖕᖏᑕᕆᖃᑦᑕᕈᓐᓀᓗᒋᑦ ᓯᓚ 

ᐱᐅᑦᓯᐊᕈᓐᓀᖃᑦᑕᓕᕐᑎᓗᒍ. 

“ᓄᓗᐊᑦ ᐊᑦᑐᓴᑐᐊᕋᒥᒃ ᓯᑯᒧᑦ, ᐱᓀᓗᑦᓯᒍᑎᐅᒋᕐᓲᑦ. ᓯᑯᒧᑦ ᐊᑦᑐᕆᐊᖃᖕᖏᒪᑕ ᐃᒫᓂᓕᑐᐊᕋᒥᒃ. 
ᐊᑯᓂᐅᖕᖏᑐᖅ ᓄᓗᐊᕐᓂᐊᓲᒍᕗᑦ. ᓄᓗᐊᑦ ᓯᑯᒧᑦ ᐊᑦᑐᑐᐊᕐᐸᑕ, ᐅᑭᐅᓕᒫᒥ ᐲᕐᑕᐅᒍᓐᓇᖏᓲᑦ 
ᓯᑯᑦᔭᐅᓯᒪᓕᑐᐊᕋᒥᒃ ᑌᒣᓕᑐᐊᕐᒪᑕ ᐃᖃᓗᓕᒫᕋᓗᐃᑦ ᓄᓗᐊᕈᓐᓇᑐᑦ.” (ᐊᖑᕕᒑᐱᒃᑯᓄᑦ ᐃᓚᐅᔪᖅ) ᑌᒣᓕᑦᓱᓂ 
ᐅᖃᓚᐅᔪᖅ 

ᐅᓐᓂᑑᑎᐅᓚᐅᔪᖅ ᓄᓗᐊᕐᓂᐊᕈᓐᓇᓃᑦ ᐃᓱᓕᑦᑕᕕᖃᕐᑎᑕᐅᖁᔭᐅᑦᓱᑎᒃ. 

ᓄᓇᒥᒃ ᑎᒍᒥᐊᕐᑎᑯᑦ ᐅᓐᓂᓗᕐᕕᐅᓯᒪᓂᕋᓚᐅᔪᑦ ᓄᓇᕐᖃᑎᒥᓄᑦ ᐃᖃᓗᓐᓂᒃ ᓂᐅᕐᕈᑎᖃᓲᒍᒻᒪᑕ ᓄᓇᓕᐅᑉ 

ᓯᓚᑖᓂᒥᐅᑦ, ᐃᖃᓗᑦᑕᒥᓂᒃ ᐊᔪᓯᑎᑦᓯᓃᑦ ᐊᕐᖁᓀᒍᓗᑐᐃᓐᓇᓱᑎᒃ ᐃᖃᓗᑦᑕᒥᓂᒃ ᐊᔪᓯᑎᑦᓯᓲᒍᒻᒪᑕ. ᐃᒻᒪᖄ 

ᓂᑦᓯᑎᖃᖕᖏᑐᐃᑦ ᐊᑐᕐᑕᐅᖃᑦᑕᑐᐊᕐᐸᑕ ᓄᓇᓕᑦᑕ ᓯᓚᑖᓂ ᐱᓯᒪᔪᓄᑦ. ᑯᐊᐸᑦᑎᓂᒃ ᐊᑐᐃᓐᓇᐅᑎᑕᐅᒍᓐᓇᑐᑦ 

ᓂᐅᕕᐊᑦᓴᐅᓗᑎᒃ. ᐱᖓᓱᓂᒃ ᓂᑦᓯᑎᓖᑦ ᐊᑐᕐᑕᐅᖏᖔᕐᑎᓗᒋᑦ, ᒫᓐᓇ/ᑕᒐᑕᒐ ᐊᑐᕐᑕᐅᕙᑦᑐᐃᑦ. 

ᐅᔭᕋᕐᓂᐊᓃᑦ 

ᐊᐅᐸᓗᒻᒥᐅᑦ ᐃᓱᒫᓗᑎᒋᔭᒥᓂᒃ ᓂᓪᓕᐊᒍᑎᖃᖃᑦᑕᓯᒪᕗᑦ ᐊᕙᑎᓕᕆᓂᕐᒧᑦ ᓇᐅᕐᓯᑐᕐᑐᐃᑦ ᐊᕙᑎᓕᕆᔩᑦ WSP-ᑯᑦ 

(ᐅᔭᕋᕐᓂᐊᑎᓄᑦ Oceanic-ᑯᓄᑦ ᓇᐅᑦᓯᑐᕐᑎᑕᐅᓲᑦ, Genivar-ᖑᓂᕋᕐᑕᐅᖃᑦᑕᓯᒪᔪᑦ). ᑲᕙᒫᐱᒃᑯᑦ ᑲᑎᒪᔨᖏᑦ ᓄᓀᑦ 
ᐊᑐᕐᑕᐅᓲᒍᓂᖏᓐᓂᒃ ᖃᐅᔨᓴᕐᑕᐅᖃᑦᑕᓯᒪᒻᒪᑕ ᐱᑦᓯᐊᑕᐅᓂᕐᓴᐅᖁᔨᔪᑦ, ᐊᒻᒪᓗ ᒪᑭᕝᕕᑯᑦ ᑯᐊᐳᕇᓴᖓ ᑲᑎᒪᑦᓯᖃᑦᑕᓯᒪᓕᕆᕐᑐᖅ 

ᓄᓇᓕᐅᑉ ᑐᑦᓯᕋᐅᑎᒋᔭᖓᓂᒃ. ᑯᐯᒃᑯᑦ ᓇᐹᕐᑐᓕᕆᔨᖏᑦ, ᐆᒪᔪᓕᕆᔨᖏᑦ, ᒥᕐᖑᐃᓯᕐᕕᓕᕆᔨᖏᑦ ᖃᐅᔨᓴᕆᐊᖕᖓᕈᑎᓂᒃ 

ᖃᐅᔨᓴᖃᑦᑕᓯᒪᓕᕐᒪᑕ ᐊᐅᐸᓗᒻᒥᐅᑦ ᐃᓚᖏᑦ ᐃᓱᒫᓗᒍᓐᓀᓕᐅᒥᓯᒪᔪᑦ. ᐃᓚᖃᕐᒥᔪᑦ, ᐊᐅᐸᓗᒻᒥ ᑯᐯᒃᑯᑦ ᑲᕙᒪᒃᑯᖏᑦ ᑕᕐᕋᒥ 

ᐸᕐᓇᕈᑎᖏᓐᓄᑦ ᐃᓚᖓᔪᓂᒃ ᑮᓇᐅᔭᓂᒃ ᑐᑦᓯᕋᐃᕕᖃᕐᓯᒪᔪᑦ ᑕᒪᑦᓱᒥᖓ ᐊᕙᑎᓕᕆᓂᕐᒨᓕᖓᔪᓂᒃ ᖃᐅᔨᓴᕐᑕᐅᑎᑦᓯᒍᑎᑦᓴᓂᒃ. 

ᐊᓯᖏᑦ ᖃᐅᔨᓴᕐᑕᐅᖁᔭᐅᑦᓱᑎᒃ ᐅᓐᓂᑑᑏᑦ 

“ᐃᖃᓗᐃᑦ ᐱᑦᔪᑎᒋᓗᒋᑦ, ᐃᒻᒪᖄ ᑰᓕᒫᑦ ᑕᕐᓰᓪᓘᓃᑦ ᐃᒪᖏᑦ ᖃᓄᐃᓕᕋᓗᐊᕐᒪᖔᑕ 
ᖃᐅᔨᓴᕋᑦᓴᑖᕐᕕᐅᒋᐊᖃᕐᖂᓕᕐᑐᑦ. ᐃᓄᐃᑦ ᐃᖃᓗᓕᐊᓗᖃᑦᑕᓯᒪᔪᓂᒃ ᐃᖃᓗᖃᖕᖏᑑᓂᕋᐃᓲᒍᓕᕐᒪᑕ, ᓱᒨᒻᒪᖔᑦ 

ᓱᕐᖁᐃᓇᕐᑎᓯᐅᑎᓂᒃ ᖃᐅᔨᒋᐊᖃᕋᑦᑕ. ᐃᒻᒪᖄ ᖃᐅᔨᓴᕆᐊᒃᑲᓂᖃᕐᑎᓗᒍ.” (ᐊᖑᕕᒑᐱᒃᑯᓄᑦ ᐃᓚᐅᔪᖅ) 
ᑌᒣᓕᑦᓱᓂ ᐅᖃᓚᐅᔪᖅ 

ᐊᐅᐸᓗᒻᒥ ᐊᖑᕕᒑᐱᒃᑯᑦ ᓂᓪᓕᕈᑎᖃᓚᐅᔪᑦ ᓇᓗᓀᒃᑯᓯᕐᑐᐃᖃᑦᑕᓂᕐᒧᑦ ᐱᓇᓱᐊᕐᓂᐅᓯᒪᔪᒥᒃ ᖃᖓᐅᓕᕐᑐᑭᐊᖅ, 

ᐃᖃᓗᑉᐲᑦ ᓇᐅᒃᑰᓱᑎᒃ ᐊᐅᓚᓲᒍᒻᒪᖔᑕ: 

“ᐊᑯᓂᑲᓪᓚᐅᓕᕐᑐᖅ ᐱᓇᓱᐊᕐᓂᖃᓚᐅᕐᓯᒪᔪᖅ, ᓇᓗᓀᒃᑯᓯᕐᑕᐅᖃᑦᑕᑎᓪᓗᒋᑦ [ᐃᖃᓗᐃᑦ], ᐊᕐᓇᓂᒃ 
ᓇᓗᑫᒃᑯᓯᕐᑕᐅᓯᒪᔪᓂᒃ ᐃᖃᓗᑦᑐᖃᖃᑦᑕᓯᒪᔪᖅ, ᖃᐅᔨᒍᑎᒋᖃᑦᑕᓯᒪᔭᕗᑦ ᐊᐅᓚᒻᒪᖔᑕ ᖏᒻᒪᖔᑕᓗᓐᓃᑦ.” 
(ᐊᖑᕕᒑᐱᒃᑯᓄᑦ ᐃᓚᐅᔪᖅ) ᑌᒣᓕᑦᓱᓂ ᐅᖃᓚᐅᔪᖅ 

ᐃᒣᖁᔨᒍᑎᒥᓂᒃ ᐅᓐᓂᑑᑎᖃᓚᐅᔪᑦ ᐱᓇᓱᐊᕐᑕᐅᒋᐊᓪᓚᕈᓂ ᐊᑐᕐᓂᖃᕈᓇᐅᒻᒪᑕ, ᐃᖃᓗᑉᐲᑦ ᑲᖏᕐᓱᒥᑦ ᐱᑦᓱᑎᒃ 

ᐊᐅᐸᓗᒻᒧᑦ ᓅᑉᐸᓕᐊᒻᒪᖔᑕ, ᑭᓯᐊᓂ ᑲᒪᒋᔭᐅᑦᓯᐊᕋᓱᐊᒻᒪᕆᓪᓗᑎᒃ ᖃᐅᔨᓴᕐᑕᐅᓗᑎᒃ ᐱᓇᓱᐊᕈᑕᐅᓗᑎᒃ ᓄᓇᓕᒃ 

ᐱᓇᓱᐊᖃᑎᐅᑎᓪᓗᒍ. 

“ᐃᒻᒪᖄ ᐱᒋᐊᕐᕕᐅᓕᑎᕙᓪᓕᐊᒋᐊᖃᓕᕐᑐᒍᑦ, ᒫᓐᓇ/ᑕᒐᑕᒐ. ᐅᔭᕋᕐᓂᐊᓂᖅ ᐱᒋᐊᓚᐅᕐᑎᓇᒍ, ᐃᒪᖅ 
ᖃᐅᔨᓴᕐᑕᐅᓯᒪᕐᖄᖁᓇᕐᑐᖅ, ᐱᒋᐅᕐᕕᐅᓕᑎᒋᓗᒍ ᐃᖃᓗᐃᑦ ᖃᓄᐃᑦᑑᒪᖔᑕ... ᖃᓄᐃᒻᒪᖔᑕ ᖏᒻᒪᖔᑕᓘᓐᓃᑦ 
ᖃᐅᔨᓴᕐᑕᐅᖄᖁᓇᕐᑐᑦ. [...] ᑭᖑᓂᖓᒍᑦ ᐊᕐᕌᒎᒃ ᒪᕐᕉᒃ ᐱᖓᓱᓪᓘᓃᑦ ᓈᑐᐊᕐᐸᑕ, ᖃᐅᔨᓴᕆᐊᓪᓚᕋᔭᕐᓗᒋᑦ 
ᓱᒃᑯᐸᓪᓕᐊᑐᐃᓐᓇᒪᖔᑕ ᖏᒻᒪᖔᑕᓘᓐᓃᑦ.” (ᐊᖑᕕᒑᐱᒃᑯᓄᑦ ᐃᓚᐅᔪᖅ) ᑌᒣᓕᑦᓱᓂ ᐅᖃᓚᐅᔪᖅ 

ᑮᓇᐅᒻᒪᖔᑦ ᓇᓗᓀᕐᑕᐅᓯᒪᖕᖏᑐᖅ ᑯᐯᒻᒥ ᓇᐹᕐᑐᓕᕆᔩᑦ, ᐆᒪᔪᓕᕆᔩᑦ, ᒥᕐᖑᐃᓯᕐᕕᓕᕆᔩᑦ ᖃᐅᔨᓴᕐᓂᕆᓚᐅᔪᔭᖓᓐᓂᒃ 
ᐱᒋᐊᕐᕕᓕᐅᑎᑦᓯᐊᖑᓂᕋᐃᓚᐅᔪᖅ, ᑭᓯᐊᓂ ᑐᑭᓯᒪᒍᓐᓇᓚᖓᑐᐊᕈᑦᑕ ᐃᖃᓗᑉᐲᑦ ᖃᓄᐃᒐᓗᐊᕐᒪᖔᑕ ᐊᒻᒪᓗ ᐊᕙᑎᒧᑦ ᐃᓄᓐᓄᓗ 

ᐊᕐᓱᕈᓐᓇᑐᒃᑰᑎᑕᐅᓚᕿᒻᒪᑕ, ᐃᑉᐱᒋᔭᐅᑦᓯᐊᕋᓱᐊᕐᓗᑎᒃ ᖃᐅᔨᓴᖏᓐᓇᓕᒫᕐᓗᒋᑦ ᐊᒻᒪᓗ ᖃᐅᔨᓴᐅᑎᓄᑦ ᐊᕐᕌᒍᑕᒫᑦ 

ᓄᐊᑕᐅᖃᑦᑕᓗᑎᒃ. ᐅᓐᓂᑑᑎᖃᓚᐅᔪᖅ ᐃᒣᖁᔨᒍᑎᒋᔭᒥᓂᒃ ᐃᓄᐃᑦ ᑲᔪᖏᕐᓴᑕᐅᖃᑦᑕᕋᔭᕐᑐᕆᑦᓱᒋᑦ ᐱᓇᓱᐊᕈᓯᑕᒫᑦ 

ᑐᓴᐅᑎᒃᑰᕈᑎᖃᖃᑦᑕᑐᐊᕐᐸᑕ ᐃᖃᓗᑦᑕᕕᓂᕐᒥᑕ ᒥᑦᓵᓄᑦ... ᐃᓄᐃᑦ ᑐᓴᐅᒪᔭᐅᖁᔨᑦᓴᑐᐃᓐᓇᒪᑕ ᑯᐯᒻᒥ ᓇᐹᕐᑐᓕᕆᔨᓄᑦ, 

ᐆᒪᔪᓕᕆᔨᓄᑦ, ᒥᕐᖑᐃᓯᕐᕕᓕᕆᔨᓄᑦ ᑕᒪᒃᑯᓂᖓ ᖃᐅᔨᓴᕐᓂᑯᑦ ᓄᐊᑦᓯᓂᖃᕐᑎᓗᒋᑦ ᓄᓇᓕᑦᑎᓃᑦᓴᓂᖏᓐᓂ, ᑭᓯᐊᓂ ᖃᐅᔨᓴᕐᑐᐃᑦ 

ᐊᐅᓪᓚᑐᐊᕐᒪᑕ ᑲᔪᓯᑯᑖᕐᖃᔭᓲᖕᖏᑐᑦ. 

ᔮᓂ ᐊᒃᐹᖃᑦᑕᖅ ᐅᓐᓂᑑᑎᖃᓚᐅᔪᒻᒥᔪᖅ ᐃᓕᑦᓯᒋᐊᖁᔨᑦᓱᓂ ᐃᖃᓗᑉᐱᓄᑦ ᓱᕓᕙᕐᓯᐅᓲᓂᒃ: 

“ᐊᒥᓱᒻᒪᕆᐊᓗᓐᓂᒃ ᖃᐅᔨᒪᔭᐅᒋᐊᓕᓐᓂᒃ ᖃᐅᔨᒪᑦᔭᖏᓪᓚᒍᑦ. ᐃᓄᐃᑦ ᓇᓂᓪᓚᕆᒃ ᐃᖃᓗᐃᑦ ᓱᕓᕙᓲᒍᒻᒪᖔᑕ. 
ᐃᓚᖓᓂ ᖃᐅᔨᒪᓲᖑᒐᓗᐊᕐᓱᑎᒃ ᐃᖃᓗᐃᑦ ᓇᓃᒻᒫᖔᑕ, ᑭᓯᐊᓂ ᓇᓂ ᓱᕓᔭᓲᒍᒻᒪᖔᑕ ᖃᐅᔨᒪᑦᔭᖏᑦᑐᑦ. 
ᑕᒪᑦᓱᒥᖓ ᖃᐅᔨᒪᑐᐊᕈᑎᒃ ᐃᖃᓗᓐᓂᒃ ᐃᑲᔪᕐᓯᒪᒍᓐᓇᓱᑎᒃ ᐊᒻᒪᓗ ᖃᓄᖅ ᐊᓐᓇᑐᐃᓯᒪᒍᓐᓇᒪᖔᕐᒥᒃ ᐃᖃᓗᓐᓂᒃ. 
ᑌᒣᒻᒪᑦ, ᑐᖕᖓᕕᑦᑖᑕᐅᑦᓴᓚᐅᕈᑎᒃ ᖃᐅᔨᕙᓪᓕᐊᒍᑎᑦᓴᖏᓐᓂᒃ, ᖃᐅᔨᒪᑦᓯᐊᖏᑐᐊᕐᐸᑕ. ᑕᒪᒃᑯᐊ 
ᑭᖕᖒᒪᓇᕐᑐᐃᑦ, ᑐᖕᖓᕕᓕᐅᕐᑕᐅᕙᓪᓕᐊᖁᓇᕐᑐᑦ ᖃᐅᔨᕙᓪᓕᐊᒍᓐᓇᖁᓪᓗᑕ.” ᑌᒣᓕᑦᓱᓂ (ᔮᓂ ᐊᒃᐹᖃᑦᑕᖅ 
ᐅᖃᓚᐅᔪᖅ, ᑎᓵᔨᖃᕐᓱᓂ) 

ᖃᐅᔨᓴᕐᓂᖃᓕᕐᒪᑦ, ᐊᖑᑏᑦ ᐊᐱᕐᓱᑕᐅᓂᕐᓴᐅᓲᑦ ᐃᖃᓗᓐᓂᐊᒍᓯᖏᓲᖏᓐᓂᒃ, ᑭᓯᐊᓂ, ᐊᖑᕕᒑᐱᒃᑯᑦ ᑐᑭᓯᔭᖁᔨᓚᐅᔪᑦ 

ᐊᕐᓀᑦ ᐃᖃᓗᓐᓂᐊᓂᕐᓴᐅᓲᒍᒻᒪᑕ ᓄᓇᓕᒻᒥᒃ ᐃᖃᓗᑦᓯᐅᕈᑦᔨᓱᑎᒃ ᑌᒣᒻᒪᑕ, ᖃᐅᔨᓴᕐᓂᓄᑦ ᑲᒪᒍᓯᐅᒍᒪᔪᓄᓪᓗ 

ᐅᖃᖃᑎᒌᖃᑕᐅᖃᑦᑕᖁᔭᐅᔪᑦ. 

“ᑭᓯᐊᓂ ᐃᖃᓗᐃᑦ ᒥᑦᓵᓄᑦ ᐅᖄᓚᖓᑐᐊᕈᑦᑕ, ᐊᕐᓀᑦ ᐃᓚᒋᔭᐅᑎᑕᐅᒋᐊᓖᑦ. ᐊᕐᓀᑦ 
ᐃᖃᓗᑉᐱᓂᐊᓲᒍᓂᕐᓴᐅᒪᑕ. ᐃᖃᓗᑦᑕᐅᔪᐃᑦ 70% ᐳᓴᖏᓐᓂᒃ ᐊᕐᓇᓄᑦ ᐱᔭᐅᓲᒍᒻᒪᑕ ᐊᕐᕌᒍᓕᒫᒥ.” 
(ᐊᖑᕕᒑᐱᒃᑯᓄᑦ ᐃᓚᐅᔪᖅ) ᑌᒣᓕᑦᓱᓂ ᐅᖃᓚᐅᔪᖅ 

ᐊᕝᕕᐊᓗᑕᐅᓲᑦ ᐊᒻᒪᓗ ᐊᑐᕈᓐᓇᓯᐊᕐᓱᑎᒃ ᐋᕐᖀᒋᐊᕈᑎᐅᒍᓐᓇᑐᑦ 
ᑲᒪᒋᔭᖃᑦᓯᐊᕋᓱᐊᕐᓂᑯᑦ 

ᐱᕕᑦᓴᑖᕐᕕᐅᒍᓐᓇᑐᐃᑦ 

“ᐊᒥᓱᐃᑦ ᐱᐅᒃᑯᑏᑦ ᑭᖕᖒᒪᓇᕐᑐᑦ. ᐊᒡᒐᑎᓐᓂᒃ ᐊᑑᕆᐊᖃᓲᒍᒐᑦᑕ, ᐊᓯᐊᒍᑦ ᐱᒋᐊᓪᓚᕕᖃᑦᔭᖏᓐᓇᑕ.” 
ᑌᒣᓕᑦᓱᓂ (ᒍᐃᓕ ᐊᖑᑎᖕᖑᐊᖅ) ᐅᖃᓚᐅᔪᖅ 

ᐊᖑᕕᒑᐱᒃᑯᓄᑦ ᐃᓚᐅᔪᐃᑦ ᐃᒣᖁᔨᒍᑎᒋᔭᒥᓂᒃ ᐅᓐᓂᑑᑎᖃᓚᐅᔪᑦ ᖁᓕᒥᒎᓕᒃᑯᑦ/ᖁᓛᒥᒎᓕᒃᑯᑦ 

ᐱᓇᓱᕝᕕᐅᒍᒪᔪᓅᕐᑕᐅᖃᑦᑕᖁᔨᑦᓱᑎᒃ. ᐊᖑᕕᒑᐱᒃᑯᑦ ᐅᖃᓚᐅᔪᒻᒥᔪᑦ ᐱᒻᒪᕆᐅᖕᖏᓂᕐᓴᓂᒃ ᐱᐅᒃᑯᑎᖃᒋᐊᖃᕐᓂᖓᓂᒃ, 

ᐅᑦᑑᑎᒋᓗᒋᑦ ᐊᒡᒐᔮᓂᒃ ᐱᓇᓱᐊᕈᑎᓂᒃ, ᑲᒥᐊᓗᓐᓂᒃ ᐊᒻᒪᓗ ᐊᒡᒐᓄᑦ ᐊᑐᕐᓱᒋᑦ ᓴᓇᕐᕈᑎᓂᒃ. 

“ᑮᓇᐅᔦᑦ ᐅᑕᕐᑎᒋᐊᖃᓲᑦ ᐱᒐᓱᐊᕐᓱᒋᑦ. ᐅᑕᕐᕿᒋᐊᑭᓐᓂᓴᐅᑐᐊᕐᐸᑕ... ᐃᑲᔪᕐᓯᒪᓪᓗᑐᕋᔭᕐᑐᖅ.” 
(ᐊᖑᕕᒑᐱᒃᑯᓄᑦ ᐃᓚᐅᔪᖅ) ᑌᒣᓕᑦᓱᓂ ᐅᖃᓚᐅᔪᖅ 

ᑮᓇᐅᔭᕐᑖᕋᓱᐊᕈᑏᑦ ᐊᑯᓂᐊᓗᒃ ᐅᑕᕐᕿᒋᐊᖃᓲᑦ, ᓇᓗᓇᕐᑐᐊᓗᑦᓱᑎᓪᓗ, ᐊᒻᒪᓗ ᐊᒥᓱᐊᓗᓐᓂᒃ ᓯᑯᑦᓴᔭᓂᒃ ᐊᓪᓚᕕᐅᒋᐊᓕᓐᓂᒃ 

ᐊᓪᓚᕕᖃᒋᐊᖃᓲᒍᑦᓱᑕ ᑕᒪᓐᓇ ᐊᕐᓱᕈᓐᓇᑐᒻᒪᕆᐊᓘᓲᖅ ᓄᓇᓕᒻᒧᑦ.  

ᑌᑦᓱᒪᓂᒋᐊᖅ, ᐊᐅᐸᓗᒻᒥᐅᑦ ᐱᓇᓱᑦᑎᑖᓚᐅᕐᓯᒪᔪᑦ Amélie Collard-ᒥᒃ ᐊᒻᒪᓗ Miroslav Chum-ᒥᒃ 
ᐃᑲᔪᕐᓯᒪᖃᑦᑕᓂᐊᕐᑎᓗᒋᒃ (ᑮᓇᐅᔭᕐᑖᕋᓱᐊᕈᑎᓂᒃ ᐱᒍᓐᓇᐅᑎᑖᕋᓱᐊᕈᑎᓂᓪᓗ), ᓇᐅᑦᓯᑐᕐᑎᖃᑦᑕᓱᒋᓪᓗ ᐱᓇᓱᐊᕐᓂᖅ 

ᐱᒋᐊᓚᐅᕐᑎᓇᒍ ᐱᔭᕆᕐᑕᐅᑐᐊᕐᒪᓗ ᐱᓇᓱᐊᕐᓂᐅᔪᖅ, ᐊᒻᒪᓗ ᑐᓴᕐᑎᓯᒍᑎᓂᒃ ᐊᓪᓚᖃᑦᑕᓱᑎᒃ. ᐱᒍᓐᓇᓂᖃᓪᓚᕆᑦᑐᓂᒃ 

ᐱᓇᓱᑦᑎᖃᕐᓂᖅ ᐱᓇᓱᒐᑦᓴᓂᒃ ᐋᕐᕿᓱᐃᖃᑦᑕᓚᖓᔪᓂᒃ ᐃᑲᔪᕐᓯᓯᒪᓪᓚᕆᑦᑐᖅ ᓇᓗᓇᕐᓂᖏᓐᓂᒃ ᐊᒻᒪᓗ ᐱᓪᓗᑯᒋᐊᖃᕐᓱᑎᒃ 

ᐅᖃᐅᓯᕐᑕᖏᓐᓂᒃ ᐊᐅᓚᑦᓯᔨᒋᑦᓱᒋᑦ, ᑭᓯᐊᓂ ᑮᓇᐅᑦᔭᓵᖏᑦ ᓄᓇᓕᒻᒧᑦ ᐊᑭᓕᕐᑐᑕᐅᒋᐊᖃᕐᓯᒪᔪᑦ ᐊᒻᒪᓗ ᑐᑦᓯᕋᐅᑎᓄᑦ 

ᐊᑭᓕᕆᐊᓖᑦ ᐊᑭᓕᖃᑦᑕᒋᐊᖃᕐᓱᒋᑦ. ᐊᕐᕌᒍᓐᓂ ᖃᒻᒥᐅᓂᕐᓴᑯᑦ, ᓯᓚᐅᑉ ᐊᓯᑦᔨᕙᓪᓕᐊᓂᖓᓄᑦ ᐊᑐᐃᓐᓇᐅᒪᒐᓱᐊᕐᓂᒧᑦ 

ᐅᑭᐅᕐᑕᑐᒥ ᐱᓇᓱᐊᕈᑎᖃᓕᕐᒪᑦ ᓄᓇᓖᑦ ᑮᓇᐅᔭᓄᑦ ᐊᑐᐃᓐᓇᐅᕕᐅᓂᕐᓴᐅᓲᒍᓕᕐᑐᑦ, ᑮᓇᐅᔭᕐᑐᕈᑎᐅᒋᐊᓪᓚᕋᔭᕐᑐᐃᑦ 

ᑮᓇᐅᔭᕐᑐᕈᑎᐅᖕᖏᓂᕐᓴᐅᓚᕿᓲᒍᓕᕐᑐᑦ ᑐᑦᓯᕋᐅᑎᓕᐅᕈᑎᓄᑦ ᐃᓕᖓᔪᐃᑦ ᐊᒻᒪᓗ ᐊᓪᓚᓂᕐᒧᑦ ᓇᐅᑦᓯᑐᕈᑎᓂᒃ 
ᑮᓇᐅᔭᕐᑖᕋᓱᐊᕈᑎᓂᒃ. ᑮᓇᐅᔦᑦ ᐊᑐᕐᑕᐅᓂᕐᓴᐅᒐᔭᕐᑎᓗᒋᑦ ᐱᓇᓱᐊᕐᓂᒧᑦ ᐊᑭᓕᕋᑦᓴᓄᑦ. 

“ᐱᒐᓱᐊᕈᑏᑦ ᐋᕐᕿᓱᕐᓯᒪᓂᖏᑦ [ᓯᓚᐅᑉ ᐊᓯᑦᔨᕙᓪᓕᐊᓂᖓᓄᑦ ᐊᑐᐃᓐᓇᐅᒪᒐᓱᐊᕐᓂᒧᑦ ᐅᑭᐅᕐᑕᑐᒥ 
ᐱᓇᓱᐊᕐᑎᓯᒍᑏᑦ] ᐱᔭᕆᐊᑭᓐᓂᓴᐅᓲᖑᓕᕐᒪᑕ ᓯᑯᑦᓴᔭᓂᒃ ᐊᓪᓚᕕᑦᓵᓗᓐᓂᒃ ᐊᒥᓱᐊᓗᓐᓂᒃ ᐱᑕᖃᖕᖏᓂᕐᓴᐅᒐᒥᒃ 
ᐱᔭᕆᐊᑭᓐᓂᓴᒻᒪᕆᐊᓘᓲᒍᓕᕐᑐᑦ.” (ᑭᓇᐅᒻᒪᖔᑦ ᓇᓗᓀᕐᑕᐅᓯᒪᖕᖏᑐᖅ) ᑌᒣᓕᑦᓱᓂ ᐅᖃᓚᐅᔪᖅ 

ᑐᑭᓯᒪᖃᑎᒋᑦᓯᐊᓂᒃᑯᑦ ᑐᓴᐅᒪᖃᑦᑕᐅᑎᓃᑦ 

“ᑎᒥᐅᔪᐃᑦ ᐊᒥᓱᑲᓪᓛᓗᐃᑦ, ᑲᕙᒪᒃᑯᑦ ᐱᓇᓱᕝᕕᖏᑦ ᐃᓚᒋᔭᐅᕐᖂᒥᔪᐊᓪᓛᑦ, ᐆᒪᔪᓕᕆᓂᕐᒨᓕᖓᔪᓂᒃ 
ᐱᓂᐊᕐᓂᓕᕆᔩᑦ. [...] ᑭᓯᐊᓂ, ᑕᑯᓐᓈᖃᑦᑕᐅᑎᑦᔭᒐᑎᒃ ᐱᓇᓱᐊᖃᑎᒌᓲᒍᒐᒥᒃ ᑲᒪᒋᔭᖃᑦᓯᐊᕈᓐᓇᓂᕐᓴᐅᓲᑎᒃ 
ᓲᒍᑦᔭᖏᑦᑐᑦ. ᑐᓴᐅᒪᖃᑦᑕᐅᑎᑦᓯᐊᖏᓐᓂᑯᒥᓄᑦ ᓱᓇᓱᐊᕐᑎᓚᕆᐅᒻᒪᖔᕐᒥᒃ. [...] ᖃᐅᔨᒪᕐᖃᔭᓲᒍᖕᖏᑐᒍᑦ 

ᑭᓇᒃᑯᓄᑦ ᐅᖄᓚᕕᐅᖑᓐᓇᒪᖔᑦᑕ ᐊᓪᓚᕕᐅᒍᓐᓇᒪᖔᑦᑕᓗ.” ᑌᒣᓕᑦᓱᓂ (ᔮᓂ ᐊᒃᐹᖃᑦᑕᖅ ᐅᖃᓚᐅᔪᖅ, 
ᑎᓵᔨᖃᕐᓱᓂ) 

ᑲᒪᔨᐅᓚᖓᔪᐃᑦ ᑎᒥᐅᔪᐃᑦ ᑭᖕᖒᒪᓇᕐᑐᑐᑦᔭᖏᑦᑐᑦ ᑐᑭᓯᒪᖃᑎᓯᒐᓱᐊᕐᓃᑦ ᑭ`ᖒᒪᓇᕐᒥᒪᑕ, ᖃᐅᔨᓴᕐᓂᖃᒋᐊᖃᕐᒥᔪᖅ 

ᑕᒪᑐᒪᐅᑉ ᒥᑦᓵᓂ: 

“ᐊᐅᐸᓗᒻᒥᐅᑦ ᖃᐅᔨᓂᐊᕐᕕᐅᒋᐊᓪᓚᒋᐊᓖᑦ ᓇᓪᓕᖏᑦ ᐱᒻᒪᕆᐅᓂᕐᐸᐅᒪᖔᑕ ᐊᐅᐸᓗᒻᒥᐅᓄᑦ, ᐅᔭᕋᕐᓂᐊᓂᕐᓄᑦ 
ᓱᕐᕋᑕᐅᓂᖃᓛᕐᑐᐃᑦ (ᐅᔭᕋᕐᓂᐊᓂᓐᓂᒃ ᐅᖃᐅᓯᖃᑐᐊᕈᑦᑕ). [...] [ᖃᐅᔨᓴᕐᑏᑦ] ᑎᒻᒥᐊᓂᒃ 
ᖃᐅᔨᓴᕆᐊᕐᑐᓯᒪᑦᓱᑎᒃ ᓈᒻᒪᓈᕐᓂᓗᑦᓯᒪᓚᐅᔪᑦ, ᑐᑦᑐᐃᑦ ᐊᐅᓚᕕᒋᓲᖏᓐᓂᒃ ᖃᐅᔨᓴᕆᐊᕐᑐᓱᑎᒃ 
ᓈᒻᒪᓈᕐᓂᓗᑦᓯᒪᓚᐅᔪᑦ, ᖃᐅᔨᓴᕐᑕᐅᕕᓂᖏᑦ ᑐᑭᖃᓚᐅᔪᖕᖏᑐᑦ. ᐱᓇᓱᐊᕐᓂᒥᒍᑦ ᓈᒻᒪᓈᓯᒪᓚᐅᔪᖕᖏᒪᑕ.” 
(ᑭᓇᐅᒻᒪᖔᑦ ᓇᓗᓀᕐᑕᐅᓯᒪᖕᖏᑐᖅ) ᑌᒣᓕᑦᓱᓂ ᐅᖃᓚᐅᔪᖅ 

ᐃᓱᓕᒋᐊᕈᑏᑦ 

“ᑌᒫᑦᓭᓇᖅ ᐊᐱᕐᓲᑎᒋᔭᕐᓃᕕᑦ ᐊᐱᕐᓲᑎᖃᑐᐃᓐᓇᕆᕗᒍᑦ, ᑕᒪᓐᓇ ᓄᑖᒍᒻᒪᑦ. ᑖᒃᑯᐊ ᐊᐱᕐᓲᑏᑦ ᓄᑖᒍᒻᒪᑕ.” 
(ᐊᖑᕕᒑᐱᒃᑯᓄᑦ ᐃᓚᐅᔪᖅ) ᑌᒣᓕᑦᓱᓂ ᐅᖃᓚᐅᔪᖅ 

ᓯᓚᐅᑉ ᐊᓯᑦᔨᕙᓪᓕᐊᓂᖓ ᐊᑑᑎᓚᐅᕐᓯᒪᑦᔭᖏᑦᑕᑎᓐᓂᒃ ᖃᐅᔨᕙᓪᓕᐊᒍᑎᒋᑐᐃᓐᓇᑕᕗᑦ ᐊᐅᐸᓗᒻᒥᐅᓄᑦ 

ᑲᒪᒋᔭᐅᒋᐊᑐᖃᑦᑕᓯᒪᖕᖏᒪᑕ. ᑐᑭᒧᐊᒍᑎᑦᓴᓂᒃ ᐊᐅᓚᑦᓯᒐᓱᐊᕈᑎᒋᒋᐊᒥᒃ ᐊᒻᒪᓗ ᐱᓇᓱᐊᖃᑎᒌᒍᑎᒋᒐᓱᐊᒋᐊᒥᒃ, 

ᑐᓴᐅᒪᖃᑎᒌᑦᓯᐊᖃᑎᒌᒐᓱᒋᐊᒥᓪᓗ ᐊᒻᒪᓗ ᐃᑲᔪᕐᑎᒌᒍᑎᒋᒐᓱᒋᐊᒥᒃ ᓇᓗᓇᕐᑐᕋᑕᖅ. ᑕᒪᓐᓇ ᐱᑦᔪᑎᒋᑦᓱᒍ, ᐊᖑᕕᒑᐱᒃᑯᑦ 

ᑐᓴᐅᒪᑎᒐᓱᐊᑦᓯᐊᐸᑦ ᐃᓱᒫᓗᑎᒋᔭᒥᓂᒃ ᐊᒻᒪᓗ ᓴᐳᒻᒥᖃᑕᐅᒍᒪᑦᓱᑎᒃ ᐊᔪᐃᓐᓇᕈᑎᐅᑦᓱᑎᒃ ᐃᑯᓪᓚᐅᒥᑎᑦᓯᒐᓱᐊᕈᑎᐅᔪᓂᒃ ᐊᒻᒪᓗ 
ᓱᖏᐅᓯᓭᒐᓱᐊᕈᑎᐅᓚᖓᔪᓂᒃ ᓯᓚᐅᑉ ᐊᑦᔨᕙᓪᓕᐊᓂᖓᓄᑦ ᓱᕐᕋᑕᐅᒍᑎᐅᔪᓂᒃ. ᐃᑲᔪᕐᓯᒪᔭᐅᓪᓗᑐᕋᔭᕐᑐᐃᑦ ᐃᓄᐃᑦ ᖃᐅᔨᓴᕐᑎᓄᑦ 

ᖃᐅᔨᓴᐅᑎᕕᓂᕐᓂᒃ ᐱᑎᑕᐅᒍᓐᓇᐸᑕ ᐊᒻᒪᓗ ᐃᓄᓐᓄᑦ ᓯᕗᓕᕐᑕᐅᒐᓗᐊᕈᑎᒃ ᖃᓄᐃᑦᓴᖏᑦᑐᐃᑦ ᐱᓇᓱᖃᑎᒋᔭᐅᑦᓯᐊᓗᑎᒃ ᐊᒻᒪᓗ 

ᑮᓇᐅᔭᖃᕐᑎᑕᐅᑦᓯᐊᖃᑦᑕᓗᑎᒃ ᐊᖏᔪᕐᓚᐅᓂᕐᓴᓄᑦ ᑎᒥᐅᔪᓄᑦ. ᑭᓯᐊᓂ ᑌᒃᑯᐊ ᖃᐅᔨᓴᕐᑏᑦ ᖃᐅᔨᔭᕕᓂᖏᑦ ᐊᓯᖏᓐᓄᑦ 

ᑲᒪᒍᑎᐅᓚᖓᓗᑎᒃ ᐋᕐᕿᓱᕐᓯᒪᐅᑎᓕᐊᒍᓯᒪᑦᔭᖏᑦᑐᑦ ᓄᓇᓕᒻᒧᑦ. ᒪᕐᕈᓗᐊᖕᖑᐊᓂᒃ ᑐᓴᕐᑎᓯᒍᑎᖃᕐᓯᒪᔪᑦ ᐅᑯᓃᖓ: 

1) ᒪᙯᑦᑏᑦ ᐃᖃᓗᓐᓂᐊᑎᓪᓗ ᓂᕈᐊᕐᑕᐅᓯᒪᔫᒐᓗᐊᑦ ᑭᒡᒐᑐᕐᑎᐅᓚᖓᑦᓱᑎᒃ ᐊᐅᐸᓗᒻᒥᐅᓂᒃ, ᑖᒃᑯᓂᖓ 
ᑲᒪᖃᑕᐅᖃᑦᑕᕈᒫᕐᓂᐊᓱᑎᒃ ᐋᕐᕿᓱᕐᑕᐅᓯᒪᔪᐃᑦ ᐊᒻᒪᓗ ᐃᒣᖁᔨᒍᑎᐅᑦᓱᑎᒃ ᐅᓐᓂᑑᓕᐊᒍᓯᒪᔪᐃᑦ 
ᓄᓇᓕᒻᒥᐅᓄᑦ ᖃᐅᔨᓴᕐᑕᐅᖃᑦᑕᕆᐊᖃᕐᓱᑎᒃ ᓈᒻᒪᓈᕐᓯᒪᒐᓗᐊᕐᒪᖔᑕ. 

“ᐅᖃᓲᒍᒐᑦᑕ, ᐱᓇᓱᐊᖃᑎᖃᒋᐊᖃᕐᓂᕋᕐᓱᑕ ᓄᓇᓕᒻᒥ ᒪᙯᑦᑎᓂᒃ, ᑐᑭᑖᕐᑕᐅᓚᕆᑦᑐᖃᓚᐅᖕᖏᓂᖓᓂ 
ᖃᓄᐃᓘᓚᖓᓕᕐᓂᑎᓐᓂᒃ.” (ᑭᓇᐅᒻᒪᖔᑦ ᓇᓗᓀᕐᑕᐅᓯᒪᖕᖏᑐᖅ) ᑌᒣᓕᑦᓱᓂ ᐅᖃᓚᐅᔪᖅ 

2) ᐊᐅᐸᓗᒃ ᓄᓇᓕᑭᑦᑐᐊᐱᐅᒻᒪᑦ, ᑌᑦᓱᒪᓂᒋᐊᖅ, ᐃᒣᓪᓗᐊᑐᕌᒋᐊᖃᓕᕐᖁᓯ ᓚᔭᐅᓯᒪᒍᑎᓄᑦ 
ᐱᕙᓪᓕᖁᑎᖃᕐᓯᒪᑦᔭᖏᑦᑐᑦ, ᑌᒣᑦᓭᓇᕐᕕᐅᒍᒪᑦᔭᖏᑦᑐᑦ ᐃᖃᓗᑉᐲᑦ ᐱᑦᔪᑎᒋᓗᒋᑦ. 

 “ᕿᓚᓗᒉᓪᓕ ᐱᓪᓗᒋᑦ, ᖃᑦᓯᓂᒃ ᐱᒍᓐᓇᒪᖔᑕ ᐋᕐᕿᑕᐅᓯᒪᓲᑦ ᓄᓇᓕᐅᑉ ᐊᖏᓂᖓ ᑐᖕᖓᕕᒋᑦᓱᒍ. ᓄᓇᓕᒃ 
ᐊᖏᓂᕐᓴᐅᓴᕐᒪᑦ ᑮᑕ, ᕿᓚᓗᒐᖃᖕᖏᓂᕐᓴᐅᓲᒍᒐᓗᐊᕐᒪᑦ ᓄᓇᓯᒪᕕᒋᔭᖓ, ᐊᒥᓲᓂᕐᓴᓂᒃ ᕿᓚᓗᒐᕈᓐᓇᑎᑕᐅᓲᑦ. 
ᑌᒪᖕᖓᑦ ᒥᑭᓂᕐᐸᐅᑎᑕᐅᖑᓐᓇᓲᖑᔪᒍᑦ, ᑌᒫᑦᓭᓇᖅ ᐃᖃᓗᑉᐱᓂᒃ ᐃᑭᓐᓂᐹᓂᒃ ᐱᒍᓐᓇᑎᑕᐅᓯᑐᐊᕐᒥᒍᑦᑕ, 
ᒥᑭᓂᕐᐹᓂ ᐃᖃᓗᒍᓐᓇᑎᑕᐅᓯᒐᔭᕐᒥᔪᒍᑦ.” (ᑭᓇᐅᒻᒪᖔᑦ ᓇᓗᓀᕐᑕᐅᓯᒪᖕᖏᑐᖅ) ᑌᒣᓕᑦᓱᓂ ᐅᖃᓚᐅᔪᖅ 

5.  
ᖁᐊᕐᑕᖅ 
ᐃᓗᐃᑦᑑᑎᓪᓗᒋᑦ ᑐᓴᕐᑎᓯᒍᑏᑦ 
ᐃᓚᒋᔭᐅᓚᐅᔪᖅ: ᔮᓂ ᐅᕝᕙᐅᑦ 

ᑲᑎᒪᓂᖅ ᐊᑑᑎᓚᐅᔪᖅ ᐊᖑᕕᒐᒃᑯᑦ ᐊᕐᕌᒍᑕᒫᑦ ᑲᑎᒪᓂᒻᒪᕆᖓ ᐱᔭᕆᕐᓯᒪᓕᕐᑎᓗᒍ, ᑲᑎᒪᖃᑕᐅᓚᐅᔪᖅ ᖁᐃᑦᓴ 
ᑕᕐᕆᐊᓱᒃ (ᐃᕗᔨᕕᒻᒥᐅᖅ), ᐊᒻᒪᓗ ᐁᓐᓇᓕᒃ ᐊᓓᑯ (ᐊᑯᓕᕕᒻᒥᐅᖅ) 
 

ᐃᖃᓗᑉᐲᑦ ᐅᓄᕐᓂᖏᑦᑕ ᖃᓄᐃᓪᓗᐊᓕᕐᒪᖔᑕ ᐱᓇᓱᐊᕈᑕᐅᕙᓪᓕᐊᓂᖏᑦ 

ᖁᐊᕐᑕᒥ ᐃᖃᓗᑉᐲᑦ ᓂᕿᑦᓴᑖᕐᕕᐅᓂᕐᐸᐅᓲᖑᕗᑦ, ᑭᓯᐊᓂ ᐃᑭᓪᓕᕙᓪᓕᐊᓕᕐᑐᑦ. 

“ᐃᖃᓗᑉᐱᓕᒻᒥᒃ ᑕᓯᖃᕐᖁᒍᑦ. ᒪᕐᕈᓂᒃ ᑕᓯᓐᓂᒃ, ᑭᓯᐊᓂ ᑖᒃᑯᓂᖓᑦᓭᓇᖅ ᐃᖃᓗᑉᐱᓄᑦ ᒪᔪᕐᕕᐅᓲᖅ ᓯᕗᓪᓕᖅ ᑕᓯᖅ, 
ᒪᔪᕆᐊᓪᓚᓲᑦ ᐃᓚᖏᑦ ᑕᓯᐅᑉ ᐁᑉᐸᖓᓄᑦ. ᑖᓐᓇ ᑕᓯᖅ 30-ᒥᑦ 50-ᒧᑦ ᑭᓛᒥᑕᓂᒃ ᓄᓇᓕᒻᒧᑦ ᐅᖓᓯᓐᓂᓕᒃ. 
ᐊᕐᖁᑎᓕᐅᕐᓯᒪᔪᒍᑦ ᑖᕗᖓ, ᐅᖓᕙᒥᑦᑐᑦ, ᐃᖃᓗᑉᐱᓕᐅᓂᕋᕐᑕᐅᔪᖅ [ᓄᓇᖕᖑᐊᖅ 5.1] ᖃᐅᔨᒪᓕᕐᑐᒍᑦ 
ᐃᖃᓗᑉᐱᖃᑦᓯᐊᖏᓐᓂᓴᐅᓕᕆᐊᖓ ᑌᑲᓂ ᑰᒻᒥ ᑕᕐᓯᕐᒥᓗ.” ᑌᒣᓕᑦᓱᓂ (ᔮᓂ ᐅᕝᕙᐅᑦ) ᐅᖃᓚᐅᔪᖅ. 

ᐃᖃᓗᑉᐱᓄᑦ ᐊᕐᖁᑎᐅᓲᑦ ᐊᕝᕕᐊᑕᐅᕙᓕᕐᓂᖏᑦ 

ᐃᒣᑦ ᐃᒃᑲᓯᕙᓪᓕᐊᓂᖏᑦ 

ᐃᒣᑦ ᐃᒃᑲᓯᕙᓪᓕᐊᓂᖏᑦ ᐃᓱᒫᓗᑎᒋᔭᐅᓪᓚᕆᑦᑐᖅ ᐃᖃᓗᑉᐱᓕᒻᒥ, ᐊᒻᒪᓗ ᓱᕈᔪᓪᓗᐊᖃᔦᕐᓯᒪᓂᖓᓄᑦ 

ᐊᐳᓯᓪᓗᐊᓲᖑᒍᓐᓀᓂᖓᓄᓪᓗ ᐃᒣᕈᑉᐸᓕᐊᒻᒪᑦ. 

“ᓱᕈᔪᓪᓗᐊᓲᖑᒍᓐᓀᑐᖅ ᐊᕐᕌᒍᓂ ᐊᒥᓱᖕᖏᑐᐃᑦ ᐊᓂᒍᓕᕐᑎᓗᒋᑦ, ᐅᐱᕐᖔᒥ ᐊᐅᒍᔅᑎᒥᒃ ᑮᑖᐱᒃ 
ᓱᕈᔪᖃᑦᑕᐸᓕᕐᒪᑦ, ᐃᓱᒣᓐᓇᖅ ᓱᕈᔪᑦᑐᒪᕆᐊᓘᖃᑦᑕᓯᒪᔪᖅ ᐃᖃᓗᐃᑦ ᒪᔪᓕᕐᑎᓗᒋᑦ. ᑌᒣᓲᖑᒍᓐᓀᑐᖅ, 
ᓱᕈᔪᓪᓗᐊᓲᖑᒍᓐᓀᒪᑦ ᑰᑦ ᐸᓂᕐᐸᓕᐊᑐᐃᓐᓇᓕᕐᑐᑦ. ᖃᐅᔨᒪᓇᓲᖅ ᐃᖃᓗᑉᐲᑦ ᑰᓐᓄᑦ ᒪᔪᕐᐸᓕᐊᓯᓲᖑᒻᒪᑕ 
ᑖᕐᓯᕙᓪᓕᐊᖃᑦᑕᓯᑐᐊᕐᒪᑦ, ᖃᐅᔨᒪᓲᑦ ᐃᖃᓗᑉᐲᑦ ᒪᔪᕆᐊᖃᓕᑐᐊᕋᒥᒃ, ᑭᓯᐊᓂ ᑕᒐᑕᒐ ᑖᕐᓯᕙᓪᓕᐊᖃᑦᑕᓕᕐᒪᑦ 
ᒪᔪᕋᓱᐊᕋᓗᐊᕐᓱᑎᒃ ᒪᔪᕐᖃᔦᒪᓲᖑᓕᕐᑐᑦ. ᑕᑯᓪᓚᕆᑦᓯᒪᔪᖓ ᓇᒻᒥᓂᖅ ᐃᖃᓗᓐᓂᒃ ᑕᓯᕐᒥ ᓯᑐᕐᖃᔦᕐᓯᒪᔪᓂᒃ, 
ᐃᒪᖃᑦᔭᒍᓐᓀᒪᑦ. ᑌᒣᒻᒪᑦ, ᐳᐊᕐᕆᔭᒋᐊᖃᓕᕐᑐᒍᑦ ᐊᕐᖁᓯᐅᕐᓗᒋᑦ, ᐃᑎᔪᖕᖑᓕᐊᒥᑎᒐᓱᐊᕐᓗᒋᑦ; ᑰᒃ 
ᐱᐅᓯᐅᒥᒋᐊᕐᓗᒍ ᑰᒍᓐᓇᓯᐅᒥᔭᐅᒋᐊᖃᓕᕐᑐᖅ.” ᑌᒣᓕᑦᓱᓂ (ᔮᓂ ᐅᕝᕙᐅᑦ) ᐅᖃᓚᐅᔪᖅ. 

ᓄᓇᐅᑉ ᐊᑖ ᐊᐅᑉᐸᓕᐊᓂᖓ 

ᓄᓇᐅᑉ ᐊᑖ ᐊᐅᑉᐸᓕᐊᓂᖓ ᐃᓱᒫᓗᓐᓇᑑᒻᒥᔪᖅ, ᖁᐊᕐᑕᒥ ᓄᓇᐅᑉ ᐊᑖ ᖁᐊᒍᓪᓗᐊᔭᖏᑦᑐᖅ (ᐅᔭᕋᐅᒻᒪᑦ ᓄᓇᐅᑉ 

ᐊᑖ). 

“ᓄᓇ ᖃᑦᓯᑐᑲᓪᓛᖃᕐᓂᓴᐅᓕᕐᑐᑦ [ᖃᑦᓯᑐᓂᒃ] ᓂᓪᓕᓇᕐᓂᒨᔪᑦᓴᐅᔪᖅ, ᑭᓯᐊᓂ ᓂᓪᓕᓇᖕᖏᓗᐊᕐᒪᑦ ᐃᒣᑦ 
ᖁᐊᓪᓚᕆᓚᐅᕐᓯᒪᑦᔭᒍᓐᓀᒪᑕ, ᑌᒣᓐᓂᑯᖓᓄᑦ ᑲᑕᓐᓃᑦ ᓇᓂᑐᐃᓐᓈᓕᕐᑐᑦ. ᑕᑯᓯᒪᓕᕐᑐᒍᐊᓪᓛᑦ ᖃᑦᓯᑐᐃᑦ ᓄᓇᒥ 
ᐊᒥᓱᖕᖑᑐᒻᒪᕆᐅᓯᒪᓕᕐᓂᖏᓐᓂᒃ. ᐊᒻᒪᓗ ᑌᒣᓕᕙᓪᓕᐊᑐᐃᓐᓇᓱᑎᒃ.” ᑌᒣᓕᑦᓱᓂ (ᔮᓂ ᐅᕝᕙᐅᑦ) ᐅᖃᓚᐅᔪᖅ. 

ᐊᓯᖏᑦ ᐱᓀᓗᑕᐅᒻᒥᔪᑦ ᐃᖃᓗᑉᐱᓂᒃ ᐃᖃᓗᓐᓂᐊᓂᕐᓄᑦ 

ᐃᖃᓗᑉᐱᓂᒃ ᐱᓗᐊᖃᑦᑕᓃᑦ 

ᐃᖃᓗᒐᓱᐊᕈᓰᑦ ᐊᓯᑦᔨᓯᒪᓕᕐᓱᑎᓪᓘᒪᑕ ᓱᕐᕋᐃᓯᒪᒻᒥᔪᑦ ᐃᖃᓗᑉᐱᓂᒃ. ᐊᖑᕕᒑᐱᒃᑯᑦ ᐃᖃᓗᓪᓗᑌᓕᖃᑦᑕᖁᔨᑦᓱᑎᒃ 

ᐅᖃᐅᑎᒐᓱᐊᕐᐸᑑᒐᓗᐊᑦ ᐃᓄᓐᓂᒃ ᓄᓇᓕᒻᒥᐅᓂᒃ ᐃᖃᓗᑉᐱᓂᒃ ᒥᑭᔪᕐᓚᐅᓄᐊᕐᑐᓂᒃ, ᑭᓯᐊᓂ ᐃᓄᐃᑦ ᐃᓚᖏᑦ 

ᓈᓚᓲᒍᑦᔭᖏᑦᑐᑦ. 

“ᐊᓯᐊᓂᒃ ᐱᓀᓗᑕᕐᒥᔪᖅ, ᐊᓯᕈᐃᑦᑌᓕᓂᕐᒧᑦ ᐱᓇᓱᑦᑎᓂᒃ ᓴᐳᒻᒥᒋᐊᖃᓕᕐᑐᒍᑦ ᓄᓇᓕᒻᒥ ᐱᖁᔮᐱᓐᓂᒃ 
ᐊᑐᕐᑕᐅᑎᑦᓯᒐᓱᐊᕐᑎᓗᒋᑦ. ᐊᕐᕌᒍᓂ ᐊᕙᑎᒐᓚᐅᕐᖂᑐᓂ, ᐃᖃᓗᓐᓂᒃ ᓄᖑᑦᓯᑲᓵᑦᓯᒪᓕᕋᑦᑕ. ᐃᖃᓗᓐᓂᐊᕈᓯᕗᑦ 
ᐊᓯᑦᔨᓯᒪᓕᕐᓂᖓᓄᑦ; ᐃᖃᓗᑉᐱᓂᒃ ᐱᓗᐊᖃᑦᑕᓱᑕ.” ᑌᒣᓕᑦᓱᓂ (ᔮᓂ ᐅᕝᕙᐅᑦ) ᐅᖃᓚᐅᔪᖅ. 

ᖃᐅᔨᓴᕐᑕᐅᖃᒻᒦᑦ ᐊᒻᒪᓗ ᑲᒪᒍᑎᑦᓴᓂᒃ ᐱᓇᓱᐊᕐᓃᑦ 

ᐃᑳᕈᑎᒃ 

ᑰᓐᓂ ᐃᑳᕈᑎᖃᕐᓃᑦ ᓄᓇᒃᑰᔫᓄᑦ ᓱᕐᕋᐃᓯᒪᒻᒥᔪᑦ ᐃᖃᓗᑉᐱᓄᑦ ᒪᔪᕐᕕᐅᒍᓐᓇᑎᑦᓯᓯᒪᒻᒥᒪᑕ, ᑌᒣᓐᓂᑯᖏᓐᓄᑦ ᖁᐊᕐᑕᒥᐅᑦ 

ᐊᓯᐊᒍᑦ ᖃᓄᕐᑐᕈᑎᑦᓴᓕᐅᕐᓯᒪᓕᕐᑐᑦ: 

“ᐱᓇᓱᐊᕐᓯᒪᓕᕐᑐᒍᑦ ᐃᑳᕈᑎᓕᐅᕐᓯᒪᑦᓱᑕ ᑰᑎᒎᖕᖏᑐᓂᒃ, ᑰᑎᒍᑦ ᐃᑳᖃᑦᑕᓂᐊᖕᖏᓇᑦᑕ ᓯᑕᒪᓂᒃ ᐊᓱᐊᓗᓕᒃᑯᑦ 
ᓄᓇᒃᑯᔫᒃᑯᓘᓐᓃᑦ, ᓴᐳᒻᒥᒐᓱᐊᕐᓱᑕ ᐃᖃᓗᑉᐱᓂᒃ. ᐃᑳᕈᑎᓕᐅᕐᓯᒪᔪᒍᐊᓪᓛᑦ ᑌᑲᓂ ᑰᒻᒥ.” ᑌᒥᓕᑦᓱᓂ (ᔮᓂ 
ᐅᕝᕙᐅᑦ) ᐅᖃᓚᐅᔪᖅ. 

ᐃᒣᖁᔨᒍᑎᐅᑦᓱᑎᒃ ᐅᓐᓂᑑᑎᐅᖃᑦᑕᓚᐅᔪᑦ ᖃᐅᔨᓴᕐᓂᓄᑦ ᑲᒪᒋᔭᖃᕈᑎᑦᓴᓄᓪᓗ 
ᐃᓕᖓᔪᐃᑦ 

ᑯᒐᔮᑦ ᑰᒍᓐᓇᓯᐅᒥᑎᑕᐅᒐᓱᐊᕐᓂᖏᑦ 

ᔮᓂ ᐅᕝᕙᐅᑦ ᑯᒐᔮᓂᒃ ᑰᒍᓐᓇᓯᐅᒥᔭᐅᑎᑦᓯᒍᒪᓂᖃᓪᓚᕆᑦᑐᖅ ᐃᖃᓗᑉᐱᓄᑦ ᒥᑭᔪᕐᓚᓄᑦ ᐊᕐᖁᑎᐅᓲᓂᒃ ᖁᐊᕐᑕᒥᐅᓄᑦ 

ᐆᒪᒐᓱᐊᕈᑎᓪᓚᕆᐅᒻᒪᑕ, ᐊᒻᒪᓗ ᑲᒪᒋᔭᐅᒋᐊᑦᓴᐅᑎᒋᖁᓕᕐᓱᒍ ᑕᒐᑕᒐᑦᓴᐅᑎᒃ ᑐᑭᓯᔭᐅᖁᔨᓪᓚᕆᓚᐅᔪᖅ: 

“ᓄᓇᒃᑰᔪᓂᒃ ᐳᐊᕐᕆᔭᐅᑎᓂᒃ ᐊᑐᕐᑕᐅᖁᔨᒐᔭᕐᑐᖓ... ᐊᖏᔪᕐᓚᓂᒃ ᐱᔦᒍᑎᓂᒃ ᖄᕐᑎᕆᖕᖏᖔᕐᓗᑎᒃ. ᑰᒃ 
ᓴᓇᒻᒪᓕᐅᕆᐊᑦᓯᐊᒐᓚᓪᓗᒍ ᐃᖃᓗᐃᑦ ᒪᔪᕈᓐᓇᓂᕐᓴᐅᖁᓪᓗᒋᑦ. [...] ᐊᖏᔪᕐᓚᐅᓂᕐᓴᓂᒃ 
ᐃᖃᓗᑉᐱᕈᓐᓇᕕᒋᔭᑐᐊᕆᒐᑦᑎᒍ ᑖᕙᓐᓇ, ᖁᐊᕐᑕᖅ ᐃᖃᓗᑉᐱᓂᐊᕐᕕᓴᓂᒃ ᖃᓂᑦᑕᖃᑦᔭᖏᒻᒪᑦ. ᑕᒪᓐᓇ 
ᐱᓇᓱᐊᕐᑕᐅᖁᔭᕋ ᐊᕐᕌᓂᐅᓛᕐᑐᖅ [2019-ᒥ]. ᑕᒐᑕᒐᑦᓴᐅᑎᒋᒃ... ᐱᒋᐊᑦᓴᐅᑎᒋᒐᓱᐊᑦᓴᓚᐅᕈᑦᑕ 
ᐊᕐᕌᒍᓛᕐᑐᒥ ᐃᖃᓗᑉᐱᓂᒃ ᐊᓐᓇᑐᐃᒍᒪᑐᐊᕈᑦᑕ ᑖᕙᓂ. ᐊᓯᐅᓪᓚᕆᑐᐃᓐᓇᓗᑎᓘᓐᓃᑦ ᐅᕝᕙᓘᓐᓃᑦ ᐊᓯᐊᓄᑦ 
ᓅᓗᑎᒃ ᑌᒣᑐᐃᓐᓇᕆᐊᖃᕐᒪᑕ.” ᑌᒣᓕᑦᓱᓂ (ᔮᓂ ᐅᕝᕙᐅᑦ) ᐅᖃᓚᐅᔪᖅ. 

ᐱᔭᕆᐊᑐᓂᕐᐸᐅᓚᖓᔪᑦ ᑖᒃᑯᓂᖓ ᐱᓇᓱᐊᓕᕈᑦᑕ, ᑰᒃ ᓴᓇᒻᒪᓕᐅᕆᐊᑦᓯᐊᒐᓱᐊᕐᓗᒍ ᐊᒻᒪᓗ ᑮᓇᐅᔭᕐᑖᕕᑦᓴᓂᒃ 

ᓇᓂᓯᒐᓱᐊᕆᐊᒥᒃ: 

“ᑰᒃᒥ ᐋᕐᕿᑐᐃᒋᐊᑦᓯᐊᕋᓱᐊᕐᓂᖅ ᑯᒍᓐᓇᓯᐅᒥᑎᒐᓱᐊᕐᓗᒍ. ᑌᒣᓗᕆᐊᖃᓕᕋᑦᑕ. ᑮᓇᐅᔦᓪᓗᒪᑯᐊ, ᑭᖕᖒᒪᓇᕐᒥᔪᑦ 
ᐱᓇᓱᑦᑐᓂᒃ ᐊᑭᓖᕈᑎᑦᓴᓂᒃ ᐅᕐᓱᐊᓗᑦᓵᕈᑎᑦᓴᓂᓪᓗ ᐊᒻᒪᓗ ᐊᓯᖏᓐᓂᒃ ᐊᑭᓕᕐᑐᕆᐊᓕᓐᓂᒃ. ᑖᒃᑯᐊᕙᓪᓗᐃᑕᒐ 
ᑭᖕᖒᒪᒋᒐᔭᕐᑕᕗᑦ.” ᑌᒣᓕᑦᓱᓂ (ᔮᓂ ᐅᕝᕙᐅᑦ) ᐅᖃᓚᐅᔪᖅ. 

ᐃᖃᓗᓐᓂᒃ ᐱᓗᐊᖃᑦᑕᓃᑦ 

ᐃᖃᓗᓐᓂᒃ ᐱᓗᐊᖃᑦᑕᓂᕋᐃᓃᑦ ᐅᖄᔭᐅᓕᑐᐊᕐᒪᑕ ᐃᑉᐱᓂᐊᕈᑕᐅᒻᒪᕆᓲᑦ ᐃᖃᓗᑉᐲᓂᒃ 

ᐱᓗᐊᖃᑦᑕᖁᔨᒍᓐᓀᑐᖃᑐᐊᕐᒪᑦ. ᑲᒪᒋᔭᖃᑦᓯᐊᕈᓯᓂᒃ ᖃᓄᑐᐃᓐᓇᖅ ᐃᓱᒪᒋᔭᖃᓕᕈᑦᑕ, ᐅᓇ ᐱᒻᒪᕆᐅᓂᕐᐹᓄᑦ 

ᐃᓚᒋᔭᐅᔪᖅ ᐃᓱᒪᒋᔭᐅᒋᐊᓕᒃ, ᑕᒪᒃᑯᐊ ᒪᓕᒉᑦ ᓯᓚᑎᑦᑎᓂᒃ ᐱᓯᒪᔪᓄᑦ ᓄᐃᑕᐅᖃᑦᑕᕆᐊᖃᖕᖏᓂᖏᑦ. 

“ᐃᖃᓗᓐᓂᒃ ᐱᓗᐊᕐᑌᓕᒪᑎᑦᓯᒋᐊᕐᑐᕕᓂᐅᒍᑦᑕ ᐊᕐᕌᒍᐃᑦ ᑕᓪᓕᒣᑦ ᓈᓕᕐᑎᓗᒋᑦ... ᑕᒪᓐᓇ 
ᐱᔭᕆᐊᑐᔪᑲᓪᓚᐅᒐᔭᕐᑐᕕᓂᖅ. ᓄᓗᐊᕐᓂᐊᖃᑦᑕᖁᔨᒍᓐᓀᓗᑕ, ᐃᕿᐊᑦᑕᐅᑎᓄᑦ ᑭᓯᐊᓂ 
ᐃᖃᓪᓗᐊᖃᑦᑕᖁᔨᓗᑕ... ᑕᒪᓐᓇ ᐅᖃᖃᑎᒌᒍᑎᒋᒋᐊᖃᓪᓚᕆᑦᑕᕗᑦ. ᐃᕐᖑᑕᕗᑦ ᐃᖃᓗᖃᕈᑦᔭᐅᓛᕈᓐᓀᑐᑦ, 
ᐅᕙᖓ ᐃᓚᒋᔭᐅᑎᓪᓗᖔᓪᓛᑦ! ᐃᒻᒪᖄ ᖃᑦᓯᕋᖃᑦᑕᑐᑦᓴᐅᒪᖔᑕ ᓇᓗᓀᕐᓯᓯᒪᒍᑦᑕ? ᑕᒪᓐᓇ 
ᐱᔭᕐᓃᑐᓂᕐᐹᖑᒐᔭᕐᑐᖅ ᐊᑑᑎᔭᐅᑎᒐᓱᐊᕐᓗᒍ: ᐃᓄᓐᓂᒃ ᒪᓕᒐᖃᕐᓂᖓᓂᒃ ᐅᑉᐱᕈᓱᑦᑎᓯᒐᓱᒋᐊᒥᒃ. 
ᐃᓄᑐᐃᓐᓇᐅᖏᑦᑐᓂᒃ ᒪᓕᒐᓕᐅᓲᑑᔪᕆᑦᓯᒐᒥᒃ. ᑭᓯᐊᓂ ᓴᐳᒻᒥᒋᐊᖃᕐᑐᒍᑦ ᓂᕿᑦᓴᑖᕐᕕᒋᕙᑦᑕᑎᓐᓂᒃ. ᑕᒪᓐᓇᑕ 
ᐅᑉᐱᕆᓕᕐᑕᐅᑎᒐᓱᒋᐊᓕᕗᑦ ᐃᓄᓐᓄᑦ. ᐃᓄᐃᑦ ᐃᓚᖏᑦ ᓈᓚᖕᖏᓯᐊᑐᐃᓐᓇᓲᒍᒻᒪᑕ.” ᑌᒣᓕᑦᓱᓂ (ᔮᓂ 
ᐅᕝᕙᐅᑦ) ᐅᖃᓚᐅᔪᖅ. 

ᐃᖃᓗᓐᓂᒃ ᐱᕈᕐᓰᕕᖃᕐᓂᖅ 

ᔮᓂ ᐅᕝᕙᐅᑦ ᐃᓕᑕᕐᓯᒪᓂᕋᓚᐅᔪᖅ ᐃᖃᓗᓐᓂᒃ ᐱᕈᕐᓰᕕᖃᕐᓂᖅ ᐊᑐᕐᓂᖃᓪᓚᕆᖕᖏᒋᐊᖓᓂᒃ, ᓄᓇᓕᒃ ᐊᑕᐅᓯᖅ 

ᐃᖃᓗᑉᐱᓕᐅᕐᕕᑐᐊᖃᕐᒪᑦ, ᐃᓱᒫᓘᑎᖃᕐᓱᓂᓗ ᐃᖃᓗᑉᐱᑕᖃᓚᐅᕐᓯᒪᖕᖏᑐᓄᑦ ᐃᓕᔨᓲᒍᓂᖏᓐᓂᒃ. 

“ᑕᒪᓐᓇᑐᐊᑕᒐ ᐃᓱᒫᓗᒋᔭᑐᐊᕋ, ᓄᓇᒥ ᐆᒪᔪᓄᑦ ᐱᐅᓯᕐᓲᑎᐅᖕᖏᑐᓂᒃ ᐅᓚᐱᑦᓯᓃᑦ.  
ᐆᒪᔫᖃᑎᑦᓴᔭᕆᖕᖏᑕᖏᓐᓅᑕᐅᒍᑎᒃ, ᖃᓄᖅ ᐃᒻᒪᖄ ᓱᕐᕋᐃᓂᖃᕋᔭᕐᑐᑦ ᐆᒪᔫᖃᑎᑦᓴᔭᕆᖕᖏᑕᒥᓂᒃ? [...] 
ᐃᖃᓗᑉᐲᑦ ᖃᑕᖕᖑᑎᖏᓐᓄᑦ, ᐃᖃᓗᑉᐲᑦ ᐊᑦᔨᒋᔭᐅᖕᖏᓚᕆᒻᒪᑕ ᐊᓯᖏᓐᓄᑦ ᐃᖃᓗᓐᓄᑦ.” ᑌᒣᓕᑦᓱᓂ (ᔮᓂ 
ᐅᕝᕙᐅᑦ) ᐅᖃᓚᐅᔪᖅ. 

ᐃᓱᒪᒋᔭᖃᕐᓂᕋᓚᐅᔪᒻᒥᔪᖅ ᐊᓯᐊᒍᑦ ᐃᓗᐃᑦᑐᓕᖃᑦᓯᐊᑐᒥᒃ ᐃᖃᓗᓐᓂᒃ ᐱᕈᕐᓯᕕᖃᕈᓐᓇᒪᖔᑦ. 

“ᐊᓯᐊᒍᓪᓕ ᐱᕈᕐᓯᕕᖃᕐᒪᖔᑦ ᖃᐅᔨᒍᒪᒐᔭᕐᓱᖓ ᐃᓱᒪᒋᔭᖃᕐᐳᖓ, ᐊᖏᔪᐊᓘᓗᓂ ᐊᑕᐅᓯᐅᓕᖓᔪᐊᓘᖕᖏᑐᒥᒃ. 
ᐃᒻᒪᖄ ᐃᖃᓗᖃᐅᑎᒥᒃ ᒥᑭᔪᐱᒃ ᐃᖃᓗᓐᓂᒃ ᐱᕈᕐᓰᕕᖃᕈᓐᓇᖂᕐᒥᔪᒍᑦ, ᐃᖃᓗᓐᓂᒃ ᓵᑦᑑᔭᕋᑦᓴᓂᒃ ᐊᖏᔫᖕᖏᑐᓂᒃ. 
ᑕᓯᖃᕐᒥᒐᑦᑕ ᓄᓇᓕᑦᑎᓂ ᑭᖑᕐᑕᓕᒻᒥᒃ, ᐃᖃᓗᓐᓄᑦ ᓂᕿᑦᓴᓯᐊᕌᓗᒐᔭᕐᖂᑐᓂᒃ.” ᑌᒣᓕᑦᓱᓂ (ᔮᓂ ᐅᕝᕙᐅᑦ) 
ᐅᖃᓚᐅᔪᖅ. 

ᐃᖃᓄᓐᓂᒃ ᐃᓗᓯᓕᕆᓃᑦ 

“ᖃᐅᔨᒪᕗᖓ ᐃᖃᓗᐃᑦ ᖃᓂᒻᒪᐸᓕᕐᒪᖔᑕ ᐅᔭᕋᕐᓂᐊᓂᕐᓄᑦ. ᑲᖏᕐᓱᒥ, ᖁᐊᕐᑕᐅᑉ ᓯᕿᓂᖓᓂ, ᐃᖃᓗᖃᓲᖅ, 
ᑰᖓ ᐊᖏᔪᐊᓘᑦᓱᓂ ᐃᖃᓗᓕᒻᒪᕆᐊᓘᓲᖅ. ᑭᓯᐊᓂ ᑎᐸᖏᑦ ᐊᑦᔨᐅᔮᕈᓐᓀᑐᑦ ᑎᐸᖏᑦ, ᓱᓇᐅᒻᒪᖔᑕ 
ᖃᐅᔨᒍᒪᔭᕗᑦ.” ᑌᒣᓕᑦᓱᓂ (ᔮᓂ ᐅᕝᕙᐅᑦ) ᐅᖃᓚᐅᔪᖅ. 

ᓯᕗᓪᓕᐸᐅᑦᔭᐅᖁᔭᐅᔪᑦ 

ᔮᓂ ᐅᕝᕙᐅᑦ, ᑯᒐᔮᓂᒃ ᑰᒍᓐᓇᓯᔭᐅᒥᒋᐊᖃᕐᓂᖏᓐᓂᒃ ᓯᕗᓪᓕᐸᐅᑦᔭᐅᖁᔨᓪᓚᕆᑦᑐᖅ ᖁᐊᕐᑕᒥ. ᑰᓯᐅᒥᒋᐊᕐᑕᐅᖏᑐᐊᕐᐸᑕ, 

ᐃᖃᓗᐃᑦ ᐊᓯᐊᓄᑦ ᓅᑐᐃᓐᓇᕆᐊᖃᕐᒪᑕ ᐅᕝᕙᓘᓐᓃᑦ ᑐᖁᕋᑐᐃᓐᓇᓗᑎᒃ ᑰᓐᓂ. ᐅᓐᓂᑑᑎᖃᓚᐅᔪᖅ ᑰᑉ 

ᐱᐅᓯᐅᒥᒋᐊᕐᑕᐅᒋᐊᖃᕐᓂᖓᓂᒃ ᐱᒻᒪᕆᐅᓂᕋᕐᓱᒍ ᐊᑕᐅᓯᑐᐃᓐᓇᒥᒃ ᐃᖃᓗᐃᑦ ᒪᔪᕐᕕᖃᓲᒍᒻᒪᑕ ᖁᐊᕐᑕᒥ. 

“ᑕᒪᓐᓇ ᐅᕙᓐᓄ ᐅᐃᒪᓇᓪᓚᕆᓕᕐᒪᑦ, ᑌᒣᓘᕈᑎᒋᓛᓕᕐᑕᕋ. ᐃᑲᔪᕐᑕᐅᒋᐊᖃᕐᐳᒍᑦ, ᖃᐅᔨᓴᕐᓂᑯᑦ ᓄᐊᑦᓯᓗᑕ 
ᐊᒻᒪᓗ ᖃᐅᔨᓴᕐᓂᖃᕐᓗᑕ ᐊᓯᖏᓐᓂᓗ. [...] ᖃᐅᔨᓴᕐᑕᐅᓂᖃᖁᔨᒻᒥᓱᖓᓗ ᐊᓯᖏᓐᓂ ᐃᖃᓗᑉᐱᑕᖃᓲᓂᒃ, ᑰᖏᑦ 
ᖃᐅᔨᓴᕐᓗᒋᑦ, ᐃᖃᓗᓐᓄᑦ ᒪᔪᕈᓐᓇᖏᐅᒪᕕᐅᒍᓐᓇᑐᓂᒃ ᓯᒥᑦᑕᐅᓯᒪᒻᒪᖔᑕ.” ᑌᒣᓕᑦᓱᓂ (ᔮᓂ ᐅᕝᕙᐅᑦ) 
ᐅᖃᓚᐅᔪᖅ. 

6. 
ᐃᕗᔨᕕᒃ 
ᐃᓗᐃᑦᑑᑎᓪᓗᒋᑦ ᑐᓴᕐᑎᓯᒍᑏᑦ 

ᐃᓚᒋᔭᐅᓚᐅᔪᖅ: ᖁᐃᑦᓴᖅ ᑕᕐᕆᐊᓱᒃ 

ᑲᑎᒪᔭᐅᓚᐅᔪᖅ ᐃᓚᖃᕐᑎᓗᒍ ᕿᐊᓐᓇᔨ ᐊᓓᑯᒥᒃ (ᐊᑯᓕᕕᒻᒥᐅᒥᒃ), ᐊᒻᒪᓗ ᔮᓂ ᐅᕝᕙᐅᒥᒃ (ᖁᐊᕐᑕᒥᐅᒥᒃ) 

ᐊᖑᕕᒐᒻᒪᕆᒃᑯᑦ ᐊᕐᕌᒍᑕᒫᕐᓯᐅᑎᒥᓂᒃ ᑲᑎᒪᓂᒻᒪᕆᖃᕐᑎᓗᒋᑦ 

ᐃᖃᓗᑉᐱᓄᑦ ᐊᕐᖁᑎᐅᓲᑦ ᐊᕝᕕᐊᑕᐅᕙᓕᕐᓂᖏᑦ 

ᐃᒣᑦ ᐃᒃᑲᓯᕙᓪᓕᐊᓂᖏᑦ 

“ᐅᓪᓗᒥ ᓯᓚᕐᔪᐊᖅ ᐊᓯᑦᔨᓯᒪᓕᕐᓂᖓᓄᑦ ᑌᑦᓱᒪᓂᐅᕙᓚᐅᕐᒪᑦ ᐊᑦᔨᐅᔭᒍᓐᓀᑐᖅ. ᑕᓰᑦ ᑰᖏᕈᕐᐸᓕᐊᑐᐃᓐᓇᓕᕐᑐᑦ. 
ᐃᖃᓗᓕᒻᒪᕆᐊᓗᖃᑦᑕᓯᒪᔪᑦ, ᐃᒣᕈᕐᓯᒪᓕᕐᑐᑦ. 2018 ᐊᕐᕌᒍᖓᓂ ᐃᒪᖃᑦᓯᐊᖏᓐᓂᐸᐅᓕᓚᐅᔪᖅ.” (ᑌᒣᓕᑦᓱᓂ 
ᖁᐃᑦᓴᖅ ᑕᕐᕆᐊᓱᒃ ᐅᖃᓚᐅᔪᖅ ᑐᓵᔨᖃᕐᓱᓂ) 

ᑕᓰᑦ ᐃᒣᕈᑉᐸᓕᐊᓚᕿᔪᑦ ᓄᓇᐅᑉ ᐊᑖ ᐊᐅᑉᐸᓕᐊᓂᖓᓄᑦ: 

“ᑕᒫᓂ ᓄᓇᓕᑦᑎᓄᑦ ᖃᓂᑦᑑᓱᑎᒃ ᐊᖏᔪᐊᓗᖕᖏᑑᒐᓗᐊᑦ, ᐃᒪᙯᓐᓇᖃᑦᑕᓯᒪᔪᑦ, ᐃᒪᖃᑦᔭᒍᓐᓀᑐᑦ. ᓄᓇᐅᑉ ᐊᑖ 
ᐊᐅᑉᐸᓕᐊᓂᖓᓄᑦ.” (ᑌᒣᓕᑦᓱᓂ ᖁᐃᑦᓴᖅ ᑕᕐᕆᐊᓱᒃ ᐅᖃᓚᐅᔪᖅ ᑐᓵᔨᖃᕐᓱᓂ) 

ᐅᐱᕐᖓᓴᐅᑎᓪᓗᒍ, ᐊᐳᑎᒃ ᐊᐅᑉᐸᓕᐊᓕᕐᒪᑦ, ᑰᑦᓄᑦ ᑰᓯᖃᑦᑕᓯᒪᔪᑦ. ᒫᓐᓇ/ᑕᒐᑕᒐ, ᑭᓯᐊᓂ ᓄᓇᒧᑦ 

ᐊᐅᑐᐃᓐᓇᓲᒍᓕᕐᑐᖅ ᐊᐳᑎᒃ. 

“ᐊᐅᓕᑐᐊᕐᒪᑦ, ᓇᒧᓕᒫᖅ ᐊᐅᑉᐸᓕᐊᖃᑦᑕᓯᒪᔪᖅ ᑰᓐᓄᑦ, ᐊᒻᒪᓗ ᐃᒪᖅ ᓄᓇᐅᑉ ᐊᑖᓄᑦ ᐊᐅᑐᐃᓐᓇᓕᕐᓱᓂ... 
ᑌᒣᑦᑐᓭᓐᓇᐅᔭᒍᓐᓀᑐᖅ. ᓇᓂᓕᒫᖅ ᐃᒪᖅ ᑐᕌᕐᕕᒋᖃᑦᑕᓯᒪᔪᒥᓄᑦ ᑐᕌᓲᒍᑦᔭᒍᓐᓀᑐᖅ.” ᖃᓂᑦᑑᓱᑎᒃ 
ᐊᖏᔪᐊᓗᖕᖏᑑᒐᓗᐊᑦ, ᐃᒣᖃᓐᓇᖃᑦᑕᓯᒪᔪᑦ, ᐃᒪᖃᑦᔭᒍᓐᓀᑐᑦ. ᓄᓇᐅᑉ ᐊᑖ ᐊᐅᑉᐸᓕᐊᓂᖓᓄᑦ.” 
(ᑌᒣᓕᑦᓱᓂ ᖁᐃᑦᓴᖅ ᑕᕐᕆᐊᓱᒃ ᐅᖃᓚᐅᔪᖅ ᑐᓵᔨᖃᕐᓱᓂ) 

ᐊᓯᖏᑦ ᐱᓀᓗᑕᐅᒻᒥᔪᑦ ᐃᖃᓗᑉᐱᓂᒃ ᐃᖃᓗᓐᓂᐊᓂᕐᓄᑦ 

ᓱᒃᑯᓇᕐᑐᐃᑦ 

ᓱᒃᑯᓇᕐᑐᐃᑦ ᐊᑯᓂᐅᖕᖏᑐᐊᐱᒃ ᓂᓪᓕᕈᑕᐅᓚᐅᔪᑦ: 

“ᐃᓱᒫᓗᑎᖃᓲᒍᕗᒍᑦ ᓱᒃᑯᓇᕐᑐᐃᑦ ᑰᕕᐅᑉ ᑰᖓᓅᕐᐸᒪᖔᑕ ᖃᐅᔨᒪᓇᖕᖏᒪᑦ.” (ᑌᒣᓕᑦᓱᓂ ᖁᐃᑦᓴᖅ ᑕᕐᕆᐊᓱᒃ 
ᐅᖃᓚᐅᔪᖅ ᑐᓵᔨᖃᕐᓱᓂ)  

ᐃᒣᖁᔨᒍᑎᐅᑦᓱᑎᒃ ᐅᓐᓂᑑᑎᐅᖃᑦᑕᓚᐅᔪᑦ ᖃᐅᔨᓴᕐᓂᓄᑦ ᑲᒪᒋᔭᖃᕈᑎᑦᓴᓄᓪᓗ 
ᐃᓕᖓᔪᐃᑦ 

ᑯᒐᔮᑦ ᑰᒍᓐᓇᓯᐅᒥᑎᑕᐅᒐᓱᐊᕐᓂᖏᓐᓄᑦ ᐱᓇᓱᐊᕐᓃᑦ 

ᖁᐃᑦᓴᖅ ᑕᕐᕆᐊᓱᒃ ᐃᒣᖁᔨᒍᑎᒋᔭᒥᓂᒃ ᐅᓐᓂᑑᑎᖃᓚᐅᔪᖅ ᑰᒐᔮᓂᒃ ᑰᒍᓐᓇᓯᐅᒥᑎᑦᓯᒐᓱᐊᕐᓂᒧᑦ ᐱᓇᓱᐊᕐᓂᐅᔪᓂᒃ 

ᑲᔪᓯᔭᐅᖁᔨᑦᓱᓂ [ᓄᓇᖕᖑᐊᖅ 6.1] 

“ᑰᒐᔮᑦ ᑰᒍᓐᓇᓯᐅᒥᑎᑕᐅᒐᓱᐊᕐᓂᖏᓐᓄᑦ ᐱᓇᓱᐊᕐᓃᑦ ᑲᔪᓯᔭᐅᒋᐊᓖᑦ ᐃᖃᓗᐃᑦ ᑰᑎᒍᑦ ᒪᔪᖃᑦᑕᒋᐊᖃᕐᒪᑕ 
ᓯᑐᖃᑦᓯᒋᐊᖃᕐᓱᑎᓪᓗ. [...] ᑰᒻᒨᓗᑎᓪᓗ ᐱᓇᓱᐊᓯᑐᐃᓐᓇᕆᐊᖃᑦᔭᖏᑦᑐᑦ ᕿᒥᕐᕈᔭᐅᕐᖄᒋᐊᓖᑦ. 
ᐊᑐᐃᓐᓇᕈᕐᑎᓯᒪᒍᑎᐅᑦᓯᐊᒋᐊᓖᑦ ᐱᓇᓱᐊᕐᓂᐅᓚᐅᔪᓂᒃ.”  (ᑌᒣᓕᑦᓱᓂ ᖁᐃᑦᓴᖅ ᑕᕐᕆᐊᓱᒃ ᐅᖃᓚᐅᔪᖅ 
ᑐᓵᔨᖃᕐᓱᓂ) 

ᖁᐃᑦᓴᖅ ᑕᕐᕆᐊᓱᒃ ᐃᒣᖁᔨᒍᑎᒋᔭᒥᓂᒃ ᐅᓐᓂᑑᑎᖃᓚᐅᔪᖅ ᑕᒪᒃᑯᐊ ᐱᓇᓱᐊᕐᓃᑦ ᐱᑦᓯᐊᓂᕐᓴᐅᒍᓐᓇᑐᐃᑦ ᐃᓄᐃᑦ 

ᐃᓚᒋᔭᐅᑎᑕᐅᑐᐊᕐᐸᑕ ᖃᓪᓗᓈᓂ ᐱᓯᒪᔪᑐᐃᓐᓇᐅᖏᑦᑐᓄᑦ ᐱᓇᓱᐊᕐᑕᐅᓗᑎᒃ. ᓱᓇᑐᐃᓐᓀᑦ 

ᐱᓇᓱᐊᖃᑎᒌᑦᓯᐊᕈᑎᐅᓕᑐᐊᕋᒥᒃ, ᐱᑦᓯᐊᕈᓐᓇᓂᕐᓴᐅᓲᒍᒻᒪᑕ. 

 



63 

7. 
ᐊᑯᓕᕕᒃ 
ᐃᓗᐃᑦᑑᑎᓪᓗᒋᑦ ᑐᓴᕐᑎᓯᒍᑏᑦ 

ᐃᓚᒋᔭᐅᓚᐅᔪᖅ: ᕿᐊᓐᓇᔨ ᐊᓓᑯ 

ᑲᑎᒪᔭᐅᓚᐅᔪᖅ ᐃᓚᖃᕐᑎᓗᒍ ᖁᐃᑦᓴᖅ ᑕᕐᕆᐊᓱᒻᒥᒃ (ᐃᕗᔨᕕᒻᒥᐅᒥᒃ), ᐊᒻᒪᓗ ᔮᓂ ᐅᕝᕙᐅᒥᒃ (ᖁᐊᕐᑕᒥᐅᒥᒃ) 

ᐊᖑᕕᒐᒻᒪᕆᒃᑯᑦ ᐊᕐᕌᒍᑕᒫᕐᓯᐅᑎᒥᓂᒃ ᑲᑎᒪᓂᒻᒪᕆᖃᕐᑎᓗᒋᑦ,  

ᐃᖃᓗᑉᐱᓄᑦ ᐊᕐᖁᑎᐅᓲᑦ ᐊᕝᕕᐊᑕᐅᕙᓕᕐᓂᖏᑦ 

ᓯᑯᐃ 

ᐊᐅᔭᒥ/ᐅᐱᕐᖔᒥ ᓯᑯᐃᑦ ᐊᑯᓕᕕᒻᒥ ᐃᓱᐃᓪᓗᑕᒻᒪᕆᐅᓲᑦ ᐃᖃᓗᑉᐱᓄᑦ; 

“ᓯᑯᖃᑐᐊᕐᒪᑦ, ᑕᕝᕙᓂ ᐊᐅᔭᖅ ᑌᒣᓚᐅᕐᓱᓂᓗ [2018ᒥ], ᐃᖃᓗᖃᖕᖏᒋᐊᖓ ᖃᐅᔨᒪᓲᕗᑦ. ᐃᓱᒪᔪᖓᓕ, 
ᐃᖃᓗᑉᐲᑦ ᐃᑭᓪᓕᕙᓪᓕᐊᑐᐃᓐᓇᓂᖏᓐᓂᒃ ᓄᓇᑦᑕ ᒥᑦᓵᓂ.” ᑌᒣᓕᑦᓱᓂ (ᕿᐊᓐᓇᔨ ᐊᓓᑯ) ᐅᖃᓚᐅᔪᖅ 

ᓄᓇᐅᑉ ᐊᑖ ᐊᐅᑉᐸᓕᐊᓂᖓ 

 “ᑕᓯᕐᓂ ᖃᓂᑦᑐᓂ ᑕᑯᓯᒪᔪᖓ [ᓄᓇᖕᖑᐊᖅ 7.1] ᑕᓯᕐᓂᒃ ᐃᒣᔭᓕᕐᑐᓂᒃ ᐊᑖᒍᑦ; ᓄᓇᐅᑉ ᐊᑖᒍᑦ 
ᐃᒣᕈᑉᐸᓕᐊᑦᓱᑎᒃ ᑌᒪ ᐊᓯᐊᒍᖔᖅ ᐃᒪᖅ ᓄᐃᓂᐊᓕᕐᒪᑦ [...] ᓄᓇᐅᑉ ᐊᑖ ᐊᐅᑉᐸᓕᐊᓂᖓᓄᑦ ᑌᒣᓕᑦᓱᓂ 
(ᕿᐊᓐᓇᔨ ᐊᓓᑯ) ᐅᖃᓚᐅᔪᖅ 

ᐃᒪᖅ ᐊᐅᓚᓕᕐᒪᑦ ᓄᓇᐅᑉ ᐊᑖᒍᑦ ᑰᑎᒎᖕᖏᑐᖅ. 

ᐊᓯᖏᑦ ᐱᓀᓗᑕᐅᒻᒥᔪᑦ ᐃᖃᓗᑉᐱᓂᒃ ᐃᖃᓗᓐᓂᐊᓂᕐᓄᑦ 

ᐃᖃᓗᑉᐱᓂᒃ ᐱᓗᐊᖃᑦᑕᓃᑦ 

“ᐃᓄᐃᑦ ᓈᒻᒪᒋᑐᐃᓐᓇᑕᒥᓂᒃ ᐆᒪᔪᕐᓂᐊᓲᑦ ᑌᒪᖕᖓᓂᐊᓗᒃ ᐱᓗᐊᕐᑌᓕᑦᓱᑎᒃ, ᐅᓪᓗᓂ ᐊᒥᓲᑦᔭᖏᑦᑐᓂᒃ 
ᐅᕝᕙᓘᓐᓃᑦ ᐅᓪᓗᒧᑦ ᐊᑕᐅᓯᕐᒧᑦ ᓈᒻᒪᓚᖓᔪᓂᒃ. ᐅᓪᓗᒥᓪᓕ ᓯᓚᕐᔪᐊᖅ ᐊᓯᑦᔨᓯᒪᓕᕐᒪᑦ; ᒪᓕᒐᖃᓕᕐᑎᓗᒍ 
ᒪᓕᒐᑦᓴᓕᐅᕐᑕᐅᒪᓕᕋᒥᒃ ᐃᓄᐃᑦ ᐃᖃᓗᐃᑦ ᐱᑦᔪᑎᒋᑦᓱᒋᑦ ᐱᓗᐊᖃᑦᑕᓲᒍᓕᕐᑐᖅ ᐃᖃᓗᓐᓂᐊᕖᑦ ᐃᓚᖏᓐᓂ [...] 
ᑕᒪᒃᑯᐊ ᒪᓕᒉᑦ ᒪᓕᒐᑦᓴᓕᐊᒍᓯᒪᔪᐃᓪᓗ ᐃᓄᓐᓂᑦ ᐱᓯᒪᑦᔭᖏᑦᑐᑦ; ᓯᓚᑖᓂ ᐱᓯᒪᔪᓂᑦ ᐱᓯᒪᔪᐃᑦ. [ᐃᓄᑐᐃᓐᓀᑦ] 
ᐊᐅᓚᑕᐅᒍᒪᑦᔭᑎᓐᓇᒋᑦ ᐃᓄᓐᓄᑦ.” ᑌᒣᓕᑦᓱᓂ (ᕿᐊᓐᓇᔨ ᐊᓓᑯ) ᐅᖃᓚᐅᔪᖅ 

ᓱᒃᑯᓇᕐᑐᐃᑦ 

ᕿᐊᓐᓇᔨ ᐊᓓᑯ ᐃᓱᒫᓗᑎᒋᔭᒥᓂᒃ ᐅᖃᓚᐅᔪᖅ ᐃᖃᓗᑉᐲᑦ ᐃᓗᓯᕐᒥᒍᑦ ᖃᓄᐃᒍᑎᖃᕐᓂᖏᓐᓂᒃ ᐊᒻᒪᓗ ᓂᕿᖏᑦ 

ᐊᓯᑦᔨᓯᒪᓕᕐᓂᖏᓐᓂᒃ. 

“ᐃᓄᐃᑦ ᐅᖃᖃᑦᑕᓯᒪᔪᑦ ᑌᑦᓱᒪᓂᒋᐊᖅ ᐃᖃᓗᓐᓂᒃ ᓂᕆᔭᑦᓴᖃᕈᓀᒍᒫᕐᓂᖏᓐᓂᒃ ᐃᓄᐃᑦ [ᐃᖃᓗᑉᐱᓂᒃ] 
ᓱᒃᑯᓇᕐᑐᖃᓗᐊᓕᕐᓂᖏᓐᓄᑦ. ᖃᐅᔨᓴᕐᑕᐅᑎᒋᐊᖃᓕᕐᑕᕗᑦ.” ᑌᒣᓕᑦᓱᓂ (ᕿᐊᓐᓇᔨ ᐊᓓᑯ) ᐅᖃᓚᐅᔪᖅ 

ᖃᐅᔨᓴᕐᑕᐅᖃᒻᒦᑦ ᐊᒻᒪᓗ ᑲᒪᒍᑎᑦᓴᓂᒃ ᐱᓇᓱᐊᕐᓃᑦ 

ᑯᒐᔮᑦ ᐱᐅᓯᐅᒥᒋᐊᕐᓱᒋᑦ ᑰᒍᓐᓇᓯᐅᒥᑎᑦᓯᒐᓱᐊᕐᓃᑦ 

“ᐊᒥᓱᑲᓪᓛᓗᓐᓂᒃ ᑯᒐᔮᓂᒃ ᐱᐅᓯᐅᒥᒋᐊᕐᓱᒋᑦ ᑰᓐᓇᓯᐅᒥᑎᑦᓯᒋᐊᕐᓂᒧᑦ ᐱᓇᓱᐊᕐᓂᖃᕐᓯᒪᓕᕐᖁᒍᑦ, ᕿᑭᕐᑖᓗᓐᓂ.” 
ᑌᒣᓕᑦᓱᓂ (ᕿᐊᓐᓇᔨ ᐊᓓᑯ) ᐅᖃᓚᐅᔪᖅ 

ᓴᐳᒻᒥᔭᐅᔪᑦ 

ᑰᕕᒃ [ᓄᓇᖕᖑᐊᖅ 7.2] ᐃᖃᓗᓐᓂᐊᕕᐅᓲᖅ ᐊᑯᓕᕕᒻᒥᐅᓄᑦ, ᐃᕗᔨᕕᒻᒥᐅᓄᑦ, ᓴᓪᓗᒥᐅᓄᑦ ᐳᕕᕐᓂᑐᕐᒥᐅᓄᓪᓗ. 

ᑖᒃᑯᐊ ᓄᓇᓖᑦ ᓯᑕᒣᑦ ᓇᓗᓀᕐᓯᓯᒪᔪᑦ ᑖᕙᑦᓱᒥᖓ ᓴᐳᒻᒥᔭᐅᖁᕕᑦᓱᑎᒃ. ᐃᒪᑦᓯᐊᒍᓂᑯᖓᓄᑦ ᑲᒪᒋᔭᐅᖃᑦᑕᓂᐊᖁᔨᒐᑎᒃ 

ᒪᓂᔨᓯᒪᔪᑦ, ᐊᒻᒪᓗ ᐅᔭᕋᕐᓂᐊᕕᑦᓴᑕᖃᕐᒪᖔᑦ ᕿᓂᕐᕕᐅᖃᑦᑕᖁᔭᐅᒐᓂ ᑖᕙᑦᓱᒪᐅᑉ ᒥᑦᓵ. 

ᖃᐅᔨᓴᕐᓃᑦ 

ᐆᑦᑐᕋᐅᑎᐅᑦᓱᓂ ᖃᐅᔨᓴᕐᑕᐅᓂᖃᓚᐅᕐᓯᒪᔪᖅ ᕿᐊᓐᓇᔨ ᐊᓓᑰᑉ ᐅᖃᑫᓐᓇᒥᔭᖓ ᑌᑦᓱᒪᓂᐊᓗᒃ 

ᖃᐅᔨᓴᕐᑕᐅᓂᕆᓚᐅᕐᓯᒪᔭᖓ, ᑰᕕᐅᑉ [ᓄᓇᖕᖑᐊᖅ 7.2] 

“ᐊᕙᑏᒃ ᒪᕐᕉᒃ (40) ᐊᓂᒍᕐᓯᒪᓕᕐᑐᑦ, ᒪᑭᕝᕕᑯᓐᓂ ᐱᓯᒪᔪᒧᑦ ᑎᑭᑕᐅᓯᒪᓚᐅᕐᓯᒪᔪᒍᑦ ᑰᕕᓕᐊᖃᑕᐅᖃᑦᑕᓯᒪᔪᖅ 
ᐊᒥᓱᒻᒪᕆᐊᓗᓐᓄᑦ ᐃᓄᓐᓄᑦ ᐅᐸᑦᑕᐅᓲᒧᑦ, ᖃᐅᔨᓴᓚᐅᕐᓯᒪᔪᑦ ᑖᕙᓂ ᐃᖃᓗᒑᐱᓐᓂᒃ ᐊᒥᓱᓂᒃ ᐱᑕᖃᕐᒪᖔᑦ 
ᐅᕝᕙᓘᓐᓃᑦ ᓵᑦᑑᔭᕋᑦᓴᓂᒃ ᐃᖃᓗᐊᐱᖃᕐᒪᖔᑦ ᒥᑭᔪᕐᓚᓂᒃ.” ᑌᒣᓕᑦᓱᓂ (ᕿᐊᓐᓇᔨ ᐊᓓᑯᓱ ᐅᖃᓚᐅᔪᖅ 

ᐃᒣᖁᔨᒍᑎᐅᑦᓱᑎᒃ ᐅᓐᓂᑑᑎᐅᖃᑦᑕᓚᐅᔪᑦ ᖃᐅᔨᓴᕐᓂᓄᑦ ᑲᒪᒋᔭᖃᕈᑎᑦᓴᓄᓪᓗ 
ᐃᓕᖓᔪᐃᑦ 

ᑯᒐᔮᑦ ᑰᒍᓐᓇᓯᐅᒥᑎᑕᐅᒐᓱᐊᕐᓂᖏᑦ 

“ᖃᐅᔨᒪᔪᖓ ᑰᒐᔮᓂᒃ ᐱᐅᓯᐅᒥᑎᑦᓯᒐᓱᐊᕐᓂᒧᑦ ᑰᒍᓐᓇᓯᐅᒥᑎᑦᓯᒐᓱᐊᕐᓂᑯᑦ ᐱᓇᓱᐊᕐᓃᑦ 
ᐊᑐᐃᓐᓇᕈᕐᑕᐅᓯᐊᕐᓯᒪᓲᖑᖃᑦᑕᓂᖏᓐᓂᒃ, ᑌᒣᓘᕐᓯᒪᓂᑯᖏᓐᓄᑦ ᑰᑦ ᐃᓚᖏᑦ ᐊᒻᒪᓯᒪᑦᓯᐊᖏᓐᓇᑐᑦ. 
ᓄᓇᕐᖃᑎᕗᑦ ᑕᑯᔪᕕᓂᐅᑐᐊᕐᒪᑕ ᓈᒻᒪᓯᐊᖕᖏᑐᓂᒃ ᑰᓐᓂᒃ, ᐅᖃᐅᑎᐅᔭᓲᖑᔪᒍᑦ. ᑭᓇᒃᑯᓂᒃ 
ᐅᖃᐅᑏᒋᐊᖃᕐᒪᖔᕐᒥᒃ ᖃᐅᔨᒪᒐᒥᒃ. ᐅᓐᓂᓗᕝᕕᐅᓗᐊᕐᓯᒪᖕᖏᑐᒍᑦ ᑕᒪᓐᓇ ᐱᑦᔪᑎᒋᑦᓱᒍ, ᐃᖃᓗᑉᐲᑦ ᑰᒃᑯᑦ 
ᒪᔪᕐᔨᒋᓲᖏᓐᓂᒃ. [...] ᑰᒐᔮᓂᒃ ᑰᒍᓐᓇᓯᐅᒥᑎᒐᓱᐊᕐᓱᒋᑦ ᐱᐅᓯᐅᒥᑎᑦᓯᒋᐊᒐᓱᐊᕐᓃᑦ ᐱᐅᔪᐃᑦ, ᑌᒣᒍᒪᔪᖃᕈᓂ 
ᓈᒻᒪᑐᑦ, ᑭᓯᐊᓂ ᐃᖃᓗᓐᓂᒃ ᐱᕈᕐᓰᕕᖃᕐᓂᖅ ᑭᖕᖒᒪᓇᕐᑐᖅ.” ᑌᒣᓕᑦᓱᓂ (ᕿᐊᓐᓇᔨ ᐊᓓᑯ) ᐅᖃᓚᐅᔪᖅ 

ᐃᖃᓗᑉᐱᓂᒃ ᐱᕈᕐᓰᕕᖃᕐᓂᖅ 

ᐊᑯᓕᕕᒻᒥᐅᑦ ᐱᒍᒫᓚᕿᑎᑕᐅᓯᒪᔪᑦ ᐃᖃᓗᑉᐱᓂᒃ ᐱᓇᓱᐊᕈᑎᖃᕈᒪᒋᐊᒥᒃ ᑰᑦᔪᐊᒥᐅᑎᑐᑦ. 

“ᐱᓇᓱᐊᕐᓂᖃᕐᒪᑦ ᑰᑦᔪᐊᒥ, ᐃᖃᓗᑉᐱᓂᒃ ᐅᑎᕐᑎᓯᒐᓱᐊᕐᓱᑎᒃ ᑰᒐᔮᑎᒍᑦ ᐊᒻᒪᓗ ᑰᑎᒍ. [...] ᑕᒪᓐᓇ 
ᑕᑯᒐᓯᐊᑦᓯᐊᕆᐊᖃᓕᕐᑕᕗᑦ. ᑕᒪᓐᓇ ᑕᒪᑦᓱᒥᖓ ᐱᓇᓱᐊᕐᓂᖅ, ᐱᓇᓱᐊᕈᑕᐅᓪᓚᕆᒍᒪᔪᖅ ᐃᖃᓗᑉᐱᓂᒃ 
ᐱᕈᕐᓰᕕᖃᕐᓂᖅ. ᐃᓄᑐᖃᐅᓂᕐᓭᑦ ᐃᓅᒍᓐᓃᓯᒪᓕᕐᑐᑦ ᐃᖃᓗᑉᐱᓂᒃ ᐱᕈᕐᓰᕕᖃᒍᒪᓯᒪᒻᒪᑕ, ᐱᒋᐊᖃᓪᓚᕆᓕᕐᑕᕗᑦ.” 
ᑌᒣᓕᑦᓱᓂ (ᕿᐊᓐᓇᔨ ᐊᓓᑯ) ᐅᖃᓚᐅᔪᖅ 

ᖃᐅᔨᓴᕐᑕᐅᖁᔭᐅᑦᓱᑎᒃ ᐅᓐᓂᑑᑏᑦ 

ᕿᐊᓐᓇᔨ ᐊᓓᑯ ᐃᒣᖁᔨᒍᑎᒋᔭᒥᓂᒃ ᐅᓐᓂᑑᑎᖃᓚᐅᔪᖅ ᑰᕕᒻᒥᒃ ᖃᐅᔨᓴᕐᑕᐅᒋᑦᓯᐊᖁᔨᑦᓱᓂ, ᖃᓄᑎᒋᒃ ᐃᖃᓗᑉᐱᖏᑦᑕ 

ᐅᓄᕐᓂᖏᑦ ᐊᓯᑦᔨᓯᒪᓕᕐᒪᖔᑕ. 

“ᐃᓄᐃᑦ ᑰᕕᒻᒥ ᐃᖃᓗᐃᕈᑦᔨᕙᓪᓕᐊᑐᐃᓐᓇᓕᕐᑐᑦ [ᓄᓇᖕᖑᐊᖅ 7.2] ᓄᓗᐊᕐᓂᐊᕕᐅᓗᐊᓲᒍᓂᑯᖓᓄᑦ ᑖᕙᓐᓇ. 
ᒫᓐᓇ/ᑕᒐᑕᒐ ᖃᐅᔨᓴᕈᑦᑕ ᖃᓄᐃᓪᓕᐊᓕᕐᒪᖔᑕ ᐅᓄᕐᓂᖏᑦ ᑌᑲᓂ ᑰᒻᒥ, ᖃᐅᔨᓴᕐᓂᐅᓚᐅᕐᓯᒪᔪᒧᑦ 1970 
ᐊᕐᕌᒍᖏᓐᓂ ᐊᑦᔨᐅᓂᐅᔭᕈᓐᓀᑐᑦᓴᐅᔪᑦ ᐃᖃᓗᐃᑦ.” ᑌᒣᓕᑦᓱᓂ (ᕿᐊᓐᓇᔨ ᐊᓓᑯ) ᐅᖃᓚᐅᔪᖅ 

ᖃᐅᔨᓴᕐᓂᐅᖃᑦᑕᓯᒪᔪᓂᒃ ᐅᖓᑖᓄᒋᐊᓪᓚᒃ ᖃᐅᔨᓴᕐᑕᐅᒋᐊᒃᑲᓂᖁᔨᕗᒍᑦ ᐃᖃᓗᑉᐲᑦ ᐃᓗᓯᕐᓱᕈᓯᖏᑦ 

ᖃᓄᐃᒐᓗᐊᕐᒪᖔᑕ ᖃᐅᔨᓴᕐᑕᐅᖁᑦᓱᒋᑦ. 

“ᐃᓛᓐᓂ ᐃᖃᓗᓐᓂᒃ ᐱᔭᕕᓂᑦᑎᓂᒃ ᖃᓄᐃᒍᓇᐅᑐᐊᕐᒪᑕ ᖃᐅᔨᓴᕐᕕᒧᑦ ᐊᐅᓪᓚᑎᑦᓯᓲᒍᕗᒍᑦ, ᑭᓯᐊᓂ 
ᖃᐅᔨᓴᕐᓂᖃᒋᐊᖃᕐᑐᒍᑦ ᓱᓇᓄᑦ ᖃᓂᒪᓚᕿᓲᒍᒻᒪᖔᑕ, ᐅᕝᕙᓘᓐᓃᑦ ᖃᓄᐃᓕᕋᓗᐊᕐᒪᖔᑕ ᐃᖃᓗᐃᑦ. ᓱᒧᑦ/ᓱᒐᒥ 
ᐊᓯᑦᔨᓯᒪᓂᖏᑦ ᖃᐅᔨᓴᕐᓗᒋᑦ, ᓱᒧᑭᐊᖅ ᓂᕿᖏᑦᑕ ᑎᐸᖏᑦ ᐊᓯᑦᔨᓯᒪᔪᐃᑦ? ᖃᓄᐃᒐᓛᖃᑦᑕᓯᒪᑦᔭᒐᑎᒃ. 
ᖃᐅᔨᓴᕆᐊᒃᑲᓂᒋᐊᖃᕐᑐᒍᑦ. [...] ᑕᒪᓐᓇ ᖃᐅᔨᓴᕆᐊᒃᑲᓂᒋᐊᖃᕐᓂᖅ ᓯᕗᓪᓕᐸᐅᒋᐊᓕᓐᓄᑦ ᐃᓚᒋᔭᐅᒋᐊᓕᒃ. 
ᐃᖃᓗᐃᑦ ᐃᓗᓯᕐᓱᕈᓯᖏᑦ ᖃᓄᐃᒐᓗᐊᕐᒪᖔᑕ ᖃᐅᔨᒐᓱᐊᕐᓗᒋᑦ. ᖃᐅᔨᓴᓪᓚᕆᓐᓂᖃᓚᐅᕐᓯᒪᑦᔭᖏᓐᓇᑕ.” 
ᑌᒣᓕᑦᓱᓂ (ᕿᐊᓐᓇᔨ ᐊᓓᑯ) ᐅᖃᓚᐅᔪᖅ 

8. 
ᐃᓄᒃᔪᐊᖅ 
ᐃᓗᐃᑦᑑᑎᓪᓗᒋᑦ ᑐᓴᕐᑎᓯᒍᑏᑦ 

ᐃᓚᒋᔭᐅᓚᐅᔪᑦ: ᐋᓱ ᐃᓓᔭᓯᐊᐱᒃ, ᓛᓴᔫᓯ ᑐᑫ, ᓵᓕ ᐃᓓᔭᓯᐊᐱᒃ, ᑖᒥ ᐹᓚᓴ, ᓵᒧᐃᓕ ᖃᑦᔮᑳᖅ, ᓭᒪ ᓂᖏᐅᖅ 

ᐃᖃᓗᑉᐲᑦ ᐅᓄᕐᓂᖏᑦᑕ ᖃᓄᐃᓪᓗᐊᓕᕐᒪᖔᑕ ᐱᓇᓱᐊᕈᑕᐅᕙᓪᓕᐊᓂᖏᑦ 

ᐃᖃᓗᑉᐲᑦ ᐃᑭᓐᓂᓴᒻᒪᕆᐅᓕᕐᑐᖅ ᐃᓄᑦᔪᐊᑉ ᓴᓂᐊᓂ ᖃᒻᒥᖅ. 2008 ᐊᕐᕌᒍᖓᓂ ᐃᖃᓗᐃᑦ 

ᖃᐅᔨᒐᓱᐊᕐᑕᐅᓂᖃᓚᐅᔪᑦ ᐆᑦᑐᕋᕐᑕᐅᓂᖃᕐᓱᑎᒃ ᐃᓐᓇᕕᒃᑯᑦ ᑰᒻᒥᒃ ᓯᒥᑦᑐᐃᓯᒪᓗᑎᒃ ᐃᑯᒪᓕᐅᕆᐊᓚᐅᖕᖏᓂᖏᓐᓂᒃ 

ᐊᕙᑎᓕᕆᓂᕐᓅᓕᖓᔪᓂᒃ ᓇᐅᑦᓯᑐᕐᓂᖃᕐᓱᑎᒃ ᐱᓇᓱᐊᓚᐅᔪᑦ ᐊᒻᒪᓗ ᐊᑕᐅᓯᕐᒥᓘᓐᓃᑦ ᐃᖃᓗᑉᐱᑐᖃᓚᐅᔪᖕᖏᑐᖅ 

ᑌᑲᓂ ᑰᒻᒥ. 

“ᖃᐅᔨᓴᕐᓂᖃᓚᐅᔪᖅ, ᐃᖃᓗᑉᐲᑦ ᒪᔪᓲᒍᒻᒪᖔᑕ ᑰᒻᒧᑦ. ᐊᑕᐅᓯᕐᒥᓘᓐᓃᑦ ᐃᖃᓗᑉᐱᓚᐅᔪᖕᖏᑐᑦ. ᑕᒐᑕᒐ/ᒫᓐᓇ 
ᓱᕐᖁᐃᓕᕐᑐᑦ ᐃᖃᓗᑉᐱᖃᖕᖏᒋᐊᖓᓂᒃ ᑖᓐᓇ ᑰᒃ. [...] ᑕᑉᐹᓂᒋᐊᖅ ᑰᒻᒥ ᓯᒥᑦᑐᐃᓛᓕᕐᒪᑕ, ᑌᒪ 
ᐃᖃᓗᑉᐱᖃᑦᓵᓛᒍᓇᐅᓛᑦᔭᒍᓐᓀᑐᖅ ᑰᑦᑎᓂ.” (ᐊᖑᕕᒑᐱᒃᑯᓄᑦ ᐃᓚᐅᔪᖅ) ᑌᒣᓕᑦᓱᓂ ᐅᖃᓚᐅᔪᖅ 

ᑰᑦᑖᖅ [ᓄᓇᖕᖑᐊᖅ 8.1] ᐃᖃᓗᑉᐱᖃᕐᓂᐸᐅᓚᐅᔪᖅ ᐃᓄᑦᔪᐊᑉ ᓴᓂᐊᓂ 2018-ᒥ. 

2018-ᒥ ᐊᐅᔭᐅᑎᓪᓗᒍ ᖃᐅᔨᒪᓇᕐᓂᐸᐅᓚᐅᔪᖅ ᐃᓘᓐᓈᒍᑦ ᐃᖃᓗᐃᑦ ᐅᓄᕐᓯᐅᒥᓯᒪᒋᐊᖏᑦ ᐃᑉᐱᒋᔭᕕᓂᐅᓚᐅᔪᑦ. 

“ᑕᕝᕙᓂ ᐊᕐᕌᒍᒥ [2018-ᒥ] ᐃᖃᓗᓕᑦᑖᑐᕋᑕᐅᓚᐅᔪᒍᑦ. ᐊᔪᒉᑦᑑᓚᐅᕐᑐᖅ ᑕᕝᕙᓂ ᐊᕐᕌᒍᒥ. ᐊᕐᕌᒍᓂ 
ᑕᓪᓕᒪᐅᔪᕐᑯᓂ/ᖁᓕᓐᓂ ᐃᖃᓗᑉᐱᖃᓪᓗᐊᓲᒍᒍᓐᓀᓱᓂ, ᑕᑯᓚᐅᕐᓯᒪᓲᒍᓚᐅᔪᒍᓐᓀᑐᒍᑦ ᐃᖃᓗᐃᑦ 
ᐅᓄᕐᓯᕙᓪᓕᐊᓂᖏᓐᓂᒃ. ᐅᓄᕐᑐᕋᑕᐅᓕᕐᑐᑦ ᑕᒐᑕᒐ; ᓯᑯᐃᑦ ᐊᐅᓪᓚᖃᑦᑕᓚᐅᔪᖕᖏᓂᑯᖏᓐᓅᖁᕐᑐᖅ 
ᐊᐅᔭᐅᑎᓪᓗᒍ.” ᑌᒣᓕᑦᓱᓂ (ᓛᓴᔫᓯ ᑐᑫ) ᐅᖃᓚᐅᔪᖅ 

ᐃᖃᓗᑉᐱᓄᑦ ᐊᕐᖁᑎᐅᓲᑦ ᐊᕝᕕᐊᑕᐅᕙᓕᕐᓂᖏᑦ 

ᐃᒣᑦ ᐃᒃᑲᓯᕙᓪᓕᐊᓂᖏᑦ 

ᑰᑦ ᐃᓚᖏᑦ ᐃᒃᑲᑑᓗᐊᑦᓯᐊᓕᕋᒥᒃ ᐃᖃᓗᓐᓄᑦ ᓯᑐᕕᐅᕐᖃᔭᕈᓐᓀᑐᑦ ᒪᔪᕐᕕᐅᖃᔭᑦᔭᒍᓐᓀᓱᑎᓪᓗ, ᑌᒣᓐᓂᑯᖏᓐᓄᑦ 

ᐃᖃᓗᑉᐲᑦ ᑕᓰᑦ ᐃᓚᖏᓐᓂᒃ ᑕᑯᔭᐅᕐᖃᔭᕈᓐᓀᑐᑦ. 

ᑰᒐᔮᕌᓘᑉ ᓴᓂᐊᓂ [ᓄᓇᖕᖑᐊᖅ 8.2], ᑰᑦ ᓯᒥᑦᑕᐅᓯᒪᓕᕐᑐᑦ ᓯᐅᕋᕐᓄᑦ ᐊᕐᕌᒍᓕᒫᑲᓵᒥ ᐅᐱᕐᖓᓴᐅᑎᓪᓗᒍ 

ᓯᑐᕕᐅᔪᕕᓂᐅᑦᓱᑎᒃ ᐃᖏᕐᕋᓂᕐᓄᑦ. ᓯᒥᑦᓯᒪᓕᕐᓂᑯᖏᓐᓄᑦ ᐃᖃᓗᑉᐲᑦ ᑕᕆᐅᕐᒧᑦ ᓯᑐᓚᐅᔪᖕᖏᑐᑦ ᐊᐅᔭᓂᖓᓂ. 

 

ᐊᓯᖏᑦ ᐱᓀᓗᑕᐅᒻᒥᔪᑦ ᐃᖃᓗᑉᐱᓂᒃ ᐃᖃᓗᓐᓂᐊᓂᕐᓄᑦ 

ᖃᓂᓖᑦ/ᒥᓗᒋᐊᑦ ᐃᖃᓗᐃᑦ 

“ᐱᓀᓗᑕᖃᕐᐸᓕᕐᒥᔪᒍᑦ ᖃᓂᓕᓐᓂᒃ ᐃᖃᓗᓐᓂᒃ ᑰᑦᑎᓂ.” ᑌᒣᓕᑦᓱᓂ (ᓛᓴᔫᓯ ᑐᑫ) ᐅᖃᓚᐅᔪᖅ 

“ᖃᓂᓕᒃ” ᕿᖓᑯᑖᓕᓐᓂᒃ ᖃᓪᓗᓇᑎᑐᑦ ᒥᓗᒋᐊᓂᒃ ᑌᓭᒍᑎᒃ, ᐃᓱᒫᓗᑎᒋᔭᐅᕙᓪᓕᐊᓯᓯᒪᔪᑦ 2005 ᐊᕐᕌᒍᖓᓂ. 

ᖃᓂᓖᑦ ᐋᓇᒃᑮᓗ/ᐋᓀᓪᓗ ᒪᕐᕈᐃᒍᑦᓱᑎᒃ ᐃᖃᓗᐃᑦ ᐊᒥᓲᓂᕐᐸᐅᓯᒪᔪᑦ ᐃᓄᑦᔪᐊᑉ ᑰᖓᓂ ᐃᓐᓇᕕᒃᑯᑦ 2008-ᒥ 

ᖃᐅᔨᓴᕈᑎᖃᕐᑎᓗᒋᑦ ᐃᖃᓗᓐᓂᒃ. ᐃᓄᑦᔪᐊᑉ ᓴᓂᐊᓂᑦᑐᓕᒫᑲᓵᓂ ᑕᓯᕐᓃᓕᕐᑐᑦ [ᓄᓇᖕᖑᐊᖅ 8.3], ᑕᒪᓐᓇ 

ᐃᖃᓗᑦᓯᐅᑎᓄᑦ ᐃᓱᒫᓗᓐᓇᑐᕋᑕᖅ. 

 

ᐃᖃᓗᑦᓯᐅᓃᑦ 

ᓄᓗᐊᕐᓂᐊᖃᑦᑕᓃᑦ ᐃᖃᓗᑉᐱᓕᓐᓂᒃ ᑕᓯᕐᓂ ᐃᓱᒫᓗᑎᒋᔭᐅᔪᑦ ᐊᒥᓱᒻᒪᕆᓐᓄᑦ ᐃᓄᑦᔪᐊᒥᐅᓄᑦ ᐊᒻᒪᓗ ᐃᓄᒻᒪᕆᓐᓄᑦ. 

ᖃᓄᕐᑐᕈᑎᖃᖃᑦᑕᓯᒪᓕᕆᕐᑐᑦ ᓄᓗᐊᕐᓂᐊᖃᑦᑕᑯᔨᒐᑎᒃ ᑕᓰᑦ ᐃᓚᖏᓐᓂᒃ. 

“ᐊᑦᔨᒌᑦᔭᖏᑦᑐᓂᒃ ᐃᓱᒪᖃᒍᓯᖃᓚᐅᔪᑦ ᓱᓇᓂᒃ ᐱᑦᔪᑎᖃᕐᒪᖔᑕ [ᐃᑭᓪᓕᐅᒥᒍᑎᖃᕐᐸᓕᐊᒪᖔᑕ] ᐃᖃᓗᑉᐱᓄᑦ. 
ᐃᓱᒪᒋᔭᐅᔪᐃᑦ ᐃᓚᖃᓚᐅᔪᑦ ᐃᖃᓗᐃᑦ ᐱᓗᐊᕐᑕᐅᕙᓕᕐᓂᖏᓐᓂᖏᑦ ᓄᓗᐊᕐᓂᐊᑐᓄᑦ.” ᑌᒣᓕᑦᓱᓂ 
(ᑭᓇᐅᒻᒪᖔᑦ ᓇᓗᓀᕐᑕᐅᓯᒪᖏᑦᑐᖅ) ᐅᖃᓚᐅᔪᑦ 

ᐃᓐᓇᕕᒃᑯᑦ ᐃᑯᒪᓕᐅᕐᓂᒧᑦ ᐱᓇᓱᐊᕐᓂᖅ 

ᐃᓄᑦᔪᐊᒥ ᐊᖓᕕᒑᐱᒃᑯᑦ ᐃᓱᒫᓗᒋᔭᖃᕐᑐᑦ ᓯᕗᓂᕐᒥ ᐃᓐᓇᕕᒃᑯᑦ ᑯᒻᒥᑦ ᓯᒥᑦᓯᓯᒪᓕᑐᐊᕐᐸᑕ ᐃᖃᓗᑉᐱᓂᒃ 

ᐊᓯᐅᑎᑦᓯᑐᐃᓐᓇᓛᕐᑐᕆᑦᓯᓱᑎᒃ ᐃᓄᑦᔪᐊᒥ. 

ᐃᑯᒪᓕᐅᕐᓂᒧᑦ ᐃᓐᓇᕕᒃᑯᓄᑦ ᐱᓇᓱᐊᕈᑕᐅᓂᖓ ᐱᓇᓱᐊᖃᑎᒌᒍᑕᐅᕗᖅ ᐱᑐᕝᕕᒃᑯᑦ ᓄᓇᒥᒃ ᑎᒍᒥᐊᕐᑎᑯᖏᓐᓄᑦ 

ᐊᒻᒪᓗ Innergex Renewable Energy  ᐃᑯᒪᓕᐅᕐᑎᑯᓐᓄᑦ (ᐱᓪᓗᑯᒋᐊᓕᓐᓂᒃ ᑮᓇᐅᔭᖃᕐᑎᓯᓂᒃᑯᓗ 

ᐱᓇᓱᖃᑎᒋᔭᐅᑎᓪᓗᒋᑦ ᓄᓇᒥᒃ ᑎᒍᒥᐊᕐᑎᑯᓐᓄᑦ ᓇᓪᓕᑳᕐᑕᐅᓯᒪᔪᑦ). ᑕᒪᓐᓇ ᐱᓇᓱᐊᕐᓂᖅ ᐱᒋᐊᕐᑎᑕᐅᓚᕿᓯᒪᔪᖅ 

ᐅᕐᓱᐊᓗᑦᑐᖏᓐᓂᓴᓂᒃ ᐃᑯᒪᓕᐅᕈᓐᓇᐅᑎᓂᒃ ᐃᑯᒪᓕᐅᕈᒪᓕᕐᒪᑕ, ᑭᓯᐊᓂ ᐊᒥᓱᐃᑦ ᐃᓄᐃᑦ ᐃᓱᒫᓗᒍᑎᖃᕐᑐᑦ 

ᐃᖃᓗᐃᑦ ᐊᐅᓚᕕᒋᓲᖏᑦ ᓱᕐᕋᑕᐅᑐᐃᓐᓇᕆᐊᖃᕐᓂᖏᓐᓂᒃ ᐊᒻᒪᓗ ᐊᑐᐃᓐᓇᐅᒍᓐᓀᑐᐃᓐᓇᕆᐊᖃᕐᓂᖏᓐᓂᒃ. 

ᖃᐅᔨᓴᕐᑕᐅᖃᒻᒦᑦ ᐊᒻᒪᓗ ᑲᒪᒍᑎᑦᓴᓂᒃ ᐱᓇᓱᐊᕐᓃᑦ 

ᐃᖃᓗᓐᓂᐊᑎᓂᒃ ᒪᓕᒐᓕᐅᕐᓯᒪᓃᑦ 

ᑰᑦᑖᖅ ᐃᒻᒪᖄ ᐊᕐᕌᒍᓐᓂ ᒪᕐᕉᓂ ᐅᒃᑯᐊᑕᐅᓯᒪᕙᓕᕐᑐᖅ ᐃᖃᓗᑦᓯᐅᕕᐅᕐᖃᔭᕐᑎᓇᒍ [ᓄᓇᖕᖑᐊᖅ 8.1] 

“ᐅᒃᑯᐊᑕᐅᓯᒪᓚᐅᕐᑐᓚᐅᔪᖅ, ᐃᒻᒪᖄ ᐊᕐᕌᒍᓐᓂ ᒪᕐᕈᖁᕐᑑᓂ? ᓄᓇᒥᒃ ᑎᒍᒥᐊᕐᑎᑯᓐᓄᑦ ᐊᖏᕐᑕᐅᓯᒪᑐᐊᕈᑎᑦᑕ 
ᑭᓯᐊᓂ ᐃᖃᓗᑦᓯᐅᒍᓐᓇᖃᑦᑕᓚᐅᔪᒍᑦ ᐊᒻᒪᓗ ᓄᓇᓕᒻᒥᐅᑦ ᑭᓯᐊᓂ ᐃᖃᓗᑦᓯᐅᕈᓐᓇᑎᓪᓗᒋᑦ.” ᑌᒣᓕᑦᓱᓂ (ᓭᒪ 
ᓂᖏᐅᖅ) ᐅᖃᓚᐅᔪᖅ 

ᓄᑖᓂᒃ ᒪᓕᒐᖃᕐᑎᓯᓂᖃᓕᕐᒥᔪᖅ ᑕᓰᑦ ᐊᒥᓱᐊᓘᖕᖏᑑᒐᓗᐊᑦ ᐃᓄᑦᔪᐊᒧᑦ ᖃᓂᑦᑐᐃᑦ 

ᓄᓗᐊᕐᓂᐅᕕᐅᕐᖃᔭᕐᑎᑕᐅᒍᓐᓀᑐᑦ. 

ᑰᒐᔮᑦ ᐱᐅᓯᐅᒥᒋᐊᕐᓱᒋᑦ ᑰᒍᓐᓇᓯᐅᒥᑎᑦᓯᒐᓱᐊᕐᓃᑦ 

ᑭᖑᓪᓕᐹᒥ ᑰᒐᔮᓂᒃ ᐱᐅᓯᐅᒥᒋᐊᕐᑎᓯᓂᖃᓚᐅᕐᓯᒪᔪᖅ ᐃᓄᑦᔪᐊᒥ ᐃᒻᒪᖄ ᐊᕐᕌᒍᐃᑦ 25 ᐊᓂᕐᒍᕐᓯᒪᓕᕐᑐᑦ. ᓵᓕ 

ᐃᓓᔭᓯᐊᐱᒃ ᐊᐅᓚᔨᔪᖅ ᑰᒑᐱᒃ ᐊᒻᒪᓗ ᑕᓯᐅᔮᓗᒃ ᑰᒍᓐᓇᓯᐅᒋᐊᕐᑕᐅᓚᐅᕐᓯᒪᑎᓪᓗᒋᒃ, ᑭᓯᐊᓂ ᖃᒻᒥᑯᑦ 

ᑰᒍᓐᓇᓯᐅᒥᑎᑦᓯᒐᓱᐊᕐᓂᖃᕐᓯᒪᑦᔭᖏᑦᑐᖅ. 

ᑰᒐᔮᑦ ᑰᒍᓐᓇᓯᐅᒥᔭᐅᒐᓱᐊᕐᓯᒪᔪᐃᑦ ᑰᒍᓐᓇᓯᔭᐅᓯᒪᑦᓯᐊᔭᖏᑦᑐᑦ ᐊᒻᒪᓗ ᑌᒫᑦᓭᓇᖅ ᐱᓀᓗᑕᖃᑦᓭᓇᑐᐃᓐᓇᑐᐃᑦ 

ᐱᐅᓯᐅᒥᒋᐊᕐᑕᐅᒐᓱᐊᕐᑐᕕᓂᐅᒐᓗᐊᕋᒥᒃ, ᐋᓱ ᐃᓓᔭᓯᐊᐱᐅᑉ ᖃᐅᔨᒪᔭᖓᑎᒍᑦ. ᓴᐳᑎᐊᐱᒃ, 

ᐱᑦᓯᐊᑕᐅᓯᒪᓂᕐᐹᒍᕐᖂᑐᖅ. 

“ᓴᐳᑎᐊᐱᒃ ᐊᑕᐅᓯᕕᑦᓱᓂ ᐱᓇᓱᐊᕐᕕᐅᓯᒪᔪᖅ ᐊᒻᒪᓗ ᐅᓄᕐᓯᕙᓪᓕᐊᑐᐃᓐᓇᑐᑦ. ᐊᕐᕌᒍᐃᑦ ᐊᕙᑎ ᐊᑕᐅᓯᖅ 
ᑕᓪᓕᒪᓪᓘᓂ (25-ᓂ) ᐊᕐᕌᒍᐃᑦ ᐅᖓᑖᓂ ᐊᓂᒍᕐᓯᒪᓕᕐᑐᑦ.” ᑌᒣᓕᑦᓱᓂ (ᐊᖑᕕᒑᐱᒃᑯᓄᑦ ᐃᓚᐅᔪᖅ) 
ᐅᖃᓚᐅᔪᖅ 

ᖃᐅᔨᓴᕐᓃᑦ 

ᑯᐯᒃᑯᑦ ᑲᕙᒪᒃᑯᖏᑦᑕ ᓇᐹᕐᑐᓕᕆᓂᕐᒧᑦ, ᐆᒪᔪᓕᕆᓂᕐᒧᑦ ᒥᕐᖑᐃᓯᕐᕕᓕᕆᓂᕐᒧᓗ ᑐᕐᖃᑕᕐᕕᒥᑦ ᐱᓯᒪᔪᐃᑦ 

ᐳᓛᕆᐊᕐᓯᒪᓚᐅᔪᑦ ᐃᓄᑦᔪᐊᒥᐅᓂᒃ 2018-ᒥ ᐊᐅᔭᐅᑎᓪᓗᒍ/ᐅᐱᕐᖔᖑᑎᓪᓗᒍ ᑭᑎᑦᓯᒋᐊᕐᑐᓯᒪᑦᓱᑎᒃ ᖃᑦᓯᐅᒪᖔᑕ 

ᑰᒍᓐᓇᖏᕐᓯᒪᔪᐃᑦ ᐊᒻᒪᓗ ᐃᖃᓗᑉᐲᑦ ᐃᑭᓪᓕᕙᓪᓕᐊᓂᖏᓐᓂᒃ ᖃᓄᕐᑐᕈᑎᑦᓴᓯᐅᒋᐊᕐᑐᓱᑎᒃ, ᑌᒫᑦᓭᓇᖅ 

ᐱᓇᓱᐊᕐᓂᖃᕐᓯᒪᒻᒥᒪᑦ ᑕᓯᐅᔭᒥ ᐊᐅᐸᓗᒻᒥᓗ. ᐊᖑᕕᒑᐱᒃᑯᑦ ᖃᐅᔨᒪᔪᑦ, ᐃᓄᑦᔪᐊᒥᐅᑦ ᐃᓛᓐᓂ 

ᐃᓱᐃᓪᓘᒍᑎᖃᖃᑦᑕᓯᒪᓂᖏᓐᓂᒃ ᖃᑦᓯᐅᒪᖔᑕ ᑰᒍᓐᓇᖏᕐᓯᒪᔪᓂᒃ ᑭᑎᑦᓯᓂᕕᓂᖏᓐᓂᒃ ᑯᐯᒃᑯᑦ ᑲᕙᒪᒃᑯᖏᑦᑕ 

ᓇᐹᕐᑐᓕᕆᓂᕐᒧᑦ, ᐆᒪᔪᓕᕆᓂᕐᒧᑦ ᒥᕐᖑᐃᓯᕐᕕᓕᕆᓂᕐᒧᓗ ᑐᕐᖃᑕᕐᕕᒥᑦ ᐱᓯᒪᔪᐃᑦ. ᐃᓘᓐᓈᒍᑦ, ᑭᓯᐊᓂ ᐃᓄᐃᑦ 

ᓈᒻᒪᒋᔭᖃᕐᑐᕕᓂᐅᓂᕋᕐᓯᒪᔪᑦ ᑕᒪᑦᓱᒥᖓ ᐱᓇᓱᐊᕐᓂᐅᔪᒥᒃ ᐃᖃᓗᑉᐲᑦ ᐅᓄᕐᓂᖏᑦᑕ ᖃᓄᐃᓪᓗᐊᓕᕐᓂᖏᑦ 

ᖃᐅᔨᒪᔭᐅᒋᐊᖃᕐᒪᑕ ᐱᐅᓕᑦᓯᒐᓱᐊᕐᓂᓄᑦ. 

“ᐱᑦᓯᐊᖃᑎᖃᕐᑐᕋᑕᐅᓚᐅᔪᑦ ᓄᓇᓕᒻᒥᒃ. ᐃᖃᓗᓐᓂᒃ ᐱᔭᕕᓂᕐᒥᓂᒃ ᐊᒥᓲᓂᕐᓴᓂᒃ ᑐᓂᕐᕈᑎᓚᐅᔪᑦ ᓄᓇᓕᒻᒧᑦ, 
ᖃᐅᔨᓴᕐᑕᕕᓂᕐᒥᓂᒃ.” ᑌᒣᓕᑦᓱᓂ (ᐊᖑᕕᒑᐱᒃᑯᓄᑦ ᐃᓚᐅᔪᖅ) ᐅᖃᓚᐅᔪᖅ 

ᐃᓐᓇᕕᒃᑯᑦ ᐊᕙᑎᐅᑉ ᓱᕐᕋᑕᐅᓂᖓᓂᒃ ᓇᐅᑦᓯᑐᕐᓂᖏᑦ 

ᐃᖃᓗᐃᑦ ᖃᓄᐃᑦᑐᐃᑦ ᐃᓄᑦᔪᐊᑉ ᑰᖓᓃᓱᒍᒻᒪᖔᑕ ᖃᐅᔨᓴᕐᓂᖃᕐᓯᒪᔪᖅ 2008-ᒥ ᐅᑭᐊᑦᓴᐅᑎᓪᓗᒍ, ᐃᓐᓇᕕᒃᑯᑦ 

ᐱᓇᓱᐊᕐᓂᕆᓛᕐᑕᒥᓂᒃ ᐊᑐᐃᓐᓇᕈᕐᑎᕙᓪᓕᐊᓕᕐᑎᓗᒋᑦ. 

(ᐱᑐᕝᕕᑯᑦ ᐊᒻᒪᓗ Innergex, 2019-ᒥ) ᖃᓄᖅ ᐊᕙᑎ ᐃᓅᖃᑎᒌᑦᑐᓂᓗ ᖃᓄᖅ ᐃᑯᒪᓕᐅᕐᓂᖅ 

ᓱᕐᕋᐃᓂᖃᕋᔭᕐᒪᖔᑦ ᓇᐅᑦᓯᑐᕐᓂᖃᕐᓯᒪᔪᑦ, ᖃᐅᔨᓴᐅᑎᕕᓂᖏᑦ ᐅᖃᕐᓯᒪᔪᕐᑕᓖᑦ “ᓱᕐᕋᑕᐅᓯᒪᓂᐊᖕᖏᓂᕋᐃᔪᓂᒃ 

ᐅᕝᕙᓘᓐᓃᑦ ᐃᒪᕈᕕᐅᑦᓱᓂ ᓴᕕᕋᔭᕐᓴᔭᒥᒃ ᖃᓪᓗᓇᕐᑎᑐᑦ ᒨᑯᔨᐅᓂᕋᕐᑕᐅᔪᒥᒃ ᐃᖃᓗᐃᑦ ᐱᑕᖃᓪᓗᐊᕋᔭᖕᖏᓂᕋᕐᓱᒋᑦ 

ᖃᐅᔨᓴᐅᑎᕕᓂᖏᑦ ᐅᖃᕐᓯᒪᔪᕐᑕᓖᑦ.” ᑌᒣᒐᓗᐊᕐᑎᓗᒋᑦ, “ᐃᖃᓗᐃᑦ ᓱᒃᑯᓇᕐᑐᑕᖃᓕᕐᒪᖔᑕ 

ᐃᑉᐱᒋᔭᐅᖏᓐᓇᓯᐊᖃᑦᑕᓛᕐᑐᑦ ᑕᒪᓐᓇ ᐱᓇᓱᐊᕐᑕᐅᓂᖓᓂ ᖃᐅᔨᒪᒐᓱᐊᕐᑕᐅᖃᑦᑕᓛᕐᒪᑦ ᓴᕕᕋᔭᑦᓴᔭᒥᒃ 

ᐱᑕᖃᓕᕋᓗᐊᕐᒪᖔᑕ ᐃᖃᓗᐃᑦ ᓂᕿᖏᑦ.” 

ᐃᒣᖁᔨᒍᑎᐅᑦᓱᑎᒃ ᐅᓐᓂᑑᑎᐅᖃᑦᑕᓚᐅᔪᑦ ᖃᐅᔨᓴᕐᓂᓄᑦ ᑲᒪᒋᔭᖃᕈᑎᑦᓴᓄᓪᓗ 
ᐃᓕᖓᔪᐃᑦ 

ᐃᖃᓗᓐᓂᒃ ᐱᕈᕐᓯᕕᖃᕐᓂᒧᑦ ᐃᓕᖓᔪᑦ 

“ᑕᒫᓂ, ᐃᖃᓗᓐᓂᒃ ᐱᕈᕐᓰᓗᑕ ᐃᑲᔪᕐᓯᒪᒋᐊᖃᕐᐳᒍᑦ. ᐃᑭᓪᓕᕙᓪᓕᐊᑐᐃᓐᓇᓕᕐᒪᑕ. ᓱᓇᓱᐊᖕᖏᒪᕆᑦᓯᐊᕋᑦᑕ.” 
ᑌᒣᓕᑦᓱᓂ (ᓭᒪ ᓂᖏᐅᖅ) ᐅᖃᓚᐅᔪᖅ 

ᒪᕐᕉᓂᒃ ᐃᑲᔪᕐᓯᒪᐅᑎᖃᕈᓐᓇᖂᕐᑐᒍᑦ ᐃᖃᓗᑉᐲᑦ ᐊᒥᓱᖕᖑᑎᑕᐅᒋᐊᓪᓚᕈᑎᑦᓴᖏᓐᓂᒃ ᑲᒪᒋᖃᑦᑕᕈᓐᓀᓗᒋᑦ 

ᓯᑐᓕᑐᐊᕐᐸᑕ ᑕᕆᐅᕐᒧᑦ (ᐃᒻᒪᖄ ᖃᑦᓯᕌᒍᓐᓇᒪᖔᑕ ᐃᖃᓗᓐᓂᒃ ᐋᕐᕿᓱᐃᓯᒪᓗᑕ) ᐅᕝᕙᓘᓐᓃᑦ ᐃᖃᓗᓐᓂᒃ 

ᐱᕈᕐᓰᕕᑦᓴᒥᒃ ᐱᕙᓪᓕᐊᒋᐊᓪᓗᑕ. 

ᑖᒥ ᐹᓚᓴ ᐃᓱᒪᑖᕐᐸᓕᐊᓯᒪᔪᖅ ᐃᖃᓗᓐᓂᒃ ᐱᕈᕐᓰᕕᑦᑖᕈᓐᓇᒪᖔᕐᒥᒃ ᐱᓇᓱᐊᖏᓐᓈᓱᓂ ᑲᑎᕕᒃ ᓄᓇᓕᓕᒫᑦ 

ᑲᕙᒪᒃᑯᖏᓐᓂ, ᒪᑭᑉᐸᓕᐊᒐᓱᐊᕐᓂᒧᑦ ᐱᕙᓪᓕᐊᑎᑦᓯᒍᑎᐅᑉ ᐊᓪᓚᕕᖓᓂ ᐱᓇᓱᑦᑎᐅᖏᓐᓈᓱᓂ. 

“ᐃᖃᓗᓐᓂᒃ ᐱᕈᕐᓰᕕᖃᕐᓗᓂ ᐃᑲᔪᕐᓯᒐᔭᕐᑐᕆᔭᕋ. ᓄᖑᑐᐃᓐᓇᕆᒃᑯᑎᑦᓴᐅᒐᔭᕐᒪᑦ ᐃᖃᓗᓐᓄᑦ, 
ᐊᒥᓱᖕᖑᓕᐅᒥᒐᔭᕐᓱᑎᓪᓗ ᓯᕗᓂᕐᒥ ᓂᕆᔭᑦᓴᐅᓗᑎᒃ ᐅᓄᕐᓯᐅᒥᔪᕕᓂᐅᑐᐊᕐᐸᑕ.” ᑌᒣᓕᑦᓱᓂ (ᑖᒥ ᐹᓚᓴ) 
ᐅᖃᓚᐅᔪᖅ 

ᐱᒋᐊᕐᑎᓯᓯᒪᔪᖅ ᐱᓇᓱᐊᕐᓂᒥᒃ, ᑲᑎᓯᑦᓱᓂ ᑰᑦᔪᐊᒥ ᐃᖃᓗᓐᓂᒃ ᐱᕈᕐᓰᕕᑦᓴᒥᒃ ᐸᕐᓀᑎᓂᒃ (ᐋᓚᓐ ᑯᐊᑕᒥᒃ ᐊᒻᒪᓗ ᑫᑖ 

ᓲᓯᒥᒃ), ᑮᓇᐅᔦᑦ ᑐᕌᒐᑦᓴᖏᑦ ᐸᕐᓀᓯᑦᓱᒋᑦ ᐊᒻᒪᓗ ᓇᓗᓀᕐᓱᒋᑦ ᓱᕙᓐᓂᒃ ᓄᐊᑦᓯᕕᐅᒐᔭᕐᑐᐃᑦ ᓇᓃᒐᔭᕐᒪᖔᑕ. 

“ᑕᓯᕐᓂᒃ ᑰᓐᓂᓗ ᑕᓪᓕᒪᓂᒃ ᓇᓗᓀᕐᓯᓯᒪᔪᒍᑦ, ᓯᑕᒪᓂᒃ ᑕᕐᕋᒥᑦᑐᓂᒃ ᐊᒻᒪᓗ ᐊᑕᐅᓯᕐᒥᒃ ᓯᕿᓂᕐᒦᑐᒥᒃ, 40 
ᑭᓛᒥᑕᓄᑦ 50 ᑭᓛᒥᑕᓄᓘᓐᓃᑦ ᐅᖓᓯᓐᓂᓕᓐᓂᒃ ᓄᓇᓕᑦᑎᓄᑦ.” ᑌᒣᓕᑦᓱᓂ (ᑖᒥ ᐹᓚᓴ) ᐅᖃᓚᐅᔪᖅ 

ᐃᖃᓗᓐᓂᒃ ᐱᕈᕐᓰᕕᑦᓴᖅ ᓴᓇᔭᐅᒍᒫᕐᓂᐊᑐᖅ ᖃᓪᓗᓈᓂ ᐅᒥᐊᕐᔪᐊᑯᑦ ᑎᑭᑎᑕᐅᓛᕐᑎᓗᒍ. 

“ᓯᑯᑦᓴᔭᖁᑎᓕᒫᑦᓯᐊᑦ ᐃᓘᓐᓇᑎᒃ ᓇᔪᕐᑎᑲ; ᐃᖃᓗᓐᓂᒃ ᐱᕈᕐᓰᕕᑦᓴᖅ ᓴᓇᔭᐅᒋᕐᓯᒪᑎᓪᓗᒍ ᖃᓪᓗᓈᓂ 
ᐸᕐᓀᒍᑕᐅᓯᒪᔪᖅ ᐃᓚᒋᒋᐊᓕᓕᒫᖏᑦ ᐃᓚᐅᑎᓪᓗᒋᑦ, ᐅᕐᖁᓯᓴᐅᑎᖓ, ᐃᒪᕐᒥᒃ ᓴᓗᒻᒪᓭᒍᑎᑕᖓ, ᑕᒪᒃᑯᐊᓕᒫᖅ 
ᖁᑉᐹᓂᒐᔭᕐᑎᓗᒋᑦ, ᐃᖃᓗᓐᓂᒃ ᐱᕈᕐᓰᕕᑦᑕᖓ ᐃᓪᓘᑉ ᖁᑉᐹᖓᓂᑦᑎᓗᒍ... ᐅᒥᐊᕐᔪᐊᑯᑦ ᑎᑭᑕᐅᒍᒫᕐᓯᐊᓯᒪᔪᑦ 
ᑕᒪᐅᖓ. ᐊᑭᖓ $400,000 ᐊᒻᒪᓗ $500,000 ᐊᑭᖃᕋᔭᕈᓇᐅᑎᓪᓗᒍ ᒥᑦᓴᐅᓵᕐᓯᒪᔭᕗᑦ, ᐊᒻᒪᓗ 
ᐊᐅᓚᑕᐅᒍᑎᖏᑦ ᐊᑭᖃᒋᐊᖃᕋᔭᕐᒥᔪᑦ ᐊᒻᒪᓗ ᖃᓄᓪᓗᐊᑎᒋᒃ ᓱᕙᑦᑕᖃᕐᒪᖔᑦ ᐃᑉᐱᒋᓗᒍ ᐊᐅᓚᑕᐅᓂᖓ 
ᐊᑭᖃᕋᔭᕐᓱᓂ...” ᑌᒣᓕᑦᓱᓂ (ᑖᒥ ᐹᓚᓴ) ᐅᖃᓚᐅᔪᖅ 

ᐊᖏᔪᑦᔭᖏᑦᑐᒥᒃ ᐆᑦᑐᕋᐅᑎᖃᕐᓯᒪᓕᕆᕐᑐᖅ, ᐃᓄᓐᓄᑦ ᓇᔪᕐᑕᐅᓲᓂ ᐊᓪᓚᖃᑦᑕᓱᒋᓪᓗ ᐃᖃᓗᐃᑦ ᐱᔭᐅᔪᐃᑦ. 200 

ᒥᑦᓵᓂᑦᑐᓂᒃ ᐃᖃᓗᑉᐱᑐᕕᓃᑦ ᐊᑯᓂᐅᑦᔭᖏᑦᑐᖅ ᑖᕙᓂᑦᓱᑎᒃ ᑲᖏᕐᓱᒥ 5 ᒣᓕᓂᒃ ᐊᖏᓂᓕᒻᒥ ᐃᓄᑦᔪᐊᑉ ᑕᕐᕋᖓᓂ 

15 ᑭᓛᒥᑕᓄᑦ ᐅᖓᓯᓐᓂᓕᒻᒥ. 

ᖁᖏᓯᕐᒥᐅᑕᓂᒃ, ᕿᑎᕐᓯᒥᐅᑕᓂᒃ, ᓯᐅᑎᒻᒥᐅᑕᓂᒃ ᐊᒡᒐᐅᒥᐅᑕᓂᓪᓗ ᓴᓇᕕᐅᖃᑦᑕᓯᒪᔪᖅ ᐊᒻᒪᓗ ᓴᕕᕋᔭᑦᓱᓂ 

ᓱᓇᒐᓚᖃᐅᑎᒃ ᐃᖃᓗᓐᓂᒃ ᐱᕈᕐᓰᕕᑦᓴᐅᒍᓐᓇᖁᕐᑑᒃ. ᐃᖃᓗᓐᓂᒃ ᐱᕈᕐᓰᕕᐅᑉ ᐊᐅᓚᑕᐅᒍᑎᖏᑦᑕ ᐊᑭᖏᑦ 

ᐊᕐᓱᕈᓐᓇᓂᕐᐸᐅᒐᔭᕐᑐᑦ, ᐱᒋᐊᕐᑎᑕᐅᒍᒪᔪᓂᒃ ᑮᓇᐅᔭᖃᕐᑎᓯᔩᑦ ᑮᓇᐅᔦᕈᑎᖃᕙᓪᓗᓲᒍᒻᒪᑕ ᑭᓯᐊᓂ ᐱᒻᒪᕆᐅᑦᓱᑎᒃ 

ᐱᒋᕐᑎᑕᐅᒍᒪᔪᓂᒃ. ᑖᒥ ᐹᓚᓴ ᒥᑦᓴᐅᓵᕐᓯᒪᔪᖅ ᐃᒻᒪᖄ $30,000-ᓂᒃ ᐊᕐᕌᒍᑕᒫᑦ ᐊᑭᖃᕋᔭᕐᑎᓗᒍ 

ᐱᕈᕐᓰᕕᑦᓴᑖᕋᓱᐊᕐᓂᒧᑦ, $30,000-ᕌᒐᔭᕈᓇᐅᔪᖅ ᐃᓘᓐᓈᓄᓕᖓᑐᐃᓐᓇᑐᓂᓪᓗ ᐊᐅᓚᑦᓯᒍᑎᑦᓴᓂᒃ ᐱᕈᕐᓰᕕᒻᒥ, 

ᐊᒻᒪᓗ $30,000-ᐃᑦ ᑮᓇᐅᑦᔭᓵᓄᑦ ᐃᑲᔪᕐᑎᒧᑦ ᑮᓇᐅᑦᔭᓵᒍᒐᔭᕐᑐᐃᑦ ᐅᕝᕙᓘᓐᓃᑦ ᐅᓪᓗᓕᒫᕐᓯᐅᑎᐅᒍᓐᓀᓗᓂ 

ᐱᓇᓱᐊᕐᑕᐅᔪᓂᒃ ᐃᑉᐱᒍᓱᑦᑎᐅᒐᔭᕐᑐᒧᑦ ᑮᓇᐅᑦᔭᓵᒍᒐᔭᕐᑐᐃᑦ. 

“ᓇᐅᑐᐃᓐᓇᓂᒃ ᑐᑦᓯᕋᐃᕕᖃᒐᓱᐊᓕᑐᐊᕋᒪ... ᐱᕈᕐᓰᕕᒻᒥᒃ ᐊᐅᓚᑦᓯᒍᑎᑦᓴᓂᒃ, ᐊᐅᓚᑕᐅᒍᑎᑦᓴᖏᓐᓄᑦ 
ᑮᓇᐅᔭᑎᒍᑦ ᑐᕌᒐᐅᒐᔭᕐᑐᓂᒃ, ᐊᕐᓱᕈᓐᓇᓚᕆᓲᖅ. ᑮᓇᐅᔭᓕᐊᓘᒐᓗᐊᕈᕕᑦ ᓯᓚᕐᔪᐊᒥ, ᐊᖏᔪᒻᒪᕆᓐᓂᒃ 
ᐱᓇᓱᐊᕐᑕᐅᒍᒪᔪᓂᒃ ᐱᒋᐊᕐᑎᓯᒍᑎᑦᓴᓂᒃ ᐱᕕᑦᓭᑦ ᐊᑐᐃᓐᓇᐅᓯᐊᕋᓗᐊᕐᒪᑕ, ᑭᓯᐊᓂ ᐊᐅᓚᑕᐅᒍᑎᑦᓴᖏᓐᓂᒃ 
ᑮᓇᐅᔭᓂᒃ ᐊᓯᖏᓐᓂᒃ ᑮᓇᐅᔭᖃᕐᑎᓯᒍᓐᓇᑐᓂᒃ ᕿᓂᕆᐊᖃᕐᓇᓲᖅ.” ᑌᒣᓕᑦᓱᓂ (ᑖᒥ ᐹᓚᓴ) ᐅᖃᓚᐅᔪᖅ 

ᑕᒪᒃᑯᐊ ᐸᕐᓀᓯᒪᐅᑎᓕᐊᒍᓯᒪᔪᐃᑦ ᐱᑦᓯᐊᑕᐅᓯᒪᑦᓯᐊᕋᓗᐊᕐᓱᑎᒃ ᓄᕐᖃᑎᑕᐅᑐᐃᓐᓇᓯᒪᔪᖅ ᐱᓇᓱᒐᕐᑖᒍᑐᐊᕐᒪᑦ 

ᓄᓇᕕᒻᒥ ᐃᒪᕐᒥᐅᑕᓕᕆᔨᒃᑯᑦ ᑲᑎᒪᔨᖏᓐᓄ 2016-ᒥ. ᐃᖃᓗᑉᐱᓕᕆᓃᑦ ᑎᓕᔭᐅᒪᐅᑎᑦᑎᓄᑦ ᐃᓚᒋᔭᐅᑦᔭᖏᒻᒪᑦ, 

ᑌᒣᒻᒪᑦ ᑖᒥ ᓴᒃᑯᓯᒋᐊᖃᕐᓯᒪᔪᖅ ᐃᖃᓗᑉᐱᓂᒃ ᐱᕈᕐᓯᕕᑦᓴᓕᐊᒍᒐᓱᐊᕐᓱᓂᐅᔫᑉ ᐱᓇᓱᐊᕐᑕᐅᓂᖓᓂᒃ, ᐊᓯᐊᓂᒃ ᓄᑖᒥᒃ 

ᐱᓇᓱᒐᕐᑖᑐᕕᓂᐅᓂᑯᒥᓄᑦ. 

“ᑕᒪᒃᑯᐊᑕᒐ ᐃᓘᓐᓈᒍᑦ ᐱᕐᓀᓯᒪᐅᑎᐅᒍᒫᕐᓂᐊᓯᒪᔪᐃᑦ, ᐱᒋᐊᕐᑎᓯᒍᑎᑦᓴᓂᒃ ᑮᓇᐅᔦᓪᓗᒍᓗᑐᐃᓐᓇᕋᓗᐊᕐᑐᒍᑦ, 
ᐊᐅᓚᑦᓯᒍᑎᑦᓴᓂᒃ ᐱᕈᕐᓰᕕᒻᒥᒃ. ᑕᒣᓕᖓᕗᒍᑦ, ᑖᑦᓱᒧᖓ ᐱᓇᓱᒐᕐᒧᑦ ᓅᑦᓯᒪᒐᒪ. [...] ᑌᒣᓕᖓᓕᕐᒪᑦ 
[ᐊᖑᕕᒑᐱᒃᑯᓄᑦ] ᑲᒪᒋᔭᐅᑎᓯᓚᐅᔪᔭᕋ, ᐊᒻᒪᓗ ᑲᑎᒪᖃᑦᑕᓚᐅᔪᒻᒥᓱᒋᑦ ᑮᓇᐅᔦᑦ ᑐᕌᒐᑦᓴᖏᑦ ᑲᒪᒋᒋᐊᖃᕐᓱᒋᑦ, 
ᐱᓇᓱᖃᑎᒋᔭᐅᒍᓐᓇᑐᐃᓪᓗ ᑭᓇᒃᑰᒪᖔᑕ ᖃᐅᔨᑎᑦᓯᐊᓱᒋᑦ, ᐊᓯᓕᒫᖏᓐᓂᓗ ᐱᕙᓪᓕᐊᒍᑎᑦᓴᖏᓐᓂᒃ 
ᖃᓄᐃᑦᑐᑐᐃᓐᓇᓂᒃ.” ᑌᒣᓕᑦᓱᓂ (ᑖᒥ ᐹᓚᓴ) ᐅᖃᓚᐅᔪᖅ 

ᐊᖑᕕᒑᐱᒃᑯᑦ ᑎᒍᓯᓯᒪᓕᕐᑐᑦ ᑕᒪᑦᓱᒧᖓ ᐃᖃᓗᑉᐱᓂᒃ ᐱᕈᕐᓯᕕᑦᓴᒨᓕᖓᔪᓂᒃ, ᐃᑲᔪᕐᓯᒪᓪᓚᕆᒐᔭᕐᓱᓂᓗ ᐃᓄᑦᔪᐊᑦ 

ᓄᓇᓕᖓᓂᒃ ᑲᔪᓯᔭᐅᒍᓐᓇᑐᐊᕐᐸᑦ. 

 “ᑌᒣᑦᑐᓂᒃ ᐱᓇᓱᐊᕐᓃᑦ ᐱᕈᕐᓰᕕᖃᕐᓂᒧᑦ ᐃᖃᓗᑉᐱᓂᒃ ᑖᒃᑯᓇᓂ ᑕᓯᕐᓂ, ᑲᔪᓯᐅᒐᕈᓐᓇᑎᑦᓯᒐᔭᕐᑐᐃᑦ. 
ᓂᕿᖃᑦᓯᐊᑎᑦᓯᓭᓐᓇᕋᔭᕐᓱᑎᓪᓗ. ᐊᒥᓱᑲᓪᓛᓗᓐᓂᒃ ᐱᕙᓪᓕᖁᑎᑦᓴᖃᕐᑐᕆᔭᒃᑲᓕ.” ᑌᒣᓕᑦᓱᓂ (ᑖᒥ ᐹᓚᓴ) 
ᐅᖃᓚᐅᔪᖅ 

ᐃᓐᓇᕕᒃᑯᑦ ᐃᑯᒪᓕᐅᕐᓂᒧᑦ ᐱᓇᓱᐊᕐᓂᖓ 

ᓄᓇᒥᒃ ᑎᒍᒥᐊᕐᑎᑯᑦ ᑕᒪᑦᓱᒥᖓ ᐱᓇᓱᐊᕐᓂᐅᔪᒥᒃ ᐊᕐᕌᒍᓂ ᑕᓪᓕᒪᐅᔪᕐᑐᓂ/ᖁᓕᓐᓂ ᐱᓇᓱᐊᕈᑎᖃᕈᒫᕐᓂᐊᓂᕋᕐᓯᒪᔪᑦ 

ᑰᒃ ᓯᒥᑦᑐᑕᐅᒋᕐᓯᒪᓕᕐᑎᓗᒍ ᓱᕓᔭᕐᕕᐅᓲᓂ. ᑕᒪᒃᑯᐊ ᐱᓇᓱᐊᕐᑕᐅᖃᑦᑕᓚᖓᒍᒫᕐᓂᐊᕋᓗᐊᕐᐸᑕ, ᐃᖃᓗᓐᓂᒃ 

ᓇᓪᓕᐊᓂᑐᐃᓐᓇᖅ ᓱᕐᕋᐃᓯᒪᑐᐃᓐᓇᕆᐊᓖᑦ. 

“ᑕᑯᒐᓱᐊᒋᐊᖃᕐᖁᒍᑦ ᖃᓄᐃᓘᕐᑐᓴᐅᒻᒪᖔᑦᑕ, ᑰᒃ ᓯᒥᑦᑐᑕᐅᓯᒪᓕᕋᓗᐊᕐᐸᑦ. ᐃᖃᓗᑉᐱᓂᒃ 
ᑖᕗᖕᙰᒍᓐᓇᑐᐊᕈᑦᑕ. ᐃᖃᓗᑉᐲᑦ ᐱᕈᕐᐸᓕᐊᑐᐃᓐᓇᕆᐊᖃᕐᒪᑕ ᑖᕗᖕᖓᕈᓐᓇᖏᓐᓈᑐᐊᕈᑦᑎᒋᑦ. ᑰᑦᒧᑦ 
ᒪᔪᕈᓐᓇᖏᓐᓈᑐᐃᓐᓇᕆᐊᖃᕐᖂᒪᑕ. ᑌᒣᒍᓐᓇᑐᐊᕐᐸᑕ, ᐱᒍᓐᓇᕕᖃᑐᐃᓇᕆᐊᖃᕐᖂᑐᖅ.” ᑌᒣᓕᑦᓱᓂ 
(ᐊᖑᕕᒑᐱᒃᑯᓄᑦ ᐃᓚᐅᔪᖅ) ᐅᖃᓚᐅᔪᖅ 

ᖃᓂᓖᑦ/ᒥᓗᒋᐊᑦ 

“ᓇᐅᒧᓪᓘᓃᑦ ᓂᕆᔭᐅᓲᒍᑦᔭᖏᑦᑐᑦ. ᓂᕆᓲᒍᑦᔭᖏᑦᑕᕗᑦ, ᐊᓪᓚᓄᑦ ᑯᔩᓄᑦ ᑭᓯᐊᓂ ᓂᕆᔭᐅᓲᑦ. 
ᑮᓇᐅᔭᓕᐅᕋᓱᐊᖃᕐᓂᑎᒍᑦ ᓂᐅᕐᕈᑎᒋᔭᐅᒍᓐᓇᑐᐊᕐᐸᑕ ᐱᐅᔫᒐᔭᕐᑐᑦ. ᑭᓯᐊᓂ ᓂᐅᕕᕈᒪᔪᖃᑦᔭᖏᑦᑐᖅ 
ᖃᓂᓕᓐᓂᒃ. [...] ᖃᐅᔨᒐᓱᐊᒋᐊᖃᓕᕐᖁᒍᑦ ᖃᓄᖅ ᑕᒪᒃᑯᐊ ᖃᓂᓖᑦ ᐃᕐᖃᑕᕐᑕᐅᑐᐃᓐᓇᖏᑦᑑᒍᓐᓇᒪᖔᑕ 
ᐃᒋᑐᐃᓐᓇᖃᑦᑕᕈᓐᓀᓗᒋᑦ.” ᑌᒣᓕᑦᓱᓂ (ᐊᖑᕕᒑᐱᒃᑯᓂᑦ ᐃᓚᐅᔪᖅ) ᐅᖃᓚᐅᔪᖅ 

ᐃᑯᓪᓚᐅᒥᑎᑦᓯᒍᑎᐅᒍᓐᓇᒥᔪᖅ ᖃᓂᓖᑦ/ᒥᓗᒋᐊᑦ ᕿᒻᒥᖃᐅᑎᑦᓯᑖᒍᑐᐃᓐᓇᖃᑦᑕᑎᓪᓗᒋᑦ, ᓭᒪ ᓂᖏᐅᖅ ᑌᒫᒃ 

ᐃᓱᒪᒋᔭᒥᓂᒃ ᐅᖃᓚᐅᔪᖅ. 

“[ᖃᓂᓖᑦ] ᐱᐊᔪᐊᓗᐃᑦ ᖁᒻᒥᓄᑦ, ᖁᒪᕐᑖᕆᒃᑯᑎᑦᓯᐊᒍᒻᒪᑕ.” ᑌᒣᓕᑦᓱᓂ (ᓭᒪ ᓂᖏᐅᖅ) ᐅᖃᓚᐅᔪᖅ 

ᐅᐱᕐᓲᑎ ᐅᓇ: ᖃᓄᕐᓕ ᖃᓂᓖᑦ ᐱᔭᐅᒐᓱᐊᕈᓐᓇᒪᑕ? ᐱᒐᓱᐊᒻᒪᕆᑦᑕᐅᓗᑎᒃ ᑭᓯᐊᓂ ᐱᔭᐅᒐᓱᐊᕈᓐᓇᖁᕐᑐᑦ. 

“ᐃᓱᒪᒋᔭᖃᕐᑐᒍᑦ ᐅᒃᑯᐊᓯᑐᐃᓐᓇᕋᔭᕆᐊᒥᒃ ᑰᓐᓂᒃ ᒥᑭᔪᕐᓚᓂᒃ ᑕᓯᕐᒧᐊᐸᑦᑐᓂᒃ, ᐊᒻᒪᓗ ᓄᓗᐊᑦ ᑕᑯᓭᖃᑦᑕᓗᒋᑦ 
ᐅᓪᓗᑕᒫᑦ, ᒪᕐᕈᕕᓪᓗᒋᑦ ᐱᖓᓱᕕᓪᓗᒋᓘᓐᓃᑦ ᐅᓪᓗᑕᒫᑦ, ᑭᓯᐊᓂ ᑌᒣᖃᑦᑕᓚᖓᑐᐊᕐᐸᑕ 
ᐱᓇᓱᒐᑦᓴᓕᒻᒪᕆᐅᓚᖓᔪᖅ, ᐊᒻᒪᓗ ᐊᒥᓱᑲᓪᓚᒪᕆᐅᑦᓱᑎᒃ ᖁᓂᓖᑦ/ᒥᓗᒋᐊᑦ. ᐊᑕᐅᓯᑐᐃᓐᓇᐅᖏᑦᑐᒥᒃ ᓯᑕᒪᓂᒃ 
ᐊᓴᓗᐊᓕᒻᒥᒃ/ᐊᑦᓴᓕᐊᓗᒻᒥᒃ ᖄᑦᑕᖃᕆᐊᖃᕋᔭᕐᑐᒍᑦ ᑕᒪᓐᓇ ᐱᓇᓱᐊᕐᓗᒍ.” ᑌᒣᓕᑦᓱᓂ (ᐊᖑᕕᒑᐱᒃᑯᓄᑦ 
ᐃᓚᐅᔪᖅ) ᐅᖃᓚᐅᔪᖅ 

ᑕᒪᓐᓇ ᐅᖃᖃᑎᒌᒍᑕᐅᓯᒪᔪᖅ ᑯᐯᒃᑯᑦ ᓇᐹᕐᑐᓂᓕᕆᔨᖏᑦᑕ, ᐆᒪᔪᓕᕆᔨᖏᑦᑕ, ᒥᕐᖁᐃᓯᕐᕕᓕᕆᕕᖏᑦᑕ 

ᑐᕐᖃᑕᕐᕕᖓᓂ ᐱᓯᒪᔪᓄᑦ, ᑭᓯᐊᓂ ᓱᕐᖁᐃᓇᓪᓚᕆᖕᖏᑐᖅ ᖃᓄᐃᓘᕈᒫᕐᓂᐊᓕᕐᒥᒪᖔᑕ. ᖃᓄᖅ ᐃᖃᓗᓐᓂᒃ 

ᑖᒃᑯᓂᖓᑦᓭᓇᓪᓗᑯᐊᐱᒃ ᐊᐅᓚᑦᓯᒍᓯᕐᓂᒃ ᐊᑑᑎᒍᓐᓀᕈᓐᓇᒪᖔᑕ, ᓇᐅᒧᓪᓘᓃᑦ ᓂᕆᔭᐅᓲᒍᖕᖏᑐᓂᒃ? ᓇᑭᑦ 

ᑮᓇᐅᔭᕐᑖᑎᑕᐅᒍᓐᓇᕋᑦᑕ?  ᑕᒪᓐᓇ ᐱᓀᓗᑕᕆᔭᐅᓕᕐᑐᖅ ᓯᕗᓪᓕᐸᐅᑦᔭᐅᖁᔭᐅᓕᕐᑎᓗᒍ ᐊᖑᕕᒑᐱᒃᑯᓄᑦ. 

ᑰᒐᔮᑦ ᑰᒍᓐᓇᓯᑎᑕᐅᒐᓱᐊᕆᐊᑦᓯᐊᓂᖏᓐᓄᑦ ᐱᓇᓱᐊᕐᓃᑦ 

“ᑰᒐᔮᑦ ᐃᒃᑲᑐᒻᒪᕆᐊᓗᓕᕐᑐᑦ; ᐅᔭᕋᐃᑦ ᐃᓚᖏᓐᓂᒃ ᐱᔦᒍᒪᑦᓱᑕ ᐃᓱᒪᒋᔭᖃᕐᐸᓕᕐᖁᒍᑦ ᑰᓐᓇᓯᐅᒥᑎᑦᓯᒐᓱᐊᕈᒪᑦᓱᑕ 
ᐃᖃᓗᑉᐲᑦ ᒪᔪᕈᓐᓇᓯᖁᓇᕐᒪᑕ ᓱᕓᔭᕐᕕᒋᓲᒥᓄᑦ ᐊᒥᓱᖕᖑᐸᓪᓕᐊᖁᓇᕐᒪᑕ. ᑮᓇᐅᔭᓂᒃ ᑭᖕᖑᒪᑦᓯᕗᒍᑦ 
ᐱᓇᓱᐊᕈᑎᑦᓴᑎᓐᓂᒃ.” (ᐊᖓᔪᒑᐱᒃᑯᓄᑦ ᐃᓚᐅᔪᖅ ᐅᖃᓚᐅᔪᖅ ᑐᓵᔨᖃᕐᓱᓂ) 

ᑰᒐᔮᕌᓗᒃ ᐊᕐᕌᒍᑕᒫᑦ ᓯᐅᕋᕐᓄᑦ ᓯᒥᑦᑕᐅᕙᑦᑐᖅ ᐃᖃᓗᑉᐲᑦ ᓯᑐᒐᓱᐊᓕᕐᑎᓗᒋᑦ ᑕᕆᐅᕐᒧᑦ [ᓄᓇᖕᖑᐊᖅ 8.2]. ᑖᓐᓇ 

ᐊᒥᓲᖕᖏᑑᒐᓗᐊᓄᑦ ᐃᖃᓗᑉᐱᓄᑦ ᓯᑐᒍᓐᓇᖏᐅᒪᕕᐅᓕᕐᑐᓄᑦ ᐃᓚᒋᔭᐅᑎᓪᓗᒍ ᓂᓪᓕᕈᑕᐅᓚᐅᔪᖅ. ᑖᓐᓇ, 

ᐊᕐᖁᓇᓕᑐᐊᕐᒪᑦ ᓯᐅᕋᕐᓄᑦ ᑰᒃ ᓯᒥᑦᑕᐅᕙᑦᑐᖅ. ᑕᒪᑦᓱᒥᖓ ᑰᒍᓐᓇᓯᐅᒥᑎᑦᓯᒐᓱᐊᕐᓂᒥᒃ ᐊᔪᐃᓐᓇᕈᑎᑦᓴᓯᐊᖅ ᐊᒻᒪᓗ 

ᑮᓇᐅᔭᕐᓯᐅᒍᑕᐅᓗᓂᓗ ᐃᖃᓗᑉᐲᑦ ᑖᕙᓂ ᐊᒥᓱᕋᑕᐅᒻᒪᑕ. ᐊᓯᖏᓐᓂᒃ ᐊᖑᕕᒑᐱᒃᑯᑦ ᐱᐅᓯᐅᒥᑎᑦᓯᒋᐊᕈᒪᒻᒥᔪᑦ 

[ᓄᓇᖕᖑᐊᖅ 8.2]. 

“ᐊᒥᓱᑲᓪᓛᓗᐃᑦ ᑰᒐᔮᑦ ᐱᐅᓯᐅᒥᔭᒋᐊᓖᑦ, ᑭᓯᐊᓂ ᐱᔭᕆᐊᑭᑦᑐᑐᐃᓐᓇᐅᔭᖏᑦᑐᑦ ᑲᒪᒋᒐᓱᐊᕐᓗᒋᑦ, 
ᑮᓇᐅᔭᕐᑐᒪᕆᒋᐊᖃᕋᔭᕐᒪᑕ, ᐱᓇᓱᒐᑦᓴᓕᒻᒪᕆᐅᑦᓱᓂᓗ.” (ᐊᖑᕕᒑᐱᒃᑯᓄᑦ ᐃᓚᐅᔪᖅ ᑌᒣᓕᑦᓱᓂ ᐅᖃᓚᐅᔪᖅ 

9. 
ᐅᒥᐅᔭᖅ 
ᐃᓗᐃᑦᑑᑎᓪᓗᒋᑦ ᑐᓴᕐᑎᓯᒍᑏᑦ 
ᐃᓚᒋᔭᐅᓚᐅᔪᑦ: ᐱᖓᓱᑦ ᐊᖑᕕᒑᐱᒃᑯᓄᑦ ᐃᓚᐅᔪᐃᑦ ᐊᒻᒪᓗ ᒪᕐᕉᒃ ᐃᓄᒻᒪᕇᒃ, ᐃᓘᓐᓇᑎᒃ. ᑭᓇᐅᓂᕐᒥᓂᒃ 

ᓇᓕᓀᕐᑕᐅᓯᒪᖁᔨᓚᐅᔪᖕᖏᑐᑦ 

ᐃᖃᓗᑉᐲᑦ ᐅᓄᕐᓂᖏᑦ ᖃᓄᐃᓪᓗᐊᓕᕐᒪᖔᑕ ᐱᓇᓱᐊᕈᑕᐅᕙᓪᓕᐊᓂᖏᑦ 

1960 ᐊᕐᕌᒍᖏᓐᓂᓂᑦ ᑌᒪᖕᖓᓂᑦ, ᐃᖃᓗᑉᐲᑦ ᐃᑭᓪᓕᐅᒥᓯᔪᑦ ᐅᒥᐅᔭᐅᑉ ᓴᓂᐊᓂ. 

“ᐃᖃᓗᑉᐲᑦ ᐱᐅᒋᔭᐅᓂᕐᐸᐅᓱᑎᒃ ᒪᒪᕆᔭᐅᓂᕐᐹᓯᐊᒍᕗᑦ ᑕᕐᕋᒥᐅᓄᑦ. ᐃᖃᓗᑉᐱᓕᐊᓘᕙᓚᐅᕐᑐᖅ 1940 ᐊᒻᒪᓗ 
1950 ᐊᕐᕌᒍᖏᓐᓂ 1960 ᐊᕐᕌᒍᖏᑦ ᑎᑭᑦᓱᒋᑦ... ᖃᐅᔨᒪᖕᖏᑐᒍᑦ ᓇᒧᖕᖓᓂᕐᒪᖔᑕ.” (ᑭᓇᐅᒻᒪᖔᑦ 
ᓇᓗᓀᕐᑕᐅᓯᒪᖕᖏᑐᖅ) ᑌᒣᓕᑦᓱᓂ ᐅᖃᓚᐅᔪᖅ 

ᐃᖃᓗᑉᐲᑦ ᐅᒥᐅᔭᐅᑉ ᑕᓯᐅᔭᖓᓅᖃᑦᑕᓯᒪᔪᑦ ᐊᐅᔭᐅᓕᑐᐊᕐᒪᑦ/ᐅᐱᕐᖔᖑᓕᑐᐊᕐᒪᑦ, ᑭᓯᐊᓂ ᐊᑯᓂᐅᖕᖏᑐᐊᐱᒃ 

ᑖᕙᓃᑦᓯᒪᔪᑦ. 

“ᐃᖃᓗᑉᐲᑦ ᐃᓱᒪᑕᐅᑦᓱᑎᒃ ᓴᓇᑐᔪᒻᒪᕆᐅᕗᑦ... ᑲᑉᐱᐊᓱᓕᕋᒥᒃ ᕿᒪᑦᓯᓲᑦ. ᐅᑎᑦᓵᓚᖓᑦᔭᒐᑎᒃ.” (ᑭᓇᐅᒻᒪᖔᑦ 
ᓇᓗᓀᕐᑕᐅᓯᒪᖕᖏᑐᖅ) ᑌᒣᓕᑦᓱᓂ ᐅᖃᓚᐅᔪᖅ 

ᐅᒥᐅᔭᒥ ᐊᖑᕕᒑᐱᒃᑯᑦ ᐃᓱᒫᓗᒋᔭᖃᕐᑐᑦ ᑕᓯᐅᔭᖅ ᐱᐅᓯᕕᓂᕐᒥᓄᑦ ᐅᑎᕈᓐᓇᖏᓂᐊᖕᖒᕆᑦᓱᒍ, ᑭᓯᐊᓂ 

ᑲᒪᒍᓐᓀᑐᐃᓐᓇᓗᑎᒃ ᓄᕐᖃᑐᐃᓐᓇᓂᐅᔭᑦᔭᖏᑦᑐᑦ ᐊᔪᐃᓐᓇᕈᑎᖃᖏᓐᓇᓚᖓᔪᑦ. 

ᐃᖃᓗᑉᐱᓄᑦ ᐊᕐᖁᑎᐅᓲᑦ ᐊᕝᕕᐊᑕᐅᕙᓕᕐᓂᖏᑦ 

ᑭᒋᐊᑦ 

ᑭᒋᐊᑦ ᓯᒥᑦᑐᐃᓯᒪᓂᖏᑦ ᓇᓗᓀᕐᑕᐅᓚᐅᔪᑦ ᐊᖑᕕᒑᐱᒃᑯᓄᑦ ᐱᓀᓗᑕᓪᓚᕆᐅᓂᖏᓐᓂᒃ ᐃᖃᓗᑉᐱᓄᑦ ᐊᒻᒪᓗ 

ᓇᔪᒐᕆᖃᑦᑕᑕᕕᓂᖏᑦ ᓇᔪᕋᑦᓴᐅᖏᓗᐊᕐᓱᑎᒃ ᐃᖃᓗᑉᐱᓄᑦ. ᑭᒋᐊᑦ ᐊᒥᓱᖕᖑᕙᓪᓕᐊᒥᓯᒪᔪᑦ ᑕᒫᓂ ᐊᓪᓓ ᑯᔩᑦ 

ᒍᐊᒻᒪᑰᔅᑐᐃᒥ/ᑰᑦᔪᐊᕌᐱᒻᒥ ᓄᓇᓯᒪᓯᑐᐊᕐᒪᑕ. 

“1954ᒥ ᑰᑦᔪᐊᕌᐱᒃ ᓄᓇᓕᖕᖑᐸᓪᓕᐊᓯᒪᔪᖅ, ᐊᓪᓓᑦ ᐃᓄᐃᓪᓗ ᑲᑎᒪᓯᑎᓪᓗᒋᑦ ᑖᕙᓂ. 
ᑕᓯᐅᔭᒨᖃᑦᑕᓚᐅᖕᖏᓂᖏᓐᓂ.” (ᑭᓇᐅᒻᒪᖔᑦ ᓇᓗᓀᕐᑕᐅᓯᒪᖕᖏᑐᖅ) ᑌᒣᓕᑦᓱᓂ ᐅᖃᓚᐅᔪᖅ 

ᐅᒥᐅᔭᒥᐅᑦ ᑭᒋᐊᓂᒃ ᐱᓀᓗᑕᖃᒻᒪᕆᓕᕋᒥᒃ ᐊᖑᒪᑦᓯᖃᔦᕐᓯᒪᔪᑦ ᑭᒋᐊᑦ ᓯᒥᑦᑐᓯᒪᔭᖏᑦ ᓄᐃᕙᓪᓕᐊᑐᐃᓐᓇᒪᑕ. 

“ᑌᑦᓱᒪᓂ, ᑲᒪᒋᔭᐅᒍᓐᓇᓯᐊᖃᑦᑕᓯᒪᔪᐃᑦ ᑭᒋᐊᑦ ᓯᒥᑦᑐᓯᒪᔭᖏᑦ... ᑭᓯᐊᓂ, ᐊᖑᒪᑦᓴᐅᔭᒍᓐᓀᑐᐃᑦ.” 
(ᑭᓇᐅᒻᒪᖔᑦ ᓇᓗᓀᕐᑕᐅᓯᒪᖕᖏᑐᖅ) ᑌᒣᓕᑦᓱᓂ ᐅᖃᓚᐅᔪᖅ 

ᐃᒣᑦ ᐃᒃᑲᓯᕙᓪᓕᐊᓂᖏᑦ 

ᐃᒣᑦ ᐃᒃᑲᓯᕙᓪᓕᐊᓂᖏᑦ ᓂᓪᓗᕈᑎᐅᒐᓛᐱᓚᐅᔪᖅ ᐃᖃᓗᑉᐱᓄᑦ ᐱᓀᓗᑕᐅᔪᓄᑦ ᐃᒣᕈᑉᐸᓕᐊᓂᖅ ᐃᓚᒋᔭᐅᒻᒥᒪᑦ, 

ᑭᒋᐊᑦ ᑰᓐᓂᒃ ᓯᒥᑦᑐᐃᖃᑦᑕᓂᖏᓐᓄᑦ ᐊᒻᒪᓗ ᓄᓇᔦᑦ ᐱᕈᕐᐸᓕᐊᓂᖏᓐᓄᑦ. ᑖᒃᑯᐊ ᓱᒃᑯᐃᕙᓪᓕᐊᑐᐃᓐᓇᑐᑦ 

ᐃᖃᓗᑉᐲᑦ ᓇᔪᒐᖏᓐᓂᒃ ᑕᓯᐅᔭᒥ. 

ᐊᓯᖏᑦ ᐱᓀᓗᑕᐅᒻᒥᔪᑦ ᐃᖃᓗᑉᐱᓂᒃ ᐃᖃᓗᓐᓂᐊᓂᕐᓄᑦ 

ᖃᔭᕆᐊᑦ ᐊᐅᓚᑕᐅᑎᖏᑦ/ᕿᐊᖕᖑᔫᖏᑦ ᐊᒻᒪᓗ ᓄᓗᐊᑦ ᐃᖃᓗᓐᓂᐊᕈᑏᑦ 

“ᐊᐅᓚᐅᑎᓖᑦ/ᕿᐊᕐᖑᔫᓖᑦ ᑕᕐᕈᒧᑦ ᑎᑭᑐᐊᕐᒪᑕ, ᐃᖃᓗᑉᐱᕈᕐᓯᒪᔪᖅ.” (ᑭᓇᐅᒻᒪᖔᑦ ᓇᓗᓀᕐᑕᐅᓯᒪᖕᖏᑐᖅ) ᑌᒣᓕᑦᓱᓂ 
ᐅᖃᓚᐅᔪᖅ  

ᐅᓪᓗᒥᓂᑕᐅᓕᕐᑐᐃᑦ ᐃᓱᕐᕈᑏᑦ ᓄᑖᑦ ᐊᓯᑦᔩᕙᓪᓕᐊᑐᐃᓐᓇᓂᖏᓐᓄᑦ ᑕᒪᓐᓇ ᐊᕐᓱᕈᓐᓇᓯᕙᓪᓕᐊᑐᐃᓐᓇᑐᖅ ᐃᖃᓗᑉᐱᓄᑦ. 

ᖃᔭᕆᐊᑦ ᐊᐅᓚᑕᐅᑎᖏᑦ ᐊᒻᒪᓗ ᓄᓗᐊᑦ ᐃᖃᓗᓐᓂᐊᕈᑏᑦ ᐃᓚᒋᔭᐅᑎᓪᓗᒋᑦ. 

“ᐃᖃᓗᓕᒻᒪᕆᐊᓘᕙᓚᐅᕐᑐᖅ ᐊᐅᓚᐅᑎᓖᑦ ᐊᑐᕐᑕᐅᖃᑦᑕᓯᓚᐅᕐᑎᓇᒋᑦ: ᖃᔭᕆᐊᑦ ᐊᐅᓚᐅᑎᖏᑦ ᐆᑦᑑᑎᒋᑦᓱᒋᑦ. [...] 
ᐊᐅᓚᐅᑎᓖᑦ ᐊᒥᓱᕋᑌᑦ ᐊᑐᕐᑕᐅᕙᑦᑐᑦ ᑰᑉ ᐹᖓᓂ, ᐊᒻᒪᓗ ᓄᓗᐊᑦ ᐊᑐᕐᑕᐅᖃᑦᑕᓯᑐᐊᕐᒪᑕ ᐃᖃᓗᐃᕈᑉᐸᓕᐊᓯᓯᒪᑦᓱᔪᖅ, 
ᐃᑭᓪᓕᐅᒥᓯᒪᓪᓚᕆᑐᑦ ᐃᖃᓗᐃᑦ.” (ᑭᓇᐅᒻᒪᖔᑦ ᓇᓗᓀᕐᑕᐅᓯᒪᖕᖏᑐᖅ) ᑌᒣᓕᑦᓱᓂ ᐅᖃᓚᐅᔪᖅ 

ᖃᓪᓗᓈᓂ ᐱᓯᒪᔪᐃᑦ ᓲᓱᑦᓴᖃᑦᑕᓯᒪᑦᔭᖏᒻᒥᔪᑦ ᑕᒫᓃᓕᕋᒥᒃ. 

“1976 ᐊᕐᕌᒍᖓᓂ ᐃᓄᐃᑦ ᐸᐸᑦᓯᑎᓪᓗᒋᑦ ᖃᓪᓗᓈᑦ ᐃᖃᓗᓐᓂᐊᕆᐊᕐᓯᒪᔪᐃᑦ ᖁᑭᐊᓯᒪᔪᑦ ᐃᖃᓗᓐᓂᒃ, ᓱᕐᕋᐃᓯᒪᓪᓚᕆᑦᑐᑦ. 
ᐃᓄᐃᑦ ᖃᓪᓗᓈᓂᒃ ᑲᒪᒋᔭᖃᕐᑐᐃᑦ ᑌᒣᓗᕐᑐᓂᒃ ᐊᓕᐊᒋᔭᖃᖕᖏᓚᕆᑦᓯᒪᔪᑦ, ᓂᓪᓕᐅᔨᕐᖃᔭᕐᓇᒋᓪᓗ.” (ᑭᓇᐅᒻᒪᖔᑦ 
ᓇᓗᓀᕐᑕᐅᓯᒪᖕᖏᑐᖅ) ᑌᒣᓕᑦᓱᓂ ᐅᖃᓚᐅᔪᖅ 

ᐅᓪᓗᒥ, ᓄᓗᐊᕐᓂᐊᓗᐊᖃᑦᑕᓃᑦ ᐃᓱᒫᓗᒋᔭᐅᔪᑦ ᓱᕐᕋᐃᓯᒪᒻᒪᑕ ᐃᖃᓗᓐᓂᒃ ᐃᑭᓪᓕᑎᕆᒻᒪᕆᑦᓱᑎᒃ. 

ᐃᒣᖁᔨᒍᑎᐅᑦᓱᑎᒃ ᐅᓐᓂᑑᑎᐅᖃᑦᑕᓚᐅᔪᑦ ᖃᐅᔨᓴᕐᓂᓄᑦ ᑲᒪᒋᔭᖃᕈᑎᑦᓴᓄᓪᓗ 
ᐃᓕᖓᔪᐃᑦ 

ᑭᒋᐊᑦ 

ᐅᒥᐅᔭᒥ ᐊᖑᕕᒑᐱᒃᑯᑦ ᐱᖓᓱᓗᐊᖕᖑᐊᓂᒃ ᐅᓐᓂᑑᑎᖃᓚᐅᔪᑦ ᐱᓀᓗᑕᐅᔪᓂᒃ ᐋᕐᕿᒋᐊᕈᑎᒋᒍᒪᔭᒥᓂᒃ, ᑭᒋᐊᑦ ᑕᒫᓂᓕᕐᒪᑕ ᑰᓐᓂᒃ 

ᓯᒥᑦᑐᓯᒪᔭᖏᑦ ᐲᔭᕐᑕᐅᖁᑦᓱᒋᑦ, ᑭᒋᐊᕐᓂᐊᖃᑦᑕᖁᑦᓱᒋᑦ ᐊᖑᓇᓱᑦᑏᑦ ᒥᑭᒋᐊᕐᓂᐊᓗᒋᓪᓗ, ᐊᒻᒪᓗ ᑲᒪᒋᔭᐅᖁᑦᓱᒋᓪᓗ ᑰᒐᔮᑦ ᑰᓪᓗ 
(ᑰᑉ ᓴᓂᐊᓂᑦᑐᐃᑦ) ᓄᓇᔦᑦ ᐱᕈᕐᑐᐃᑦ. ᐱᒻᒪᕆᐅᓗᐊᖕᖑᐊᒥᔪᑦ, ᐱᓇᓱᐊᕐᑕᐅᖃᑦᑕᓚᖓᔪᐃᑦ ᖃᐅᔨᒐᓱᐊᕐᑕᐅᓯᐊᖃᑦᑕᓗᑎᒃ 

ᑲᒪᒋᔭᐅᑦᓯᐊᕋᓱᐊᖃᑦᑕᓗᑎᓪᓗ. 

“ᐱᐅᓂᕐᓴᐅᒐᔭᕐᑐᖅ ᑕᑯᓂᐊᖃᑦᑕᑐᐊᕈᑦᑎᒍᑦ ᐊᕐᕌᒍᑕᒫᑦ ᐊᑕᐅᓯᕕᓪᓗᑕ, ᑰᓐᓂᒃ ᓯᒥᑦᑐᐃᕙᒻᒪᑕ ᑭᒋᐊᕐᓄᑦ. 
ᑭᒋᐊᑦ ᓯᒥᑦᑐᓯᒪᔭᖏᑦ ᓱᒃᑯᑎᕐᑕᐅᒐᓗᐊᕐᒪᑕ, ᓯᒥᑦᑐᐃᒋᐊᓪᓚᑐᐃᓐᓇᓲᑦ ᑭᒋᐊᑦ.” (ᑭᓇᐅᒻᒪᖔᑦ 
ᓇᓗᓀᕐᑕᐅᓯᒪᖕᖏᑐᖅ) ᑌᒣᓕᑦᓱᓂ ᐅᖃᓚᐅᔪᖅ 

ᐅᓪᓗᒥᒧᑦ, ᑭᒋᐊᑦ ᓯᒥᑦᑐᓯᒪᔭᖏᓐᓂᒃ ᑲᒪᒋᔭᖃᓪᓚᕆᑦᑐᖃᖕᖏᑐᖅ, ᐲᔭᕐᑕᐅᓚᕆᒐᓱᐊᕐᓂᖃᕋᑕᖕᖏᑐᑦ ᑕᒫᓂ. 

“ᐅᑎᑦᓭᓇᕐᐸᑐᑦ. ᒥᑭᒋᐊᕐᓂᐊᓲᒍᑦᔭᖏᓐᓇᑕ ᑭᒋᐊᓂᒃ, ᖁᑮᑐᐃᓐᓇᓲᒍᔪᒍᑦ ᑕᑯᑐᐊᕋᑦᑕ ᑭᒋᐊᓂᒃ [... 
ᓯᒥᑦᑐᓯᒪᔭᖏᓐᓂᒃ ᐱᔦᕙᑦᑐᒍᑦ] ᐊᒡᒐᑎᓐᓂᒃ ᐊᑐᕐᓱᑕ.” (ᑭᓇᐅᒻᒪᖔᑦ ᓇᓗᓀᕐᑕᐅᓯᒪᖕᖏᑐᖅ) ᑌᒣᓕᑦᓱᓂ 
ᐅᖃᓚᐅᔪᖅ 

“ᑭᒋᐊᓄᑦ ᓯᒥᑦᑐᑕᐅᓯᒪᔪᐃᑦ ᐱᔮᕐᑕᐅᓯᒪᔪᑦ, ᐊᒻᒪᓗ ᑰᑉ ᐊᑖᖓ ᓴᒡᒐᓱᒍ... ᐃᖃᓗᑉᐱᓄᑦ ᒪᔪᕐᕕᐅᒍᓐᓇᓯᖁᑦᓱᒋᑦ.” 
(ᑭᓇᐅᒻᒪᖔᑦ ᓇᓗᓀᕐᑕᐅᓯᒪᖕᖏᑐᖅ) ᑌᒣᓕᑦᓱᓂ ᐅᖃᓚᐅᔪᖅ 

ᓄᓗᐊᑦ ᐲᕐᑕᐅᖃᑦᑕᒋᐊᖃᕐᓂᖏᑦ 

ᓄᓗᐊᑦ ᕿᒣᓐᓇᑕᐅᖃᑦᑕᓯᒪᔪᑦ ᑰᓐᓂ. ᐊᖑᕕᒑᐱᒃᑯᓄᑦ ᐃᓚᐅᔪᐃᑦ ᐅᓐᓂᑑᑎᖃᕐᓯᒪᔪᑦ ᓄᓗᐊᓂᒃ ᕿᒣᓐᓇᑕᐅᓯᒪᔪᓂᒃ 

ᓴᓗᒻᒪᓴᕐᑕᐅᖃᑦᑕᖁᔨᑦᓱᑎᒃ ᐃᒫᓂᖏᓐᓈᑐᓂᒃ. 

“[ᐊᖑᕕᒑᐱᒃᑯᑦ ᑲᒪᔨᒻᒪᕆᖓ] ᐊᖏᔫᖕᖏᑐᒥᒃ ᖃᔭᕆᐊᕐᑖᕈᒪᓯᒪᔪᖅ ᐊᐅᓚᐅᑎᓕᒻᒥᒃ ᓄᓗᐊᓂᒃ ᕿᒣᓐᓇᑕᐅᓂᑯᓂᒃ 
ᐊᕐᕌᒍᓂ ᐊᒥᓱᓂ ᕿᒣᓐᓇᑕᐅᓯᒪᔪᓂᒃ ᐲᔦᒍᑎᑦᓴᒥᒃ. [...] (ᐊᖑᕕᒑᐱᒃᑯᓄᑦ ᐃᓚᐅᔪᖅ) ᐅᖃᓚᐅᔪᖅ, 
ᐊᑭᑐᔫᓗᐊᕐᓂᕋᐃᑦᓱᓂ ᑕᒪᑐᒥᖓ ᐊᑑᑎᒐᓱᐊᕆᐊᒥᒃ. [...] ᐱᐅᔫᒐᔭᕐᑐᖅ ᑰᓐᓂᒃ ᑕᑯᓂᐊᖃᑦᑕᕈᓐᓇᕈᑦᑕ 
ᐊᕐᕌᒍᑕᒫᑦ. ᖃᐅᔨᒪᓇᑦᔭᖏᒻᒪᑦ ᑭᓇᑐᐃᓐᓇᖅ ᓄᓗᐊᓂᒃ ᕿᒣᓐᓇᐅᓯᒪᖃᑦᑕᒪᖔᑦ ᑭᓇᒧᓪᓘᓃᑦ ᖃᐅᔨᒪᔭᐅᑦᔭᒐᓂ. 
1970 ᐅᕝᕙᓘᓐᓃᑦ 1980 ᐊᕐᕌᒍᖏᑦ ᐱᒋᐊᕐᖃᒥᐅᑎᓪᓗᒋᑦ ᓄᓗᐊᑦ ᕿᒣᓐᓇᑕᐅᖃᑦᑕᓯᒪᔪᑦ 
ᑕᑯᔭᐅᓯᒪᕋᑕᖕᖏᑐᐃᑦ.” (ᑭᓇᐅᒻᒪᖔᑦ ᓇᓗᓀᕐᑕᐅᓯᒪᖕᖏᑐᖅ) ᑌᒣᓕᑦᓱᓂ ᐅᖃᓚᐅᔪᖅ 

ᑰᒐᔮᑦ ᐱᐅᓯᐅᒥᒋᐊᕐᓱᒋᑦ ᑰᒍᓐᓇᓯᐅᒥᑎᑦᓯᒐᓱᐊᕐᓃᑦ 

ᑰᒐᔮᓂᒃ ᐱᐅᓯᐅᑎᑎᑦᓯᒋᐊᕐᓂᒧᑦ ᑰᒍᓐᓇᓯᐅᑎᑦᓯᒐᓱᐊᕐᓃᑦ ᐅᓐᓂᑑᑎᐅᓚᐅᔪᒐᓗᐊᕐᒥᓱᑎᒃ ᑭᓯᐊᓂ 

ᓯᕗᓪᓕᐸᐅᑦᔭᐅᖁᔭᐅᔪᓄᑦ ᐃᓚᒋᔭᐅᓚᐅᔪᖕᖏᑐᑦ ᐃᖃᓗᑉᐲᑦ ᐱᑦᔪᑎᒋᑦᓱᒋᑦ. ᐊᖑᕕᒑᐱᒃᑯᓄᑦ ᐃᓚᐅᔪᐃᑦ 

ᐊᓪᓚᓯᒪᓚᐅᔪᑦ ᐱᓇᓱᐊᕐᑕᐅᖁᔭᐅᑦᓱᑎᒃ ᐃᑉᐱᒋᔭᐅᒋᐊᒃᑲᓂᖁᔭᐅᔪᓂᒃ ᑭᒋᐊᑦ ᓯᒥᑦᑐᓯᒪᔭᖏᑦ ᐲᔭᕐᑕᐅᖁᔭᐅᓂᖏᓐᓄᑦ 

ᐃᓕᖓᔪᐃᑦ. 

ᒥᕐᖑᐃᓯᕐᕕᒨᓕᖓᔪᐃᑦ ᒪᓕᒐᑦᓴᓕᐊᒍᓯᒪᔪᑦ 

ᑐᕐᓱᔫᖅ ᑯᐯᒻᒥ ᒥᕐᖑᐃᓯᕐᕕᐅᓚᖓᑎᓪᓗᒍ ᓄᐃᑕᐅᓚᐅᕐᓯᒪᔪᖅ 2013 ᐊᕐᕌᒍᖓᓂ. ᓵᒪᑕᓕᐅᑉ ᑰᖓ ᐊᖑᕕᒑᐱᒃᑯᓄᑦ 

ᑰᒍᓐᓇᓯᐅᒥᒋᐊᕐᑕᐅᒍᒪᔪᖅ ᒥᕐᖑᐃᓯᕐᕕᐅᑉ ᓄᓇᖁᑎᖓᓂᒻᒪᑦ, ᐊᖑᕕᒑᐱᒃᑯᑦ ᑰᒍᓐᓇᓯᐅᒥᑎᑕᐅᑦᓯᐊᕋᓱᐊᒐᔭᕐᓂᖓᓂᒃ 

ᖃᐅᔨᒪᑎᑕᐅᑦᓯᐊᕈᒪᔪᑦ ᑖᕙᓂ ᐊᒻᒪᓗ ᖃᐅᔨᒋᐊᕐᕕᐅᓭᓐᓇᖃᑦᑕᕈᒪᑦᓱᑎᒃ ᒪᓕᒐᑦᓴᓕᐊᒍᓯᒪᔪᐃᑦ ᐊᓯᑦᔨᔭᐅᓂᖏᓐᓂᒃ. 

10. 
ᑰᑦᔪᐊᕌᐱᒃ 
ᐃᓗᐃᑦᑑᑎᓪᓗᒋᑦ ᑐᓴᕐᑎᓯᒍᑏᑦ 

ᐃᓚᒋᔭᐅᓚᐅᔪᑦ: ᐃᑎᒪ ᐃᑦᑐᓵᑦ, ᒍᐃᓕ ᓄᕙᓕᖕᖓᖅ, ᔪᐊᓇ ᐸᓚᒥ, ᔩᒥ ᐹᓪ ᐊᖑᑎᒍᓗᒃ, ᐋᓕᒃ ᑕᒃᑲᑕᒃ 

ᐃᖃᓗᑉᐲᑦ ᐅᓄᕐᓂᖏᑦᑕ ᖃᓄᐃᓪᓗᐊᓕᕐᒪᖔᑕ ᐱᓇᓱᐊᕈᑕᐅᕙᓪᓕᐊᓂᖏᑦ 

“ᑌᑦᓱᒪᓂᑲᓪᓛᓗᓕᕐᑐᖅ 1951-ᒥᑦ 1960 ᐊᕐᕌᒍᖏᑦ ᑎᑭᑦᓱᒋᑦ, ᐊᒥᓱᒻᒪᕆᐊᓗᓐᓂᒃ ᐱᓇᓱᐊᕐᓂᖃᕐᓯᒪᔪᖅ 
[ᐅᑕᓇᕐᑏᑦ ᐱᓇᓱᐊᕐᓂᖃᕐᑎᓗᒋᑦ] ᐃᒫᓂ, ᕿᓚᒻᒥ, ᓄᓇᒥ... ᐃᖃᓗᐃᕈᓗᐊᖕᖑᐊᓚᕿᓯᒪᔪᖅ. ᑕᒐᑕᒐ 
ᐅᑎᕐᐸᓕᐊᔫᒐᓗᐊᑦ ᓱᒃᑫᑐᐊᐱᒻᒥᒃ. ᐃᓛᓐᓂᓴᕋᑖᖅ ᐃᖃᓗᑉᐱᐸ4ᑲᓗᐊᕐᑐᒍᑦ ᑕᕝᕙᓂ ᑰᒻᒥ.” (ᑭᓇᐅᒻᒪᖔᑦ 
ᓇᓗᓀᕐᑕᐅᓯᒪᖕᖏᑐᖅ) ᑌᒣᓕᕐᓱᓂ ᐅᖃᓚᐅᔪᖅ 

ᐊᒥᐊᔨᑲᒥᐅᑦ ᐅᓇᑕᕐᑎᓴᔦᑦ ᓄᓇᓯᒪᓯᒪᔪᑦ ᐅᕙᓂ [ᓄᓇᖕᖑᐊᒥ 10.1] ᐅᒃᑯᐊᓚᐅᕐᓯᒪᔪᑦ 1960 ᐊᕐᕌᒍᖏᓐᓂ. 

ᐊᖑᕕᒑᐱᒃᑯᓄᑦ ᐃᓚᐅᔪᓄᑦ ᐃᓚᒋᔭᐅᔪᖅ ᑐᑭᓯᓇᕐᑎᓯᓚᐅᔪᖅ “ᓱᒃᑯᑎᕆᔨᑐᐃᓐᓇᐅᓯᒪᓂᕋᕐᓱᒋᑦ ᐊᕙᑕᒥᑦ” 

ᕿᒣᓐᓀᖃᑦᑕᓱᑎᒃ ᐅᕐᓱᐊᓗᓐᓂᒃ ᓯᑦᔭᓂ ᓱᒃᑯᓇᕐᑐᓂᒃ. 

 

ᐃᖃᓗᑉᐲᑦ ᒪᔪᕐᕕᒋᓲᖏᑦ ᑕᕆᐅᕐᒥᑦ ᓱᑐᕕᒋᓲᖏᓪᓗ ᑕᕆᐅᕐᒧᑦ, ᓱᕐᕋᑕᐅᓯᒪᒻᒪᕆᑦᑐᑦ ᐅᓇᑕᕐᑎᓭᑦ 

ᐱᓇᓱᐊᕐᓯᒪᓂᖏᓐᓄᑦ ᑖᕙᓂ, ᐊᒻᒪᓗ ᑕᒐᑕᒑᐱᒃ ᑭᓯᐊᓂ ᐅᓄᕐᓯᕙᓪᓕᐊᓕᑌᓐᓇᑐᑦ ᐃᖃᓗᑉᐲᑦ ᑖᕙᓂ. 



79 

“ᑌᑦᓱᒪᓂᒋᐊᖅ ᐊᕐᕌᒍᐃᑦ 20 ᐊᓂᒍᓕᕐᑐᑦ ᐃᖃᓗᑉᐱᑐᐊᕋᑦᑕ, ᓇᐅᓕᒫᓄᑦ ᖃᐅᔨᒪᔭᐅᕙᓚᐅᕐᖁᒍᑦ. [...] 
ᐃᖃᓗᓗᑭᖏᓐᓈᓲᒍᓕᕐᑐᒍᑦ. [...] ᐃᖃᓗᑉᐲᑦ ᒪᒪᕐᑐᒪᕆᐊᓗᐃᑦ! ᐊᓯᖏᓐᓂᒃ ᐃᖃᓗᖃᕐᐸᑭᕗᒍ ᑕᒫᓐ, 
ᐊᑦᔨᒌᑦᔭᖏᑦᑐᓂᒃ ᐃᖃᓗᖃᑦᑐᖃᑦᖃᒋᐊᒥᒃ ᐱᐅᔫᒻᒪᑦ ᐃᓛᓐᓂ.” ᑌᒣᓕᑦᓱᓂ (ᐃᑎᒪ ᐃᑦᑐᓵᑦ) ᐅᖃᓚᐅᔪᖅ 

ᐊᖑᕕᒑᐱᒃᑯᓄᑦ ᐃᓚᒋᔭᐅᖃᑕᐅᒻᒥᔪᖅ ᑕᑯᖃᑦᑕᓲᒍᓂᕋᓚᐅᔪᖅ ᐃᖃᓗᑉᐲᑦ ᑌᑦᓱᒪᓂ ᐱᕙᓚᐅᕐᑕᖏᓐᓂᑦ 

ᐊᑦᔨᐅᖏᓐᓂᓴᐅᓲᒍᓕᕐᓂᕋᕐᓱᒋᑦ. 

“ᑕᑭᔫᓂᕐᓴᐅᓲᒍᓕᕐᑐᑦ, ᖁᐃᓂᔪᑲᓪᓚᐅᖃᑦᑕᓯᒪᑎᓪᓗᒋᑦ ᐃᖃᓗᑉᐲᑦ ᑕᑯᖃᑦᑕᓯᒪᔭᑦᑎᓂᑦ ᐊᑦᔨᐅᖏᓐᓂᓴᐅᓕᕐᑐᑦ. 
ᑌᒣᓕᑦᓱᓂ (ᐊᖑᕕᒑᐱᒃᑯᓂ ᐃᓚᐅᔪᖅ) ᐅᖃᓚᐅᔪᖅ 

ᑰᑦᔪᐊᕌᐱᒻᒥ ᐊᖑᕕᒑᐱᒃᑯᓄᑦ ᐃᓚᐅᔪᑦ ᐃᓱᒫᓗᑎᖃᓪᓗᐊᓲᒍᖕᖏᑐᑦ ᐃᖃᓗᑉᐲᑦ ᐅᓄᕐᓂᖏᑦᑕ ᖃᓄᐃᓪᓗᐊᓂᖏᓐᓂᒃ. 

ᐊᒥᓱᓂᒃ ᐃᖃᓗᑦᓯᐅᕕᑦᓴᖃᓲᒍᒐᒥᒃ, ᐊᑦᔨᒋᑦᔭᖏᑦᑐᓂᓗ ᐃᖃᓗᖃᑦᑕᓲᒍᑦᓱᑎᒃ, ᐊᓕᐊᒋᔭᖃᑦᓯᐊᑐᑦ ᐃᖃᓗᑉᐲᑦ 

ᐅᑎᕐᐸᓕᐊᓂᖏᓐᓂᒃ ᓇᔪᖃᑦᑕᓯᒪᔭᒥᓄᑦ. 

“ᐃᖃᓗᓐᓂᐊᕕᒋᓲᕗᑦ ᑌᒪᕌᓗᒃ ᐊᒥᓱᓂᒃ ᐱᓀᓗᑕᖃᕈᑎᒋᓲᒍᑦᔭᖏᑦᑕᕗᑦ. ᐃᖃᓗᑦᓯᐅᕕᖃᓲᒍᔪᒍᑦ ᐃᓄᐃᓪᓗ ᐊᓪᓓᓗ 
ᑖᒃᑯᓇᓂᑦᓭᓇᖅ ᐃᖃᓗᑦᓯᐅᓲᒍᒐᑦᑕ. ᐃᖃᓗᑦᓯᐅᖏᓐᓇᓕᒫᓲᒍᒻᒥᒪᑕ ᐊᓪᓓᑦ, ᐃᖃᓗᖃᑦᓯᐊᖏᓐᓂᕋᐃᑦᓱᑎᒃ 
ᐅᓐᓂᓘᒍᑎᖃᓚᐅᕐᓯᒪᑦᔭᖏᑦᑐᑦ ᖃᓄᑐᐃᓐᓇᖅ.” ᑌᒣᓕᑦᓱᓂ (ᐃᑎᖓ ᐃᑦᑐᓵᑦ) ᐅᖃᓚᐅᔪᖅ 

ᐃᖃᓗᑉᐱᓄᑦ ᐊᕐᖁᑎᐅᓲᑦ ᐊᕝᕕᐊᑕᐅᕙᓕᕐᓂᖏᑦ 

ᐃᒣᑦ ᐃᒃᑲᓯᕙᓪᓕᐊᓂᖏᑦ 

ᐃᒣᑦ ᐃᒃᑲᓯᕙᓪᓕᐊᓂᖏᓐᓄᑦ ᐃᖃᓗᐃᑦ ᓯᕓᔭᕐᕕᖏᓐᓅᕈᓐᓇᖏᑦᑎᑕᐅᓲᒍᒻᒪᑕ ᐃᓛᓐᓂ, ᑭᓯᐊᓂ ᑕᒪᓐᓇ 

ᐅᖄᔭᐅᓪᓗᐊᓚᐅᔪᖕᖏᑐᑦ ᑌᑦᓱᒪᓂ ᐊᐱᕐᓱᓂᖃᕐᑎᓗᒍ. 

“ᐊᕐᕌᒎᒃ ᒪᕐᕉᒃ ᐊᓂᒍᓕᕐᑎᓗᒋᑦ ᐸᓂᕐᑐᒪᕆᐊᓗᖃᑦᑕᓚᐅᕐᖁᖅ... ᐃᒪᓴᓕᒑᑦ ᐸᓂᕐᓯᒪᑦᓯᐊᑎᓪᓗᒋᑦ, ᐊᒻᒪᓗ ᑰᒐᔮᑦ 
ᑰᓪᓗ ᑌᒣᑦᑐᕕᓂᐅᔪᑦᓴᐅᒥᔪᑦ. ᓯᒥᑦᑕᐅᓯᒪᓪᓚᕆᓕᕐᑐᑦ. ᐊᕐᕌᒍᕐᖃᒥᐅᔪᓂᒃ ᐊᒥᓱᖕᖏᑐᓂ ᐸᓂᕐᐸᓕᐊᑦᓱᓂ 
ᐃᒣᕈᑉᐸᓕᐊᑐᐃᓐᓇᓕᕐᓂᖓᓄᑦ. ᑌᒣᓐᓂᖓᓄᑦ ᓱᕐᕋᐃᓯᒪᒍᓇᐅᔪᖅ, ᑭᓯᐊᓂ ᓱᕐᖁᐃᓱᖕᖏᑐᒍᑦ ᑕᒪᓐᓇ 
ᐱᑦᔪᑎᐅᒻᒪᖔᑦ. ᑕᕝᕙᓂ ᐊᕐᕌᒍᒥ [2018-ᒥ] ᓯᓚᓗᖏᓐᓇᒐᓚᖃᑦᑕᓚᐅᕐᒪᑦ, ᐊᐳᑎᓯᕐᓯᒪᔪᕋᑕᐅᑦᓱᓂᓗ ᑕᒐᑕᒐ 
ᐃᒪᓴᓕᒑᑦ ᐃᒻᒪᓯᒪᔪᒻᒪᕆᐊᓗᐃᑦ. ᑌᒣᓐᓂᑯᖓᓄᑦ ᐋᕐᕿᓕᐅᒥᓚᖓᓕᕐᖂᑐᑦ ᐱᐅᓯᕐᒥᓄᑦ ᐅᑎᕐᔪᒥᓗᑎᒃ. ᑌᒣᓕᑦᓱᓂ 
(ᐃᑎᒪ ᐃᑦᑐᓵᑦ) ᐅᖃᓚᐅᔪᖅ 

ᓄᓇᔦᑦ ᐱᕈᓲᑦ 

“[ᐃᓱᒣᓐᓈᓗᒃ] ᓄᓇᔦᑦ ᐱᕈᕐᓯᒪᔪᒻᒪᕆᐊᓗᐃᑦ! ᐅᕐᐲᑦ ᐱᓗᐊᕐᑎᓗᒋᑦ. [...] ᐱᕈᕙᓪᓗᓲᑦ ᑰᒐᔮᑦ ᑯᓪᓗ ᓯᓈᖏᓐᓂ.” 
(ᐊᖑᕕᒑᐱᒃᑯᓄᑦ ᐃᓚᐅᔪᖅ) ᑌᒣᓕᑦᓱᓂ ᐅᖃᓚᐅᔪᖅ 

ᓯᑐᓂᖃᓕᕐᑐᖅ ᐅᕝᕙᓘᓐᓃᑦ ᓄᓇᔦᑦ ᖃᓄᐃᑦᑐᑐᐃᓐᓀᑦ ᑐᖁᕋᓕᕐᓱᑎᒃ, ᑰᒃᑯᑦ ᓯᑐᔪᐃᑦ ᓯᒥᑦᓯᖃᑦᑕᑎᓪᓗᒋᑦ. 

ᐊᖑᕕᒑᐱᒃᑯᓄᑦ ᐃᓚᐅᔪᖅ ᑕᑯᓲᒍᓂᕋᓚᐅᔪᖅ ᓄᓇᔦᑦ ᐱᕈᕐᐸᓕᐊᑐᐃᓐᓇᓂᖏᓐᓂᒃ ᐊᑕᐅᓯᓗᐊᖕᖑᐊᒥ [ᓄᓇᖕᖑᐊᖅ 

10.2] ᐅᓇᑕᕐᑏᑦ ᑕᒫᓂᒍᓐᓀᖃᒻᒥᐅᑎᓪᓗᒋᑦ 1970 ᐊᕐᕌᒍᖏᓐᓂ. ᑰᒐᔮᑦ ᐊᒻᒪᓗ ᓄᓇᔦᑦ 

ᐱᕈᕐᐸᓕᐊᑐᐃᓐᓇᓂᖏᓐᓄᑦ ᐃᖃᓗᑉᐱᓂᒃ ᐃᑭᓪᓕᐅᒥᑎᑦᓯᓂᐊᖕᖒᕆᔭᐅᔪᑦ. 

 

Beavers 

ᐊᐱᕐᓱᑕᐅᒐᒥᒃ ᑭᒋᐊᑦ ᒥᑦᓵᓄᑦ ᐃᖃᓗᓐᓂᒃ ᓱᕐᕋᐃᓯᒪᒻᒪᖔᑕ, ᐊᖑᕕᒑᐱᒃᑯᓄᑦ ᐃᓚᐅᔪᖅ ᐃᒣᓕᑦᓱᓂ ᑭᐅᓚᐅᔪᖅ; 

ᐊᐅᓚᑕᐅᑦᓯᐊᕋᒥᒃ ᐱᓀᓗᑕᐅᓗᐊᖕᖏᓂᕋᓚᐅᔪᔭᖏᑦ ᐸᒥᐅᕐᑑᓂᒃ ᐱᓀᓗᑕᐅᓂᕐᓴᐅᓂᕋᐃᑦᓱᓂ. 

“ᐸᒥᐅᕐᑑᑦ ᐱᓀᓗᑕᐅᓂᕐᓴᐅᓲᑦ ᑭᒋᐊᕐᓂᑦ ᑕᒫᓂ. [...] ᑭᒋᐊᓄᑦ ᓯᒥᑦᑕᐅᓯᒪᔪᐃᑦ 
ᐱᓀᓗᑕᖕᖑᑐᐃᓐᓇᕆᐊᖃᕐᓂᖏᑦ ᖃᐅᔨᒪᓕᑐᐊᕋᑦᑎᒋᑦ, ᓱᒃᑯᑎᓲᕗᑦ. ᑭᒋᐊᓂᒃ ᑕᑯᑐᐊᕋᑦᑕ ᖁᑭᕐᓱᒋᑦ ᐊᓪᓚᓄᑦ 
ᓂᐅᕐᕈᑎᖃᓲᒍᔪᒍᑦ. ᒥᑭᒋᐊᕐᓂᐊᓲᒍᑦᔭᖏᑦᑕᕗᑦ. ᐃᒻᒪᖄ ᐊᕐᕌᒍᐃᑦ 30 ᐊᓂᒍᓕᕐᑐᑦ, ᑭᒋᐊᑦ ᑰᓐᓂᒃ 
ᓯᒥᑦᑐᐃᓯᒪᓂᖏᓐᓄᑦ ᐱᓀᓗᑕᖃᒻᒪᕆᓚᐅᕐᓯᒪᔪᒍᑦ. ᑭᓯᐊᓂ ᐅᖃᑫᓐᓇᕋᒪ, ᐊᖑᑎᓂᒃ ᐊᒥᓲᖕᖏᑑᒐᓗᐊᓂᒃ ᑭᒋᐊᑦ 
ᓯᒥᑦᑐᓯᒪᔭᖏᓐᓂᒃ ᓱᒃᑯᑎᕆᑎᑦᓯᓚᐅᕐᓯᒪᔪᒍᑦ, ᑰᑦ ᑰᒍᓐᓇᓯᐅᒥᔭᐅᑎᑦᓱᒋᑦ, ᑌᒣᓗᕐᑐᕕᓂᐅᑎᓪᓗᑕ ᐊᓯᐊᓄᑦ 
ᓅᑦᓯᒪᔪᑦ. ᐃᓘᓐᓈᓗᑎᒃ ᐱᔭᕕᓂᐅᖕᖏᑐᐊᕈᑎᒃ.” (ᐊᖑᕕᒑᐱᓄᑦ ᐃᓚᐅᔪᖅ) ᑌᒣᓕᑦᓱᓂ ᐅᖃᓚᐅᔪᖅ 

ᐊᓪᓓᑦ ᑯᔩᑦ ᒍᐊᒻᒪᑰᔅᑐᐃᒥᐅᑦ/ᑰᑦᔪᐊᕌᐱᒻᒥᐅᑦ ᑭᒋᐊᕐᓂᐊᓱᒍᒻᒪᑕ ᐱᑦᔪᑎᐅᑐᐃᓐᓇᕆᐊᓕᒃ: 

“ᐊᓪᓓᑦ ᑯᔩᑦ ᑭᒋᐊᑦ ᓯᒥᑦᑐᓯᒪᔭᖓᓂᒃ ᑕᑯᑐᐊᕋᒥᒃ ᒥᑭᒋᐊᕐᓂᐊᕕᖃᕐᓲᑦ ᓯᒥᑦᑐᓯᒪᔭᖓᓂ.” (ᑭᓇᐅᓂᖓ 
ᓇᓗᓀᕐᑕᐅᓯᒪᖕᖏᑐᖅ) ᑌᒣᓕᑦᓱᓂ ᐅᖃᓚᐅᔪᖅ 

ᐊᓯᖏᑦ ᐱᓀᓗᑕᐅᒻᒥᔪᑦ ᐃᖃᓗᑉᐱᓂᒃ ᐃᖃᓗᓐᓂᐊᓂᕐᓄᑦ 

ᐃᖃᓗᑉᐱᓂᒃ ᐱᓗᐊᖃᑦᑕᓃᑦ 

ᐊᖑᕕᒑᐱᒃᑯᓄᑦ ᐃᓚᐅᔪᓕᒫᑦ ᐊᖏᖃᑎᒌᑦᓯᒪᔪᐃᓐᓇᐅᓚᐅᔪᑦ ᐃᖃᓗᑉᐱᓂᒃ ᐱᓗᐊᖃᑦᑕᓲᒍᖕᖏᒪᑕ ᓄᓇᓕᒻᒥᓂ 

ᐱᓀᓗᑕᐅᖕᖏᓂᕋᐃᓚᐅᔪᑦ. ᐃᒣᒐᒥᒃ, ᐊᒥᓱᒻᒪᕇᑦ ᐅᕕᒐᕐᑐᐃᑦ ᑭᖑᕚᑦ ᐃᖃᓗᓐᓂᐊᓗᐊᑦᔭᒍᓐᓀᒪᑕ ᐊᒻᒪᓗ 

ᐅᓪᓗᒥᓂᑕᐅᓕᕐᑐᓂᒃ ᐃᓱᕐᕉᑎᓂᒃ ᐊᑐᕐᓂᓴᐅᓕᕋᒥᒃ ᓄᓇᒦᖕᖏᓂᕐᓴᐅᓲᒍᓕᕐᒪᑕ. ᑰᑦᔪᐊᕌᐱᒻᒥᐅᑦ ᐊᓕᐊᒋᔭᖃᒻᒪᕆᑦᑐᑦ 

ᐃᖃᓗᑉᐲᑦ ᐊᒥᓱᖕᖑᐸᓪᓕᐊᓂᖏᓐᓂᒃ ᐊᒻᒪᓗ ᐅᓄᕐᓯᕙᓪᓕᐊᑐᐃᓐᓇᖁᓇᕐᓱᑎᒃ ᓄᓗᐊᕐᓂᐊᑌᓕᑎᑦᓯᒍᑎᐅᒍᓐᓀᓗᑎᒃ. 

“ᑕᒫᓂ ᓄᓗᐊᕐᓂᐊᖃᑦᑕᑐᐊᕐᐸᑕ... ᐃᖃᓗᓐᓄᑦ ᐊᕝᕕᐊᓗᑕᐅᒐᔭᕐᑐᑦ, ᑭᓯᐊᓂ ᖃᓄᐃᓕᒋᐊᓪᓚᕕᖃᖕᖏᑐᒍᑦ? 
ᐃᖃᓗᑉᐱᓂᒃ ᐅᖃᐅᑎᕐᖃᔭᑦᔭᖏᓐᓇᑕ ᐊᓯᐊᒎᖔᖁᓗᒋᑦ, ᓄᓗᐊᕐᓂᐊᖏᒻᒪᑕ. ᓄᓗᐊᕐᐸᑕ, 
ᖃᓄᐃᓘᕆᐊᓪᓚᕕᖃᕋᑦᑕ? ᐊᓂᕐᕋᐅᔨᓗᒋᑦ ᑭᓯᐊᓂᐅᒐᔭᕐᑐᑦ ᓂᕆᒐᑦᓴᑖᕆᓗᒋᑦ.” ᑌᒣᓕᑦᓱᓂ (ᐃᑎᒪ ᐃᑦᑐᓵᑦ) 
ᐅᖃᓚᐅᔪᖅ 

ᐸᒥᐅᑦᑑᑦ 

ᐸᒥᐅᕐᑑᑦ ᐃᓱᒫᓗᒋᔭᐅᓂᕐᓭᑦ ᑰᑦᔪᐊᕋᐱᒻᒥᐅᓄᑦ. 

“ᐸᒥᐅᕐᑑᑦ ᑲᕙᕐᓇᑐᕋᑌᑦ ᐃᖃᓗᑦᓯᐅᕋᓱᐊᕐᓱᓂ. ᐃᖃᓗᑦᑕᕕᓂᑦᑎᓂᒃ ᓂᕆᓲᒍᒻᒪᑕ. ᐃᖃᓗᑦᑕᐅᔪᕕᓂᓕᒫᓂᒃ 
ᐱᒍᓐᓇᑐᑦ ᐅᓪᓘᓂ ᒪᕐᕉᓂ ᓄᓗᐊᑦ ᑕᑯᓭᔭᐅᓗᑭᖃᑦᑕᖏᑐᐊᕐᒪᑕ.” ᑌᒣᓕᑦᓱᓂ (ᐃᑎᒪ ᐃᑦᑐᓵᑦ) ᐅᖃᓚᐅᔪᖅ 

ᐸᒥᐅᕐᑑᑦ ᐊᒥᓱᖕᖑᐸᓪᓕᐊᑐᐃᓐᓇᑐᑦ ᐊᖑᓇᓱᓪᓗᐊᑌᓕᑎᑦᓯᒍᑏᑦ ᐊᑑᑎᔭᐅᖁᔭᐅᖃᑦᑕᓕᕐᓂᖏᓐᓄᑦ. ᑕᒪᓐᓇ 

ᐃᖃᓗᐃᑦ ᐅᓄᕐᓂᖏᑦᑕ ᖃᓄᐃᓪᓗᐊᓂᖏᓐᓂᒃ ᓱᕐᕋᐃᓯᒪᓪᓚᕆᒋᐊᖓ ᖃᐅᔨᒪᔭᐅᕙᑦᑐᖅ ᐃᖃᓗᓐᓂᐊᕕᐅᓲᓂ 

[ᓄᓇᖕᖑᐊᖅ 10.3]. 

 

“ᑲᒪᒋᔭᐅᒍᓐᓇᓯᐊᖃᑦᑕᓯᒪᑦᓱᑎᒃ ᑌᑦᓱᒪᓂᒋᐊᖅ. ᐃᒻᒪᖄ ᐸᒥᐅᕐᑑᑦ ᑌᑦᓱᒪᓂ ᐃᑭᓐᓂᓴᐅᕐᖂᓂᕐᒪᑕ, ᑭᓯᐊᓂ 
ᐊᒥᓱᖕᖑᓯᒪᔪᒻᒪᕆᐊᓘᓕᕐᑐᑦ. ᐊᓪᓚᓂᒃ ᑯᔩᓂᒃ ᐸᑦᓯᑐᖃᖕᖏᑲᓗᐊᕐᓱᖓ, ᑭᓯᐊᓂ ᒪᙯᖕᖏᓂᕐᓴᐅᓲᒍᓕᕐᒪᑕ 
ᑕᒐᑕᒐ... ᐸᒥᐅᕐᑑᓂᐊᖕᖏᓂᕐᓴᐅᓲᒍᓕᕐᑐᑦ ᐊᑭᖏᑦ ᐃᑭᓪᓕᐅᒥᓯᒪᓕᕐᑎᓗᒋᑦ. ᐸᒥᐅᕐᑑᓂᐊᕈᑎᓂᒃ ᒥᑭᒋᐊᓂᒃ 
ᐋᕐᕿᓱᐃᒐᓱᐊᕈᒥᓇᑦᔭᒍᓐᓀᒪᑦ ᑳᓴᓖᓗ ᐊᑭᖃᓪᓗᐊᓕᕐᓱᓂ ᑕᓪᓕᒪᐅᔪᕐᑐᓂᒃ/ᖁᓕᓐᓂᒃ (10-ᓂᒃ) ᐸᒥᐅᕐᑑᔭᓂᒃ, 
$100 ᐅᖓᑖᓄᑦ ᐊᑭᖃᕐᐸᓚᐅᕐᓱᑎᒃ. ᑕᒪᓐᓇ ᓱᕐᕋᐃᓂᖃᓪᓚᕆᑦᓯᒪᔪᖅ, ᐃᖃᓗᐃᑦ ᓇᔪᓲᖏᓐᓂᒃ. ᖃᐅᔨᓯᒪᔪᒍᑦ 
ᐃᖃᓗᐃᑦ ᐃᑭᓪᓕᐅᒥᔭᐅᓯᒪᓂᖏᓐᓂᒃ ᐸᒥᕐᑑᓄᑦ ᓇᓂᓕᒫᓲᒍᓕᕐᒪᑕ ᑕᒐᑕᒐ ᑰᒐᔮᓂ. ᐸᒥᐅᕐᑑᑦ 

ᐱᒐᓱᐊᕐᑕᐅᓗᐊᓲᒍᑦᔭᒍᓐᓀᒪᑕ ᑌᑦᓱᒪᓂᐅᕙᓚᐅᕐᒪᑦ... ᑕᒪᓐᓇ ᖃᐅᔨᒪᑦᓯᐊᑕᕋ. ᐃᑭᓪᓕᐅᒥᔭᐅᓯᒪᓪᓚᕆᓕᕐᑐᑦ 
ᐃᖃᓗᐃᑦ ᐱᒐᓱᐊᕐᐸᑕᕗᑦ.” ᑌᒣᓕᑦᓱᓂ (ᐃᑎᒪ ᐃᑦᑐᓵᑦ) ᐅᖃᓚᐅᔪᖅ 

ᐃᓗᓯᕐᓱᓂᖏᑦ 

ᐃᖃᓗᐃᑦ ᐃᓗᓯᕐᓱᓯᐊᕋᓗᐊᕐᒪᖔᑕ ᖃᓂᒪᓇᕐᑐᖃᕐᒪᖔᑕᓗ ᐃᓱᒫᓘᑎᒋᔭᐅᖏᓐᓇᓲᒍᕗᑦ, ᐃᓄᐃᑦ ᐃᓚᖏᑦ 

ᐃᓱᒫᓗᒋᔭᖃᓲᑦ ᖃᐅᔨᒪᓇᕋᑎᒃ ᑕᑯᑦᓴᐅᖏᑦᑐᓂᒃ ᓱᕐᕋᑕᐅᓯᒪᐅᑎᖃᕐᒪᖔᑕ ᐃᑯᒪᓐᓂᐊᑎᒃᑯᑦ ᑰᓐᓂᒃ ᓯᒥᑦᑐᐃᓂᖏᓐᓄᑦ, 

ᑲᒻᐸᓂᐅᔪᓄᑦ ᑮᓇᐅᔭᖃᕐᑎᑕᐅᑦᓱᑎᒃ ᐊᕙᑎᓕᕆᓂᕐᒧᑦ ᓇᐅᑦᓯᑐᓲᑦ ᓄᐃᑕᐅᓯᒪᖕᖏᑐᓂᒃ. 

“ᐃᒪᕈᕕᐅᑦᓱᓂ ᓴᕕᕋᔭᑦᓴᔭᖅ ᖃᓪᓗᓈᑎᑐᑦ ᒧᑯᔨᐅᓂᕋᕐᑕᐅᔫᑉ ᖃᓄᐃᓪᓗᐊᓂᖓ, ᐃᖃᓗᓐᓂ ᐳᕐᑐᓯᐅᒥᓯᒪᔪᕆᔭᕋᓕ 
ᑌᒪᖕᖓᓂᓂᑦ ᐃᑯᒪᓐᓂᐊᑎᒃᑯᑦ ᓯᒥᑦᑐᐃᓂᖃᓯᓚᐅᕐᓯᒪᑎᓪᓗᒋᑦ ᑰᓐᓂᒃ ᐊᕐᕌᒍᐃᑦ ᐊᕙᑏᒃ ᒪᕐᕉᒃ (40) 
ᐊᓂᒍᕐᓯᒪᓕᕐᑎᓗᒋᑦ. ᓱᑯᐃᔦᔩᑦ ᐃᒪᕈᕕᐅᑦᓱᓂ ᓴᕕᕋᔭᑦᓴᔭᒥᒃ ᒨᑯᔨᒥᒃ ᓄᖑᑐᐃᓐᓇᕈᒫᕐᓂᕋᐃᑦᓱᑎᒃ ᐊᑯᓂᐅᓕᕐᐸᑦ 
ᐅᖃᖃᑦᑕᓯᒪᔫᒐᓗᐊᑦ, ᑭᓯᐊᓂ ᑕᒫᓂ ᐃᖃᓗᓐᓂᒃ ᐱᕙᑦᑕᑎᓐᓂᒃ ᑌᒣᑦᑐᑕᖃᕐᒪᖔᑕ ᖃᐅᔨᓴᒋᐊᓪᓚᓯᒪᔪᕆᑦᔭᖏᑦᑕ. 
[...] 

ᐊᕙᑎᓕᕆᓂᕐᒧᑦ ᑲᒻᐸᓂᐅᔪᒧᑦ ᐊᑭᓕᕐᑐᑕᐅᑦᓱᓂ ᓱᑯᐃᔦᔨ ᐊᒻᒪᓗ ᐊᓯᐊ ᑯᐯᒃᑯᑦ ᐃᑯᒪᓐᓂᐊᑎᒃᑯᖏᓐᓄᑦ 
ᐊᑭᓕᕐᑐᑕᐅᓱᓂ ᖃᐅᔨᓴᕐᑎᑕᐅᔫᒃ ᒥᓕᐊᓐᒐᓴᕐᔪᐊᓂᒃ ᐊᑐᕐᓱᑎᒃ ᖃᐅᔨᓴᕐᑎᑕᐅᓲᒍᕗᑦ, ᐱᐅᔪᑐᐃᓐᓇᓂᒃ 
ᑐᓴᕐᑎᓯᒍᑎᖃᖕᖏᓂᐅᔭᑦᔭᖏᑦᑐᑦ, ᐊᑭᓕᕐᑐᑕᐅᒐᒥᒃ ᑌᒣᖁᔭᐅᑦᓱᑎᒃ. ᖃᐅᔨᒪᑦᓯᐊᐳᒍᑦ ᒨᑯᔨᐅᑉ 
ᐳᕐᑐᓯᐅᒥᓯᒪᓂᖓᓂᒃ. ᑯᐯᒃᑯᑦ ᐃᑯᒪᓐᓂᐊᑎᖏᑦᑕ ᓱᑯᐃᔦᔨᖏᑦ ᑌᒣᖕᖏᓐᓂᕋᐃᒐᓗᐊᕐᐸᑕ. ᐊᓪᓓᑦ ᑯᔩᑦ ᓯᓵᓯᐱᒥᐅᑦ 
ᓄᔭᖏᑦᑎᒍᑦ ᖃᐅᔨᓴᕐᑕᐅᓯᒪᔪᑦ ᖃᓄᓪᓗᐊᑎᒋᒃ ᑎᒥᖏᑦ ᒨᑯᔨᑦᑕᖃᕐᒪᖔᑕ ᐊᒻᒪᓗ ᐊᓪᓓᑦ ᐃᓚᖏᑦ 
ᒍᐊᒻᒪᑰᔅᑐᐃᒥᐅᑦ/ᑰᑦᔪᐊᕌᐱᒻᒥᐅᑦ ᖃᐅᔨᓴᕐᑕᐅᔪᕕᓃᑦ ᒨᑯᔨᑦᑕᖃᕆᐊᖏᑦ ᖃᐅᔨᓴᐅᓯᒪᔪᑦ...” ᑌᒣᓕᑦᓱᓂ (ᐃᑎᖓ 
ᐃᑦᑐᓵᑦ) ᐅᖃᓚᐅᔪᖅ 

ᐊᓪᓓᑦ ᖃᓄᓪᓗᐊᑎᒋᒃ ᒨᑯᔨᑦᑕᖃᕐᒪᖔᑕ ᖃᐅᔨᓴᕐᑕᐅᓯᒪᓂᖏᑦ ᐃᓱᒫᓗᒍᑎᐅᒻᒪᕆᓕᕐᑐᑦ ᐃᓄᓐᓄᑦ ᐊᒥᓱᓄᑦ, 

ᓄᓇᕐᖃᑎᒋᒐᒥᖏᑦ ᐊᒻᒪᓗ ᑖᒃᑯᓂᖓᑦᓭᓇᕙᓪᓗᖅ ᓂᕿᑐᐃᓐᓇᓂᒃ ᓂᕆᓲᒍᒻᒥᒪᑕ. 

“ᖃᐅᔨᒪᖕᖏᑐᖓ. ᑕᒪᓐᓇ ᑕᒐᑕᒐ ᐅᖄᔭᐅᕈᑕᕆᖃᑦᑕᒪᑦ. ᖃᐅᔨᒪᒐᓗᐊᕐᑐᖓ ᐊᓪᓓᑦ ᐃᖃᓗᓐᓂᒃ 
ᓂᕆᖃᑦᑕᖁᔭᐅᒍᓐᓀᓯᒪᓂᖏᓐᓂᒃ ᒪᕐᕈᕕᓪᓗᑎᒃ ᑭᓯᐊᓂ ᑕᕐᕿᑕᒫᑦ. ᐃᓯᐅᕋᓕᑦᑖᓂᒃ ᐅᕝᕙᓘᓐᓃᒃ ᐃᖃᓗᓐᓂᒃ 
ᓂᕆᓲᓂᒃ, ᓄᑕᕋᑦᓴᓖᑦ/ᐱᐊᕋᑦᓴᓖᑦ ᓂᕆᖁᔭᐅᓲᒍᒍᓐᓀᑐᑦ ᐊᑕᐅᓯᕕᓪᓗᑎᒃ ᑭᓯᐊᓂ ᑕᕐᕿᑕᒫᑦ. ᑭᓯᐊᓂ ᐊᓯᖏᑦ 
ᐃᓄᐃᑦ, ᑐᑭᒧᐊᕈᑎᑦᓴᖏᓐᓂᒃ ᐁᑦᑐᑕᐅᖃᑦᑕᓯᒪᔪᑦ ᖃᑦᓯᕕᓪᓗᑎᒃ ᐃᖃᓗᓐᓂᒃ ᓂᕆᖃᑦᑕᑐᑦᓴᐅᒪᖔᑕ ᐃᖃᓗᐃᑦ 
ᒨᑯᔨᖃᓗᐊᓕᕐᓂᑯᖏᓐᓄᑦ.” (ᐊᖑᕕᒑᐱᒃᑯᓄᑦ ᐃᓚᐅᔪᖅ) ᑌᒣᓕᑦᓱᓂ ᐅᖃᓚᐅᔪᖅ 

ᐃᒣᖁᔨᒍᑎᐅᑦᓱᑎᒃ ᐅᓐᓂᑑᑎᐅᖃᑦᑕᓚᐅᔪᑦ ᖃᐅᔨᓴᕐᓂᓄᑦ ᑲᒪᒋᔭᖃᕈᑎᑦᓴᓄᓪᓗ 
ᐃᓕᖓᔪᐃᑦ 

ᐃᖃᓗᓐᓂᒃ ᐱᕈᕐᓯᕕᖃᕐᓂᒧᑦ ᐃᓕᖓᔪᑦ 

ᑰᑦᔪᐊᕌᐱᒻᒥᐅᑦ ᐊᓕᐊᒋᔭᖃᓪᓚᕆᑦᑐᑦ ᐃᖃᓗᑉᐲᑦ ᐊᒥᓱᖕᖑᐸᓪᓕᐊᓂᖏᓐᓂᒃ. ᐊᒥᓱᑲᓪᓓᑦ ᐃᓄᐃᑦ ᐃᖃᓗᓐᓂᒃ 

ᐱᕈᕐᓰᕕᖃᑐᐊᕐᐸᑦ ᐅᓄᕐᓯᐅᒥᒋᐊᓪᓚᑐᐃᓐᓇᕋᔭᕐᑐᕆᑦᓯᔪᐃᑦ ᐃᖃᓗᑉᐱᓂᒃ. ᐃᓄᐃᑦ ᐃᓚᖏᐊᓪᓛᑦ ᑕᒪᑐᒥᖓ 

ᑲᒪᒋᔭᐅᒋᐊᑦᓴᐅᑎᒋᖁᔨᔪᑦ. ᐊᓯᖏᑦ ᖃᐅᔨᓴᕐᖄᒋᐊᓪᓚᖁᔨᑎᓪᓗᒋᑦ ᖃᓄᖅ ᑕᒪᓐᓇ ᓱᕐᕋᐃᓂᖃᕋᔭᕐᒪᖔᑦ ᐊᓯᖏᓐᓂᒃ 

ᐃᖃᓗᓐᓂᒃ. 

“ᐱᒋᐊᑦᓴᐅᑎᒋᒋᐊᖃᓕᕐᑕᕗᑦ ᑕᒪᓐᓇ [ᐃᖃᓗᓐᓂᒃ ᐱᕈᕐᓰᕕᑦᑖᕋᓱᐊᕐᓗᑕ] [...] ᓯᕗᓪᓕᒥ ᑰᒐᔮᑦ 
ᐱᐅᓯᐅᒥᒋᐊᕐᖄᓗᒋᑦ ᑰᒍᓐᓇᓯᐅᒥᑎᑦᓯᖄᒋᐊᖃᕋᔭᕐᑐᒍᑦ, ᐊᑐᐃᓐᓇᕈᕐᑎᓯᒪᑦᓯᐊᕋᓱᐊᕐᓗᒋᑦ.” (ᐊᖑᕕᒑᐱᒃᑯᓄᑦ 
ᐃᓚᐅᔪᖅ) ᑌᒣᓕᑦᓱᓂ ᐅᖃᓚᐅᔪᖅ 

ᐃᖃᓗᓐᓂᒃ ᐱᕈᕐᓰᕕᑦᓴᖅ ᐱᒋᐊᕐᑕᐅᒐᔭᕐᑐᖅ ᑭᓯᐊᓂ ᑰᒐᔮᑦ ᑰᒍᓐᓇᓯᐅᒥᔭᐅᒋᕐᓯᒪᓕᕐᐸᑕ, ᑌᓐᓇ ᐃᓄᒃ ᐅᖄᔪᖅ 

ᑌᒣᓕᑦᓱᓂ ᐅᖃᓚᐅᔪᖅ. ᑌᓐᓇ ᐃᖃᓗᓐᓄᑦ ᓇᔪᕐᑕᐅᓲᖅ ᓴᐳᒻᒥᔭᐅᖏᓐᓇᕋᔭᕐᑐᖅ ᐃᖃᓗᐃᑦ ᐅᓄᕐᓂᖏᑦ 

ᐊᑦᑕᓀᓪᓕᖏᓐᓂᓕᒫᖏᓐᓂ. ᓴᐳᒻᒥᔭᐅᒋᐊᓖᑦ ᓇᓪᓕᐊᒍᒻᒪᖔᑕ ᖃᐅᔨᔭᐅᑎᑦᓯᓚᐅᔪᖅ ᑰᑦᔪᐊᕌᐱᐅᑉ ᓴᓂᐊᓂᕐᑐᓂᒃ 

ᐃᖃᓗᓐᓂᒃ ᐱᕈᕐᓯᕕᐅᒐᔭᕐᑐᓂᒃ. [ᓄᓇᖕᖑᐊᖅ 10.4]. 

 

ᐊᒥᓱᓗᐊᖕᖏᑐᑦ ᐊᖑᕕᒑᐱᒃᑯᑦ ᐃᓚᐅᔪᐃᑦ ᐃᓱᒫᓗᒋᔭᒥᓂᒃ ᓂᓪᓕᕈᑎᖃᓚᐅᔪᑦ ᐃᖃᓗᓐᓂᒃ ᐱᕈᕐᓰᕕᒻᒥᒃ 

ᐸᕐᓀᓂᖃᓚᖓᑐᐊᕈᑎᒃ, ᐱᓗᐊᕐᑐᒥᒃ ᐃᖃᓗᑉᐲᑦ ᐊᑦᔨᒋᖕᖏᓂᖃᕐᒪᖔᑕ ᐃᓱᒪᒋᔭᐅᒋᐊᖃᕐᓂᖏᓐᓂᒃ. 

“ᐃᓱᒫᓗᒋᔭᖃᕐᑐᖓᓕ ᐃᖃᓗᑉᐱᓂᒃ ᓄᑖᓂᒃ ᓇᔪᓚᐅᕐᓯᒪᖕᖏᑕᖏᓐᓅᑕᐅᑐᐊᕐᐸᑕ (ᐃᓛ ᓄᑖᓪᓗᑐᒐᑎᒃ 
ᓇᔪᓚᐅᕐᓯᒪᖕᖏᑕᖏᓐᓅᑕᑐᐊᕐᐸᑕ), ᓇᓪᓕᐊᓄᑐᐃᓐᓇᖅ ᓇᔪᓚᐅᕐᓯᒪᖕᖏᑕᖏᓐᓅᑕᐅᑐᐊᕐᐸᑕ... ᖃᓄᑭᐊᖅ 
ᓱᕐᕋᐃᓂᖃᕋᔭᕐᑐᑦ ᐃᖃᓗᓐᓂᒃ ᐊᓯᖏᓐᓂᒃ ᑖᕙᓃᓱᑐᖃᕐᓂᒃ, ᐊᒻᒪᓗ ᐱᐅᓯᖏᓐᓂᒃ? ᐃᖃᓗᑉᐱᓂᒃ 
ᒪᒪᕆᔭᖃᕐᑐᐃᓇᐅᒐᑦᑕ, ᑐᑭᓯᓂᕐᓗᑕᐅᓯᒪᒍᒪᖕᖏᑐᖓ. ᐃᖃᓗᑉᐱᓂᒃ ᒪᒪᕐᓴᒥᒐᒪ, ᐊᒻᒪᓗ ᖃᐅᑕᒫᑦ 
ᐃᖃᓗᑉᐱᕋᓱᐊᑐᐃᓐᓇᕋᓗᐊᕈᒪ ᖃᓄᐃᑦᓴᕋᔭᕐᓇᖓ, ᑭᓯᐊᓂ ᐃᓄᒻᒪᕆᓐᓄᑦ ᐆᒪᔪᓂᒃ ᐱᖕᖑᐊᖃᖁᔭᐅᒐᑕ 
ᐅᖃᐅᑎᔭᐅᖏᓐᓇᓲᒍᒐᑦᑕ, ᑲᒪᑦᓯᐊᖏᑐᐊᕈᑦᑕ ᓱᒃᑯᐊᕿᔭᐅᒍᓐᓇᕋᑦᑕ. [...] 

ᐃᓱᒫᓗᒋᔭᖃᕐᑐᖓᓕ ᑲᐱᓯᓖᑦ ᐃᕐᖃᒥᐅᑕᓂᒃ ᓂᕆᓲᒍᒻᒪᑕ. ᑕᕆᐅᑉ ᐃᕐᖃᖓᓂᒃ ᓴᓗᒻᒪᓭᔨᐅᒻᒪᑕ. ᐃᒪᓂ 
ᐱᐅᓯᕐᓱᕈᓯᕐᓂᒃ ᐃᑲᔪᕐᓯᒪᓪᓚᕆᒻᒪᑕ. ᓂᓪᓕᕈᑎᖃᒐᓱᐊᑐᐃᓐᓇᖁᒍᑦ ᐃᓱᒫᓗᑎᒋᔭᑦᑕ ᐃᓚᖏᓐᓂᒃ ᐃᖃᓗᓐᓂᒃ 
ᓇᔪᓚᐅᕐᓯᒪᖕᖏᑕᖏᓐᓅᓯᑐᐊᕈᑦᑕ, ᑕᕆᐅᑉ ᐃᕐᖃᖓ ᓴᓗᒣᓪᓕᓴᐅᑎᒋᐊᐱᒐᔭᕐᓂᖓᓂᒃ ᐊᒻᒪᓗ ᓇᐅᒧᓪᓘᓃᑦ 
ᓴᓗᒻᒪᓴᕐᑕᐅᒍᓐᓇᕋᔭᕋᓂ ᑕᕆᐅᑉ ᐃᕐᖃᖓ. [...] 

ᖃᐅᔨᒐᓱᐊᕆᐊᒃᑲᓂᒋᐊᖃᖏᓐᓈᖁᒍᑦ, ᐃᓄᐃᑦ ‘ᐱᒋᐊᑐᐃᓐᓇᓕᕐᑖᓚᕙᒃᑲᓗᐊᕐᑎᓗᒋᑦ.’ ᖃᐅᔨᒪᒍᒪᒐᑦᑕ ᓱᓇᓄᑦ 
ᑐᕌᓕᕋᓗᐊᕐᒪᖔᑦᑕ. ᓱᓀᑦ ᓱᕐᕋᑕᐅᑐᐃᓐᓇᕆᐊᖃᕐᒪᖔᑕ, ᐱᐅᔫᒐᓗᐊᕐᐸᑕ ᓈᒻᒪᖏᑦᑑᒐᓗᐊᕐᐸᑕᓘᓐᓃᑦ. 
ᖃᐅᔨᒪᒐᓗᐊᕐᑐᖓ ᑰᑦᔪᐊᒥ ᐃᖃᓗᓐᓂᒃ ᐱᕈᕐᓰᕕᖃᕐᓂᖓ ᐱᑦᓯᐊᑐᐊᓘᒐᓗᐊᕐᑎᓗᒍ, ᑭᓯᐊᓂ ᐃᖃᓗᓐᓂᒃ 

ᓇᔪᓚᐅᕐᓯᒪᖕᖏᑕᖏᓐᓅᓯᑐᐊᕈᑦᑕ ᐊᓯᖏᓐᓂᒃ ᐃᖃᓗᓐᓂᒃ ᖃᓄᖅ ᓱᕐᕋᐃᓂᖃᕋᔭᕐᒪᖔᑕ 
ᖃᐅᔨᒐᓱᐊᕐᖄᒋᐊᖃᕐᑐᕆᔪᖓ. ᑕᒪᓐᓇᓕᑕᒐ ᐃᓱᒫᓗᒋᓂᕐᐹᕋ. ᐱᒍᓐᓇᕕᖃᕐᐸᑦ, ᑲᔪᑎᒍᑎᒋᑐᐃᓐᓇᕋᓗᐊᕈᑦᑎᒍᑦ 
ᖃᓄᐃᒋᖕᖏᓯᐊᕐᓱᒍ, ᑲᔪᓯᒍᑎᒋᒍᒪᑦᓴᑐᐃᓐᓇᕋᕐᔭᑕᕋ! ᑭᓯᐊᓂ ᐃᑉᐱᒋᑦᓯᐊᕋᓱᐊᒻᒪᕆᓪᓗᒍ.” ᑌᒣᓕᑦᓱᓂ (ᐃᑎᒪ 
ᐃᑦᑐᓵᑦ) ᐅᖃᓚᐅᔪᖅ 

ᑰᒐᔮᑦ ᐱᐅᓯᐅᒥᒋᐊᕐᓱᒋᑦ ᑰᒍᓐᓇᓯᐅᒥᑎᑦᓯᒐᓱᐊᕐᓃᑦ 

“ᓱᓕᑦᓯᐊᑐᖅ ᑰᑦ ᑰᒍᓐᓇᓯᐊᕈᓐᓀᓂᖏᑦ ᐱᓀᓗᑕᐅᒋᐊᖏᑦ ᐃᖃᓗᓐᓄᑦ... ᑲᑕᒐᕐᒥᐅᖃᑦᑕᓂᕐᒥᓄᑦ ᓱᓇᑐᐃᓐᓇᓄᑦ, 
ᐊᔮᓚᕿᐊᓗᑳᓄᑦ, ᓇᐹᕐᑐᕕᓂᕐᓄᓗ... ᐊᑕᐅᓯᑐᐃᓐᓇᐅᒐᓗᐊᕐᒪᑦ ᓇᐹᕐᑐᕕᓂᖅ ᓯᒥᑦᓯᒍᓐᓇᒪᑦ ᑰᒐᔮᓕᒫᒥᒃ. 
ᐱᐅᓯᐅᒥᔭᐅᒋᐊᕐᖄᕆᐊᓕᒃ ᑌᒣᓕᑐᐊᕐᐸᑦ.” ᑌᒣᓕᑦᓱᓂ (ᐃᑎᒪ ᐃᑦᑐᓵᑦ) ᐅᖃᓚᐅᔪᖅ 

ᑰᒐᔮᑦ ᐱᐅᓯᐅᒥᔭᐅᕐᖄᒋᐊᖃᕐᓂᖏᑦ ᐃᖃᓗᓐᓂᒃ ᐱᕈᕐᓯᕕᑦᑖᓚᐅᕐᑎᓇᒍ ᐅᖄᔭᐅᖃᑦᑕᕙᓪᓗᓚᐅᕐᑐᑦ. 

ᐸᒥᐅᕐᑑᑦ 

ᐃᒣᖁᔨᒍᑎᐅᑦᓱᓂ ᐅᓐᓂᑑᑎᐅᓂᕐᐸᐅᓚᐅᔪᖅ ᐸᒥᐅᕐᑑᑦ ᐆᒪᔪᕐᓂᐊᑕᐅᖃᑦᑕᖁᔭᐅᑦᓱᑎᒃ ᐅᕝᕙᓘᓐᓃᑦ ᒥᑭᒋᐊᓄᑦ 

ᐱᒐᓱᐊᓕᐅᒥᓗᒋᑦ. 

“ᐃᒻᒪᖄ ᐊᓪᓚᓂᒃ ᒥᑭᒋᐊᕐᓂᐊᓲᓂᒃ ᐸᒥᐅᕐᑑᕋᓱᐊᓕᐅᒥᖃᑦᑕᖁᔨᒍᓐᓇᖂᕐᑐᒍᑦ?” ᑌᒣᓕᑦᓱᓂ (ᐃᑎᖓ ᐃᑦᑐᓵᑦ) 
ᐅᖃᓚᐅᔪᖅ 

ᐊᓯᐊ ᐊᖑᕕᒑᐱᒃᑯᓄᑦ ᐃᓚᐅᒻᒥᔪᖅ ᐃᒣᖁᔨᒍᑎᒥᓂᒃ ᐅᓐᓂᑑᑎᖃᓚᐅᔪᒻᒥᔪᖅ ᐃᓄᓐᓂᒃ ᑕᒪᒃᑯᓂᖓ ᐸᒥᐅᕐᑑᓂᒃ 

ᐱᓀᓗᑕᕆᔭᐅᓂᖏᓐᓂᒃ ᐃᓄᓐᓄᑦ ᑲᒪᒋᔭᐅᖁᔨᑦᓱᓂ, ᐊᓪᓚᓄᑦ ᑲᒪᒋᔭᐅᑎᒐᓱᐊᑐᐃᓐᓇᕈᓐᓀᓗᒋᑦ: 

“ᐊᓪᓚᒧᑦ ᐊᐅᓪᓛᓯᒪᕕᒋᓲᑦᑎᓂ ᓯᓚᕐᖃᑎᒋᓲᑦᑎᓄᑦ ᑰᑦᔪᐊᕌᐱᐅᑉ ᓯᕿᓂᖓᓂ 1 ᒣᓕᒧᑦ ᐅᖓᓯᓐᓂᓕᒻᒥ, 
ᐅᖃᐅᑎᑦᓱᒍ “ᐸᒥᐅᕐᑑᓂᐊᖕᖏᓗᐊᓕᕋᑦᓯ ᓚᑦᓱᒍ.” ᑭᐅᓚᔪᔪᖅ ᐃᒣᓕᑦᓱᓂ, “ᐃᕝᕕᓘ!!”.” (ᐊᖑᕕᒑᐱᒃᑯᓄᑦ 
ᐃᓚᐅᔪᖅ, ᑌᒣᓕᑦᓱᓂ ᐅᖃᓚᐅᔪᖅ ᑐᓵᔨᖃᕐᓱᓂ) 

ᑭᓯᐊᓂ, ᒥᑭᒋᐊᕐᓂᐊᕋᓱᐊᕐᓱᓂ ᐱᔭᕆᐊᑑᕌᓗᒃ ᐊᒻᒪᓗ ᐸᒥᐅᕐᑑᑦ ᒥᕐᖁᖏᑦ ᐊᑭᑭᑦᑐᐊᐱᐅᓕᕐᒪᑕ 

ᐊᒥᓱᕌᕐᕕᒋᒐᓱᐊᕐᓗᒋᑦ ᐱᓇᓱᐊᒻᒪᕆᒋᐊᓖᑦ. 

“ᐆᒪᔪᕐᓂᐊᐸᓐᓃᑦ ᐊᑑᑎᔭᐅᓗᑭᖏᓐᓇᖃᑦᑕᓯᒪᕗᑦ, ᐊᕐᕌᒍᓕᒫᒥ, ᑭᓯᐊᓂ ᒪᙯᓗᐊᓲᒍᖕᖏᓂᕐᓴᐅᓕᕐᑐᑦ. 
ᐆᒪᔪᕐᓯᐅᕆᐊᕐᑐᓂᒃ ᑕᑯᓚᐅᕐᓯᒪᑦᔭᒍᓐᓀᑐᒍᑦ ᑕᒐᑕᒐ. ᐅᑦᑑᑎᒋᓗᒍ ᐅᓪᓗᒥᐅᓕᕐᑐᖅ, ᓇᒻᒪᓯᒍᑦᔭᐅᒐᑦᑕ ᑭᓯᐊᓂ 
ᓯᓚᐅᑉ ᐊᓯᑦᔨᑕᕐᓂᖓᓄᑦ ᒪᖃᐃᓲᒍᓕᕐᑐᒍᑦ, ᑌᒣᓐᓂᑯᑦᑎᓄᑦ ᑭᒋᐊᑦ ᐸᒥᐅᕐᑑᓗ ᐅᓂᕐᓯᐅᒥᓯᒪᒍᓇᐅᓚᕿᔪᑦ.” 
(ᐊᖑᔨᒑᐱᒃᑯᓄᑦ ᐃᓚᐅᔪᖅ) ᑌᒣᓕᑦᓱᓂ ᐅᖃᓚᐅᔪᖅ 

ᖃᐅᔨᓴᕐᓂᖃᖁᔨᔪᓄᑦ ᐅᓐᓂᑑᑎᒋᔭᐅᓚᐅᔪᑦ 

“[ᐃᖃᓗᑉᐲᑦ] ᐱᐅᓯᕐᓱᑐᐃᓐᓇᓱᑎᒃ ᐅᑎᕐᐸᓕᐊᒻᒪᑕ, ᖃᓄᐃᓘᕆᐊᓪᓚᕕᖃᓪᓗᐊᖂᖕᖏᑐᒍᑦ. ᖃᐅᔨᒪᒐᓗᐊᕐᑐᒍᑦ 
ᑕᒫᓂ ᐃᖃᓗᑉᐲᑦ ᐊᒥᓱᖕᖑᓕᐅᒥᓯᒪᓂᖏᓐᓂᒃ. ᓱᕐᖁᐃᓱᓪᓚᕆᖕᖏᑐᐃᓐᓇᑐᒍᑦ ᐅᑎᕐᐸᓕᐊᓪᓚᕆᒻᒪᖔᑕ, 

ᐅᕝᕙᓘᓐᓃᑦ ᓇᒧᑐᐃᓐᓇᖅ ᐃᕐᐸᐸᓪᓕᐊᒪᖔᑕ, ᐅᕝᕙᓘᓐᓃᑦ ᓱᕓᔭᕆᐊᕐᑐᓯᒪᒍᓗᑐᐃᓐᓇᒪᖔᑕ. 
ᓱᕐᖁᐃᓱᑦᔭᖏᑦᑐᒍᑦ. ᑕᒪᓐᓇ ᖃᐅᔨᓴᕐᑕᐅᒋᐊᓕᒃ.” ᑌᒣᓕᑦᓱᓂ (ᐃᑎᒪ ᐃᑦᑐᓵᑦ) ᐅᖃᓚᐅᔪᖅ 

ᐃᑎᒪ ᐃᑦᑐᓵᑦ ᖃᐅᔨᓴᕐᓂᖃᖁᔨᔪᖅ ᐃᖃᓗᑉᐲᑦ ᐊᕐᕌᒍᑕᒫᑦ ᐅᓄᕐᓯᓕᐅᒥᖃᑦᑕᓱᑎᒃ ᑎᑭᑉᐸᓕᐊᑐᐃᓐᓇᒪᖔᑕ. 

“ᒪᙯᑦᑎᖃᕋᑦᑕ ᑕᒫᓂ, ᐃᖃᓗᓐᓂᐊᓲᓂᒃ ᐊᕐᕌᒍᓕᒫᒥ. ᐃᒻᒪᖄ ᐊᓪᓚᐸᓪᓕᐊᑐᑦᓴᐅᖂᓕᕐᑐᒍᑦ 
ᐃᖃᓗᑦᑕᐅᔪᓕᒫᓂᒃ.” ᑌᒣᓕᑦᓱᓂ (ᐃᑎᒪ ᐃᑦᑐᓵᑦ) ᐅᖃᓚᐅᔪᖅ 

ᐊᐅᖏᑦᑎᒍᑦ ᓇᓪᓕᐊᓂᑕᐅᒻᒪᖔᑕ ᐱᓇᓱᐊᕐᓂᖃᕐᓯᒪᒻᒪᑕ Jean-Sabastien Moore ᓚᕚᓪ ᐃᓕᓐᓂᐊᕕᕐᔪᐊᖓᓂ 

ᖃᐅᔨᓴᕐᕕᖓᓂ ᐱᓯᒪᔪᐃᑦ, ᑕᒫᑦᓭᓇᒐᓛᒃ ᐱᓇᓱᐊᕐᓂᖃᕋᔭᕐᖂᓂᖓᓂᒃ ᐅᖃᕐᑐᖃᓚᐅᔪᒻᒥᔪᖅ. 

“ᐊᐅᖏᑦᑎᒍᑦ ᖃᐅᔨᓴᕐᓗᒋᑦ ᓇᓪᓕᐊᓴᔭᐅᒻᒪᖔᑕ ᐱᐅᔪᒐᔭᕐᑐᖅ. ᓇᑭᑦ ᐱᓯᒪᒻᒪᖔᑕ ᖃᐅᔨᒍᒪᒐᑦᑕ. [...] 
ᐃᓚᖏᑦ ᑕᕐᕋᒥᑦ ᐱᑦᓱᑎᒃ ᑕᒪᐅᖕᖓᓲᑦ, ᐅᑦᑑᑎᒋᓗᒋᑦ ᐊᑯᓕᕕᒻᒥᑦ? ᐅᕝᕙᓘᓐᓃᑦ ᑎᑭᕋᕐᔪᐊᑉ ᕿᑭᕐᑕᕈᐊᖓᓂ 
ᐱᓯᒪᓲᑦ? ᓇᓪᓕᐊᒍᕚᑦ? ᑖᒃᑯᐊᓭᓐᓇᐅᕚᑦ? ᐊᑦᔨᒌᖕᖏᑐᓈᕐᑎᐹᑦ? ᕿᓚᓗᒉᑦ ᓇᓪᓕᐊᓂᒥᐅᔭᒻᒪᖔᑕ 
ᖃᐅᔨᓴᕐᑕᐅᓲᒍᒻᒪᑕ ᑌᒫᑦᓭᓇᒐᓛᒃ ᖃᐅᔨᓴᕐᑕᐅᖁᓇᕐᑐᑦ. ᓇᓪᓕᐊᓂᑦ ᐱᓯᒪᓲᒍᒻᒪᖔᑕ ᐊᒻᒪᓗ ᓇᓂ 
ᓇᔪᒐᖃᓲᒍᒻᒪᖔᑕ ᖃᐅᔨᒍᒥᓇᕐᑐᐃᑦ.” ᑌᒣᓕᑦᓱᓂ (ᐃᑎᒪ ᐃᑦᑐᓵᑦ) ᐅᖃᓚᐅᔪᖅ 

ᐅᕕᒃᑫᑦ 

ᐊᖑᕕᒑᐱᒃᑯᓄᑦ ᐃᓚᐅᔪᐃᑦ ᑰᑦᔪᐊᕌᐱᒻᒥᐅᑦ ᓂᓪᓕᕈᑎᖃᓚᐅᔪᖅ ᐃᓱᒫᓗᑎᒋᔭᒥᓂᒃ ᐅᕕᒃᑫᑦ ᐱᑦᔪᑎᒋᑦᓱᒋᑦ, 

ᓄᓇᒦᓱᒍᖕᖏᓕᕐᐸᓕᐊᑐᐃᓐᓇᒪᑕ ᐊᒻᒪᓗ ᑕᒪᒃᑯᓄᖓ ᐅᓪᓗᒥᓂᑕᐅᓕᕐᓱᑎᒃ ᐃᓱᕐᕉᑎᓄᖔᖅ ᓴᖑᓯᒪᖔᓲᒍᓕᕐᒪᑕ. 

ᐃᒻᒪᖄ ᐃᖃᓗᓕᐅᑦᔨᑎᖃᑦᑕᓗᒋᑦ ᑲᖏᓱᓕᐅᒥᒐᔭᕐᖂᑐᑦ ᓄᓇᒦᒋᐊᒥᒃ. 

“ᐃᖃᓗᓕᐅᑦᔨᑎᑦᓯᖃᑦᑕᓂᕐᓴᐅᒋᐊᖃᓕᕐᖁᒍᑦ, ᐊᓕᐊᒋᔭᖃᒻᒪᕆᒐᔭᕐᑐᐃᑦ. [...] ᖃᕆᑕᐅᔮᐱᒍᓗᓐᓂᒃ ᑕᓚᕖᓴᒥᓪᓗ 
ᓵᖕᖓᓯᖔᑐᐃᓐᓇᖔᓕᕐᒪᑕ, ᑕᒪᓐᓇ ᐃᓱᒫᓗᓐᓇᑐᖅ ᐅᕙᑦᑎᓄᑦ ᐊᒥᓱᓄᑦ. ᑭᓯᐊᓂ, ᐅᑎᕐᑎᕙᓪᓕᐊᒐᓱᐊᓚᖓᔭᕗᑦ. 
ᐊᒥᓱᐊᓗᓐᓂᒃ ᐱᓇᓱᐊᕈᑎᑦᓴᓂᒃ ᐊᑐᐃᓐᓇᐅᕕᐅᑦᓯᐊᑲᑦᑕ... ᐊᐅᑲᑖᓗᖓᓃᖕᖑᐊᓇᕐᑐᖅ ᐱᒐᓱᐊᖕᖏᓗᐊᑦᓯᐊᕋᑦᑕ 
ᑲᒃᑲᓛᓂᒃ ᒪᙯᑦᑎᓯᒍᑎᑦᓴᓂᒃ ᐱᑕᓕᐊᓘᑎᓪᓗᒍ. [...] ᓇᐅᓕᒫᑦ ᐊᓂᕐᕋᓯᒪᒍᒪᑐᐃᓐᓇᓕᕐᒪᑕ 
ᑐᓴᐅᒪᖃᑦᑕᐅᑎᓕᕆᑐᐃᓐᓇᓗᑎᒃ ᐃᖃᓗᑦᓯᐅᖏᖔᕐᓗᑎᒃ. ᑭᓯᐊᓂ, ᐊᓃᕐᑐᕕᓂᐅᓕᑐᐊᕋᒥᒃ, ᖃᐅᔨᕚᓪᓗᓲᑦ 
ᐃᓱᕐᕆᓯᓐᓇᑑᓂᖓᓂᒃ, ᐱᐅᔫᓂᖓᓂᓪᓗ ᒪᙯᒋᐊᒥᒃ.!” ᑌᒣᓕᑦᓱᓂ (ᐃᑎᒪ ᐃᑦᑐᓵᑦ) ᐅᖃᓚᐅᔪᖅ 

11. 
ᐊᕙᑎᐅᑉ  
ᐊᓯᑦᔨᕈᑎᒋᓯᒪᔭᖏᑦ  

ᓯᓚᐅᑉ ᐊᓯᑦᔨᕙᓪᓕᐊᓂᖓᓄᑦ, ᐊᒥᓱᒻᒪᕇᑦ ᐆᒪᔪᐃᑦ, ᐱᕈᕐᑐᐃᑦ ᐊᒻᒪᓗ ᓄᓇᕐᔪᐊᑉ ᐊᓯᑦᔨᕙᓪᓕᐊᓂᖓᓄᑦ 

ᐊᔪᒉᑦᑐᑎᒍᑦ ᓄᓇᕕᐅᑉ ᓄᓇᓕᖏᑦ ᐊᓯᑦᔨᔭᐅᕙᓪᓕᐊᓂᖏᑦ ᓄᐃᕙᓪᓕᐊᑐᐃᓐᓇᑐᑦ. ᐃᓚᖏᑦ ᐅᖄᔭᐅᖃᑦᑕᓚᐅᔪᑦ, 

ᐆᑦᑑᑎᒋᑦᓱᒋᒃ ᓄᓇᐅᑉ ᐊᑖ ᐊᐅᑉᐸᓕᐊᓂᖓ ᐊᒻᒪᓗ ᑭᒋᐊᑦ ᐃᕐᐸᐸᓪᓕᐊᓂᖏᑦ. ᐊᓯᖏᑦ ᓯᓚᐅᑉ 

ᐊᓯᑦᔨᕙᓪᓕᐊᓂᖓᓄᑦ ᐃᓕᖓᔪᐃᑦ ᐅᖄᔭᐅᖃᑦᑕᓚᐅᔪᒻᒥᔪᑦ ᑭᓯᐊᓂ ᐃᖃᓗᑉᐲᑦ ᐊᐅᓚᕕᒋᓲᖏᓐᓄᑦ ᐅᓄᕐᓂᖏᑦᑕᓗ 

ᖃᓄᐃᓪᓗᐊᓕᕐᓂᖏᓐᓄᑦ ᐃᓕᖓᓪᓚᕆᓚᐅᔪᖕᖏᑐᑦ. ᑕᒪᒃᑯᐊ ᐅᖄᔭᐅᖃᑦᑕᓚᐅᔪᑦ ᑕᑯᔭᐅᖃᑦᑕᓯᒪᓂᕋᕐᑕᐅᔪᐃᓪᓗ 

ᓄᐊᑕᐅᖃᑦᑕᓚᐅᔪᑦᓱᑎᒃ ᐊᕙᑎᐅᑉ ᓯᓚᖓᑕ ᐊᓯᑦᔨᕙᓪᓕᐊᕈᑎᓄᑦ ᐃᓚᒋᔭᐅᔪᐃᑦ. 

ᑲᖏᕐᓱᐊᓗᒃᔪᐊᖅ 

ᐆᒪᔪᐃᑦ 

ᐆᒪᔪᐃᑦ ᖃᓄᐃᑦᑐᑐᐃᓐᓀᑦ ᐊᑦᔨᒌᖕᖏᑐᑦ ᓅᑉᐸᓕᐊᑐᐃᓐᓇᑐᑦ ᑯᐯᒻᒥ ᓯᓚᐅᑉ ᐊᓯᑦᔨᕙᓪᓕᐊᓂᖓᓄᑦ ᐊᒻᒪᓗ 

ᐊᒥᓱᒻᒪᕇᑦ ᐆᒪᔪᐃᑦ ᓄᑖᑦ ᓄᓇᕕᒻᒨᕙᓪᓕᐊᑐᐃᓐᓇᓱᑎᒃ: 

“ᐊᑦᓭᑦ ᐊᒥᓱᖕᖑᓯᒪᔪᑦ ᓄᓇᑦᑎᓂ, ᐃᓪᓚᖁᑎᓪᓗ, (ᐃᓛᕈᑦᓯᓖᑦ, ᕿᓪᓚᖃᑦᓰᑦ), ᓱᓀᓪᓗ? ᑌᒣᖕᖓᓂᑦ 
ᐱᕙᓪᓕᐊᓂᖃᓯᓚᐅᕐᓯᒪᒻᒪᓂᑦ, ᑕᕐᕋᒧᐊᕐᐸᓕᐊᑐᐃᓐᓇᑐᑦ/ᓂᒡᒋᒧᐊᕐᐸᓕᐊᑐᐃᓐᓇᑐᑦ.” ᑌᒣᓕᑦᓱᓂ (ᒍᐃᓕ 
ᐋᓇᓈᒃ) 

“ᑐᑦᑐᕓᑦ ᑕᒪᐅᖕᖓᐸᓪᓕᐊᑐᐃᓐᓇᒥᔪᑦ.” ᑌᒣᓕᑦᓱᓂ (ᑖᒥ ᔮᔨ ᐃᑦᑐᖅ) ᐅᖃᓚᐅᔪᖅ 

“ᑕᕆᐅᕐᒥᐅᑌᓪᓗ ᑎᒻᒥᐊᑦ ᓄᓇᒧᐊᕐᐸᓕᐊᑐᐃᓐᓇᓱᑎᒃ, ᐆᑦᑑᑎᒋᑦᓱᒋᑦ ᓇᐅᔦᑦ.” ᑌᒣᓕᑦᓱᓂ (ᑖᕕᑎ ᐋᓇᓈᒃ) 
ᐅᖃᓚᐅᔪᖅ 

ᓯᓚᐅᑉ ᐊᓯᑦᔨᕙᓪᓕᐊᓂᖓ ᓯᓚᑐᐃᓐᓇᐅᔭᖏᑦᑐᒥᒃ ᐊᓯᑦᔩᕙᓪᓕᐊᒥᔪᖅ ᐆᒪᔪᐃᑦ 

ᓇᒧᖕᖓᐸᓪᓕᐊᓂᑐᐃᓐᓇᕆᑦᔭᖏᑦᑕᖏᓐᓂᒃ, ᑭᓯᐊᓂ ᖃᓄᐃᓘᖃᑎᒌᒍᓯᖏᓐᓂᒃ ᐊᓯᑦᔩᕙᓪᓕᐊᒥᔪᖅ. 

“ᓇᑦᓯᖃᑦᓯᐊᓲᖑᑦᔭᒍᓐᓀᒪᑦ ᐅᖓᕙᒥ, ᓇᓄᐃᑦ ᐃᖃᓗᑉᐱᓂᐊᓲᖑᓕᕐᑐᑦ.” ᑌᒣᓕᕐᓱᓂ (ᑖᕕᑎ ᐋᓇᓈᒃ) 
ᐅᖃᓚᐅᔪᖅ 



87 

“ᐊᑦᓴᒥᒃ ᓂᕆᒃᑫᔪᒥᒃ ᓇᓄᕐᒥᒃ ᑕᑯᓯᒪᕗᖓ ᐅᑭᐊᑦᓴᒥ, ᐊᑦᓴᒃ ᓂᕆᒃᑫᑎᓪᓗᒍ ᓇᓄᕐᒥᒃ, ᓇᓄᖅ ᐅᖓᓯᑦᑑᔭᑎᓐᓇᒍ 
ᐊᑦᓴᒧᑦ, ᑕᕝᕙᓂᑦᓭᓇᖅ ᑰᒻᒦᓱᑎᒃ. ᑌᒣᑦᑐᒥᒃ ᑕᑯᒋᐅᑦᓯᐊᓚᐅᔪᕗᖓ.” ᑌᒣᓕᑦᓱᓂ (ᑖᒥ ᔮᔨ ᐃᑦᑐᖅ) ᐅᖃᓚᐅᔪᖅ 

ᐊᑦᓴᓗ ᓇᓄᕐᓗ ᐃᖃᓗᓐᓂᐊᑐᕕᓂᐅᓂᖏᑦ ᑲᑎᒪᑦᓱᑎᒃ ᐊᒥᓱᕕᑦᓱᒍ ᐅᖄᔭᐅᖃᑦᑕᓚᐅᔪᖅ [ᓄᓇᖕᖑᐊᖅ 11.1] ᑕᒪᓐᓇ 

ᐆᑦᑐᕋᐅᑎᑦᓴᓯᐊᖅ ᓯᓚᐅᑉ ᐊᓯᑦᔨᕙᓪᓕᐊᓂᖓ ᓱᕐᕋᐃᓯᒪᓂᖓ ᐆᒪᔪᕐᓂᒃ ᖃᓄᐃᑦᑐᑐᐃᓐᓇᓂᒃ ᓇᒧᑐᐃᓐᓈᓲᒍᓚᕿᒻᒪᑕ 

ᐊᒻᒪᓗ ᖃᓄᐃᓘᖃᑎᒋᓱᒍᓂᖏᑦ ᓱᕐᕋᑕᐅᓯᒪᒻᒥᓱᑎᒃ. 

 

ᐃᖃᓗᐃᑦ ᓱᕐᕋᑕᐅᒪᒻᒥᔪᑦ ᓯᓚᐅᑉ ᐊᓯᑦᔨᕙᓪᓕᐊᓂᖓᓄᑦ. ᑲᕕᓯᓖᑦ/ᑲᐱᓯᓖᑦ ᑰᓐᓂ ᐊᒥᓱᖕᖑᕙᓪᓕᐊᑐᐃᓐᓇᓕᕐᑐᑦ, 

ᒥᓗᒋᐊᓪᓗ/ᖃᓂᓕᓪᓗ ᐊᒥᓱᖕᖑᐸᓪᓕᐊᒥᔪᑦ (ᐊᖑᕕᒑᐱᒃᑯᓄᑦ ᑕᒪᓐᓇ ᐃᓱᒫᓗᑎᒋᔭᐅᓚᕿᔪᖅ ᐃᓄᒃᔪᐊᒥ 

ᐅᓂᒃᑳᑕᐅᖃᑦᑕᓯᒪᔪᐃᑦ ᐱᑦᔪᑎᒋᑦᓱᒋᑦ ᐃᖃᓗᑉᐲᑦ ᓱᕐᕋᑕᐅᓯᒪᓂᖏᑦ ᑕᒪᒃᑯᓄᖓ ᐃᖃᓗᓐᓄᑦ), ᐊᒻᒪᓗ ᐃᓯᐅᕋᓕᑦᑖᑦ 

ᓇᔪᓚᐅᕐᓯᒪᖕᖏᑕᒥᓂ ᐱᕙᓪᓕᐊᑐᐃᓐᓇᓱᑎᒃ ᐃᒪᐅᑉ ᓂᕈᒥᑦᓯᕙᓪᓕᐊᓂᖓᓄᑦ. 

“ᓯᓚᐅᑉ ᐊᓯᑦᔨᓯᒪᓂᖓᓄᑦ, ᑲᕕᓯᓖᑦ/ᑲᐱᓯᓖᑦ ᓯᑐᓲᒍᓕᕐᒥᔪᑦ. ᓯᓚᐅᑉ ᐊᓯᑦᔨᓯᒪᓂᖓᓄᑦ, ᑕᕆᐅᕗᑦ ᐃᒪᖅ 
ᐃᒪᑦᓯᐊᖑᕐᐸᓕᐊᓂᑯᖓᓄᑦ. ᑌᒣᑦᑐᐊᓘᓕᕐᑐᖅ. ᐊᖏᔪᒻᒪᕆᐊᓗᒻᒥᒃ ᐊᓯᑦᔩᓯᒪᓕᕐᑐᖅ.” ᑌᒣᓕᕐᓱᓂ (ᑖᕕᑎ 
ᐋᓇᓈᒃ) ᐅᖃᓚᐅᔪᖅ 

“ᑲᕕᓯᓕᖃᖃᑦᑕᓯᒪᖕᖏᑐᖅ/ᑲᐱᓯᓕᖃᖃᑦᑕᓯᒪᖕᖏᑐᖅ ᑕᕆᐅᕐᒥ, ᒫᓐᓇ/ᑕᒐᑕᒐ ᐊᒥᓱᐊᓘᓱᒍᓕᕐᑐᑦ.” ᑌᒣᓕᑦᓱᓂ 
(ᓵᒥ ᐊᕐᓇᑐᐃᓐᓇᖅ) ᐅᖃᓚᐅᔪᖅ 

ᑕᕆᐅᖅ ᐃᒪᖅ 

ᑕᕆᐅᖅ ᐃᒪᖅ ᑕᕆᐅᖑᒍᓐᓀᓕᕙᓪᓕᐊᔪᖅ ᑕᕆᐅᑉ ᓯᑯᖏᑦ ᐊᒥᓱᐃᑦ ᓇᓂᑐᐃᓐᓇᖅ ᐊᐅᑉᐸᓗᐊᓂᖏᓐᓄᑦ. 

“ᐊᕐᕌᒍᐃᑦ 20-ᒥᑦ 30-ᒧᑦ ᑎᑭᑦᓱᒋᑦ ᐊᓂᒍᕐᓯᒪᓕᕐᑐᐃᑦ, ᑲᖏᕐᓱᐊᓗᒃᔪᐊᖅ ᑕᕆᐅᒻᒪᕆᐊᓘᖃᑦᑕᓯᒪᔪᖅ. [...] 
ᓯᓚᐅᑉ ᐊᓯᑦᔨᕙᓪᓕᐊᓂᖓᓄᑦ ᐃᒪᑦᓯᐊᖑᕐᐸᓕᐊᒐᐅᑕᕐᑐᖅ. ᑌᒣᓐᓂᑯᖓᓄᑦ ᐃᒪᑦᓯᐊᒥᐅᑌᑦ ᐃᖃᓗᐃᑦ 
ᓯᑐᓲᒍᓕᕐᑐᑦ ᑰᑎᒍᑦ.” ᑌᒣᓕᕐᓱᓂ (ᑖᕕᑎ ᐋᓇᓈᒃ) ᐅᖃᓚᐅᔪᖅ 

“ᐃᒪᑦᓯᐊᖅ ᓯᑰᑉ ᖄᖓᓃᒍᓐᓇᑐᖅ. ᓇᑦᓯᒥᒃ ᖁᑮᓗᖓ ᑭᕕᑐᐊᕐᐸᑦ, ᐃᕐᖃᒧᑦ ᑭᕕᒍᓐᓇᔭᖏᑦᑐᖅ, ᐃᒪᐅᑉ 
ᑕᕆᐅᒍᓂᖓᓅᑐᐊᕋᒥ ᑯᕕᓂᐅᔭᖕᖏᑐᖅ. ᑰᑦ ᑲᖏᕐᓱᖏᓐᓂ ᐱᖓᓱᓄᑦ ᐃᑎᒐᓄᑦ ᑎᑭᑦᓱᒍ ᐃᒪᑦᓯᐊᒍᒻᒪᑦ. ᑕᕆᐅᕗᑦ 
ᐃᒪᖅ ᐃᒪᑦᓯᐊᖑᕙᓪᓕᐊᑕᐅᒐᕐᑐᖅ.” ᑌᒣᓕᑦᓱᓂ (ᑖᒥ ᔮᔨ ᐃᑦᑐᖅ) ᐅᖃᓚᐅᔪᖅ 

ᓄᓇᔦᑦ ᐱᕈᕐᑐᐃᑦ 

“ᐊᓯᐊᓂᒃ ᐱᓀᓗᑕᐅᔪᕆᔭᕋᓂᒃ ᐃᓱᒪᒋᔭᖃᕐᒥᔪᖓ, ᐊᒥᓱᒻᒪᕆᐊᓗᐃᑦ ᓄᓇᔦᑦ ᐱᕈᕐᐸᓕᐊᓂᖏᑦ 

ᐱᓀᓗᑦᓯᕙᓪᓕᐊᒍᑎᐅᔪᕆᔭᒃᑲ. ᐅᕐᐲᑦ; ᐅᕐᐱᖃᖃᑦᑕᓯᒪᖕᖏᑐᖅ ᑭᓯᐊᓂ ᒫᓐᓇ/ᑕᒐᑕᒐ ᐊᒥᓱᒻᒪᕆᐊᓘᓕᕐᑐᐃᑦ 

ᐅᕐᐲᑦ ᐱᕈᕐᐸᓕᐊᔪᑦ, [ᑰᓕᒫᕋᓗᒻᒥᒃ] ᓯᒥᑦᓯᓯᒪᓲᒍᓕᕐᑐᑦ ᐊᓪᓛᑦ.” ᑌᒣᓕᑦᓱᓂ (ᑖᒥ ᔮᔨ ᐃᑦᑐᖅ) ᐅᖃᓚᐅᔪᖅ 

ᐅᕐᐲᑦ ᐃᖃᓗᑉᐱᓂᒃ ᐊᕐᖁᑏᕈᑦᔨᓯᒪᓕᕐᑐᑦ, ᐊᒻᒪᓗ ᐊᕐᖁᑎᒋᓲᖏᑦ ᐃᓚᖏᑦ ᐊᓯᐅᓯᒪᓪᓚᕆᓕᕐᓱᑎᒃ. 

“ᓄᓇᔦᑦ ᐱᕈᕐᑐᐃᑦ ᐊᓯᑦᔨᓯᒪᓪᓚᕆᓕᕐᑐᑦ. ᐊᑦᔨᓕᐅᖃᑦᑕᓯᒪᔭᒃᑲᓂᒃ ᐊᑦᔨᖑᐊᖁᑎᖃᕐᐳᖓ ᐊᐅᓪᓛᓯᒪᕕᒋᓱᑦᑎᓂ, 
1970 ᐊᕐᕌᒍᖏᓐᓂ ᐅᕐᐱᖃᕐᓯᒪᖕᖏᑐᖅ; ᓇᐹᕐᑐᖃᕋᓂᓗ. ᑭᓯᐊᓂ ᒫᓐᓇ/ᑕᒐᑕᒐ ᓇᐹᕐᑐᓕᑐᐃᓐᓇᐅᔮᓕᕐᑐᖅ... 
ᐊᕐᕌᒍᐃᑦ 25 ᐊᓂᒍᓕᕐᑎᓗᒋᑦ ᐱᕈᕐᑐᓕᒻᒪᕆᐊᓘᓕᕐᑐᖅ.” (ᑭᓇᐅᒻᒪᖔᑦ ᓇᓗᓀᕐᑕᐅᓯᒪᖕᖏᑐᖅ) ᑌᒣᓕᑦᓱᓂ 
ᐅᖃᓚᐅᔪᖅ 

ᐃᒫᓂ ᐱᕈᕐᑐᐃᑦ ᐊᖏᓕᕙᓪᓕᐊᑐᐃᓐᓇᑐᑦ ᐳᕐᑐᓯᕙᓪᓕᐊᑐᐃᓐᓇᓱᑎᓪᓗ, ᑰᕈᕐᒥ ᐱᓗᐊᕐᑐᖅ. ᐃᒪᖓ ᓂᕈᒥᓐᓂᑯᒥᓄᑦ 

ᖁᐊᓱᐃᑦᑑᓂᕋᕐᑕᐅᓲᒍᓕᕐᑐᖅ. ᐃᕕᒐᐅᔮᑦ ᑕᑭᓕᓯᒪᓕᕐᓂᖏᓐᓄᑦ ᑰᓐᓂᖓᓂᒃ ᓯᒥᑦᓯᓯᒪᓕᕐᒪᑕ. ᑕᒪᓐᓇ ᐃᖃᓗᑉᐱᓂᒃ 

ᓱᕐᕋᐃᓯᒪᔫᔮᕐᑐᖅ, ᐃᑉᐱᒋᔭᐅᖕᖏᓂᕐᓴᐅᓲᔮᔪᓕᕐᓱᓂᓗ ᑖᕙᑦᓱᒪᐅᑉ ᒥᑦᓵ. 

ᑰᑦᔪᐊᖅ 

ᐆᒪᔪᐃᑦ ᖃᓄᐃᑦᑐᑐᐃᓐᓀᑦ ᓇᔪᓲᒥᑕ ᐊᓯᖏᓐᓄᑦ ᑎᑭᐅᕐᖃᐸᓪᓕᐊᔪᑦ ᓄᓇᕕᒻᒧᑦ. ᐋᓚᓐ ᑯᐊᑕᓐ ᐅᓂᒃᑳᓚᐅᔪᖅ 

ᐃᓘᓐᓈᒍᑦ ᐊᓯᑦᔨᒪᓕᕐᑐᓂᒃ ᑕᑯᓯᒪᔭᒥᓂᒃ: 

“ᐊᑦᓭᑦ ᓂᒡᒋᒧᐊᕐᐸᓕᐊᑐᐃᓐᓇᒥᔪᑦ/ᑕᕐᕋᓕᐊᕐᐸᓕᐊᑐᐃᓐᓇᒥᔪᖅ. [...] ᐊᑦᓭᑦ ᑕᑯᔭᐅᓚᕐᓯᒪᒐᑎᒃ ᓄᕗᒻᒥ 
ᑕᑯᔭᐅᖃᑦᑕᓲᖑᓕᕐᑐᑦ ᐊᕐᕌᒍᓂ ᐊᒥᓲᖕᖏᑑᒐᓗᐊᓂ ᐊᓂᒍᓕᕐᑐᓂ. [...] ᓯᑯᖃᑦᓯᐊᕈᓐᓀᓂᖓᓄᑦ ᓇᓄᐃᑦ 
ᓯᑦᔭᓃᓕᐅᒥᓯᒪᓪᓚᕆᑦᑐᑦ. ᓯᓚᐅᑉ ᐊᓯᑦᔨᕙᓪᓕᐊᓂᖓ ᐊᓯᑦᔩᓯᒪᓪᓚᕆᑦᑐᖅ ᐊᖏᔪᒻᒪᕆᐊᓗᒻᒥᒃ ᐊᒻᒪᓗ ᐆᒪᔪᐃᑦ 
ᖃᓄᐃᑦᑐᑐᐃᓐᓀᑦ ᓇᒧᑐᐃᓐᓈᕙᓪᓕᐊᓚᕿᑦᓱᑎᒃ. ᓯᕗᓂᕐᒥ ᖃᓄᐃᑦᑑᓚᖓᒻᒪᖔᑦ ᖃᐅᔨᒪᔪᖃᕈᓐᓀᑐᖅ. ᐊᑦᓭᑦ 
ᖃᑯᕐᓯᓯᒪᑐᐃᓐᓇᕆᐊᖃᕐᒥᔪᑦ. ᑌᒣᑦᑐᐃᑦ ᑕᑯᔭᐅᓲᒍᓕᕐᒪᑕ ᑲᓇᑕᐅᑉ ᐊᑐᐊᕐᓂᖓᓂ, ᑖᕙᓂ ᐊᑦᓴᖏᑦ ᐊᒻᒪᓗ 
ᓇᓄᐃᑦ... ᑲᑎᒪᓗᑎᒃ ᐃᖃᓗᑉᐱᓂᐊᑐᐃᓐᓇᕆᐊᖃᕐᒥᔪᑦ ᑰᓐᓂ ᐊᒻᒪᓗ ᓄᓕᐅᖃᑦᑕᑐᐊᕈᑎᒃ 
ᐱᐊᕐᕿᐅᓯᑐᐃᓐᓇᕆᐊᖃᕐᓱᑎᒃ... [...] 

ᓴᐳᒃᑫᓂᑦᓱᑕ 1989-ᒥ ᓇᓄᕐᓂᒃ ᑕᑯᖃᑦᑕᓚᐅᕐᓯᒪᖕᖏᑐᒍᑦ. ᖁᑭᐅᑎᒥᒃ ᐊᑦᔭᓯᓪᓗᑯᒋᐊᖃᖃᑦᑕᓯᒪᖕᖏᑐᒍᑦ! 
ᑭᓯᐊᓂ, ᖃᖓᑦᑕᔫᒃᑯᑦ ᑖᕗᖕᖓᕆᐊᑕᒫᑦ ᐃᖃᓗᑉᐲᑦ ᓱᕙᖏᓐᓂᒃ ᓱᕙᑕᕆᐊᓕᕋᑦᑕ ᐃᖃᓗᓐᓂᒃ 
ᐱᕈᕐᓰᕕᑦᓴᒨᓛᕐᑐᓂᒃ, ᓇᓄᖃᖏᓐᓇᓕᒫᓲᖑᓕᕐᑐᖅ. ᑕᕝᕙᓂ ᐊᕐᕌᒍᒥ ᐱᖓᓱᓂᒃ ᑕᑯᓚᐅᔪᒍᑦ! ᖃᐅᔨᒪᓕᕋᒥᒃ ᓂᑮᑦ 
ᓇᓂᒻᒪᖔᑕ. ᑌᒣᒻᒪᑦ, ᓇᑦᓯᓂᒃ ᑭᓯᐊᓂ ᓂᕆᓲᖑᒍᓐᓀᑐᑦ. ᐃᖃᓗᑉᐱᓂᒃ ᓂᕆᓲᖑᓕᕐᑐᑦ, ᖁᐃᓂᔪᑦᓯᐊᕌᓗᓐᓂᒃ 
ᐃᖃᓗᑉᐱᓂᒃ. 

ᐊᒻᒪᓗ, ᓇᑦᑐᕋᓖᑦ ᐊᒻᒪᓗ ᑎᒻᒥᐊᑦ ᐃᖃᓗᑦᓯᐅᑏᑦ, ᐃᖃᓗᑦᑐᔫᖑᒻᒥᔪᑦ. ᓇᑦᑐᕋᓕᓪᓗ  
ᐊᒥᓱᖕᖑᕙᓪᓕᐊᑐᐃᓐᓇᓱᑎᒃ, ᐊᒻᒪᓗ ᑎᒻᒥᐊᑦ ᐃᖃᓗᑦᓯᐅᑏᑦ: ᓯᕗᓪᓕᐹᑦᓯᐊᒥᒃ ᑕᑯᒋᐅᕐᓯᒪᔪᖓ ᑎᒻᒥᐊᒥᒃ 

ᐃᖃᓗᑦᓯᐅᑎᒥᒃ ᑐᒃᑐᓯᐅᕐᑎᓯᑦᓱᖓ 1980 ᐊᕐᕌᒍᖏᑦᑕ ᐊᑯᓐᓂᖏᓐᓂ, ᐃᒣᓕᓚᐅᕐᓯᒪᔪᖓ, “ᓱᓈᓗᒍᓈ?” 
ᖃᐅᔨᒐᓱᐊᕋᒃᑯ ᐊᑦᔨᖑᐊᑎᒍᑦ ᕿᓂᕐᓱᒍ ᓱᓇᐅᒻᒪᖔᑦ ᖃᐅᔨᓚᐅᕐᓯᒪᔭᕋ... ᐃᖃᓗᑦᓯᐅᑎᐅᒋᐊᖓ. ᒫᓐᓇ/ᑕᒐᑕᒐ 
ᐊᒥᓱᐊᓗᓕᕐᑐᐃᑦ ᐃᖃᓗᑦᓯᐅᑏᑦ ᑰᒻᒥ ᑕᑯᓲᕗᑦ ᐃᖃᓗᓐᓂᒃ ᑌᒪᖕᖓᑦ ᓂᕆᑎᓪᓗᒋᑦ. 

ᑐᑦᑐᕓᓪᓗ! ᓄᐃᕙᓪᓕᐊᑐᐃᓐᓇᒥᔪᑦ. ᓱᓇᓕᒫᑦ ᐊᓯᑦᔨᕙᓪᓕᐊᑐᐃᓐᓇᓕᕐᑐᑦ.” ᑌᒣᓕᑦᓱᓂ (ᐋᓚᓐ ᑯᐊᑕᓐ) 
ᐅᖃᓚᐅᔪᖅ 

ᓄᓇᔦᑦ ᐱᕈᕐᑐᐃᑦ 

“ᓇᐹᕐᑐᐃᑦ ᐃᓱᒪᒋᑦᓱᒋᑦ, ᐃᓅᑯᑖᕐᖃᔭᖕᖏᓂᑦᑎᓄᑦ ᐃᓅᖏᓐᓈᓗᑕ ᑕᑯᒍᓐᓇᓯᓂᐅᔭᑦᔭᖏᓐᓇᑕ ᖃᓄᑎᒋᒃ 
ᐅᑭᐅᕐᑕᑑᑉ ᓇᐹᕐᑐᖏᑦ ᖃᓄᓪᓗᐊᑎᒋᑦ ᓂᒡᒋᒧᐊᕐᐸᓕᐊᒻᒪᖔᑕ/ᑕᕐᕋᒧᐊᕐᐸᓕᐊᒻᒪᖔᑕ. ᑭᓯᐊᓂ, ᐅᕐᐲᑦ 
ᓱᑲᑦᑐᒪᕆᐊᓗᒻᒥᒃ ᐱᕈᕐᐸᓕᐊᓕᕐᑐᑦ... ᓄᐃᑕᖃᑦᑕᓯᒪᒐᑎᒃ 6ᓂᒃ ᐃᑎᒐᓐᓄᑦ ᐅᕝᕙᓘᓐᓃᑦ 8ᓄᑦ ᐃᑎᒐᓐᓄᑦ 
ᑕᑭᓂᖃᓲᖑᓕᕐᑐᑦ! ᐅᕐᐲᑦ ᐱᕈᓕᕐᑐᐃᑦ ᖃᓄᐃᑦᑐᓗᑐᒻᒪᖔᑕ ᖃᐅᔨᒪᖕᖏᑲᓗᐊᕐᓱᒋᑦ ᑕᑯᕙᓕᑦᑕᑲ, ᑭᓯᐊᓂ 
ᓄᓇᔦᑦ ᐱᕈᓲᒍᓕᕐᑐᐃᑦ ᑕᒫᓂ ᐊᓯᑦᔨᓯᒪᓕᕐᑐᑦ, ᐊᒻᒪᓗ ᐅᑉᐱᕈᓱᑦᑐᖓ ᓇᐹᕐᑐᐃᑦ ᐱᕈᓕᐅᒥᓯᒪᓪᓚᕆᓐᓂᖏᓐᓂᒃ. 
ᑕᕝᕙᓂ ᐊᕐᕌᒍᒥᐅᖕᖏᑐᐃᓐᓇᑐᖅ, ᐅᐱᕐᖔᒥ/ᐊᐅᔭᒥ ᓂᓪᓕᓇᕐᑐᕋᑕᐅᓚᐅᕐᓂᖓᓅᕐᖂᑐᖅ, ᑭᓯᐊᓂ ᑭᖑᓪᓕᐹᒥ... 
ᐊᕐᕌᒍᐃᑦ ᖃᑦᓯᐅᒻᒪᖔᑕ ᐊᓂᒍᓕᕐᑎᓗᒋᑦ... ᐊᑯᓂᐅᓂᕐᓴᖅ ᐅᐱᕐᖔᖑᓲᒍᓕᕐᑐᑦ/ᐊᐅᔭᐅᓲᒍᓕᕐᑐᑦ 
ᓂᕈᒥᓐᓂᓴᐅᑦᓱᓂᓗ.” ᑌᒣᓕᑦᓱᓂ (ᔮᓂ ᒣ) ᐅᖃᓚᐅᔪᖅ 

ᐆᑦᑐᕋᐅᑎᖃᕈᓐᓇᓯᐊᕐᑐᖅ ᒪᙯᑦᑎᓯᕕᒋᓲᑐᖃᕐᒥᓂ: 

“ᑖᕗᖕᖓᕋᔭᕈᕕᑦ ᒫᓐᓇ/ᑕᒐᑕᒐ, ᐃᓕᑕᕐᓯᒪᒐᔭᕈᓐᓀᑌᑦ ᑖᕙᓐᓇ ᐊᑦᔨᐅᔭᒍᓐᓀᒪᑦ. ᐅᕐᐲᑦ 
ᐱᕈᕐᓯᒪᔪᒻᒪᕆᐊᓘᓕᕐᒪᑕ. ᓇᒧᑐᐃᓐᓈᕋᓗᐊᕈᑦᑕ ᐅᐸᓚᐅᕐᓯᒪᖕᖏᑕᕋᓗᐊᕗᑦ ᐅᕐᐱᖃᖃᑦᑕᓯᒪᖕᖏᑐᑦ ᐊᕐᕌᒍᐃᑦ 
25 ᐊᓂᒍᓕᕐᑎᓗᒋᑦ, ᒫᓐᓇ/ᑕᒐᑕᒐ ᐅᕐᐱᓕᒻᒪᕆᐊᓘᓕᕐᑐᑦ.” ᑌᒣᓕᑦᓱᓂ (ᔮᓂ ᒣᓱ) ᐅᖃᓚᐅᔪᖅ 

ᐊᑦᓭᑦ 

“ᐊᑦᓭᑦ... ᓴᓪᓗᓃᓲᖑᓕᕐᑐᑦ. ᑯᐯᓕᒫᑉ ᓄᓇᖓᑕ ᑕᕐᕋᕙᓯᒋᓂᕐᐹᖓᓂ!” ᑌᒣᓕᑦᓱᓂ (ᔮᓂ ᒣ) ᐅᖃᓚᐅᔪᖅ 

ᐃᖃᓗᐃᑦ 

 “ᐆᒪᔪᐃᑦ ᓄᑖᑦ ᑎᑭᑉᐸᓕᐊᑐᐃᓐᓇᑐᑦ. ᑭᒋᔫᑦ ᐊᒥᓱᑲᓪᓛᓗᓕᕐᒥᔪᑦ ᑰᒻᒥ ᒫᓐᓇ. ᑕᒫᓂᑐᐃᓐᓇᐅᖏᑦᑐᖅ, ᑕᓯᕐᓂ 
ᑕᒫᖕᖓᑦ ᐅᐊᓐᓂᒥ/ᓯᕿᓂᕐᒥ, ᑭᒋᔫᖃᓲᖑᓕᕐᑐᖅ. ᑭᒋᔫᓂᒃ ᐃᖃᓗᑉᐸᓕᕐᑐᖅ ᑭᒋᔫᖃᕐᑐᕆᑦᔭᖏᑦᑕᑎᓐᓂ ᑕᓯᕐᓂ. 
ᓱᓇᓕᒫᑦ ᓂᒡᒋᒨᑦ/ᑕᕐᕋᒧᑦ ᓅᑉᐸᓕᐊᑐᐃᓐᓇᑐᑦ. ᐆᑦᑑᑎᒋᓗᒋᑦ, ᐊᑦᓭᑦ ᑐᑦᑐᕓᓪᓗ. ᑲᓂᐊᐱᔅᑲᐅ ᑰᖓ 
ᓯᒥᑦᑕᐅᔪᕕᓂᐅᑎᓪᓗᒍ, ᓵᒣᑦ [ᓄᓇᒥᐅᑌᑦ ᓵᒣᑦ] ᑲᓂᐊᐱᔅᑲᐅᑉ ᑰᖓᓄᑦ ᓯᑐᓯᒪᔪᑦ... ᐱᕈᕐᓴᑎᓪᓗᖓ ᑌᒣᑦᑐᓂᒃ 
ᓵᒪᖃᖃᑦᑕᓯᒪᖕᖏᑐᒍᑦ. ᐅᐱᕐᖔᒥ/ᐊᐅᔭᒥ ᓵᒪᖃᑦᑕᓚᐅᕐᓯᒪᖕᖏᑐᒍᑦ ᓵᒣᑦ ᐊᑦᓛᓐᑎᒃ ᐃᒪᕐᐱᖓᓂ ᓵᒣᑦ 
ᐃᖏᕐᕋᖏᑐᐊᕐᒪᑕ, ᒫᓐᓇ/ᑕᒐᑕᒐ ᐊᕐᕌᒍᓕᒫᑦᓯᐊᒥ ᑕᕐᕿᓂ ᖁᓕᓪᓗ/ᑕᓪᓕᒪᐅᔪᕐᑐᓗ ᒪᕐᕈᓘᓂ (12-ᓂ) 
ᓵᒪᓲᖑᓕᕐᑐᒍᑦ.” (ᑭᓇᐅᒻᒪᖔᑦ ᓇᓗᓀᕐᑕᐅᓯᒪᖕᖏᑐᖅ) ᑌᒣᓕᑦᓱᓂ ᐅᖃᓚᐅᔪᖅ 

“ᓵᒣᑦ ᐃᒪᕐᒥ ᓂᕈᒥᑦᑐᒥᑐᐃᓐᓇᓲᑦ ᐃᖃᓗᑉᐲᑦ ᓗᐊᖕᖏᓂᕐᓴᐅᑎᓪᓗᒋᑦ ᑭᓯᐊᓂ 
ᓂᒡᒋᒧᐊᕐᐸᓕᐊᔪᑦ/ᑕᕐᕋᒧᐊᕐᐸᓕᐊᔪᑦ ᐃᒪᐅᑉ ᓂᕈᒥᑦᓯᕙᓪᓕᐊᓂᖓᓄᑦ. [...] ᑕᒫᓂᒐᓴᒃ ᑰᑦᔪᐊᒥ, 
ᐃᓯᐅᕋᓕᑦᑖᓂᐊᕐᕕᕆᓲᕗᑦ ᔪᓓᒥ ᐊᓯᑦᔨᓯᒻᒪᕆᓕᕐᑐᑦ. [...] ᐃᒪᐅᑉ ᓂᕈᒥᑦᓯᕙᓪᓕᐊᓂᖓᓄᑦ ᑌᒣᓚᕿᔪᑦ. 
ᑕᒫᓂᒐᓴᒃ, ᑰᑦᔪᐊᕈᓯᕐᒧᑦ... ᓵᒣᑦ ᒪᔪᕐᐸᓕᐊᓕᕐᑐᑦ ᒫᓐᓇ/ᑕᒐᑕᒐ.” ᑌᒣᓕᑦᓱᓂ (ᐋᓚᓐ ᑯᐊᑕᓐ) ᐅᖃᓚᐅᔪᖅ 

ᑕᓯᐅᔭᖅ 

ᓄᓇᔦᑦ/ᐅᕐᐲᑦ ᐱᕈᕐᑐᐃᑦ 

“[ᐅᕐᐲᑦ] ᐱᕈᕐᐸᓕᐊᑐᐃᓐᓇᑐᑦ. ᓇᐹᕐᑐᐊᕋᒍᓗᒐᓭᑦ ᐊᒻᒪᓗ ᐊᓯᖏᑦ ᓄᓇᔦᑦ ᑰᑦᔪᐊᒥ, ᓄᓂᕚᑦᓴᓄᑦ ᐱᕈᕐᕕᐅᓲᑦ 
ᐅᕐᐱᓄᑦ ᐱᕈᕐᕕᐅᓕᕐᑐᑦ. ᑕᒪᓐᓇ ᐊᕐᓇᓄᑦ ᐱᓀᓗᑕᐅᓕᕐᑐᖅ.” ᑌᒣᓕᑦᓱᓂ (ᐱᓕ ᑖᓐ ᒣ) ᐅᖃᓚᐅᔪᖅ 

ᐊᕐᓭᑦ 

ᐊᑦᓭᑦ ᐊᒥᓱᖕᖑᐸᓪᓕᐊᑐᐃᓐᓇᑐᑦ ᑕᓯᐅᔭᒥ. ᒨᓱᓯ ᒪᓂᒃ, ᐃᓄᑐᖃᖅ ᑕᓯᐅᔭᒥᐅᖅ, ᐊᑦᓴᓂᒃ 

ᑕᑯᖃᑦᑕᓚᐅᕐᓯᒪᖕᖏᓂᕋᓚᐅᔪᖅ ᑭᓯᐊᓂ ᐊᕐᕌᒍᐃᑦ ᐊᕙᑏᑦ (20) ᐊᓂᒍᓕᕐᑎᓗᒋᑦ, ᑭᓯᐊᓂ ᒫᓐᓇ/ᑕᒐᑕᒐ 

ᐅᐱᕐᖔᑕᒫᑦ/ᐊᐅᔭᑕᒫᑦ ᐊᐅᓪᓛᓯᒪᕕᖓᓅᓱᒍᓕᕐᑐᑦ. ᐱᓀᓗᑕᒻᒪᕆᐅᓲᒍᓕᕐᑐᑦ ᐊᐅᓪᓛᓯᒪᕕᑦᑎᓅᒍᓕᕐᒪᑕ 

ᓱᒃᑯᑎᕆᓲᒍᑦᓱᑎᓪᓗ ᐃᓪᓗᐊᐱᓐᓂᒃ, ᐃᖃᓗᑉᐱᓂᐊᓲᒍᕙᓪᓕᐊᑐᐃᓐᓇᓂᖏᓪᓗ ᓱᕐᕋᐃᓂᖃᒻᒪᕆᒍᓐᓇᓱᑎᒃ ᐃᖃᓗᑉᐱᓂᒃ. 

ᐃᖃᓗᐃᑦ 

ᐋᓚᓐ ᑯᐊᑕᓐ, ᑰᑦᔪᐊᒥᐅᑉ, ᐅᖃᐅᓯᖃᓚᐅᔪᖅ ᑐᓴᕐᓯᒪᔭᒥᓂᒃ ᓴᑭᒥᑕ ᐅᖃᐅᓯᕆᓯᔭᖏᓐᓂᒃ, ᒍᐃᓕ ᑮᓐ ᐊᖓᔪᑦᓯᒥᑦ.: 

“ᓴᑭᒐ ᑕᓯᐅᔭᒥᐅᖅ [...] ᐅᖃᕐᓯᒪᔪᖅ ‘ᐃᖃᓗᑉᐱᖃᑦᑕᓯᒪᔪᒍᑦ 99% ᐳᓴᓐᑎᒥᑦᑐᓂᒃ ᐊᒻᒪᓗ 1% 
ᐳᓴᓐᑎᒥᑦᑐᓂᒃ ᓵᒪᖃᑦᑕᓯᒪᑦᓱᑎᒃ ᐊᕐᕌᒍᐃᑦ ᐊᕙᑏᑦ (20) ᐊᓂᒍᓕᕐᑎᓗᒋᑦ. ᐃᕐᖃᑕᕐᓱᑎᒃ... ᕿᑎᕐᖃᒋᓪᓗᐊᓂᒃ 
ᐃᖃᓗᑉᐱᓂᒃ ᓵᒪᓂᓪᓗ ᐱᓲᖑᓕᕐᑐᐃᑦ ᒫᓐᓇ/ᑕᒐᑕᒐ. ᓵᒪᓕᒻᒪᕆᐊᓘᓱᖑᓕᕐᑐᑦ ᑕᓯᐅᔭᐅᑉ ᑰᖓᑕ ᐹᖓᓂ 
ᑌᑦᓱᒪᓂᐅᕙᓚᐅᕐᒪᑦ: ᐃᓇᖐᕙᓪᓕᐊᖔᑐᐃᓐᓇᓱᑎᒃ ᐃᖃᓗᑉᐱᓂᒃ. ᓵᒣᑦ ᓂᕈᒥᑦᑐᓯᐅᑕᐅᓂᕐᓴᐅᓲᑦ ᐃᒫᓂ 
ᐃᖃᓗᑉᐱᓂᑦ ᐊᒻᒪᓗ ᐃᒻᒪᖄ ᐃᖃᓗᑉᐲᑦ ᓂᒡᒋᒧᐊᕐᐸᓕᐊᖓᑐᐃᓐᓇᖂᓕᕐᑐᑦ 
(ᑕᕐᕋᒧᐊᕐᐸᓕᐊᖔᑐᐃᓐᓇᖂᓕᕐᑐᑦ).” ᑌᒣᓕᑦᓱᓂ (ᐋᓚᓐ ᑯᐊᑕᓐ) ᐅᖃᓚᐅᔪᖅ 

ᑕᒪᓐᓇ ᓇᓗᓐᓀᕐᑕᐅᓚᐅᔪᖅ ᒍᐃᓕ ᑮᓐ ᐊᖓᔪᑦᓯᒧᑦ, ᐃᖃᓗᓐᓂᐊᓲᑦ ᑕᓯᐅᔭᐅᑉ ᓴᓂᐊᓂ ᐃᖃᓗᑉᐱᕙᓪᓗᓂᒃ ᑭᓯᐊᓂ 

ᐃᖃᓗᖃᑦᑕᓯᒪᒻᒪᑕ. ᒫᓐᓇ/ᑕᒐᑕᒐ ᐃᖃᓗᑉᐱᓲᖑᖏᓐᓈᕋᓗᐊᕐᓱᑎᒃ, ᑭᓯᐊᓂ ᓵᒪᓂᓪᓗ ᐃᓯᐅᕋᓕᑦᑖᓂᓪᓗ 

ᐃᖃᓗᓲᖑᓕᕐᑐᑦ. 

ᑎᒻᒥᐊᑦ 

ᒍᐃᓕ ᑮᓐ ᐊᖓᔪᑦᓯᖅ ᑕᑯᓲᓂᕋᓚᐅᔪᖅ ᑎᒻᒥᐊᓂᒃ/ᖁᐊᐸᕐᓂᒃ ᖃᓄᐃᑦᑐᑐᐃᓐᓇᓂᒃ ᑕᑯᑦᓴᐅᓚᐅᕐᓯᒪᖕᖏᓱᑎᒃ 

ᑕᒪᐅᖕᖓᓲᖑᓕᕐᑐᓂᒃ ᑕᓯᐅᔭᒧᑦ. 

ᐊᑕᐅᓯᕐᒥᓂᒃ ᐃᓄᑐᖃᕐᓂᒃ ᐅᖃᕐᑐᖃᓚᐅᔪᒻᒥᔪᖅ ᐊᕿᒡᒌᑦ ᐃᑭᓪᓕᐅᒥᓯᒪᓕᕐᓂᖏᓐᓂ ᑕᓯᐅᔭᐅᑉ ᒥᑦᓵᓂ, ᓯᓚᐅᑉ 

ᐊᓯᑦᔨᕙᓪᓕᐊᓂᖓᓅᒻᒪᖔᑦ ᖏᒻᒪᖔᓪᓗ ᐅᖃᕈᓐᓇᓗᑐᓚᐅᔪᒐᓂ. 

ᐊᐅᐸᓗᒃ 

ᓯᓚᐅᑉ ᐊᓯᑦᔨᕙᓪᓕᐊᓂᖓᓄᑦ, ᐊᒥᓱᒻᒪᕆᐊᓘᐃᑦ ᐊᓯᑦᔨᐸᓪᓕᐊᔪᑦ ᐊᐅᐸᓗᒻᒥ ᐊᒻᒪᓗ ᓄᓇᕕᓕᒫᒥ. 

“ᐃᖃᓗᑐᐃᓐᓇᐅᔭᖏᑦᑐᐃᑦ, ᐊᓯᖃᕐᒥᔪᑦ. ᓱᓇᓕᒫᑦ ᑲᑎᒪᓕᕐᒪᑕ... ᖁᐃᓂᔪᓂᒃ ᑐᑦᑐᕕᓂᕐᑐᕈᒪᓪᓕᐳᒍᑦ, 
ᖁᐃᓂᔫᓲᒍᑦᔭᒍᓐᓀᒪᑕ. ᓇᑦᓰᓗ ᑭᕕᑐᐃᓐᓇᖃᑦᑕᖏᓐᓈᐸᑦᓱᑎᒃ, ᕿᑎᕐᖃᓗᐊᖏᑦ ᑭᕕᑐᐃᓐᓇᐸᓕᕐᑐᑦ (ᒫᓐᓇᑕᒐ 
ᐳᑦᑕᑐᐃᓐᓇᖃᑦᑕᕋᔭᓕᕐᒥᔪᑦ ᒫᓐᓇ/ᑕᒐᑕᒐ).” (ᐊᖑᕕᒑᐱᒃᑯᓄᑦ ᐃᓚᐅᔪᖅ) ᑌᒣᓕᑦᓱᓂ ᐅᖃᓚᐅᔪᖅ 

ᐃᖏᕐᕋᓱᑕ ᐊᐅᓚᕕᒋᓲᕗᑦ 

“ᓯᓚᐅᑉ ᐊᓯᑦᔨᕙᓪᓕᐊᓂᖓ: ᐃᖏᕐᕋᓱᑕ ᐊᐅᓚᓕᑐᐊᕋᑦᑕ ᑕᓯᑎᒍᑦ ᒥᑭᔪᖕᖑᐊᑎᒍᑦ ᐊᕐᖁᑎᖃᓲᖑᖃᑦᑕᓯᒪᔪᒍᑦ 
ᓱᑲᓐᓂᓴᐅᒍᒪᒧᑦ ᐊᐳᑎᖃᑦᓯᐊᖏᓐᓂᑯᖓᓄᑦ ᓄᓇᐅᑉ. ᑕᓯᕐᑎᒎᕈᒪᑐᐊᕈᑦᑕ ᑰᓐᓂᒃ ᒪᓕᒋᐊᖃᓲᖑᔪᒍᑦ, 
ᓱᑲᓐᓂᓴᐅᒻᒪᑦ. ᐅᓪᓗᒥᓕ, ᑕᓯᕐᑎᒎᕋᓱᐊᒐᓗᐊᕋᑦᑕ, ᐅᔭᕋᓪᓛᓗᕐᑎᒎᓲᒍᓕᕐᑐᒍᑦ ᓇᓂᓕᒫᑦ ᒫᓐᓇ/ᑕᒐᑕᒐ. 
ᐃᖏᕐᕋᕕᒋᓲᒍᖕᖏᑕᑦᑎᒍᑦ ᐃᖏᕐᕋᓲᖑᓕᕐᑐᒍᑦ. [...] ᑕᒪᓐᓇ ᓱᕐᕋᐃᓯᒪᓪᓚᕆᑦᑐᖅ ᐊᐅᓚᓂᕆᓲᑦᑎᓂᒃ, ᓯᑭᑑᑦ 
ᓯᑮᖏᑦ ᓱᒃᑯᒍᐊᕐᓂᓴᐅᓲᒍᓕᕐᑐᑦ ᐅᔭᕋᓪᓚᓄᑦ.” (ᐊᖑᕕᒑᐱᒃᑯᓄᑦ ᐃᓚᐅᔪᖅ) ᑌᒣᓕᑦᓱᓂ ᐅᖃᓚᐅᔪᖅ 

ᐊᑦᓭᑦ 

ᐊᑦᓭᑦ ᐸᕝᕕᒋᔭᐅᑦᓱᑎᒃ ᐃᕐᓯᒋᔭᐅᑦᓱᑎᓪᓘᓲᒍᕗᑦ, ᓄᓇᓕᑦᑕ ᓴᓂᐊᓂᐊᐱᓲᒍᓕᕐᒪᑕ. ᐊᒥᓱᖕᖑᐸᓪᓕᐊᑐᐃᓐᓇᒪᑕ 

ᑕᒪᐅᖏᖕᖓᓲᑦ, ᑕᒪᓐᓇ ᐱᓀᓗᑕᐅᓕᕐᐸᓕᐊᑐᐃᓐᓇᓚᖓᔪᖅ. 

“ᐊᕐᕌᒍᐃᑦ ᐊᕙᑏᑦ ᐊᓂᒍᓕᕐᑎᓗᒋᑦ, ᐊᑦᓴᖃᕐᐸᓚᐅᑦᔭᖏᓪᓚᖅ. ᒫᓐᓇ/ᑕᒐᑕᒐ ᐊᒥᐊᓘᓕᕐᑐᑦ. 
ᐅᓄᕐᓯᕙᓪᓕᐊᑐᐃᓐᓇᑐᐃᑦ, ᐃᓪᓗᐊᐱᓕᒫᓂᒃ ᓱᒃᑯᑎᕆᓲᑦ. ᕿᒣᓐᓇᑕᐅᓯᒪᔪᓂᒃ ᓱᓇᑐᐃᓐᓇᓂᒃ, ᓂᕆᓲᑦ. 
ᓇᓗᓀᒃᑯᑕᕐᓂᓗ ᓄᓇᓕᒻᒧᑦ ᑐᕌᒍᑎᓂᒃ ᓱᒃᑯᑎᕆᓲᒍᑦᓱᑎᒃ.” ᑌᒣᓕᑦᓱᓂ (ᑖᒥᓴ ᑯᔩ) ᐅᖃᓚᐅᔪᖅ 

“ᐊᑦᓭᑦ ᐱᓀᓗᑕᐅᓲᒍᕗᑦ ᐊᐅᓪᓛᓯᒪᕕᓐᓄᑦ ᐊᒻᒪᓗ ᓂᕐᓕᓄᑦ. ᓂᕐᓖᑦ ᐅᓪᓗᖃᕐᕕᒋᓲᖏᓐᓂᒃ ᓱᒃᑯᑐᕆᓲᒍᓕᕐᒪᑕ, 
ᐱᓱᑦᓱᑎᒃ ᑐᕋᐃᓐᓇᓲᒍᑦᔭᖏᓐᓇᒥᒃ... ᑕᒪᐅᖕᖓᑐᐊᕋᒥᒃ ᓂᕐᓕᓕᒫᓂᒃ ᓂᕆᓲᑦ, ᓄᖒᑦᓯᖏᓐᓂᓕᒫᒥᓂᒃ. ᑕᒪᓐᓇ 
ᐱᓀᓗᑕᖅ ᓄᑖᖅ ᐅᕙᑦᑎᓄᑦ.” (ᐊᖑᕕᒑᐱᒃᑯᓄᑦ ᐃᓚᐅᔪᖅ) ᑌᒣᓕᑦᓱᓂ ᐅᖃᓚᐅᔪᖅ 

ᓇᓄᐃᑦ ᑕᑯᔭᐅᓲᒍᓕᕐᑐᑦ ᐊᐅᐸᓗᒻᒥ, ᑭᓯᐊᓂ ᐊᒥᓱᖕᖑᐸᓪᓕᐊᑐᐃᓐᓇᑐᑦ. 

“ᓇᓄᐃᑦ, ᐊᒥᓱᖕᖑᕙᓪᓕᐊᒥᔪᑦ. ᑐᖁᑦᓯᓲᒍᖕᖏᑲᓗᐊᕐᓱᑕ ᓇᓄᕐᓂᒃ, ᐅᕙᖓᓕ, ᑕᑯᒐᓗᐊᕋᒃᑭᑦ ᑐᖁᓲᒍᑦᔭᖏᑦᑕᑲ. 
ᐱᓇᓱᐊᒋᐊᓕᐸᐅᔮᓗᒻᒪᑕ ᓴᓗᒻᒪᓴᕋᓱᐊᕐᓱᒋᑦ.” ᑌᒣᓕᑦᓱᓂ (ᑖᒥᓴ ᑯᔩ) ᐅᖃᓚᐅᔪᖅ 

ᐊᑯᑭᑦᑐᒥᐅᔦᑦ ᐃᖃᓗᕐᔪᐊᑦ ᐊᒻᒪᓗ ᐋᕐᓗᐃᑦ 

ᐄᕙ ᑯᔩ ᐃᑉᐱᒍᓱᓕᕐᓯᒪᔪᖅ ᐊᑯᑭᑦᑐᒥᐅᔦᑦ ᐃᖃᓗᕐᔪᐊᑦ ᐊᒻᒪᓗ ᐋᕐᓗᐃᑦ, ᑕᑯᓚᐅᕐᓯᒪᑦᔭᖏᑦᑕᒥᓂᒃ ᑕᑯᓯᒪᓂᕋᕐᓱᓂ 

ᐅᖃᓚᐅᔪᖅ ᑕᒫᓂ (ᓅᕕᒻᐱᕆᐅᑉ ᑕᕐᕿᖓᓂ). ᑕᕆᐅᕐᒥᐅᑌᑦ ᐆᒪᔪᐃᑦ ᑕᒫᓂᓚᐅᕐᓯᒪᖕᖏᑐᐃᑦ ᓄᑖᑦ ᖃᓄᖅ 

ᓱᕐᕋᐃᓂᖃᓚᖓᒻᒪᖔᑕ ᖃᐅᔨᒪᓇᖕᖏᒥᔪᑦ ᑕᒪᐅᖕᖓᐸᓪᓕᐊᔪᐃᑦ: 

“ᐊᑯᑭᑦᑐᒥᐅᔦᑦ ᐃᖃᓗᕐᔪᐊᑦ, ᓱᓕᕗᖓ [ᑕᑯᓯᒪᔭᒃᑲ]. ᑭᓯᐊᓂ ᐊᓯᖏᑦ ᓱᕐᖁᐃᓇᕐᑎᖃᔭᖕᖏᑕᕗᑦ, ᑭᓯᐊᓂ ᓇᑦᓰᑦ 
ᑕᒪᒃᑯᓄᖓ ᓱᕐᕋᑕᐅᒪᔪᕆᔭᒃᑲ. ᓇᑦᓯᖃᑦᓯᐊᓲᒍᑦᔭᒍᓐᓀᒪᑦ.” (ᐊᖑᕕᒑᐱᒃᑯᓄᑦ ᐃᓚᐅᔪᖅ) ᑌᒣᓕᑦᓱᓂ ᐅᖃᓚᐅᔪᖅ 

ᐃᖃᓗᐃᑦ 

 “[ᓵᒣᑦ] ᐊᒥᓱᖕᖑᕙᓪᓕᐊᑐᐃᓐᓇᑐᑦ. [...] ᐊᒥᓱᖕᖑᓕᐊᒥᓯᒪᑐᐃᓐᓇᑐᐃᑦ ᒫᓐᓇ/ᑕᒐᑕᒐ. 
ᓇᓂᓕᒫᑐᐃᓐᓇᐅᔭᖏᒻᒥᔪᖅ, ᓇᔫᑎᔭᖏᓐᓂ ᐊᒥᓱᖕᖑᕙᓪᓕᐊᑐᐃᓐᓇᑐᑦ.” (ᐊᖑᕕᒑᐱᒃᑯᓄᑦ ᐃᓚᐅᔪᖅ) 
ᑌᒣᓕᑦᓱᓂ ᐅᖃᓚᐅᔪᖅ 

ᑎᒻᒥᓲᑦ/ᖁᐸᓄᐊᑦ 

“ᐅᑯᓂᖓ ᑭᓯᐊᓂ ᑎᒻᒥᓲᓄᑦ ᑎᑭᑕᐅᓯᒪᖃᑦᑕᓯᒪᔪᒍᑦ, ᐊᕿᒡᒋᓄᑦ, ᓂᕐᓕᓄᑦ, ᑲᖑᕐᓄᑦ, ᑌᒣᑦᑐᓄᑦ ᑎᒻᒥᓲᓄᑦ. 
ᒫᓐᓇ/ᑕᒐᑕᒐ ᓄᓇᒥᐅᑕᓂᒃ ᑎᒻᒥᓲᓂᒃ ᑕᕆᐅᕐᒥᐅᑕᓂᓪᓗ ᐱᑕᖃᓲᒍᓕᕐᑐᖅ.   

ᑖᒥᓴ ᑯᔩ ᐅᖃᓚᐅᔪᖅ ᐃᒃᑲᕆᓕᓐᓂᒃ ᖁᐸᓄᐊᕐᓂᒃ ᑕᑯᖃᑦᑕᓯᒪᓂᕋᕐᓱᓂ. 

ᑐᑦᑐᐃᑦ ᓂᕿᖏᑦ (ᐳᑦᔪᐃᑦ, ᐳᑮᑦ) 

“ᓯᕿᓂᕐᒧᑦ, ᐊᐳᑎᒧᓪᓗ ᑐᑦᑐᐃᑦ ᓂᕿᖏᓐᓂᒃ ᐱᑖᕐᐸᓕᐊᑐᐃᓐᓇᑐᖅ ᓇᓂᓖᒫᖅ, ᐱᕈᓕᕐᑐᓂᒃ. ᑐᑦᑐᐃᑦ 
ᓂᖏᕿᖏᓐᓂᒃ ᐱᑕᖃᕐᓂᓴᒻᒪᕆᐅᓕᕐᑐᖅ ᒫᓐᓇ/ᑕᒐᑕᒐ. ᐅᕕᒃᑲᒋᐊᖑᖏᓐᓇᑎᓪᓗᖓ ᒥᑭᔪᕐᓛᐱᐅᖃᑦᑕᓯᒪᔪᐃᑦ, 
ᒫᓐᓇ/ᑕᒐᑕᒐ ᐊᖏᔪᕐᓛᓗᓱᖑᓕᕐᑐᑦ. ᐃᒻᒪᖄᖅ ᐊᕐᕌᒎᒃ ᒪᕐᕉᒃ ᐊᓂᒍᕐᖂᓕᕐᑑᒃ ᐊᖏᓕᕙᓪᓕᐊᓯᓚᐅᔪᑎᓪᓗᒋᑦ 
ᐊᒻᒪᓗ ᑕᕝᕙᓂ ᐊᕐᕌᒍᒥ ᐊᖏᓕᔪᒻᒪᕆᐅᓚᐅᔪᑦᓱᑎᒃ. ᐱᕈᕐᐸᓕᐊᓯᓲᑦ ᔫᓂ-ᔪᓓᒥ, ᐃᓚᖏᑦ ᓂᕆᔭᑦᓴᓯᐊᖑᓲᑦ.” 
ᑌᒣᓕᑦᓱᓂ (ᐄᕙ ᑯᔩ) ᐅᖃᓚᐅᔪᖅ 

ᓄᓇᔦᑦ ᐱᕈᕐᑐᐃᑦ 

ᓄᓇᔦᑦ ᐱᕈᕐᐸᓕᕐᑐᐃᑦ ᐊᓯᑦᔨᓯᒪᓂᖏᑦ ᐅᑯᓂᖓ ᐃᓚᖃᕐᑐᑦ ᐃᕕᒐᐅᔮᑦ, ᐊᕚᓚᕿᐊᑦ, ᐅᕐᐲᑦ ᐊᒻᒪᓗ ᐃᒫᓂ 

ᐱᕈᕐᑐᐃᑦ. ᐊᖏᓂᖏᑦ ᐊᓯᑦᔨᓯᒪᔪᑦ ᐊᒻᒪᓗ ᐱᕙᓪᓕᐊᑐᐃᓐᓇᓱᑎᒃ. 

“ᑕᓰᑦ ᐸᓂᕐᑑᓕᕐᑐᑦ ᐃᕕᒐᐅᔮᑦ ᐱᕈᕐᐸᓕᐊᓂᖏᓐᓄᑦ. [...] ᐊᕐᕌᒍᐃᑦ ᓯᑕᒪᑦ ᐅᕝᕙᓘᓐᓃᑦ ᑕᓪᓕᐅᒪᐅᕐᖂᓕᕐᑐᑦ 
ᐊᓂᒍᓕᕐᑎᓗᒋᑦ, [ᐃᕕᒐᐅᔮᑦ] ᑕᑭᓂᕐᓴᒪᕆᐊᓘᓲᒍᓕᕐᑐᑦ.” ᑌᒣᓕᑦᓱᓂ (ᐄᕙ ᑯᔩ) ᐅᖃᓚᐅᔪᖅ 

“ᖃᐅᔨᒪᓲᒍᓕᕐᖁᒍᑦ ᐱᕈᕐᑐᖃᓲᒍᓕᕐᒪᑦ ᑕᓰᑦ ᕿᑎᑐᐃᓐᓇᖏᓐᓂ. [...] ᑐᑦᑐᒐᓭᑦ ᓂᑯᕐᕋᓱᑎᒃ ᓇᖏᓲᖑᓕᕐᑐᑦ 
ᑕᓯᐅᑉ ᕿᑎᑐᐃᓐᓇᖓᓂ, ᐊᒪᕈᕐᓂᒃ ᕿᒫᒪᑦᓱᑎᒃ.” (ᐊᖑᕕᒑᐱᒃᑯᓄᑦ ᐃᓚᐅᔪᖅ) ᑌᒣᓕᑦᓱᓂ ᐅᖃᓚᐅᔪᖅ 

“ᐊᒥᓱᓗᐊᑦᓯᐊᑐᓂᒃ ᐱᕈᕐᑐᑖᕐᐸᓕᐊᑐᐃᓐᓇᑐᕆᓕᕐᖁᖓᓕ. ᒪᙯᓕᕋᑦᑕ ᐊᕐᖁᑎᒋᓲᕗᑦ, ᐅᕐᐱᓕᒻᒪᕆᐊᓘᓲᒍᓕᕐᒪᑦ 
ᐱᓱᓕᕋᑦᑕ, ᐅᕐᐱᑎᒎᒋᐊᖃᓲᒍᓕᕐᑐᒍᑦ ᐱᓱᑦᓱᑕ. ᐱᕈᕐᐸᓕᐊᔪᒻᒪᕆᐊᓘᓕᕐᒪᑕ.” (ᐊᖑᕕᒑᐱᒃᑯᓄᑦ ᐃᓚᐅᔪᖅ) 
ᑌᒣᓕᑦᓱᓂ ᐅᖃᓚᐅᔪᖅ 

ᐊᕐᕌᒍᐃᑦ 50, 60, 70 ᐊᓂᒍᓕᕐᑐᑦ, ᑕᒫᓂ ᐱᕈᕐᑐᖃᓪᓗᐊᖃᑦᑕᓯᒪᖕᖏᑐᖅ, ᒫᓐᓇ/ᑕᒐᑕᒐ ᐅᕐᐱᖃᓕᕐᑐᖅ 
ᓇᓂᓕᒫᑦᓯᐊᖅ. ᓄᓇᒃᑯᔫᕋᓗᑦᓱᑎᒃ ᐊᕐᖁᑎᑦᓴᓂᒃ ᒪᓂᕋᐅᓴᐅᑎᐊᓗᐃᑦ ᐊᕐᖁᓯᓂᖏᑦ ᐅᓪᓗᒥᐅᓕᕐᑐᖅ ᐅᕐᐱᓄᑦ 
ᐱᕈᕐᕕᐅᓯᒪᓕᕐᑐᑦ. ᐊᕐᕌᒍᐃᑦ 70 ᐊᓂᒍᓕᕐᑐᑦ ᐊᕐᖁᓯᓂᓕᐅᓚᐅᕐᑐᕕᓂᐅᑎᓪᓗᒋᑦ. [...]   (ᐊᖑᕕᒑᐱᒃᑯᓄᑦ 
ᐃᓚᐅᔪᖅ) ᑌᒣᓕᑦᓱᓂ ᐅᖃᓚᐅᔪᖅ 

ᖁᐱᕐᕈᐃᑦ 

ᑎᒻᒥᓲᑦ ᖁᐱᕐᕈᐃᑦ, ladybugs, ᐊᒻᒪᓗ ᑕᖃᓕᑭᑖᑦ ᐊᓯᑦᔨᕙᓪᓕᐊᑐᐃᓐᓇᑐᑦ ᑕᒫᓂ, ᓯᓚᐅᑉ 

ᐊᓯᑦᔨᐸᓪᓕᐊᓂᖓᓅᕐᖂᑐᖅ, ᑭᓯᐊᓂ ᐊᓯᖏᓐᓄᑦ ᑌᒣᑦᑎᑕᐅᒍᓇᐅᒻᒥᔪᑦ. 

“ᐊᒥᓱᖕᖑᐸᓪᓕᐊᑐᐃᓐᓇᑐᑦ ᑎᒻᒥᓲᒍᑦᓱᑎᒃ ᕿᐱᕐᕈᐃᑦ, ᐊᒥᓱᐊᓘᓕᕐᑐᑦ. [...] ladybugsᖃᓲᖑᓕᕐᑐᒍᑦ 
ᐊᓪᓛᑦ. ᒥᑭᔪᒻᒪᕆᐊᓘᖃᑦᑕᓯᒪᑦᓱᑎᒃ, ᐊᖏᔪᓲᖑᓕᕐᑐᑦ. ᐱᐊᕋᕐᓄᑦ/ᑲᒃᑲᓛᓄᑦ ᐊᓕᐊᒋᔭᐅᒻᒪᕆᓲᑦ.” ᑌᒣᓕᑦᓱᓂ 
(ᐄᕙ ᑯᔩ) ᐅᖃᓚᐅᔪᖅ 

“ᑕᖃᓕᑭᑖᖃᕐᐸᓚᐅᕐᓱᑕ, ᑕᑯᓚᐅᕐᓯᒪᑦᔭᒍᓐᓀᑕᕗᑦ. ᓱᒧᒻᒪᖔᑦ ᖃᐅᔨᒪᖕᖏᑐᖓ. ᐊᑦᔨᒋᑦᔭᖏᑦᑐᓂᒃ 
ᑕᐅᑦᑐᖃᕐᐸᓚᐅᕐᑐᑦ... ᖁᕐᓱᑕᐅᑦᓱᑎᒃ... ᖃᓄᐃᑦᑐᑐᐃᓐᓇᓂᒃ ᑕᐅᑦᑐᖃᕐᓱᑎᒃ. ᑕᑯᓚᐅᕐᓯᒪᑦᔭᒍᓐᓀᑕᒃᑲ ᐊᕐᕌᒍᓂ 
ᖁᓕᓐᓂ/ᑕᓪᓕᒪᐅᔪᕐᑐᓂ.” ᑌᒣᓕᑦᓱᓂ (ᑖᒥᓴ ᑯᔩ) ᐅᖃᓚᐅᔪᖅ 

ᖁᐊᕐᑕᖅ 

ᖁᐊᕐᑕᒥ, ᐊᒥᓱᕋᑌᑦ ᐊᓯᑦᔨᓯᒪᓕᕐᑐᑦ ᐊᕙᑎᑦᑎᓂ. ᐃᓘᓐᓈᒍᑦ, ᓯᓚ ᐊᓯᑦᔨᓯᒪᓕᕐᑐᖅ ᐊᒻᒪᓗ ᐊᐳᓯᕐᑕᓂᖓ 

ᓯᓚᓗᓲᒍᓂᖓᓗ ᓱᒐᓗᓗᐊᑦᓯᐊᓲᒍᓕᕐᓱᓂ: 

“ᐊᕐᕋᒍᐃᑦ ᐊᒥᓱᓪᓗᐊᖏᑦᑐᖅ ᐊᓂᒍᓕᕐᑎᓗᒋᑦ, ᐃᑉᐱᒋᓲᒍᓕᕐᑕᕋ ᓱᕈᔪᒻᒪᕆᑉᐸᓕᐊᑐᐃᓐᓇᓲᒍᓕᕐᓂᖓ. 
ᑯᕕᑐᐃᓐᓇᓂᕐᓴᐅᓲᒍᓕᕐᑐᖅ ᓱᕈᔪᓕᑐᐊᕋᒥ ᑕᒫᓂ, ᐊᒻᒪᓗ ᐊᕐᖁᑏᑦ ᓯᓈᖏᑦ ᓯᑐᓲᒍᓕᕐᓱᑎᒃ ᓄᓇᓕᑦᑎᓂ. ᐃᒻᒪᖄ 
ᐅᓪᓘᓂ ᒪᕐᕉᓂ ᑌᒣᓲᑦ. ᐊᕐᖁᑏᑦ ᓯᑐᒍᑦᔭᐅᓲᒍᓕᕐᑐᑦ ᐃᒪᖃᓗᐊᓕᕐᓂᑯᖓᓄᑦ. ᑕᒪᓐᓇ ᐊᔪᒉᑦᑐᖅ; ᑌᒫᕌᓗᒃ 
ᓱᕈᔪᖃᑦᑕᓯᒪᑦᔭᖏᑦᑐᖅ ᑌᑦᓱᒪᓂ, ᑭᓯᐊᓂ ᑰᒍᓐᓇᓯᓪᓗᑐᑦᔭᒐᓂᓗ ᑌᒣᓲᖅ. [...] ᒪᓐᑐᔨᐊᓪᒥ ᐊᑕᐅᓯᐊᕐᓱᖓ 
ᐊᖁᑦᓱᖓ ᐊᐅᓚᔨᔪᖓ, ᓱᕈᔪᒍᓗᐊᐱᓕᕐᒪᑦ ᐊᕐᖁᑎᒥᒃ ᑕᑯᓐᓈᖃᔦᕐᓱᖓ. ᑌᒫᒃ ᓱᕈᔪᓱᖑᓕᕐᐸᓕᐊᑐᐃᓐᓇᑐᖅ 
ᐅᑭᐅᕐᑕᑐᒥ.” ᑌᒣᓕᑦᓱᓂ (ᔮᓂ ᐅᕝᕙᐅᑦ) ᐅᖃᓚᐅᔪᖅ 

ᑕᒪᒃᑯᐊ ᐊᓯᑦᔨᕙᓪᓕᐊᓃᑦ ᓱᕐᕋᐃᓯᒪᔪᑦ ᐃᓄᐃᑦ ᐱᐅᓯᑐᖃᕐᒥᒍᑦ ᐱᓇᓱᐊᕐᓂᕆᓲᖏᓐᓂᒃ ᐊᒻᒪᓗ 

ᐊᑦᑕᓇᕐᓯᕙᓪᓕᐊᑐᐃᓐᓇᓱᑎᒃ ᓄᓇᒥ. 

“ᐊᐳᑎᒥᒃ ᐃᒡᓗᓕᕐᖃᔦᕐᑐᒍᑦ, [ᐊᐳᑎ] ᓯᑎᔪᓗᐊᓲᒍᓕᕐᒪᑦ. ᑕᑦᓯᓂᕐᓴᐅᓲᒍᓕᕐᓱᑕᓗ ᐅᑭᐅᒍᑎᓪᓗᒍ. [...] ᓯᓚᐅᑉ 
ᐱᐅᓯᖓ ᐊᓯᑦᔨᕙᓪᓕᐊᑐᐃᓐᓇᒪᕆᓕᕐᑐᖅ ᑕᒐᑕᒐ. ᐊᕐᕌᒎᑉ ᐃᓚᖓᓂ, ᑕᕝᕙᓂ ᐅᑭᐅᖑᕐᖂᑐᖅ, 
ᐅᓀᑦᑐᒪᕆᐊᓗᓚᐅᔪᖅ -50ᒦᖃᑦᑕᓱᓂ ᐃᒃᑮᓇᕐᓂᖓ. [...] ᐅᑭᐅᑉ ᐃᓚᖓᓂ ᐃᒃᑮᓇᕐᓂᖓ -60ᒨᖃᑦᑕᓯᒪᒻᒥᔪᖅ 
ᐊᓄᕆ ᐃᓚᐅᑎᓪᓗᒍ, ᐃᒃᑮᓇᕐᑐᒪᕆᐊᓘᓯᒪᔪᖅ. ᖃᓄᖅ ᐊᓐᓇᐅᒪᓐᓂᒪᖓᑦᑕ ᖃᐅᔨᒪᖕᖏᑐᖓ. ᐊᕐᕌᒍᐃᑦ 
ᐊᒥᓲᖕᖏᑐᖅ ᐊᓂᒍᓕᕐᑐᑦ ᑌᒣᓚᐅᔪᑎᓪᓗᒍ.” ᑌᒣᓕᑦᓱᓂ (ᔮᓂ ᐅᕝᕙᐅᑦ) ᐅᖃᓚᐅᔪᖅ 

ᐃᕗᔨᕕᒃ 

“ᑰᒃ ᑰᑦᑐᒪᕆᐊᓘᖃᑦᑕᓯᒪᔪᖅ ᓱᕈᔪᖃᑦᑕᓯᓚᕐᑎᓇᒍ ᐊᓪᓛᑦ. ᑌᒣᓲᖑᒍᓐᓀᑐᖅ ᒫᓐᓇ/ᑕᒐᑕᒐ. [...] ᐅᑭᐅᒥ ᐊᐳᑎ 
ᐱᓱᑦᓱᓂ ᓱᕐᕙᓛᖃᑦᑕᓯᒪᔪᖅ, ᑐᓪᓕᑕᐅᕙᓪᓛᓱᓂ, ᑌᒣᓲᖑᒍᓐᓀᑐᖅ.” ᑌᒣᓕᑦᓱᓂ (ᖁᐃᑦᓴᖅ ᑕᕐᕆᐊᓱᒃ, ᐅᖃᓚᐅᔪᖅ 
ᑐᓵᔨᖃᕐᓱᓂ) 

ᐊᑯᓕᕕᒃ 

“[ᐊᐳᑎ] ᓯᑎᔫᖃᑦᑕᓯᒪᑦᓱᓂ, ᒫᓐᓇ/ᑕᒐᑕᒐ ᓲᖑᒍᓐᓀᑐᖅ [...] ᓯᑎᔫᓱᖑᒍᓐᓀᑐᖅ.” ᑌᒣᓕᑦᓱᓂ (ᐊᓐᓇᓕᒃ 
ᐊᓓᑯ) ᐅᖃᓚᐅᔪᖅ 

ᐃᓄᑦᔪᐊᖅ 

“ᐋᓪᓗᐃᑦ, ᑕᕆᐅᕐᑎᓅᕐᕙᓕᐊᑐᐃᓐᓇᓕᕐᑐᖅ ᑕᒐᑕᒐ. ᕿᓚᓗᒐᕐᓂᒃ ᓂᕆᓲᑦ.” ᑌᒣᓕᑦᓱᓂ (ᓭᒪ ᓂᖏᐅᖅ) 
ᐅᖃᓚᐅᔪᖅ 

ᑰᑦᔪᐊᕌᐱᒃ 

ᐃᖃᓗᐃᑦ 

ᐃᑉᐱᒋᔭᐅᖃᑦᑕᓯᒪᓕᕐᑐᖅ ᐃᖃᓗᐃᑦ ᐊᓯᑦᔨᓯᒪᓂᖏᑦ ᑲᐱᓯᓖᑦ/ᑲᕕᑎᓖᑦ ᐃᓚᒋᔭᐅᑎᓪᓗᒋᑦ ᐊᖏᓕᐅᒥᓯᒪᓕᕐᓂᖏᓐᓂᒃ 

ᐊᒻᒪᓗ ᐊᑦᔨᒋᖕᖏᑕᖏᑦ ᑲᐱᓯᓕᑦᓴᔭᐅᒻᒥᓱᑎᒃ ᐊᓯᑦᔨᓯᒪᓂᕐᓄᑦ ᐃᓚᒋᔭᐅᒻᒥᔪᑦ ᑕᒫᓂᓲᒍᓕᕐᑐᐃᑦ: 

“ᐊᕐᕌᒍᐃᑦ ᐊᕙᑏᑦ ᐊᓂᒍᓕᕐᑎᓗᒋᑦ, ᑲᐱᓯᓖᑦ ᐊᖏᓕᐅᒥᓯᒪᓂᖏᑦ ᐃᑉᐱᓇᕐᓯᒪᔪᑦ. ᒥᑭᔪᕐᓛᐱᐅᖃᑦᑕᓯᒪᑦᓱᑎᒃ.” 
(ᐊᖑᕕᒑᐱᒃᑯᓄᑦ ᐃᓚᐅᔪᖅ) ᑌᒣᓕᑦᓱᓂ ᐅᖃᓚᐅᔪᖅ 

“ᐊᕐᕌᒍᐃᑦ ᐊᒥᓱᖕᖏᑐᑦ ᐊᓂᒍᓕᕐᑎᓗᒋᑦ, ᑲᐱᓯᓖᑦ ᐊᑦᔨᐸᓱᖏᓐᓂᒃ ᑕᑯᖃᑦᑕᓲᒍᓕᕐᑐᒍᑦ. 
ᑕᒪᐅᖕᖓᐸᓪᓕᐊᒥᒻᒪᑕ.” (ᐊᖑᕕᒑᐱᒃᑯᓄᑦ ᐃᓚᐅᔪᖅ) ᑌᒣᓕᑦᓱᓂ ᐅᖃᓚᐅᔪᖅ 

ᓄᓇᔦᑦ ᐱᕈᕐᑐᐃᑦ 

ᐅᕐᐲᑦ ᑰᑦᔪᐊᕌᐱᐅᑉ ᓴᓂᐊᓂ ᐊᖏᓕᕙᓪᓕᐊᑐᐃᓐᓇᑐᑦ ᐊᒻᒪᓗ ᑰᒐᔮᑦ ᓯᓈᓂ ᐱᕈᕐᐸᓕᐊᑐᐃᓐᓇᓱᑎᒃ. 

“ᐅᕐᐲᑦ 12-ᓂᒃ ᐃᑎᒐᓐᓂᒃ ᑐᑭᓂᖃᓲᒍᓕᕐᑐᑦ, ᒪᕐᕉᓂᒃ ᐱᖓᓱᓂᓘᓐᓃᑦ ᐃᑎᒐᓐᓂᒃ ᑐᑭᓂᖃᖃᑦᑕᓯᒪᑦᓱᑎᒃ 
ᑲᒃᑲᓛᒍᑎᓗᖓ.” ᑌᒣᓕᑦᓱᓂ (ᐃᑎᒪ ᐃᑦᑐᓵᑦ) ᐅᖃᓚᐅᔪᖅ 

“ᐃᑳᕆᐊᑭᑦᑑᓱᒍᑦᔭᒍᓐᓀᑐᑦ ᑰᑦ; ᓄᓇᔦᑦ ᐅᕐᐲᑦ ᑐᑭᔪᒻᒪᕆᐊᓘᓕᕐᒪᑕ. ᐃᖃᓗᑦᓯᐅᕕᒋᖃᑦᑕᓯᒪᔭᑦᑎᓄᑦ 
ᐁᕐᖃᓴᓲᒍᑦᔭᒍᓐᓀᑐᒍᑦ ᐊᓪᓛᑦ ᐅᕐᐲᑦ ᓱᑲᑦᑐᐊᓗᒻᒥᒃ ᐱᕈᕐᐸᓕᐊᓕᕐᒪᑕ, ᑰᒐᔮᓪᓗ ᓂᕈᑭᓪᓕᕙᓪᓕᐊᑐᐃᓐᓇᓕᕐᓱᑎᒃ 
ᐱᕈᕐᑐᓄᑦ ᐱᕈᕐᕕᐅᓗᐊᓕᕐᓂᑯᒥᓄᑦ.” (ᑭᓇᐅᒻᒪᖔᑦ ᓇᓗᓀᕐᑕᐅᓯᒪᖕᖏᑐᖅ) ᑌᒣᓕᑦᓱᓂ ᐅᖃᓚᐅᔪᖅ 

ᑐᑦᑐᕓᑦ 

“ᑐᑦᑐᕙᓐᓄᑦ ᑎᑭᑕᐅᖃᑦᑕᓯᒪᑦᔭᒐᑕ ᑕᒐᑕᒐ ᐊᒥᓱᕋᑌᑦ ᑕᒫᓂᓱᒍᓕᕐᑐᑦ.” ᑌᒣᓕᑦᓱᓂ (ᐃᑎᒪ ᐃᑦᑐᓵᑦ) 
ᐅᖃᓚᐅᔪᖅ 

ᐊᐱᕐᓱᑕᐅᒐᒥᒃ ᑐᑦᑐᕙᓐᓂᐊᓲᒍᒻᒪᖔᑕ, ᐊᖑᕕᒑᐱᓐᓄᑦ ᐃᓚᐅᔪᐃᑦ ᐃᓚᖓ ᐅᖃᓚᐅᔪᖅ ᐃᒣᓕᑦᓱᓂ: 

ᓱᓇᓂ ᐆᒪᔪᕐᓂᐊᓲᒍᒻᒪᖔᑕ ᐅᐱᕐᓱᑐᐊᕈᑦᑎᒍᑦ, ‘ᐊᐅᓚᒍᓐᓇᑐᓕᒫᑦᓯᐊᓂᒃ ᐱᒐᓱᐊᓲᒍᕗᒍᑦ’ 
ᑐᓗᒐᐅᖕᖏᑐᐃᓐᓇᑐᓂᒃ ᓚᓗᑕ ᑭᐅᒐᔭᕐᖁᒍᑦ.” (ᐊᖑᕕᒑᐱᒃᑯᓄᑦ ᐃᓚᐅᔪᖅ) ᑌᒣᓕᑦᓱᓂ ᐅᖃᓚᐅᔪᖅ 

ᐊᓯᖏᑦ ᐆᒪᔪᐃᑦ 

“ᑐᑦᑐᕓᑦ ᐊᒥᓱᖕᖑᓕᐅᒥᓯᒪᔪᒻᒪᕆᐅᓕᕐᑐᑦ ᐊᕐᕌᒍᐃᑦ ᐊᒥᓲᖕᖏᑐᑦ ᓈᓕᕐᑎᓗᒋᑦ. ᑭᓯᐊᓂ ᐊᓯᖏᓐᓂᒃ ᐆᒪᔪᓂᒃ 
ᐱᑖᕐᐸᓕᐊᑐᐃᓐᓇᒥᔪᖅ ᑕᒪᓐᓇ ᓄᓇᕗᑦ, ᐅᑦᑑᑎᒋᓗᒋᑦ ᒪᒣᑦᑐᒥᒪᕆᐊᓗᒻᒥᒃ ᓂᓕᕐᑕᔫᑦ. ᑕᒫᓂᓲᒍᓕᕐᒥᔪᑦ, 
ᐊᒥᓱᖕᖑᐸᓪᓕᐊᑐᐃᓐᓇᒥᔪᑦ. ᐱᕐᑐᓴᓖᑦ ᑎᑭᑉᐸᓕᐊᑐᐃᓐᓇᕈᕐᒥᔪᑦ, ᐊᒻᒪᓗ ᖃᓪᓗᓈᓂ ᐊᕿᒡᒋᕿᑐᐃᓐᓇᓲᑎᒃ 
ᖃᓪᓗᓈᑎᑐᑦ Pigeon-ᒍᓂᕋᕐᑕᐅᓲᑦ ᐊᐅᔭᐅᓕᑐᐊᕐᒪᑦ ᑕᒫᓂᑦᑐᖃᓲᒍᓕᕐᒥᔪᑦ! ᓇᓕᐅᒫᓄᑦ ᖃᐅᔨᒪᔭᐅᓯᒪᒻᒥᔪᒍᑦ 
ᐃᓚᒋᑦᓱᑕ... pigeon-ᒥᒃ ᐆᒪᔪᖁᑎᖃᕐᑎᓗᑕ. ᑭᓯᐊᓂ ᖃᓪᓗᓈᓄᑦ ᑌᓐᓇ ᐊᐅᓪᓚᑐᐃᓐᓇᓯᒪᔪᖅ. 
ᑎᒻᒥᓲᓂᒃ/ᖁᐸᓄᐊᕐᓂᒃ ᑕᒫᓂ ᑕᑯᔭᐅᓚᐅᕐᓯᒪᖕᖏᑐᓂᒃ ᐱᑖᕐᐸᓕᐊᑐᐃᓐᓇᑐᖅ.” ᑌᒣᓕᑦᓱᓂ (ᐃᑎᒪ ᐃᑦᑐᓵᑦ) 
ᐅᖃᓚᐅᔪᖅ 

ᓄᓇᔦᑦ ᐱᕈᕐᑐᐃᑦ ᐆᒪᔪᐃᑦ ᐊᓯᐊᓄᑦ ᓅᑉᐸᓕᕐᓂᖏᓐᓄᑦ ᐱᑦᔪᑎᐅᑐᐃᓐᓇᕆᐊᖃᕐᖂᑐᖅ: 

“ᓄᓇᔦᑦ ᐱᕈᕐᐸᓕᐊᑐᐃᓐᓇᑐᑦ ᓯᓚᐅᑉ ᓂᕈᒥᑦᓯᐸᓪᓕᐊᓂᖓᓄᑦ ᐊᒻᒪᓗ ᓇᓂᓖᒫᖅ ᐱᕈᕐᐸᓕᐊᑐᐃᓐᓇᓱᑎᒃ... 
ᑌᒣᓐᓂᑯᖓᓄᑦ ᐆᒪᔪᓂᒃ ᑕᒫᓂᒥᐅᔭᐅᖕᖏᑐᓄᑦ ᑕᑯᓚᑭᓲᒍᕐᖂᓕᕐᑐᒍᑦ ᑕᒫᓂ. ᐊᑦᓭᑦ ᑲᖏᕐᓱᔪᐊᒥ ᐊᓪᓛᑦ 
ᑕᑯᔭᐅᓱᒍᕙᓪᓓᓕᕐᑐᑦ ᐅᕝᕙᓘᓐᓃᑦ ᓴᓪᓗᓂᒐᓴᒃ? ᑌᒣᓕᕐᑐᖅ, ᓱᓕᑦᓱᖓᓗ... ᐆᒪᔪᐃᑦ ᑕᕐᕋᒧᐊᕐᐸᓕᐊᑐᐃᓐᓇᓕᕐᑐᑦ 
ᐅᕝᕙᓘᓐᓃᑦ ᐅᐸᒍᓐᓇᑐᐃᓐᓇᑕᒥᓄᑦ ᑎᑭᑉᐸᓕᐊᑐᐃᓐᓇᓱᑎᒃ. ᖃᐅᔨᒪᖕᖏᑐᖓ ᓯᓚᐅᑉ ᐊᓯᑦᔨᕙᓪᓕᐊᓂᖓᓄᑦ 
ᐱᑦᔪᑎᖃᕐᒪᖔᑕ, ᓇᐅᒥᓪᓘᓃᑦ ᑕᒪᓐᓇ ᖃᐅᔨᒪᔭᐅᑦᔭᖏᒻᒪᑦ ᐱᑦᔪᑎᐅᓪᓚᕆᒻᒪᖔᑦ. ᑕᕐᕋᒧᕐᐸᓕᐊᑐᐃᓐᓇᑐᑦ.” 
ᑌᒣᓕᑦᓱᓂ (ᐃᑎᒪ ᐃᑦᑐᓵᑦ) ᐅᖃᓚᐅᔪᖅ 

ᓯᓚᐅᑉ ᓂᕈᒥᓐᓂᕆᓲᖓ/ᐅᓀᓐᓂᕆᓱᖓ 

ᓯᓚᐅᑉ ᓂᕈᒥᑦᓯᖃᑦᑕᓂᖓ ᐅᓀᓪᓕᖃᑦᑕᓂᖓᓗ ᓱᒐᓗᓗᐊᑦᓯᐊᓲᒍᓕᕐᑐᖅ ᐊᒻᒪᓗ ᖃᐅᔨᒪᓇᓲᒍᑦᔭᒍᓐᓀᓱᓂ 

ᖃᓄᐃᑦᑑᒍᓇᐅᓚᖓᒻᒪᖔᑦ. 

“ᐊᕐᕌᒍᐃᑦ ᐊᕙᑏᑦ ᐊᓂᒍᓕᕐᑎᓗᒋᑦ ᐅᕝᕙᓘᓐᓃᑦ ᓯᓚᐅᑉ ᓂᕈᒥᑦᓯᕙᓪᓕᐊᑐᐃᓐᓇᓂᕋᕐᑕᐅᓂᖓ ᓱᑲᑦᑐᐊᓗᒻᒥᒃ 
ᑌᒣᕙᓪᓕᐊᑐᐃᓐᓇᑐᐃᓐᓇᒪᑦ, ᐊᒻᒪᓗ ᓱᒨᒻᒪᖔᑦ ᖃᐅᔨᒪᓇᕋᓂ, ᐊᕐᕌᒎᒃ ᒪᕐᕉᒃ ᐊᓂᒍᓕᕐᑎᓗᒋᒃ 
ᐱᐅᓯᕆᖃᑦᑕᓯᒪᔭᒥᓄᑦ ᐅᑎᕐᔫᒥᓯᒪᖃᑦᑕᓚᐅᕐᑐᖅ ᓯᓚᐅᑉ ᐱᐅᓯᕆᔭᖓ. ᑕᒪᓐᓇ ᓯᓚᐅᑉ ᐱᐅᓯᕐᒥᓄᑦ 
ᐅᑎᕐᔫᒥᓯᒪᔪᔮᖃᑦᑕᓚᐅᕐᑐᖅ, ᑲᒃᑲᓛᒍᑎᓪᓗᖓ ᐱᐅᓯᕆᕙᓚᐅᕐᑕᒥᓄᑦ. ᑭᓯᐊᓂ ᐊᕐᕌᒍᐃᑦ ᑕᓪᓕᒪᐅᔪᕐᑐᐃᑦ/ᖁᓖᑦ 
ᐊᓂᒍᓕᕐᑎᓗᒋᑦ, ᐳᐃᑦᔪᕋᖃᑦᑕᕋᔭᕐᖂᖏᑦᑐᒍᑦ ᑰᒻᒥ ᑌᒣᑉᐸᓚᐅᕐᒪᑦ ᐅᓀᑦᑑᓱᒍᒋᓐᓈᑎᓪᓗᒍ.” ᑌᒣᓕᑦᓱᓂ (ᐃᑎᒪ 
ᐃᑦᑐᓵᑦ) ᐅᖃᓚᐅᔪᖅ 

“ᐊᕐᕌᒍᓂ ᐅᑭᐅᒥ ᐆᓀᑦᑐᒪᕆᐊᓘᓚᐅᔪᖅ, ᐃᒃᑭᓇᕐᑐᒪᕆᐊᓗᑦᓱᓂ. ᑕᕝᕙᓂ ᐅᑭᐅᖅ [2019-ᒥ ᐅᑭᐅᒍᑎᓪᓗᒍ] 
(ᐊᖑᕕᒑᐱᒃᑯᓄᑦ ᐃᓚᐅᔪᖅ) ᑌᒣᓕᑦᓱᓂ ᐅᖃᓚᐅᔪᖅ ᐆᓀᓐᓂᓴᐅᒍᓇᐅᓚᖓᒍᓇᐅᔪᖅ ᓚᑦᓱᓂ! -30-
ᒥᖃᑦᑕᓕᕆᕐᑐᖅ ᐊᓄᕆ ᐃᓚᐅᑎᓪᓗᒍ, ᓅᕕᒻᐱᕆ ᑕᕐᕿᖓᑕ ᕿᑎᖓᓃᓕᑌᓐᓇᑎᓪᓗᑕ! ᑲᑉᐱᐊᓱᓕᕐᑐᖓᓕ, 
ᔭᓄᐊᕆᐅᓕᕐᐸᑦ ᖃᓄᐃᑦᑑᓚᕐᒪᖔᑦ.” (ᐊᖑᕕᒑᐱᒃᑯᓄᑦ ᐃᓚᐅᔪᖅ) ᑌᒣᓕᑦᓱᓂ ᐅᖃᓚᐅᔪᖅ 

